
        
            
                
            
        

    
	 

	 

	И. Акимушкин

	 

	БАЙГАЛИЙН ХАЧИН СОНИН

	 

	Улсын хэвлэлийн газраас 1990 онд Улаанбаатар хотноо эрхлэн хэвлүүлсэн номыг  Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Шинжлэх ухааны нэрт нийтлэлч, эрдэмтэн, зохиолч Игорь Акимушкин эл номоо байгалийн амьтдын амьдрах байдал, авир төрхийн ер бусын, заримдаа гаж хачин үзэгдлийг тайлбарлахад зориулжээ. Хамгаалбал зохих ховор болон мөхөж буй амьтдыг онцлон анхаарчээ. Мөн дэлхийн ургамлын гоц гайхалтай зүйлийн тухай тусгай бүлэгт өгүүлэв. 

	Энэхүү номыг нийт уншигчдад зориулав.

	 


Өмнөх үгийн оронд

	 

	Хүн төрөлхтөн түүхэн хөгжлийнхөө эхэнд тухайн үедээ ер бусын хэдэн зүйл бариад түүнийгээ «ертөнцийн долоон гайхамшиг» хэмээн ихэмсгээр нэрлэжээ. Бас ч үгүй, «ертөнцийн» шүү! Орчлонт ертөнцөд энэ байгууламжуудаас өөр гайхамшигтай тансаг сайхан зүйл огт байхгүй мэт.

	Он жилийн урсгалд хүний гараар бүтсэн гайхамшгууд хойно хойноосоо дагалдан эвдрэн нурж байхад эргэн тойронд нь... аугаа их гайхамшигт үг хэлгүй Байгаль ширүүн зангаа үзүүлж байлаа. Байгаль өөрийнхөө бүтээсэн гайхамшгийг долоо ч биш, далан долоо ч биш, харин хэдэн зуу, мянга дахин их гэдгийг ихэмсэг хүмүүст хараахан хэлж чадахгүй байсаар байлаа. Энэ нь байгаль хүн өөрөө хэзээ тааварлахыг нь хүлээх гэсэнтэй адил ажгуу.

	Харин Хүн азаар үүнийг нь ухаарчээ.

	Жишээлбэл: Африкийн термитийн (цагаан шоргоолж) босгосон үүрийг египетийн цацтай жишвэл юу гавих вэ дээ? Хеопсийн цац хүний өндрөөс 84 дахин өндөр гэдэг. Гэтэл термитийн үүрийн босоо тэнхлэг нь тэнд амьдрагчдын уртаас 600 гаруй дахин урт ажээ. Өөрөөр хэлбэл энэхүү байгууламж нь бидний үед хүртэл хүний бүрэн бүтэн үлдсэн цорын ганц гайхамшигт бүтээлээс илүү «гайхамшиг» билээ!

	Дэлхий дээр бүтэн хагас сая орчим зүйл амьтан, хагас сая орчим зүйлийн ургамал оршдог. Зүйл бүр нь өөрийн гэх өвөрмөц гайхамшиг тул хачирхан ухаан тавьж уулга алдмаар чамин билээ. Дээрх гайхамшгийг итгэлтэй болгохын тулд өөр ямар чимэг олох билээ дээ?!

	Амьтан ургамлын зүйл бүрийг гайхамшиг гэвэл хоёр сая гээд төсөөлөөд үзээч!

	Эфес дэх Артемидийн сүмийг Герострат шиг шатаах юм уу, эсвэл ямар нэгэн зүйл амьтан, ургамлыг устгахын аль нь илүү хүнд гэмт хэрэг болохыг хэлэхэд бэрх. Хүний байгуулсан гайхамшгийг сэргээж болно. Байгалийн гайхамшгийг устгачихвал дахин сэргээх арга даанч байхгүй. Иймээс ухаант хүн биологийн зүйл үүнийг заавал санаж явах хэрэгтэй бөгөөд ингэсэн үед л гагцхүү өөрийн хүн гэдэг зүйлийн нэрийг зөвтгөж чадна.

	Амласан ам, баталсан баталгаа ч хангалттай байх. Уншигчдадаа толилуулж буй энэ номоос төрөл бүрийн амьтны гайхамшгийн хосгүй гэдгийг нотолсон олон баталгааг олж үзэх болно. Би номдоо энэ бүх хосгүй чанарыг нэгтгэн цуглуулж, амьтны газарзүйн бүс, ховор амьтан оршдог мужуудтай холбож үзэхийг оролдсон билээ. Хүний хүйтэн цэвдэг сэтгэлээс болж мөхөж сөнөхийн аюулд тулгарсан амьд гайхамшигт бүхний тухай ч бас өгүүлсэн юм.

	Харин эдгээр гайхамшиг нь янз бүрээр илэрч болно. Гэхдээ зөвхөн амьтдын биеийн бүтэц, авир төрхөөр төдийгүй, амьтны зүйлийн орших онцлогийн талаар, тухайлбал нутагшилтын онцлогоор, орчилзүйн сонин зохицлоор, амьтны зүйлийн ойртолтоор, олноор шилжин нутагших байдлаар буюу сонгож авсан орчиндоо татагдах байдлаар (жишээ нь холаг), эдийн засгийн өнгөрсөн болон ирээдүйн үнэ, цэнэ (бух гөрөөс), гайхамшигт хурдаар (шар ирвэс) юм уу амьд амьтныг илрүүлэн судлах (зүрс) санаандгүй сонирхолтой бэрхшээлээр илэрдэг билээ. «Ер бус» гэдэгт би дэлхий дээрх амьдрал үүсэж хөгжсөнтэй холбогдсон өргөн хүрээтэй асуудлыг багтаан үзэж байгаа юм. Үүнийг харгалзан уг номын материалыг сонгож авсан болой.

	Мөхөж сөнөсөн (мянга орчим) амьтан нэг бүрийн тухай би бичиж чадаагүй нь ойлгомжтой. Мөн ийм шалтгаанаар Байгалийн сая сая гайхамшгийн тухай бичээгүй нь тодорхой билээ.

	Миний бие эл номыг туурвиж байхдаа Байгаль нь мэргэжлийн бус хүмүүсийн ч гэсэн сонирхлыг татах чадалтайд бас дахин итгэж билээ. Дуусаагүй байсан гар бичмэлийг минь уншиж танилцсан миний анд, сэтгүүлч Олег Назаров дур сонирхолдоо хөтлөгдөн Өмнөд Америк, Австралийн ер бусын амьтны тухай нэлээд хэдэн бүлгийг хамтран бичилцсэн учир би түүнд чин сэтгэлийн талархлаа илэрхийлье.

ХУВААГДСАН УУДАМ НУТАГ

	 

	Олон зуун сая жилийн тэртээ далай тэнгис тив дэлхийд хуваагдаагүй, эрэг ирмэггүй цэлэлзэж байсан гэдэг. Гэтэл далай тэнгисийн шорвог усаар нэгдмэл асар уудам хуурай газар товойн гарч иржээ. Энэхүү бидний зөвхөн таамаглаж буй их эх газрыг эрдэмтэд Пангей (юм уу Мегагей — нэгдмэл газар) гэж нэрлэжээ. Тэр үед эдүгээгийн бүх тив тасраагүй бүхэл бүтэн нэг хуурай газар байжээ. Иймэрхүү байдлаар дундад төрмөлийн эриний гуравдагч галав дуусах хүртэл буюу одоогоос 200 сая жилийн өмнөх үе хүртэл үргэлжилжээ. Дараа нь Пангей задарч Антарктид, Австрали, Энэтхэг, Африк, Өмнөд Америкийг нэгтгэсэн эрээвэр хураавар тив (Гондван) өмнө зүг хөдөлж эхэлжээ. Тэгээд Гондван задарч, түүнээс салсан Өмнөд Америк баруун хойшоо, Энэтхэг, Африк умар зүг, Австралитай холбоотой байсан Антарктид өмнө зүг рүү тэмүүлжээ. Гондваны бүрэлдэхүүнд ороогүй Хойд Америк, Евроази нь бас нэг нэгдмэл эх газрыг бүрэлдүүлж байжээ. Тивүүд эртний галчийн (палеоценийн) эриний үед буюу 65 сая жилийн өмнө ийм л байсан ажээ.

	Хэрэв эх газар хөвж шилжих явц цаашдаа үргэлжилбэл, жишээ нь 50 сая жилийн дараа газрын зураг ямар байдалтай болох вэ?

	Хоёр Америк бүр баруун тийшээ, Африк, ялангуяа Австрали зүүн хойшоо, Энэтхэг дорно зүгт шилжиж, Антарктид байрандаа байх болов уу.

	«Тивүүд нь байрандаа зогсонги байхгүй, харин хөдөлж байдаг. Ийм хөдөлгөөний тухай таамаглал 350 жилийн өмнө гарснаас хойш хэд хэдэн таамаглал дахин гарсан боловч зөвхөн 1960 оноос хойш л эрдэмтэд хүлээн зөвшөөрсөн нь гайхалтай юм. Дэлхийн цардасны хатуу чанар нь тивүүдэд ингэж хөдлөх боломж гаргадаггүй гэж олонх хүмүүс үзэж байв. Гэхдээ ийм биш гэдгийг бид одоо мэднэ» (АНУ-ын Йелийн их сургуулийн профессор Ричард Фостер Флинт).

	Эх газрын шилжилтийн тухай хамгийн үндэстэй нотолгоог анх германы геофизикч Альфред Вегенер «Тивүүдийн болон далай тэнгисийн үүсэл» гэдэг номдоо гаргажээ. 1913 онд гарсан энэ ном дараах хорин жилийн дотор тав дахин хэвлэгджээ. Вегенер эл номдоо тивүүд шилжих алдартай таамаглалаа нийтлүүлсэн нь цаашид баяжин тэлж эх тивүүд шилжих, нийлэх, задарч хөвөх, эх газрын шурган давхаргын тогтцын онол гэдэг нэрээр олонд алдаршжээ.

	Эрэл хайгуулдаа харамсалтай эмхгүй зүйлийг засах оролдлого хийж буй шинжлэх ухааны бусад салбарын мэргэжилтнүүд тусламж эрдэг, ингэтэл их маргаж байсан шинжлэх ухааны таамаглал цөөхөн гарах байх аа. Эхлээд геологичид, геофизикчид бараг санал нэгтэйгээр Вегенерийг эсэргүүцсэн юм. Одоо байдал өөр болж олон судлагч түүнийг хүлээн зөвшөөрчээ. Түүний таамаглалын үндсэн санааг шинээр баяжуулан тэлж эх газрын тогтцын тухай шинэ, боловсронгуй онолыг гаргахад ашигласан байна.

	Одоо ч гэсэн тивүүдийн шилжих боломжийг бат итгэлтэйгээр үгүйсгэдэг эрдэмтэд бий гэдгийг хэлэх хэрэгтэй юм.

	Хэрэв Пангейг урьд нэгэн цагт бодит байдал хэмээн үзвэл тэр цагт амьтны газарзүй төдий л төвөгтэй биш байсан бололтой гэдэг дүгнэлтийг үүнээс хийж болно. Нэгдмэл өргөн уудам хуурай эх газрын зүг зүгээс адгуусан амьтдад шилжин тархахад ямар нэгэн их саад бэрхшээл байгаагүй биз ээ. Нисэж чаддаггүй газрын амьтан даван туулах аргагүй тэнгис далайгаар одоогийнх шиг эх газар зааглагдаагүй байсан цаг билээ.

	Гэтэл одоо энэ өргөн уудам эх газар нь тивүүд болон хуваагджээ. Тив тус бүр нь амьтны аймгийн өвөрмөц онцлог шинжтэй болсон учир эрдэмтэд Дэлхийг янз бүрийн амьтны газарзүйн муж, аймаг болгон ангилжээ.

	Сүүлчийнхээр Өмнөд газар, Шинэ газар, Умард газар (буюу нэгдмэл газар) гэж гурав хуваажээ.

	Сээр нуруутан, ялангуяа хөхтөн амьтдын тархалтыг нь үндэслэн хуваажээ. Өмнөд газарт өндөглөдөг болон ууттан амьтад байдаг бол Шинэ газарт өндөглөдөг амьтад байхгүй, харин ууттан амьтад олон хэвээр байна. Умард газарт дээр дурдсан амьтад байхгүй, харин харвистан (плацент хөхтөн) амьтад байдаг орнууд ордог байна.

	Өмнөд газар, Шинэ газар хоёр тус бүрдээ нэг нэг амьтны газарзүйн мужтай. Тэр нь Австрали, Шинэ халуун орон гэсэн муж юм. Умард газар гэдэгт Нийт Умардын муж (Голарктик), Этиоп, Энэтхэг-Малайн (буюу Дорнодын), Антарктид гэсэн дөрвөн муж багтана.

	Сүүлчийн мужийн нэрээс үзвэл байрлал нь тодорхой билээ.

	Нийт Умардын муж нь Хойд Америк, Европ, Азийн ихэнх нутаг (өмнө зүг Энэтхэг, Энэтхэг Хятад хүртэл) саваннтай Сахарын нийлсэн зааг хүртэлх Африкийн хойд хэсгийг эзэлсэн, бусад аль ч мужид байхгүй тийм асар өргөн уудам нутаг дэвсгэртэй билээ.

	Этиопын муж нь Нийт Умардын мужид багтах Хойд Африкийн тэр хэсгээс өмнөд рүү үргэлжилсэн нутгийг эзэлнэ. Тэр нь Мадагаскар, Арабын алс өмнөд нутаг, орчны арлуудыг оролцуулан энэ заагаас Африкийн бүх нутгийг эзэлнэ.

	Энэтхэг-Малайн мужид Энэтхэг, Энэтхэг Хятад, Хятадын зүүн өмнөд эргийн бүс (Тайванийг оролцуулан), Филиппин, дорно талдаа Молуккийн арал хүртэлх Индонезын бүлэг олтирог арал багтана. Молуккийн арал болон Шинэ Гвиней, Шинэ Зеланд, Гавай, Полинезын арлууд Австралийн мужид ордог.

	Одоо бид Шинэ халуун орны амьтдын газарзүйн мужийн хилийг тогтоолгүй орхилоо. Дэлхийн газрын зураг дээр түүний байрласан байдлыг Өмнөд, Төв Америк (Антилийн арлуудтай хамт) гэсэн хоёр үгээр тодорхойлно.

	Байгалийн хачин сонин зүйлийн тухай ярихдаа хуурай газарт (мөн цэнгэг усанд) амьдардаг амьтдын газар нутгийг ийнхүү бүсчилж мужлан хувааснаар нь ярина. «Хойд өргөргийн байгалийн хачин сонин» гэж нэрлэсэн бүлэгт Нийт Умардын мужийн амьтны газарзүйн хачин сонин, мөхөж буй амьтдын тухай өгүүлэх болно. «Сахараас өмнө зүг» гэсэн бүлэгт Этиопын мужийн тухай өгүүлэв. «Энэтхэг-Малайн гайхамшиг» гэдэг бүлгийн нэр нь учрыг аяндаа хэлж байгаа биз дээ. «Шинэ тивийн өмнөд газар» гэсэн бүлэг нь Шинэ халуун орны амьтны газарзүйн мужийн тухай, харин «Тав дахь тивийн гайхалтай амьтад» гэдэгт Австралийн ер бусын амьтдын тухай тус тус өгүүлсэн билээ.


1. Хойд өргөргийн байгалийн хачин сонин

	 

	[image: 0 (1)]

	 


Ердийн юмны ер бусын сонин

	 

	Зөн билгийн мухардал

	 

	Торгоны хүр хорхойн төөлүүрүүд хоолны эрэл хийн нарсан дээгүүр сүрэглэн цувахдаа түрүүнд яваагийнхаа араас өчүүхэн үхсэнээрээ тэмтрэн мэдэрч явдаг билээ. Төөлүүр бүр ардаа яваадаа замчлах утас болсон нарийхан шүлсэн тор татаж явдаг ажээ. Тэргүүлж яваа төөлүүр нарсны оройд байгаа шинэ «бэлчээрт» сүргээ хүргэхээр тэмүүлнэ.

	Францын нарт байгаль судлагч Жан Фабр, тэргүүлж яваа толгойлогч төөлүүрийг цувааны сүүлд яваа хүр хорхойн «сүүлэнд» ойртуулахад тэр нь зам заах утаснаас барьж авчээ. Ингэснээрээ «жанжнаас» «жагсаалын цэрэг» болон барьж авсан төөлүүрийнхээ араас дагаж явжээ. Цувааны толгой, сүүл нь нийлж төөлүүрүүд яах учраа олохгүй нэг байранд эргэлдэцгээсэн байна. Ийм байдлаас гаргах чадвар зөн бэлгэд нь байсангүй. Хажууд нь хоол тавьсан боловч төөлүүрүүд түүнийг анхаарах ч үгүй байжээ.

	Хэдэн цаг өнгөрч дараачийн хоног болсон боловч төөлүүрүүд илбэдүүлчихсэн юм шиг эргэлдсээр байжээ. Тэд бүтэн долоо хоног эргэлдэцгээсэн аж! Дараа нь цуваа задарч төөлүүрүүд цааш хөдөлж чадахгүй болтлоо ядарсан байна.

	Олон хүн шивхч цохыг харсан боловч ажил хийж буй үеийг нь тэр бүр үзээгүй биз. Цох шивхээр жижиг бөөрөнхий бөмбөлөг хийгээд түүнийгээ хойд хөлөөрөө өнхрүүлэн хөдөлгөж ар бөгсөөрөө явдаг!

	Хүүхдэдээ, өөрөөр хэлбэл авгалдайндаа хамгийн сайн нь болох хонины хорголыг сонгож авдаг. Цохнууд түүнийхээ төлөө хоорондоо олонтоо зодолдон, бусдынхыгаа хулгайлах явдал гардаг. Ногдсон хувиа хамгаалж чадсан (эсвэл хөршөөсөө хүчээр авсан) хорголыг хурдан өнхрүүлэн одно. Цохны хүч гайхмаар. Өөрөө хоёр грамм жинтэй байхад тээш болох хоргол нь дөчин грамм хүрдэг.

	Зөн билгийн онцлогийг судлагч Английн эрдэмтэн Р. У. Хингстон шивхч цохны оюуны чадварыг шалгахын тулд үүр лүүгээ бөөрөнхий бөмбөлгөө зөөж яваа цох, үүр хоёрын хоорондох замыг хаасан үүрэнд орох заагаас 2 см гаруйхан зайтай зузаан цаасан хаалт тавьжээ. Цохнууд (Хингстон эл туршлагыг олон удаа хийсэн) хаалтад тулж очоод түүнийг давж гарах гэж оролджээ. Нэг нь ч гэсэн цаасан хаалтыг тойрч гарч болно гэж төсөөлөхгүй, хаалтыг шууд дайран довтолж байжээ. Гурван өдрийн турш дайрч гарах гэсэн бүтэлгүй оролдлогоо орхисонгүй. Дөрөв дэх өдөр үүр лүүгээ шууд орох аргагүй болсон олон цох бөөрөнхий бөмбөлгөө хаяжээ. Гэвч энэ ашиггүй оролдлогыг үлдсэн хэсэг нь дараагийн өдрүүдэд давтан үргэлжлүүлжээ.

	За яах вэ, та бүхэн цохыг тэнэг амьтан гэж бодож болох л юм. Харин ганц бие хэдгэнийн үйл ажиллагаа гоц «ухаан» шаарддаг байна. Тэд янз бүрийн хорхой шавж, олонх нь аалз ч агнадаг ажээ. Шавжийг хатгуураараа хатган саажуулж муужруулаад үүрэндээ авчирдаг. Эхлээд «нөөцөлж» буй шавж юм уу аалзныхаа бие дээр өндөглөөд үүрэндээ булна. Г. У. Хингстон биднийг зөн билгийн сохорт итгүүлсэн ийм энгийн туршлагыг энэ уран «мэс засалчид» дээр хийжээ.

	Хэдгэнийн авчирч дээр нь өндөглөсөн амьтныг үүрнээс нь гаргаж авсан байхад хэдгэнэ үүрээ хаах гэж байжээ. Тэр, үүрээ хоосон гэдгийг анзаарсан болов уу? Үгүй, юу ч болоогүй юм шиг үүрээ булчихсан байна. Энэхүү туршилтыг хийж байхад хэдгэнийн нэг нь агуулахаа хааж байх үедээ тэндээс гаргасан идэштэйгээ тааралдсан боловч түүнийг огт анзаарсан шинжгүй үүрээ бөглөх ямар ч үр дүнгүй ажлаа үргэлжлүүлсээр байжээ.

	Балт зөгий үүрээ модонд холтосны нь өнгөтэй тохируулан засдаг тул ажиглахад бэрх байдаг. Гэвч хаа нэг үүрээ орон сууцны задгай зуухны өнгөлсөн гадарга буюу модон эдлэл дээр зассан байх ч удаа бий. Ингэж зассан үүрийн өнгөлөн далдлалт төдий л сайн болдоггүй байна. Учир нь өнгөлсөн модны өнгөтэй тохируулж чаддаггүй аж. Энэ нь зөгийнүүд өнгөлөн далдлахаа больсон хэрэг үү? Яалаа гэж дээ. Тэд оюун ухаанаар биш, зөн билгээр өнгөлөн далдалсаар буй боловч энэ тохиолдолд сайн болохгүй үүрээ мэдэгдэхүйц болгож байгаа хэрэг буй заа.

	Дромий наймалжийн хувьд өнгөлөн далдлах арга ердийн зүйл юм. Эдгээр нь бүхий л амьдралаа «өнгөлөн далдлалтын нөмрөг» доор өнгөрөөдөг байна. Нэг хэсэг нь тэнгисийн ёроолоос авсан дунгаар өөрийгөө хучдаг бол, нөгөө хэсэг нь далайн хөвсгөр биетнээр далдалдаг ажээ. Мөн усны замгийн хачиг юм уу усны ургамлын урыг хавчуураараа таслан хойд хөлөөрөө хавчин биеэ хучиж бут болон хувирах жишээтэй юм.

	Наймалж аквариумд замаг, ургамлын урын аль нь ч байхгүй үед янз бүрийн хог цуглуулан нуруугаа хучдаг. Аквариумд өнгөлөг өөдөс хийхэд наймалж түүнийг аваад нуруун дээрээ тавьж гоёдог. Энэ нь далдлалтыг илрүүлэх боловч наймалж үүнийгээ хэрхэн мэдрэх билээ.

	Шувууг байхгүй үед үүрийг нь өөр газарт зөөж тавивал олон шувуу бас төөрөлддөг. Үүрэндээ эргэж ирсэн шувууд нь үүрээ байсан газраа л хайх бөгөөд нэг метр юм уу бүтэн хагасхан метрт байгаа үүрээ үл хайхарна. Хуучин байранд нь үүрийг нь тавих юм бол тэд юу ч болоогүй юм шиг өндгөө даран сууна. Хэрэв үүрийг нь эргүүлж тавихгүй бол дахиад л шинэ үүр барина.

	Шувууд өндгөө бас муу мэддэг. Бүргэд, нугас, тахиа нь өндөгтэйгөө төстэй ямар ч хамаагүй зүйлийг дарж мэдэх ажээ. Өндөгнийх нь оронд хийсэн зүйл, жишээлбэл хун шилэн савыг, цахлай чулуу, теннисний бөмбөгийг дарахыг оролддог байна.

	Цэцэрлэгийн зэржигэнийн үүрэн дэх өндгийг дууч хайруулдайн өндгөөр сольжээ. Ингэсний дараа зэржигэнэ дахин нэг өндөг гаргажээ. Энэ өндөг үүрэнд нь байсан бусад өндөгтэй адилгүй байжээ. Зэржигэнэ «сэжигтэй» өндгөө анхааралтай харж байснаа гаргаад хаячихжээ. Зэржигэнэд өөрийн өндөг бусдын юм шиг санагджээ!

	Шувуу ч яах вэ. Үүнээс илүү төгс амьтад үнээ ч бүдүүлгээр дуурайлгаж хийсэн чихмэлээс сая төрсөн үр төлөө заримдаа ялган таньж чаддаггүй болно. (Үнээ хожимдоо тугалаа юутай ч андуурдаггүй болдог!) Энэ талаар британийн амьтан судлагч Фрэнк Лейн бичсэн байна. Үнээнээс тугалыг нь салгажээ. Үнээ тугалгүйдээ тун их гуньж байх шиг байжээ. Түүнийг тайтгаруулахын тулд өвс чихсэн тугалын чихмэл саравчинд нь тавьжээ. Үнээ тайтгарч, бүдүүлэг хийцтэй чихмэлийг долоож эхлэн, түүнийг эхийн сэтгэлээр тийнхүү энхрийлж байтал нь чихмэлийн арьс язарч дотроос нь өвс цувжээ. Тэгэхэд үнээ өвсийг тайван идэж, бүхэл «тугалыг» анзаарахгүй идчихжээ.

	Хархыг хамгийн «ухаантай» мэрэгч гэж тооцдог. Тэдгээрийн «ухаан» нь аль зэрэг болохыг дараах нэгэн инээдэмтэй явдал харуулсан юм. Цагаан харх ноохойгоо засаж байжээ. Торон дотуураа ноохой засахад тохирсон материал хайн ухаан жолоогүй харайж явахдаа урт сүүлээ харжээ. Харх түүнийг даруй зуун ноохой дээрээ аваачиж тавьжээ. Тэгээд дахин эрэлд гарахад сүүл нь чирэгдэн явсан нь мэдээж хэрэг. Харх дахин сүүлээ «олж» ноохойдоо аваачсан байна. Харх арван хоёр удаа дараалан сүүлээ ноохойдоо аваачжээ. Жижиг мөчиртэй төстэй зүйл болох сүүлээ үзэх бүрдээ харх зөн билгээрээ түүнийг зуун авч байжээ.

	Амьтны ертөнцөөс ашгүй бид ухаалаг амьтан олж авах шиг боллоо. Америкт хархтай төстэй неотом гэдэг жижигхэн амьтан амьдардаг. Нэг ч араатан амьтан түүний ноохой руу орохыг зүрхэлдэггүй. Учир нь хурц үзүүртэй зүйл ноохойныхоо амсар лүү харуулан байрлуулсан байдаг ажээ. Неотом ноохойдоо ийнхүү өргөстэй хамгаалалт хийхдээ кактусын өргөсийг тасалж аваад ноохойныхоо ам руу харуулан суулгадаг байна. Энэ бол ухаан биш гэж үү!

	Тэгвэл неотомд кактусын өргөсний оронд хурц үзүүртэй зүйлс, жишээ нь сүлбээр зүү юм уу жижиг хадаас зэргийг тавьж өгье. Эдгээрийг кактусын өргөсний оронд хамгаалах хэрэгсэл болгон хэрэглэж болох байлаа. Гэхдээ харх мэтийн амьтанд ингэх ухаан байхгүй байжээ. Хархны өвөг дээдэс зөвхөн кактусын өргөсийг ашиглаж сурчээ. Тэдэнд сүлбээр зүү ашиглах хэрэг гарч байсангүй. Зөн билэг нь хөтлөөгүй бол неотом ч гэсэн үүнийг хэрэглэж сурахгүй байсан биз.

	Яг энэ үед зальтай махчин скунс гарч ирэхэд неотом хар хурдаараа зугтжээ. Тэр зөн билгээрээ нүх рүүгээ чиглэсэн авч нүх нь их хол байлаа! Неотом эргэж кактусын өргөслөг бутан доор орж нуугдав.

	Хэргийн учир юунд байна вэ? Төсөөлөх огт чадваргүйгээ саяхан харуулсан амьтан яагаад аюул учирсан үед амиа аврах хамгийн ухаалаг замыг сонгож авч байна вэ?

	Амьтдын авир төрхөд энэхүү үл тохирох мэт санагдах зүйлийн учрыг нэрт эрдэмтэн физиологич Иван Петрович Павлов тайлбарласан билээ. Тэрээр дээд зэргийн хөгжилтэй амьтдын үйлдлийг зөвхөн зөн билэг ч удирддаггүй болохыг тогтоожээ. Сээр нуруутан, зарим нэгэн сээр нуруугүй амьтад амьдралынхаа туршлагын үр дүнд олж авсан зуршлаа сайн тогтоож авдаг чадвартай байдаг ажээ. Харх нэгэн удаа өргөстэй бутанд орж махчнаас биеэ санаандгүй аварсан байж магадгүй. Тэгээд иймэрхүү хоргодох байр хайж аврах газар болгодог болжээ. Ингэснээр тухайн амьтны тархинд өргөст бут нь махчин амьтнаас найдвартай хамгаалахад тусалж чадна гэсэн нэгэн болзолт рефлекс маягийн өвөрмөц ой тогтоомж үүсжээ гэж И. П. Павлов тайлбарлажээ.

	Болзолт рефлекс нь байнга өөрчлөгдөн хувьсаж байдаг шинэ орчинд зохицоход амьтанд тусалдаг ажээ. Араатан амьтад азтай болон азгүй явдлаа ой ухаандаа хадгалах замаар хувьсамтгай орчинд зохицож байдаг юм.

	 


Амьдралын сургууль

	 

	Зөн билгийн зэрэгцээгээр сургах нь амьтны авир төрхийн маш чухал хүчин зүйл юм. Сургалтын сонгомол жишээ бол сургуулилах явдал юм. Бид бүгдийн циркт харсан амьтдыг болзолт рефлекс тогтоох замаар сургаж байгаа юм.

	Амьтныг, ялангуяа дээд зэргийн хөгжилтэй амьтдыг сургуулилах замаар гайхалтай үр дүнд хүрч болно.

	...Одоо саажсан Уильям Пауэллийг хачирхалтай сонин асрагч болох капуцин сармагчин Кристл асардаг ажээ! Сэтгэл зүйч Мэри Уиллард энэ сармагчныг зэрлэг амьтны хувьд амаргүй ажилд сургажээ. Онцгой аргаар хийсэн бэлтгэл сургууль бүтэн жил үргэлжилжээ. Дараа нь сармагчныг өвчтөнийд суулгажээ. Тэр өвчтөнд ямар тус хүргэж байсан бэ? Тэгвэл Кристл Пауэллийн дохиогоор ном болон янз бүрийн зүйлийг авчирч өгөн, гэрлийг нь асааж унтраан, хаалга онгойлгох зэргээр олон зүйлийн тусламж үзүүлдэг байжээ. Тэр ч байтугай пянз тоглуулагчийг залгаж пянзнуудыг сольж тоглуулахын хамт өвчтөнийг халбагаар хооллож байжээ!

	Энэ туршилт амжилттай боллоо гэж үзээд Мэри Уиллард ийм сармагчныг сургах ажлаа үргэлжлүүлж байна.

	Өмнөд Америкийн нэгэн ферм дээр сургасан Ала нэртэй нохой толгойт сармагчин маш сайн малчин болжээ.

	Сармагчин эхлээд ямааны хашаанд амьдран ямаатай их ижилсжээ. Ямаан сүрэг бэлчээрт гарахад цуг бэлчдэг байлаа. Тэр, ямаан сүргийг бусад сүрэгтэй нийлэхээс хамгаалж, хэтэрхий тарвал бөөгнөрүүлж, орой болохоор хотлуулдаг байна. Ер нь сайн малч нохой гэж байдаг л даа. Гэхдээ Ала түүнээс хавьгүй илүү байв. Тэрээр ямаа, ишигнүүдийг нэг бүрчлэн мэддэг байжээ. Нэг удаа бэлчээрээс орилсоор иржээ. Тэгсэн чинь хоёр ишгийг бэлчээрт нь гаргалгүй хашаанд нь орхичихсон байжээ. Хэдийгээр сүрэгт нь наян ямаа байсан боловч тэр хоёр ишиг байхгүй байгааг Ала ажиглажээ.

	Нялх ишиг эцэж ядарвал үүрч яваад майлж буй эхийнх нь дэлэн доогуур шургуулж өгдөг байлаа. Хэрэв ишиг нь бүр нялх бол эхийн нь дэлэнд дөхүүлэн хөхүүлдэг ажээ. Ала эндүүрч өөр эхэд ишиг өгнө гэж ер байхгүй. Хэрэв гурван ихэр ишигнээс нэгийг нь нэг ишигтэй өөр ямаанд хөхүүлэх гэж оролдвол Ала түүнийг эхэд нь буцааж өгдөг ажээ. Ишиг сүүгээ бүгдийг нь хөхөөгүй бол ямааны дэлэнг зангируулахгүйн тулд чинэрсэн эсэхийг барилж үзээд өөрөө хөхдөг байна. Үүрэг даалгаврыг биелүүлэх тийм өндөр хариуцлагыг өөр бусад сармагчин байдаг болохыг ажиглажээ. Зарим бич (шимпанзе) өмнө нь тавьсан зорилгыг биелүүлж хүч хүрэхгүй бол сэтгэл санаагаар унаж мэдрэлийн хямралд ордог байна.

	Амьтныг сургах ажилд зөвхөн хүн төдийгүй нас бие гүйцсэн зэрлэг амьтад үр хүүхдээ сургах асуудал ордог. Ийм явдал сармагчнуудын дунд ч байдаг ажээ. Жишээ нь хүн гөрөөс (орангутан) ч ингэж сургадаг байна.

	Амьтны хүрээлэнд төрсөн хүн гөрөөс хүүхдээ 10 хоногийн дараа эхийнхээ үснээс төдийгүй өөр юмнаас бариулж сургажээ. Хүүхэд нь үснээс нь зуураад салахгүй болохоор гар хөлийг нь өөрөөсөө салган торны хөндлөвчөөс бариулж сургах гэж оролджээ. Гэхдээ гурван сартайдаа ч хүүхэд нь ингэж хараахан чадсангүй. Тэгэхээр нь сургах аргаа өөрчлөн хүүхдээ торны шалан дээр орхиж өөрөө дээшээ авирдаг байна. Хүүхэд нь бархиран мөлхөх гэж оролдоход доошоо бууж хуруугаа өгөхөд хүүхэд нь дор нь зуурч авдаг байжээ.

	Ингэхлээр өөрөөсөө холдуулж нэг гараараа барин модон дээгүүр хүүхэдтэйгээ хамт авирч сургадаг. Жижиг хүүхэд нь илүү тогтвортой байхын тулд хүссэн ч, хүсээгүй ч гартаа таарсан юмнаас, юуны өмнө мөчрөөс барьж авдаг.

	Гэрийн тэжээвэр болон зэрлэг амьтдын дунд дуурайх явдал их байдаг. Тагтаа, тахиа, нохой, үхэр, сармагчин зэрэг нь хэдийгээр цатгалан ч гэсэн хажууд нь тэдний төрлийн амьтан идшилж байвал цуг идсээр байдаг. Зөвхөн нэг төрлийн нь амьтад байхад ч төдийгүй, мөн будаа «тоншиж» байгаа юм шиг дүртэй эм тахиархуу дүрс хийгээд тавихад цатгалан тахианууд гэдсээ хагарахыг мэдэхгүй идэж эхэлдэг байна.

	«Хейс хайртай мичдээ «намайг дуурай» гэж тушаагаад нүүрийнхээ янз бүрийн хөдөлгөөнийг хийлгэж сургажээ. Үүнийг бич тухайн насны хүүхдээс дутах юмгүй дуурайж байжээ» (Реми Шовен).

	Англид хөх бух сүү түгээдэг хүмүүсийн үйлчлүүлэгчдийнхээ үүдэн дээр тавьсан сүүтэй шилэн савны бөглөөг хошуугаараа цоолон цөцгийг «хулгайлан» идэж сурсан сонин явдал гарчээ. Мэдээж, зарим хөх бух үүнийг «турших маягаар» сурч, бусад нь дуурайж дагалдах замаар сурсан биз ээ. 

	Үүнээс гадна удалгүй ийм хулгай Англиас гадагшилж Францад дэлгэрчээ. Английн хөх бух Ла Маншийн хоолойгоор дамжин нисэж Францын шувуудыг сүүний бөглөөг цоолон цөцгийг нь амтархан идэхэд сургасан гэсэн таамаглал гарчээ.

	Саяхнаас Японы хар самжийн гайхамшигт байдал мэдэгдсэн. «1953 оны намар Имо хэмээх нэртэй жил зургаан сартай эмэгчин хар самж элснээс батат (амтлаг төмс) олжээ. Эмэгчин хар самж ердөө л тохиолдлоор түүнийг усанд дүрээд савраараа элсийг нь арилгасан байна» (М. Каваи).

	Ийнхүү бяцхан Имо Осима арлын сармагчнуудын алдаршсан ер бусын заншлын үндэс суурийг тавьжээ.

	Имо амтлаг төмс, ус хоёроор юу хийж байгааг сарын дараа харсан өөр нэг эмэгчин хар самж шууд л энэ соёлтой аргыг сурчээ. Дөрвөн сарын дараа Имогийн эх нь үүнийг сурчээ. Аажмаар Имогийн нээсэн аргыг үе тэнгийнхэн, дүү сармагчнууд нь тусган авч дөрвөн жилийн дараа 15 сармагчин амтлаг төмсийг угааж сурчээ. Эдгээрийн олонх нь нэгээс гурван настай байжээ. Таваас долоон настай зарим эмэгчин сармагчин энэхүү шинэ заншлыг залуу сармагчнаасаа сурчээ. Харин эрэгчин сармагчнуудаас хэн ч юу ч сурсангүй! Гэхдээ тэд юмсыг муу тусгаж авдгаасаа биш, харин Имо болон түүнийг хүрээлэн байгаа хэсгээс зиндааны хувьд өөр байсан учир Имо, түүний найз нөхөд, эгч дүү нартай ойртож хавирдаггүй байснаас болжээ.

	Дараа нь эхчүүд нь хүүхдүүдээсээ амтлаг төмсийг угаах аргыг сурч, энэ аргыг нээснээс хойш төрүүлсэн үр удамдаа үүнийг сургадаг болжээ. 1962 онд Имогийн амьдардаг сүргийн 59 сармагчнаас 42 сармагчин амтлаг төмсийг идэхийнхээ өмнө угааж сурчээ. 1953 оны (энэ аргыг гаргасан оны) үед нас бие гүйцээд байсан хөгшин эрэгчин, эмэгчин сармагчнууд л залуучуудтай төдий л холбоогүй байсан тул энэхүү шинэ заншилд суралцаагүй байна. Гэхдээ өсөж том болж буй залуу эмэгчин сармагчнууд үр хүүхдэдээ амьдралынх нь анхны өдрөөс эхлэн амтлаг төмсийг угаалгаж сургажээ.

	«Сүүлд нь сармагчнууд амтлаг төмсийг голын цэнгэг төдийгүй далайн усанд угааж сурчээ. Магадгүй жаахан давслаг учраас амттай ч байсан байж болох юм. Би эхлээд хэсэг сармагчныг албаар сургаж, бусад нь миний тусламжгүйгээр үүнийг сурч авсан өөр нэгэн уламжлалыг ажигласан билээ. Би хэдэн сармагчныг газрын самраар дурыг нь татаж усанд оруулж сургасан агаад гурван жилийн дараа хүүхэд, залуу сармагчнууд нь цөмөөрөө усанд биеэ угааж, сэлж, тэр ч байтугай шумбаж явдаг байнгын зуршилтай болсныг мэдэж билээ. Тэдэнд зориулан элсэн дээгүүр цацсан буудайн үрийг тэд усанд угааж сурав. Эхлээд элснээс үр тариа нэг бүрийг тэвчээртэйгээр ялгаж байв. Сүүлд нь элстэй нь бүгдийг нь хаман усанд хийнэ. Элс нь усны ёроолд тунаж, хөнгөн үр нь хөвнө. Усны гадаргаар үр тариаг нь хаман авч идэх л үлдэнэ. Дашрамд хэлэхэд энэ аргыг ч Имо нээсэн юм. Үүнээс үзэхэд сармагчнууд авьяас чадвараараа их ялгагддаг. Шинийг  санаачлагч Имогийн төрөл төрөгсдийн олонх нь дээрх аргыг сурсан байхад Нами сармагчны үр удмаас цөөнх нь сурчээ» (М. Каваи).

	Тэр ч байтугай өөрийн эрхгүй дуурайж сурдаг ажээ. Жишээ нь зуны эхээр төөлүүрүүд гарч ирэнгүүт цөөхөн шувууд тэдгээрийг иддэг. Гэтэл амьтны ааш зан судлагч Нико Тинберген, бүх шувуу төөлүүрийг олж илрүүлэн идэж болоход бүрэн итгэснийхээ дараа тэднийг барихад өөрийн бүлийг «албадан» сургадгийг тогтоожээ.

	Элсний аммофил хэдгэнэ авгалдайгаа мөн нэгэн адил төөлүүрээр хооллодог ажээ. Аммофил хэдгэнэ бусад хэдгэнийн адил олноороо амьдардаггүй. Хувь заяаныхаа хувиралтай тэмцэж гав ганцаараа амьдардаг.

	Аммофил, барьсан төөлүүрийнхээ мэдрэлийн төвийг хатгуураараа хатган саажуулж, элсэнд ухаж хийсэн үүрэндээ чирч авчирдаг. Тэгээд төөлүүрийн бие дээр өндгөө орхидог. Төөлүүрээ сайн далдалж хадгалдаг учраас ялзарч мууддаггүй байна. Дараа нь хэдгэнэ үүрээ элсээр дардаг. Тэгээд эрүүгээрээ жижигхэн чулуу авч үүрээ тэгшлэн дараад элсээр нямбайлан чигжихдээ үүрэнд орох нүхийг хамгийн хянуур өлөн нүд ч ажиглах аргагүй болгодог.

	Өөр бусад аммофил хэдгэнүүд эрүүгээрээ модны өөдөс авч дээрээс нь хэд хэд дахин авч тавин газрыг чигждэг.

	Аммофил нь Европт ч, Америкт ч амьдардаг. Гэхдээ хамгийн сонирхолтой нь Америкт амьдардаг зүйл нь «зэвсгийг» илүү сайн эзэмшсэн байдаг бол европын аммофил хэдгэнэ элсээр дарсан үүрээ тэр бүр дандаа чулуугаар чигждэггүй ажээ.

	Тэнгисийн үхэр халиу буюу далайн дорго ЗХУ-ын Командорын, Америкийн Алеутын арлуудад амьдардаг. Далайн дорго «зэвсэг» болох чулууг дөш болгон маш сайн эзэмшсэн байдаг. Далайн дорго нь идшинд явахын өмнө эргээс юм уу, эсвэл тэнгисийн ёроолоос чулуу шилж сонгож аваад сугандаа хавчуулдаг. Ингэж зэвсэглээд тэнгисийн гүн рүү шумбаж ордог. Нэг савраар дун юм уу далайн зараа барьж аваад өвөр лүүгээ хийж байгаа юм шиг чулуу хавчуулсан суга руугаа хийчихдэг.

	Замдаа олзоо алдчихгүйн тулд савраа бие рүүгээ сайн шахаад далайн хөвөөн дээр гарч ирээд зоогоо хүртдэг байна. Бас тэгээд далайн дорго нь эрэг рүү яардаггүй бөгөөд тэнгист зоог барьдаг заншилтай ажээ. Нуруугаараа хэвтээд цээжин дээрээ чулуугаа «хоолны ширээ» болгон засаж тавиад далайн зараа, дунг нэг нэгээр нь суганаасаа гаргаж чулуунд хагалан яаралгүйхэн иддэг. Тэнгисийн долгион зөөлөн бүүвэйлж, гэрэлт нар ээх нь юутай таатай вэ!

	Зарим эрдэмтдийн үзэж байгаагаар зэвсэг хэрэглэх нь сургалтын онцгой хэлбэр юм. Инсайт гэдэг нь зэрлэг амьтан урьдаас сорьж, алдаж эндэхгүйгээр гэнэт зохицох авиртай болж байгальд юм уу туршилтын явцад гарсан бэрхшээлийг шууд зөв шийдвэр гаргаж давахыг хэлдэг билээ.

	Аммофилийн чулуутай ажилладаг аргыг хэдгэнийн энэ зүйлийн бүх төлөөлөгчид адилхан эзэмшиж чадсан учир инсайт биш байж болох юм. Гэхдээ Африкийн дэлт бүргэд тэмээн хяруулын өндгийг чулуугаар цохиж хагалахыг сурсан нь жинхэнэ инсайт юм. Энэхүү чадвар нь энэ зүйлийн бүх төлөөлөгчдөд заяагаагүй ажээ. Дэлт бүргэд дэлхийн хамгийн том шувууны өндгийг хошуугаараа хагалах гээд аргаа барсан үедээ чулуу авчран цохисноор энэ аргыг гэнэт олжээ. Өндөг хагарч дотор нь байсан юм гоожжээ. Энэхүү овсгоотой дэлт бүргэд цаашдаа дээрх үйлдлийг үргэлжлүүлжээ. Энэ явдлыг харсан бусад шувууд уг аргыг тусгаж авсан бололтой. Бүр алс холын, жишээ нь Азийн дэлт бүргэдэд эл нээлт хүрээгүй юм.

	Далайн доргоны чулуу хэрэглэх чадварын хөгжил ч ийм замаар хөгжсөн байх аа.

	Амьтны аймгийн бидний цусан төрлийн сармагчны доор өгүүлэх гайхмаар зан авир нь инсайт юм.

	Америкийн хүн дүрст сармагчныг судлах хүрээлэнгийнхэн хальсанд ийм явдлыг буулгаж авчээ. Мичний (шимпанзе) нярай хүүхэд амьсгалахгүй байжээ. Тэгэхэд эх нь түүнийг газарт хэвтүүлэн амыг нь нээгээд хэлийг нь хуруугаараа татаад ам руу нь үлээж хиймэл амьсгал хийжээ. Удаан үргэлжлүүлэн хийсний үр дүнд хүүхэд нь амилжээ.

	Хэдэн жилийн өмнө эрэгчин хүн гөрөөс (орангутан) хүүхдээ мөн ийм аргаар аварч байжээ.

	 


Хачирхалтай шунал

	 

	«Энэ газар нутгийн хувьд шөнийн ердийн нэг сүртэй найрал хөгжим ч биш, харин ямар нэг хачин хүрхрээн үе үе хавиралдах, миа миа гэж орилох дуу сонстох нь найр наадамд халсан архичид буцах замдаа хэрэлдэж маргаж байх мэт ажгуу» гэж урьд Африк даяар нэрд гарсан анчин Жон Питмен бичжээ. Тэрээр шилэн савтай... бамбайн ханд «уугаад хөлчүүрсэн» арслангийн тухай бичжээ.

	Арсланд бамбайн ханд уулгаж болно хэмээн хамт гөрөөлдөг андтайгаа Питмен мөрий тавьжээ. Муурын дурыг татдаг эл шингэнийг шилэнд хийж сулхан бөглөөд үдэш саглагар баобаб модны доор тавьжээ. Шөнө арслангууд ирээд шилийг нь онгойлгон согттолоо уужээ. Түдэлгүй тэр буурьтай амьтдаас гарна гэж хэн ч бодохооргүй ааш зан гарчээ.

	Арслангууд санаанд оромгүйгээр хүрхрэн хөдөлгөөн ихтэй муурын зулзага шиг гүйж харайж байжээ. Тэд зууралдан зулгаалдаж, хөлбөрөн гулгаж хоосон шил рүү ухас ухасхийж байв. Мөн баобаб модон дээр гарахыг оролдон үсчиж, мөчир дээр амьсгаа хураан сууж, амь дүйсэн ажил хийсэндээ харамсаж, мөрийцсөн хоёрыг багагүй айлгажээ.

	Энэ яриа анчдын давсалсан яриатай их төстэй байгаа учраас итгэмээргүй юм. Арслан бамбайн ханд уудаг тухай яриа дахиж сонсоогүй, уншаа ч үгүй билээ. Гэвч гэрийн тэжээмэл сэгсгэр хонгорхон араатан болох ердийн муур бамбайнд «согтчихдог» шүү дээ. Муур эмийн дотроос бамбайг ухаж төнхөж олоод шалан дээгүүр өнхрүүлж асгарсан дуслыг нь шуналтай гэгч нь долоодгийг хүн бүр мэднэ.

	Чухам юунаас болж ингэж дур хүслийг нь татдагийг хэн мэдэх билээ. Ердийн эм шиг эм бөгөөд хэнийг ч ингэж «согтоодоггүй» ажээ.

	 

	Баавгайд сонгино өгчих, тэгвэл олон сонин зүйл үзэх болно гэж чехийн амьтан судлагч Зденек Веселовский шоглоомоор зөвлөжээ.

	Юу ч болсон өгөөд харъя л даа.

	Баавгай түүнийг үнэртээд баярласандаа нүд нь гялалзана. Хоёр савартаа сонгино хавчаад хошуугаа хичээнгүйлж үрнэ. Бүх сонгиныг бяцалчихав.

	Тэгээд сонгиноо хаячихаад дээгүүр нь өнхөрч эхлэх нь тэр. Босож суугаад эргэн тойрноо харснаа сонгиноор дахин хошуугаа үрж эхэллээ. Нүднээс нь нулимс гоожин найтаалгаж байсан боловч мань майга бор сонгиноос салахыг хүссэнгүй.

	 

	Зөвлөлтийн өмнөд нутагт том биетэй эвэрт буга цох байдаг. Үнэндээ л «эвэр» нь бугынх шиг!

	Энэ цох царсны шүүсэнд их дуртай. Түүний улмаас гоожих шүүсэн дээр цангасан мал шиг овоордог. Заримдаа хэдэн арваараа нисэж ирээд шүүсийг уугаад зодолдохыг нь яана. Яг буга шиг «мөргөлддөг» гээч.

	Энэхүү тулалдааны эцэст хамгийн хүчтэй нь амтат «булгийн» дэргэд үлддэг байна. Удалгүй бусад өрсөлдөгчид нь эргэж ирэхэд түрүүчийн дийлсэн нь тулалдаанд орно.

	Эвэрт цохны хувьд, царсны шүүс хүч чадал сэлбэх төдийгүй хоол тэжээл нь болдог ажээ. Тэгэхээр цохны дур юунд татагдах нь илэрхий боловч бүх хэрэг үүгээр төгсдөггүй билээ. Зарим шавж судлагчид нас бие гүйцсэн буга цохонд ийм тэжээл шаардлагагүй гэж үздэг. Буга цохны хувьд царсны шүүс «согтууруулах ундаа» юм.

	 

	Шоргоолжны цох (ломехуз) нь шоргоолжны бутны байнгын зочин ажээ.

	Шоргоолж цохыг үзмэгц үндсэн үүргээ мартдаг.

	Судлагчид анх ойн улаан шоргоолжны үүрийг малтахдаа маш хачин гайхамшигтай цох олжээ. Тэр нь том биш (уртаараа 5—6 мм), улаан шаргал-хүрэн өнгөтэй, урд далавч нь гялалзсан, богинохон. Хэвлийгээ өргөж шоргоолжнуудыг ааш маягаараа илт дуурайн тэдний дунд гавшгай хөнгөн гүйнэ. Шоргоолжтой учрангуут сахлаараа ороолгоно. Шоргоолж хэчнээн их яарч байсан ч тэр дороо зогсож хоолоо гулгин гаргаж «гуйлгачныг» хооллодог.

	Харин шоргоолж цохыг гүйцэн очиж түүнийг хөөн сахлаараа гижигдэхэд цох шоргоолжоо хооллоно!

	Ийм цохнуудыг ломехуз-шоргоолжны цох гэж нэрлэжээ. Тэдгээр нь шоргоолжны үүрнээс өөр хаана ч байдаггүй ажээ.

	Эцэст нь хиймэл үүр засаж шоргоолжны байранд болж буй бүх юмыг шилэн хананы цаанаас ажиглан байгаль судлаачид хачин гайхалтай зүйлийг олж ажиглажээ.

	Шоргоолжнууд цох руу ээлж дараагаар гүйн очиж түүний хэвлийн хажуугаас гарсан нарийхан үсийг татлан, дамжин урсах ямар нэгэн шингэн дуслыг долоож байжээ. Заримдаа шоргоолжнууд цохыг тойрон бөөгнөрч бие биеэ түлхэн хүсэл болсон үсэнд түрүүлэн хүрч хүслээ хангахаар өрсөлдөцгөөнө.

	Шоргоолжнууд ломехузын авгалдайг үр төлийнхөө нэгэн адил асран арчилдаг байна. Харин ломехузын авгалдайнууд шоргоолжны өндгийг сордог тийм «шүтээн бузарлалыг» судлаачид ажиглан мэдэцгээжээ.

	Цох ч өөрөө тэдгээрийг иддэг. Гэтэл шоргоолжнууд энэ үед... «өргөмөл хүүхдүүдийнхээ эргэн тойронд эл дээрэмдлэгийг тайван ажиглаж байдаг. Тэднийг бүр амнаасаа хооллож байдаг аж. Ломехузын авгалдайнууд шоргоолжноос сурсан зангаараа толгойгоо ийш тийш нь хөдөлгөж хоол нэхэнгүүт асрагч эхүүд нь ямар ч сануулгагүйгээр шууд түүн рүү гүйлдэн хүсэлтийг нь биелүүлдэг» гэж байгаль судлагч Эрих Васман харсан зүйлээ гайхан бичжээ.

	Хүчтэй дайсан довтолж аюул учирсан үед шоргоолж эхлээд цохны авгалдайг авраад, дараа нь өөрийнхийгөө авардаг ажээ.

	«Шоргоолжны энэхүү өглөгч зан нь хязгааргүй юм. Тэд эмэгчин шоргоолжны өндөглөсөн өндгөөр ломехузын авгалдайг хооллоод зогсохгүй, өөрийн авгалдайн хоолыг ч булаан авч өгдөг.

	Тэд ганц хундага архинаас болж хүүхдээ сүүгүй  хоцроодог архичинтай төстэй» гэж Халифман өгүүлжээ.

	Шоргоолж энэхүү хэт санаа тавьдгаараа хүүхэлдэй болсон цохыг устгачихдаг нь бас сайн хэрэг бөгөөд өөрсдийг нь аврах хачин гаж зүйл юм. Ломехуз цохны авгалдай хүүхэлдэй болоход нь шоргоолжны өндөг гэж нэрлэж дадсан хүүхэлдэйнүүдтэйгээ цуг нэг газарт тавьдаг. Шоргоолжнууд нь тохирох чийглэг, дулааныг хайж хүүхэлдэйнүүдээ нэг газраас нөгөө газарт, нэг давхраас өөр давхарт байнга шилжүүлэн зөөдөг байна. Шоргоолжны өндөг маш зузаан бүрхүүлээр бүрхэгдсэн байдаг учир шилжүүлж зөөхийг сайн даадаг. Харин ломехузыг ороосон аалзны тор шиг зүйл нарийхан, хэврэг учир зөөгч шоргоолжны эрүүнд амархан урагдаж олон хүүхэлдэй үхдэг. Ийм ч учраас цох нь шоргоолжны үүрэнд цөөхөн байдаг ажээ. Гэхдээ заримдаа ломехуз байх ёстой хэмжээнээсээ илүү олшрон, шоргоолжнууд үр удмаа бодохгүй ломехузын үр удмыг хичээнгүйлэн тэжээх ч удаа бий. Тэжээл сайн өгч сайн асарсны үр дүнд удам өгөх эмэгчин шоргоолж гарах ёстой авгалдайнууд нь өлсөж туйлдан хөгжлөөр дорой хагас эмэгчин — хагас ажилчин шоргоолж болж «ажлын хувцастай хатан хаан» гэгдэх тал гардаг. Тэдгээр нь зочломтгой зангаасаа болж хоолоо ч олж идэж чадахгүй, үр төл ч өгөхгүй байсаар үхэж үрэгддэг ажээ.

	Одоо шоргоолжны цох шоргоолжнуудыг өөртөө юугаар их татдаг тухай ярья.

	Шинжлэх ухаанд трихом гэж нэрлэдэг шар хялгасан үс ломехузын хэвлийн хажуу талаар нэгдүгээр сегментийн орчим ургадаг. Шоргоолжны зочдын олонход ийм шар юм уу улаавтар шар хялгас байдаг билээ. Эдгээр шар хялгас биеийнх нь янз бүрийн хэсэгт байрласан байдаг. Жишээ нь нугын шар шоргоолжны (хазахад нь өвддөг) үүрэнд амьдардаг сохор цохны шар хялгасан багц урд далавчны гаднах өнцөгт ил байдаг. Зарим нэгэн цохны сахалд ч ургадаг.

	Шар хялгасны доор байдаг арьсны булчирхай, өөхлөг эдээс шүүрэл хэмээгч анхилуун үнэртэй, агаарт амархан тархдаг шингэн гаргадаг. Химийн бүтцээрээ эфиртэй их төстэй бололтой. Түүний хойноос л шоргоолжнууд хөөцөлддөг ажээ.

	 

	Хөөндэй, тодол, ятга шаазгай, гялаан омруут, тогойлон бялзуухай, турлааг, шаазгай, хөхөлт хөх, тоть... зэрэг янз бүрийн шувууд (зарим эрдэмтдийн бодлоор бол ер нь усанд сэлдэггүй бараг бүх шувууд) шоргоолжийг үл ойлгогдох ямар нэгэн зорилгоор ашигладгийг хуримтлуулсан олон баримт нотолж байна. Шувууд шоргоолжнуудын үүрийг эвдэн барьж өд сөд рүүгээ хийчихдэг ажээ. Заримдаа шоргоолжнуудыг далавчин доороо хийдэг бөгөөд хааяа шоргоолжнуудаар өд сөдөө үрдэг.

	Шоргоолжийг торддог шувуу болгоны энэхүү үйлдэл бараг бүгд адилавтар юм. «Шоргоолжийг хошууныхаа үзүүрээр барьж авдаг. Шувуу нүдээ хагас аньж, далавчаа дэлгэн үзүүрийг нь бараг хошуутайгаа нэг түвшинд аваачин газар шүргэтэл шахам дэлгэнэ. Сүүлээ хүчтэй нумлан хэвлийнхээ доогуур хийдэг. Заримдаа хөлөөрөө сүүлэн дээрээ гишгэн нуруугаараа юм уу эсвэл хажуугаараа унадаг. Энэ бүхэн нь шувууны ердийн зан үйлтэй ямар ч төсгүй хачин сонин бөгөөд түүнийг хараад инээхээс аргагүй байдаг» гэж канадын шувуу судлагч Т. Айвар бичсэн бий.

	Шувуу, шоргоолжийг өөрийнхөө зөн билгээрээ л торддог. Үүнийг шавж хорхой хараагүй залуу шувуудын шоргоолжтой харилцах харилцаа батална. Дөнгөж нисэж сурч буй тодлын дэгдээхэй шоргоолжийг харангуут нэг нэгээр нь барьж аваад өд сөд рүүгээ хийдэг.

	Залуу гялаан омруут ч яг ингэдэг.

	Шоргоолж байхгүй үед хүчил агуулсан бусад шавж юм уу ургамлаар түүнийг орлуулдаг ажээ. Тэжээвэр тодол өд сөдөндөө хэсэг нимбэг түрхэн цуутай шанцай, тэр ч байтугай аягатай шар айрагт орохыг оролдож байжээ. Тэжээвэр янга шаазгай амтат жүржийн шүүсэнд дуртай сэлж шумбаж байжээ. Эзэн нь амтат жүржийг цэвэрлэхэд тэр ойрхон нисэж ирж үсэрсэн шүүсийг нь далавчаараа тосон авч байв.

	Тэжээвэр шаазгай өдөр бүрийн «түрхлэгээ» шоргоолж, тамхи хоёрын холимгоор бэлтгэж байжээ. Хошуугаа цэцэрлэг доторх шоргоолжоор дүүргээд гаансаар тамхи татах дуртай эзнийхээ мөрөн дээр ирж суун шоргоолжтой хошуугаа тамхины үнс рүү дүрээд дараа нь энэ сонин «тосоо» далавчиндаа түрхэнэ.

	Нэрт шувуу судлагч Оскар Хейнрот шаазгай тамхины ишээр өдөө хэрхэн арчин цэвэрлэж байсныг харжээ.

	Шувууны шоргоолж сонирхдог энэхүү хачин зүйлийг байгаль судлагч нараас анх ажигласан Фрэнк Лейн шоргоолж байхгүй үед «үнэртний оронд» цох, бяцхан хавч, гурилын өт, бясаа, далдууны холтос, янз бүрийн жимс, алим, хушганы хальс, түүдгийн утаа, тэр ч байтугай нафталиныг ашигладаг болохыг олж мэджээ.

	Шувуудын арчиж үрэхдээ ашиглаж буй бүх бодис нь хүчил юм уу эхүүн бодис байдаг. Энэ байдал нь дээрх үйлдлийн бүх утга учрыг тайлбарлан өгч байгаа юм.

	Шоргоолж болон түүнийг орлогч зүйлийг өдөн доороо байрласан шимэгчдийн эсрэг тэмцэх ариутгалын зүйл болгон хэрэглэдэг бололтой. Шоргоолжны хүчил, түүнтэй төстэй хүчиллэг ба эхүүн бодис нь шувууны өд сөднөөс шимэгчдийг хөөн зайлуулахад тусалдаг нэг маягийн ДДТ болдог байна.

	Мөн шоргоолжны хүчил нь мөчний үрэвсэлд шоргоолжны спирт эрүүлжүүлэх үйлчилгээ үзүүлдэг шиг нөлөөтэй байж болох юм. Хэрлэг өвчтэй хүн үүнийг сайн мэднэ.

	Шувууны шоргоолжтой харилцдаг нарийн төвөгтэй арга ажиллагааны утга нь зарааны исгэлэн амттанд дурладаг хачирхалтай сонирхлыг тайлбарлаж өгдөг. Бүр эртний Ромын байгаль судлагч Ахмад Плиний зараа өргөсөндөө алим хатгаж үүрэндээ зөөн аваачиж өвлийн нөөцөө бэлддэг тухай бичсэн байдаг.

	Зараа хүмүүст оньсого таалгадаг юм. Зараа сайн мэддэг (эсвэл мэддэг гэж үздэг) амьтан судлагчид зараанд алим ямар ч хэрэггүй, түүнийг иддэггүй, зараа бол шавж тэжээлтэн. Гэвч тэр цох, дун, өт, мэлхий, тэр ч байтугай бах гүрвэл, ангаахай, үүрэндээ орхисон ангаахай, хулганын гөлчгий, загалмайт могой мэтэд зараа дурладаг. Харин алим чухам ямар хэрэгтэй юм бэ? гэж ярьдаг.

	Гэвч амьтан судлагчдын хэсэг нь зараа унасан жимсэн дээгүүр өнхрөн өргөсөндөө хатган аль нэг тийшээ зөөж явааг нүдээрээ харсанд итгүүлэхийг оролддог.

	Амьтад бол яаж ч бодсон гармааргүй тийм ааш зарим үед гаргадаг. Зарааны энэхүү хачирхалтай аашинд бидэнд ойлгомжгүй ямар нэгэн утга учиртай зүйл байгаа юм биш биз.

	Зараа алим нөөцөлсөн тухай домгийг шинжлэх ухааны хувьд үгүйсгэх ямар үндэс байна вэ? Нэгдүгээрт, зараа шавж хоолтон учир ургамлаар хооллодоггүй, хоёрдугаарт, өвөл түүнд ямар ч хүнс нөөцлөх шаардлага байдаггүй. Өвөл зараа баавгай юм уу дорго шиг ичдэг. Гуравдугаарт, зарааг бөөрөнхий болгодог нурууны булчин нь өнхрөн явахад зохицолдоогүй юм. Харин ямар нэгэн эсрэг баталгаа байна уу? Зараа шавж тэжээлтэн, махан хоолт амьтан гэдгээр хязгаарлагддаг гэж үү? Энэ асуудлыг зуун жилийн өмнө британийн амьтан судлалын нэгэн сэтгүүлд хэдэн дугаар дараалан шүүн хэлэлцжээ. Зараа заримдаа алим болон бусад жимсээр хооллохоос буцдаггүйг баталсан өгүүлэл ч нийтлэгдэж байжээ. Ялангуяа залуу зараанууд ингэдэг ажээ. Амтанд нь аргагүй орсон учир хүний эрхэнд байгаа зарааны дур сонирхол тодорхой хэмжээгээр өөрчлөгдөж (чанасан төмс, цагаан будаа, лийр, самар, чавга, наран цэцгийн үр, тэр ч байтугай амтат шоколад, чунз!) зарим нэгэн ургамлан хоолноос татгалздаггүй болдог байна. Эдүгээ зараа ойд «ургамлын амтат үрийг» дуртай сонирхон иддэгийг нэгэнт баталжээ.

	Одоо л исгэлэн алимыг сонирхдог зарааны хачирхалтай дур хүслийн тухай элдэв янзын ярианы оньсогыг тайлж, энэхүү домгийн эсрэг туйлбартай тэмцэгчид ч хүртэл хүлээн зөвшөөрөх тайлбар гарч ирж болох юм.

	Зараа янз бүрийн төрлийн хүчиллэг, эхүүн бодис, бүтээгдэхүүнд тодорхой хэмжээгээр дуртай байдгийг ажиглажээ. Зараа жишээ нь дутуу татсан тамхийг үсэндээ хатгах дуртай, бас кофены үрийг авахыг оролддог байна. Түүнд үнэртэй ус, кофе их тааламжтай санагддаг бололтой. Зараа юу ч гэсэн ийм үнэртэй орчинд өөрийгөө ариутгаж байгаа мэт үсээ арзайлгадаг. Чухам үүгээр оньсогыг тайлж болох юм гэж үү!

	 

	Зарим нэгэн амьтад өөрт нь хамаатай юм уу эсвэл хамаагүй, тэгэхдээ том хэмжээний тод гялалзсан зүйлсийг сонирхох хандлагатай нь тодорхой билээ. Амьтны ааш зан судлагчдынхаар энэхүү «хэт хэвийн» сонирхол нь амьд мэнд гарч үр удмаа өсгөн бойжуулахад нь голдуу ашиггүй юм уу хортой нөлөө үзүүлдэг ажээ.

	Амьтдын ааш зан судлагч нэрт эрдэмтэн Нико Тинберген маш сонин туршлагуудыг хийжээ. Тэр бээр шаазгайлаг хөгчүүг эхэлж судалжээ.

	Энэхүү шувуу дандаа гурван өндөг өндөглөдөг. Дэргэд нь өөр үүр засаж, таван өндөг тавихад эл эмэгчин шувуу үүрээсээ зайлан таван өндөгтэй үүрэнд очжээ.

	Тэгэхдээ эл үүрээсээ илүү том өндөгтэй мөнгөлөг цахлайн үүрийг илүүд үзэж тэнд шилжин тэдний өндгийг дарж «гэрээ» мартчихжээ. Дараа нь цахлайн өндгийг мартаж, түүнээс хэмжээгээр хоёр дахин том биетэй, өөрөөсөө том, дээр нь арай ядан тэнцэж суух тийм өндөг рүү тэмүүлжээ.

	Хиазит цагаан сүвээт туршлагын үед шаазгайлаг хөгчүүгийн хачин сонирхлыг давтаж, өндгөө орхиж шаазгайлаг хөгчүүний илүү том өндгөн дээр тогтож суух гэж хүч гаргаж байжээ. Тэр ч байтугай өд сөдөө сэгсийлгэн хууль ёсны эздийг нь аймшиггүйгээр хөөж байжээ.

	Олон амьтан гялалзсан зүйлд дурладаг бөгөөд тэр нь бидэнд ойлгомжгүй байгаа юм. Алагтуу, шаазгай, ятга шаазгай, турлааг, зарим шүр бялзуухай, толбот болжмор, мөн сармагчин, модны үхэр хулгана зэрэг зарим амьтан,  шувууд, цаг, бугуйвч, мөнгөн халбага, алтан зоос, толины хагархай мэт элдэв гялалзсан юмсыг хулгайлж үүр ноохойдоо юм уу далд газарт нуудаг ажээ.

	«Баруунд гялалзсан зоосоор үйлчилгээ хийдэг болсон тэр үед профессор У. Ф. Дин унтахынхаа өмнө бүрх малгай дотор тус бүр хорин доллартой тэнцэх гурван алтан зоос, алтан хүрээтэй нүдний шилээ хийгээд унтжээ... Энэ явдал түүний Уолтер Фрайтай цуг Секвой-Нейшил хүрээлэнд ажлаар очих үед болжээ. Өглөө боссон чинь мөнгө, нүдний шил нь байсангүй, харин адууны хомоолын хэлтэрхий л байжээ.

	Профессор Фрайг тоглоом тохуу хийж нуулаа гэсэн боловч тэрээр огт хүлээгээгүй байна... Тэдний хооронд түнжин хагарч эхэлжээ. Маргааш орой нь майхандаа буцаж ирээд сэрээг нь чирч яваа модны үхэр хулганыг харжээ. Энэ явдал уг амьтны үүр хаана байгааг мөрдөж олох шалтаг болж, удалгүй үүрийг нь олж, алдсан үнэт эрдэнэсээ олж авчээ!» (Салли Кэрригер).

	 

	ЗХУ-д зургаадугаар сард бор хүрэн өнгөтэй, урд далавчин дээрээ хоёр нүдхэнтэй ямба модны эрвээхэй нисэж эхэлдэг. Тэд цэцгийг тойрон эргэлдэж шүүсийг нь сордог байна.

	Эрэгчин эрвээхэй цадчихаад зугаацахаар шийджээ. Тэгээд газар дээр ямар нэгэн төвгөр зүйл дээр суун тэвчээртэй хүлээнэ. Эмэгчнээ эргүүлэхээр хүлээнэ, хүлээх хүлээхдээ удаан хүлээнэ. Тэгснээ тэвчээр нь барагдан нисэж буй шувуу, тэр ч байтугай унаж буй навчны хойноос гэнэт махран хөөцөлдөнө. Заримдаа сүүдэртэйгээ ч хөөцөлддөг байна!

	Энэ үед эмэгчин эрвээхийг нь дуурайлгасан цаасан загвараар анхаарлыг нь амархан татдаг ажээ. Загвар нь хэчнээн хар болох тутам улам их татагддагийг олж тогтоожээ. Хар загвар сонирхлыг нь улам бүр хөдөлгөдөг ажээ.

	Загварын хэмжээг өөрчилж томсгох тутам эрэгчин эрвээхийн дур сонирхол улам ихсэж тааламжтай болдог бололтой. Эмэгчин эрвээхэйнээс дөрөв дахин том загвар дур сонирхлыг бүр их татаж байжээ.

	Түүний том эмэгчин эрвээхийг сонирхох сонирхол нь одоохондоо амьтан судлагчдын хувьд оньсого төдий байна.

	 

	Олонх бүргэд, сар шувуу үүрээ шилмүүст юм уу навчит модны ногоон мөчрөөр чимэглэсэн байдаг нь нууцлан далдлалт арай биш гэж үздэг. Тэгээд юу юм бэ?

	Хуримын ёслол ч байж болох юм. Чимэг ногоо бол нийлсэн хоёр шувууг үүрээ засах хүслийг нь дэмжин тэтгэсэн дурсамжийн бэлгэдэл, баяр хүргэсэн тэмдэг ч байж болох юм. Хэрэв бор бүргэд-ойн шувууд ойр хавьд нь мод байхгүй нүцгэн уулс, талд үүрээ засах шаардлага гарвал алсхан газар нисэж очоод нарсны мөчир авчран үүрэндээ хатгадаг.

	Ой, ногоон мөчрийн тухай аль хэдийнээ мартсан тал хээрийн бүргэд түүний хойноос нисдэггүй. Судлагчдын ярьдгаар чухам энд амьтны авир занд «орлуулах урвал» бий болж «хуримын» мөчрийг хээр талд амархан олдох зүйлээр орлуулдаг байна.

	«Ногоон бүсний гадна цөл юм уу цөлөрхөг газрын шувууд тэндхийн өвс ногоо ургахаас өмнө үүрээ засахад хүрвэл «ногоон зүйлийг орлож» болох яс, даавуу, амьтны хатсан ялгадас гэх мэтийн зүйлийг авчирч засдаг ажээ» (амьтан судлагч Вольфганг Фишер).

	 


Гойд зан төрх

	 

	Грунион буюу лаурестес түрсээ эргийн чийглэг элсэнд шахдаг маш сонин загас юм. Тэр ч байтугай грунионы хэзээ, хаана түрсээ шахахыг сонинд бичиж, радиогоор зарладаг байна. Жишээ нь «маргааш шөнө дундын үед грунион довтолгон ирнэ» гэх мэт зарлах нь бий.

	Ингээд хүлээсэн «маргааш» нь болж шөнө дунд олон зуун машин тэнгисийн эрэг рүү хөвөрдөг билээ.

	Тэнгисийн эрэг орчмоор шөнийн турш түүдэг улалзах ажээ. Шөнө ч гэсэн гэрэлтэй саруулхан болно. Давлагааны хаялгаар элсэрхэг хөвөө рүү мөнгөлөг загаснууд шидэгддэг. Мөнгөлөг хайрс нь гялтганан элсэн дээгүүр мөлхөлдөнө. Харин хөөсөрсөн давлагаа тэнгис далайн хаанчлалаас түр зугтагчдыг авчирсаар байх бөлгөө.

	Эрэг дээр тэднийг хүмүүс хүлээж байдаг. Ингэж наргиан наадам болцгоон үсэрч буй загасыг (энэ загасны урт нь 17 см хүрдэг) цуглуулан түүдэг гал руугаа дөхөцгөөнө. Барьсан загасныхаа гэдэс дотрыг нь гаргаад утах ажилдаа орцгоодог байна. Ямар ч гувчуур, тор хэрэггүй. Загасыг шууд гараараа барьж авна шүү дээ!

	Грунион нь ээрүүл хэлбэрт загасны овогт багтдаг юм. Энэ загас Номхон далайн Калифорни, Мексикийн эргээр амьдарна. Жил бүрийн гуравдугаар сараас наймдугаар сар хүртэл тэргэл сартайд юм уу эсвэл сарын шинэдээр далайн түрлэг ихэдсэн үед грунион мянга мянган сүргээрээ (гурав дөрвөн шөнө дараалан) эрэг рүү ойртон ирдэг. Загас давлагаатай хамт хуурай газар лүү шидэгдэн элсэн хаялга мөнгөлөг өнгөөр гялалзан байх нь элбэг. Эмэгчин нь үүрээ ухдаг. Элс рүү сүүлээ эгцлэн зоох маягаар ухна. Грунион элсэн үүрэнд түрсээ шахдаг (эрэгчин нь эмэгчнээ тойрон эргэлдэх үед үр тогтдог). Энэ бүгдийг 20—30 секунд буюу хоёр давлагааны хооронд амжуулдаг ажээ.

	Түрс нь бүлээн элсэнд 5 см-ийн орчим гүнд хоёр мянган ширхэг хүртэл бөөнөөрөө арван дөрөв хоног өсдөг. Яг хоёр долоо хоногийн дараа далайн давлагаа хамаад аваад явчихдаг. Энэ үед түрс нь авгалдай болдог.

	Яагаад заавал хоёр долоо хоногийн дараа байдаг билээ?

	Яагаад гэвэл усны түрэлт сард зөвхөн хоёр удаа, тэргэл сартай шөнө, сарын шинэдээс хойш удалгүй (ер нь гурав дахь хоног дээр) хамгийн хүчтэй болдог. Түрэлт нь Сарны таталтаар төдийгүй, мөн Нарны таталтаар үүсдэг юм.

	        Гэхдээ дэлхийн усыг өөртөө татах Нарны хүч нь Сарны татах хүчнээс хоёр дахин бага байдаг. Гэвч хоёр дахин гэдэг нь мянга дахин биш ч Сар, Нар хоёр нь далайг нэг чиглэлээр татах үе, Дэлхийн нэг юм уу хоёр талаар нэг шугаман дээр орших үед буюу одон орон судлагчдын ярьдгаар сизигийн байдалд байх үед түрэлт хамгийн их байдаг бөгөөд тэдгээрийн татах хүч нэмэгдэнэ. Иймээс энэхүү түрэлтийн үед тэнгисийн долгион эрэг рүүгээ их цацагддаг. Түүнтэй хамт түрсээ шахах загас хол шидэгддэг ажээ.

	Дараачийн өдрүүдэд Нар, Сар Дэлхийтэй харьцуулбал харилцан тэгш өнцгөөр орших бөгөөд таталтын хүч нь ч бие биедээ тэгш өнцгөөр үйлчлэх учраас түрэлтийн хүч сулардаг. Түрэлт багасах үе ч ирнэ. Энэ нь Сарны эхний болон сүүлийн дөрөвний нэгд тохиолдоно. Энэ үед тэнгис элсэнд нуугдсан түрсийг хамж авдаггүй. Зөвхөн хоёр долоо хоногийн дараа Сар, Нар хоёр сизигийн байдалд дахин орж хүчтэй шинэ түрэлт эхэлж өсөж бойжсон грунионы түрсийг хамж авч явдаг. Түрс жараахай болсон байдаг аж.

	Калифорныхон «довтлого» гэж нэрлэдэг грунионы түрс шахалтыг тэсэж ядан хүлээн байдаг. Гуравдугаар сард тухайн нутагт загасны үржил эхэлдэг учир загас барихыг хориглодог. Гэвч грунионыг барих нь юуны өмнө зугаа цэнгэл л болдог ажээ. Иймээс ч муж улсын захиргаа нь грунионыг барихыг зөвшөөрдөг. Тэгэхдээ зөвхөн гараар барих болзолтойгоор зөвшөөрдөг байна.

	Ямар ч тор, ямар ч шүүрэн ховоо, хувин хэрэглэж болохгүй! Гэхдээ грунионы «довтлогын үед» хааяа бичдэг шиг тийм олон хүн цуглавал гараар ч гэсэн цөмийг нь барьж болох юм.

	Грунионтай төрөл сардин загас тэнгисийн хөвөөний чийглэг элсэн дээр мөн түрсээ шахахаар Америкийн эрэгт ирдэг.

	 

	Угаагч элбэнхийн төрөлх нутаг нь Төв ба Умард Америк юм. Хэмжээний хувьд үнэг шиг, хүрэн саарал өнгөтэй, хошуу дээрээ хар зурвас «багтай» байдаг. Сүүл нь мөн дөрвөөс зургаан хар зураастай.

	Энэ бол элбэнхийн дотроос хамгийн сайн судлагджээ. Түүнийг усанд янз бүрийн хоол хүнс, тэр ч байтугай идэж болохгүй эд юмсыг хүртэл угаадаг хачин сонин зан аашаар нь угаагч гэж нэрлэжээ. Бүх л идэх гэж буй юмаа маш удаан хугацаагаар урд сарвуугаараа дахин дахин усанд хийж сайтар угаагаад түүнийгээ шүүрч авдаг тул тохиолдлын зүйл гэх ямар ч арга байхгүй юм. Энэ үйлдлийн нь биологийн утга учир юундаа байгаа нь ойлгомжгүй юм.

	Чононд ч ойлгомж муутай үйлийн үргүй сонин хачин зүйл байдаг ажээ. Тахиа ч дэгдээхийгээ хамгаалдаг! Харин үүр лүүгээ довтолсон хүн ба нохойд чоно халдан довтолдоггүй, зугтан зулбаж нуугддаг. Бэлтрэгүүд нь өөрсдийгөө хамгаалан нохойтой тэмцэлдэж байхад эх эцэг нь туслахаар хэзээ ч ирдэггүй нь гайхалтай билээ. Чонын мөрөөр анч нохой хуцаж хөөх юм бол хэзээ ч эргэж довтлон барьдаггүй нь бас гайхалтай. Чоно зогсолтгүй зугтаасаар байх тул анч ноход нь эрт орой хэзээ нэг цагт эзнийхээ отож суусан газар лүү дөхүүлэн буудуулах нь гарцаагүй биз. Харин чоно тосгоны нохдоос айлгүй довтолж урж тастдаг ажээ. Тэр ч байтугай үүдний гонхон доороос гаслах ямар нэгэн нохойг, анч нохойг ч чирч гаргах тал бий. Тэр анч нохойг ойд ан хөөж явах үед замаас нь барьж чадна. Туулай буюу үнэг хөөж яваа нохойг л замаас нь дайрч болох боловч «уушгиа дэлбэртэл» байдгаараа хуцан өөрийг нь хөөж яваа нохойг чоно дайрахгүй.

	Бах хүртэл могойн өмнөөс иймэрхүү авир гаргадаг юм. Энэхүү аймшигт дайснаа харангуут зугтаж арилмаар! Гэтэл тэгдэггүй, харин газар наалдсан юм шиг болно. Тэгээд биеэ түхийлгэн өндийж хөл дээрээ босон урагшаа, хойшоогоо бага зэрэг ганхаж заналхийлдэг билээ. Гэхдээ энэ сүрдүүлэг нь тус болохгүйгээр үл барам довтлох таатай нөхцөл болдог ажээ.

	Дайрахаар бэлтгэж буй хэдгэнийн өмнө байгаа аалз дайсандаа эсэргүүцэл үзүүлдэггүй хачирхалтай авир төрхийг харуулдаг билээ.

	Чонон аалз гэдэг онцгой бүлэг аалз байдаг. Тэдгээр нь шөнө гөрөөлөх агаад олз барих тор сүлждэггүй ажээ. Тэд чонын нэгэн адил «хөлийн хүчээр хоолоо олж» иддэг. Чонон аалз нь өдөр ямар нэгэн чулуун доор нуугдан харанхуй болохыг хүлээдэг.

	Чухам эндээс заналт дайсан улаан хар хэдгэнэ-каликург тэдгээрийг олж авах нь элбэг. Энэ хоёр уулзах л юм бол аалз өнгөрөх нь тэр ээ. Аалз аврагдах найдваргүй, амьдралынхаа сүүлчийн мөч болсныг мэдсэн мэт төдий л эсэргүүцдэггүй ажээ. Цээж рүү нь доороос нь дээш хоёр гурав хатгаад л аалзан «консерв» бэлэн болох нь тэр. Зөвхөн үүр ухаж түүнийг нуух л үлдэнэ. Английн амьтан судлагч У. С. Бристоу хэдгэнийн саажуулсан арван таван аалзыг ухаж олсон бөгөөд тэднийг норгосон хөвөн дээр тавьжээ. Нэг сар өнгөрөхөд үхээгүй хөл нь сулхан хөдөлж байжээ. Мэдрэл рүүгээ хэдгэнэд ончтой хатгуулан үхширэлд орсон нэг аалз сэргэн босож зугтан оджээ.

	Аалз хэчнээн сайн нуугдлаа ч гэсэн хар хэдгэнэ-помпил түүнийг хялбархан олдог байна.

	«Уран» аалзны үүр нь Т юм уу У хэлбэртэй бөгөөд голдуу толгодын элсэнд, хааяа голын эрэг орчим ухаж зассан байх ба дотор талд нь утас хэрсэн байдаг. Түүний дээд хоёр тохойрол төдий л урт биш, нэг сантиметрээс арай илүү байна. Ухсан нүхний доод хэсэг элсний гүн рүү таван сантиметр орчим далд орсон байдаг. Нүхний дээд талын тохойрол нь хөрсний гадаргад тулсан боловч битүү, нөгөө нэг нь онгорхой, түүний аман дээр бараандуу улаан шаргал аалз ойр хавиар өнгөрч байгаа шавжийг ажиглан суух аж.

	Түүний хүч чадлаас хэтэрсэн хүчирхэг амьтан түгшээвэл тэр аалз нүхнийхээ амны хөшгийг татдаг байна. Үүрнийхээ амны уян налархай хөвөөг театрын хөшиг шиг татан дөрөвний гурвыг нь хаадаг ажээ. Үлдсэн тэр бяцхан зайг аалз бушуухан эргэн шүлсээрээ тор татан хаадаг юм. Ингээд л аалз хаалгаа түгжин аюулгүй байдлыг хангадаг.

	Харамсалтай нь энэ аюулгүй байдал бол харьцангуй зүйл бөгөөд анч хэдгэнэ энэ түгжээг урж тастан ордог байна. Элсэн харгиа дээгүүр эргэлдэж, эрэлч нохой сүүлээ годгонуулах мэт сахлаа сөрвөлзүүлнэ. Зүлгэн дээгүүр бага зэрэг эргэлдэн нисэж далавчаа гялалзуулан түр зогссоноо, газар бууж элсэн дээгүүр гүйж үе үе үнэрлэнэ.

	Гэхдээ нэг их сонирхол татаад баймааргүй газар түр зогсох бөгөөд тэр нь хэдгэнийн нарийн үнэрлэх зөн билэг нь энд ух! гэж хэлнэ. Үнэгний нүхний өмнө байж ядах анч нохой шиг эрүүгээрээ, урд хөлөөрөө ухаж байснаа нүх рүү чихэлдэн ордог. Яг энэ үед айсан туулай шиг болсон аалз нөгөө нүхээрээ гарч зугтах бөгөөд орчныхоо элсэнд шигдэн алга болно. Энэ «чонын» «арьс» нь элсний суваг руу орж нуугдвал орчноосоо огт ялгагддаггүй ажээ.

	Хэдэн секундийн дараа үүрний тэр замаар хэдгэнэ гүйн гарч ирнэ. Анч нохой шиг үүрний орчмоор хурдан хурдан эргэлдэж, сахлаа тогтворгүй эргэлдүүлэн хөдөлгөж орчноо ажигладаг. Ангаа алдсан нь эргэлзээгүй билээ!

	Үүнийгээ юман чинээ бодолгүй, аз дутсандаа ч гутралгүй хар хурдаараа элсэрхэг зөөлөн газраар ан хайх ажилдаа ордог. Цагийн дотор хоёр ч аалз ухаж гаргаад...алдчихав. Аль нэг нь ч гэсэн үүрээ хамгаалах оролдлого хийхгүй, урилгагүй зочинтойгоо тэмцэл хийсэнгүй.

	Нэг нь айн зугтахдаа өндөр өвсөнд авирч амь гарсан боловч чонон аалзны хэвийн амьдралд ийм акробатикийн тоглолт хийх нь ховор билээ.

	Хэдгэнэ халдахад аркоз аалз удаашралгүй, дэмий эсэргүүцэлгүй, хар хурдаараа гүйж амиа аврах нь түүний төрөлхийн ганц дээд арга нь юм гэдэг сэтгэгдэл төрүүлдэг.

	 

	[image: Причуды природы - i_013.png]

	 

	Үүнийг нарийн тодорхой харахын тулд шилэн хоолой дотор аалз тавьж дээрээс нь хэдгэнэ оруулна. Хэдгэнийн годгоносон сахал хүрэнгүүт л биеэ хураан дуулгавартайгаар зогсчихно. Энэ үед хэдгэнэ хоёулаа боллоо гэсэн байдалтайгаар аалз руу халз тулж очиж цээжин доор нь уян налархай хэвлийгээ тавиад айсан аалзны яг мэдрэлийн төв рүү доороос нь дээш хатгуураараа хатгадаг.

	Тэмээн аалз бол том, хүчтэй, аймшигтай дүр төрхтэй аалз юм. Энэ аалз ямар аймшигтай байлаа ч түүнээс огт айдаггүй амьтан бас байдаг. Үүнд юуны өмнө хэсүүлч хэдгэнэ, хар хэдгэнэ-помпил, түүнтэй төст хэдгэнэ багтана.

	Каликург хэдгэнэ нь өглөө оройд тэмээн аалзны үүрийг чармайн эрж олоод үүрэнд нь орж аймшигт тэмээн аалзыг хатгуураараа хатгадаг. Гэхдээ үхтэл нь биш, түр зуур саажуулдаг. Тэр үүрнийх нь хажуу хананд нүх ухан аалзыг тэнд чирч аваачин цээжин дээр нь амьд авгалдай тавьж, үүрийг таглан орхидог. Авгалдай нь өсөж, саажсан аалзаар хооллодог.

	ЗХУ-ын өмнө зүгийн нутгаар амазонк шоргоолж байдаг. Тэр нь улаан шар өнгөтэй, хөдөлгөөн ихтэй том шоргоолж юм. Бидний мэдэхээс шоргоолж дээд зэргийн ажилсаг амьтан атал, харин амазонк шоргоолж нь огт ажил хийхгүй бусдын хөдөлмөрийг сорон мөлждөг юм. Тэгвэл юугаар амьдардаг юм бэ?

	Амазонк шоргоолж бол «боол эзэмшигч» юм! Энэ шоргоолж өөр, хар хүрэн шоргоолж руу дээрмийн довтолгоо хийж олзолж авдаг. Бие гүйцсэн шоргоолжийг биш, авгалдайг нь олзлон авдаг учир тэд нь ажилчин шоргоолж болж амазонкийн үүрийг томсгож, цэвэрлэж, тэднийг тэжээж, авгалдайг нь өөрийнх шигээ өсгөх гэх мэтийн ажил хийдэг.

	Харин амазонкийн үүрэг нь юу юм бэ? Шоргоолжнуудыг хүнс тэжээлээр хангах, хамгаалах үүрэгтэй юм. Тэдгээрийн эрүү нь ажилчин шоргоолжных шиг шүдтэй малтуур мэт биш байдаг. Энэ нь юуны өмнө тахир хутга юм уу сэлэмтэй их ойролцоо юм.

	...Тэд шигүү эгнээгээр жагсан явцгаана... Тэгш бус, ургамлын буттай товгор газраар явж саад давахдаа хүртэл эгнээгээ алдалгүй жирэлзэн гүйлдэнэ. Аяны эгнээ нь өргөнөөрөө гучин сантиметр орчим, уртаараа дөрвөн метр хэрийн үргэлжилнэ. Эгнээгээ нарийн чанд барихгүй алдах боловч цувааны ерөнхий хэлбэр бүх л үед нэгэн хэмжээтэй байдаг.

	Нар жаргаж ойн захын элсэн толгод руу сүүдэр буухад тэд сонгосон чиглэлээ өөрчлөлгүй шууд зорьсон газар лүүгээ гүйлдэцгээнэ. Өмнө нь хар хүрэн шоргоолжны үүрний гарах, орох нүх харлан харагдана.

	Түүн рүү амазонкийн толгойн отряд усны улаан эргүүлэг шиг дайран орж газар доорх нүх рүү тэмүүлцгээнэ... Довтлогчид нэвтрэн орсон газар доороос гэрийн эзэд үй олноороо гарч ирцгээнэ. Бүх л хүчээрээ амазонкийн довтолгоог зогсоохын тулд хэд хэдүүлээ нийлэн зууралдан тэмцэн хөлөөс нь хоёул, дөрвүүл нийлэн хоргоож барих боловч түдэлгүй тэднийгээ алдана. Үүрэнд нь нэвтэрч орсон дээрэмчид цагаан авгалдайнуудыг нь зуун гарч ирцгээн, эмх цэгц муутай цуваагаар ирсэн замаараа буцан одоцгооно. Тэгэхэд дараачийн эгнээний амазонкнууд дөхөж нүх рүү довтлон орж хар хүрэн шоргоолжны хальсан өлгийдөө байгаа авгалдайг үүрсээр гарч ирцгээнэ.

	Сүүлийн эгнээний амазонк бусдын орон гэрийг дээрэмдэж дуусаагүй байхад эхнийх нь дээрэмчний үүр лүүгээ орж байдаг. Үүрээ төмсний далангийн сийрэгжүүлсэн газар ухсан байдаг. Би энэхүү хачин тулалдааныг Украинд Киевийн ойролцоо нэг бус удаа харсан билээ.

	Бас ийм нэгэн сонин зүйл харсан (энэ талаар хэзээ ч уншаагүй, сонсоогүй зүйл) юм. Тэр нэгэн өглөө амазонкийн үүрэн дээр иртэл хоёр хар хүрэн «боол» шоргоолж орох нүхний гадна талд амазонкны хөлөөс чангааж цаадах нь эсэргүүцэж байв. Гэхдээ тэднийг хазахгүй, зөвхөн идэвхгүй эсэргүүцэж байлаа. Үүрнээс нь сөөм хэрийн зайтай газар чирч аваачаад орхичихсонд тэр дороо эргэн хурдална. Хар хүрэн шоргоолжнууд түүнийг гүйцэн очиж хөлөөс нь барьж аваад мөн л үүрээс холдуулаад орхичихно. Энэ удаа амазонк шоргоолж тавьсан шаардлагатай эвлэрэв бололтой. Тэр газраа азнаж биеэ цэвэрлэж байснаа хоол ундны хойноос хөөцөлдөж битүү өвстэй газар одох шиг болж билээ. Хар хүрэн шоргоолжны энэхүү хачирхалтай үйлдлийг өөрөөр тайлбарлахын аргагүй бөгөөд (үүнийг олон дахин давтсан юм) «эздийгээ» ажилгүй зүгээр суулгахын оронд ойр орчныхоо газраар хоол хайлгах ажилд «боолчууд» нь ингэж хөөж байгаа хэрэг бололтой.

	 


Загасанд зориулагдсан концерт

	 

	Ус бол дуу шуугианы жинхэнэ эх булаг юм. Усанд, дуу агаарт тарахаас тав дахин их хурдан, секундэд бүтэн хагас мянган метрийн хурдтай тархана. Хэрэв хүчтэй гэрэлтүүлэгчийн гэрэл усанд тусаад бүдгэрдэг бол дуу шуугианы нэг киловатт хүчтэй эх үүсвэрээс гарсан дуу шуугиан дөчин километрийн цаана сонсогддог.

	Гидроакустикчид (усны дуу чимээ судлагчид) азтай хүмүүс юм. Тэнгис далайн өехий дээр чихээ тавиад түүний амьдралын чичиргээ давлагааг мэдэж байдаг. Бидний хувьд «агаар—усны» зааг дээр, нэг орчноос нөгөө орчинд орохдоо дуу шуугианы бүх хүчийг шингээдэг (аравны нэг хувиас бусдыг нь) тул тэр бүрийг мэдрэхэд бэрхшээлтэй гэдэг билээ.

	Тэгэхдээ усан доорх зарим амьтны дуу чимээг сонсдог л доо. Чарльз Дарвин Уругвай голын эргээр зугаалж яваад цулбуурт овгийн уул нутгийн загаснуудын хооронд харьцах дууг сонсжээ. Малайн загасчдын дунд одоо хүртэл нарийн сонсголтой загасчид их нэр хүндтэй байдаг. Ийм хүнд хоёр дахин их хөлс төлж далайд авч явдаг бөгөөд усанд шумбан хаана их шуугиан байгааг зааж өгдөг ажээ. Тэр газарт олз омог ахиу байх нь гарцаагүй билээ.

	Загасны дунд сэтгэл хөдлөм дуутай алтан гургалдай байхгүй нь ойлгомжтой. Тэдгээрийн «багаж хэрэгсэл» нь хэтэрхий болхи байдаг. Тэд хөвүүрийн хүүдийгээ шахаж, загалмайгаа юм уу сэлүүрийн хайрстай нь хайрсаа хавирах, шүдээ хавиран эсвэл нуруу нуруугаа шөргөөн дуу гаргадаг ажээ. Дуу шуугиан нь цохилт, хавиралт, тас няс хийх, уухилах, шивнэх, шуухитнах гэх мэтийн дуу чимээ болж хувирдаг. Хөгжим нь Крыловын «дөрвөл» шиг байгаа биз. Энэ бүгдийг загас өөрөө сонсоход ямар байдаг бол?

	Чихээ далбалзуулан явдаг загас байдаг хэмээн төсөөлөхөд төвөгтэй хэр нь загас сонсдог ажээ. Манай баатруудад дотоод сонсгол гэж байдаг. Нүднийх нь ар талд жижиг чулуулгуудтай (голдуу ямар нэг дүрс хэлбэртэй!) мөгөөрсөн хүүдий байдаг. Чулуулгууд нь дууны долгионы цохилтоос хэлбэлзэн дохиог мэдрэлээр дамжуулан тархинд хүргэнэ.

	Ихэнх хүмүүс загасыг дүлий гэж боддог байх (эрт дээр үеэс загасыг хэлгүй амьтны нэгд тооцдог байсан нь тэдэнд багадаа юу!).

	Загасны сонсголыг ажиглах судалгааг аль эртнээс хийж байгаа юм. Дөчөөд жилийн өмнө академич И. П. Павловын шавь нар загас усан дотор ч, усан дээр ч гэсэн байрлуулсан харилцах утасны хонхны дууг сайн сонсдогийг тогтоожээ. 1938 онд германы нэрт эрдэмтэн Карл Фриш жараахай дээр хийсэн туршлагынхаа тухай «Загасны сонсох мэдрэхүй» гэсэн нэртэй бүтээл хэвлүүлжээ. Тэднийг шүгэл юм уу хөглүүрийн дуугаар хоолоо авдаг болгож сургасан байна. Загаснууд эл дуут 30 метрийн зайнаас ч гэсэн сонсдог байжээ. Цааш нь жараахайны сонсгол хүнийхээс хэр сонор болохыг судалжээ. Загасны аквариумын хажууд нэлээд том аквариум тавиад түүнд хүн орж шумбах үеэр дохио өгчээ. Жараахайн хийх хариу үйлдлээр «хүнээс арай илүү сайн» сонсдог болохыг олж тогтоожээ.

	Дараа нь загас хөгжмийн аялгууны өнгийг ялгадаг эсэхийг шалгажээ. Загас нь нэг октавын зайтай хоёр ноотыг ялгаж байжээ. Жирийн хүний хувьд энэ бол энгийн зүйл, гэхдээ нэг хөгийн зайтай хоёр өөр ноотыг хөгжмийн сонсголгүй хүн бүр ялган сонсож чадахгүй шүү дээ. Харин жараахайнууд чадаж байжээ.

	Хийлээр ямар нэгэн хэмнэлтэй ая (аргил өнгөөр) тоглоход жараахай түүний айзмаар цээжнийхээ хөвүүрийг хурдан хурдан чичгэнүүлэн «бүжиглэж» байгаа юм шиг болдгийг ажигласан байна.

	Харин мөрөг загас бүжгийн хэмнэлтэй ая сонсоод дээш доошоо хөвөн бүр «бүжиглэдэг» ажээ...

	 


Загасыг өөр юунд сургаж болох вэ?

	 

	Өнгө ялгадаг болгон сургаж болох юм. Яг үнэндээ төрөхөөсөө эхлэн өөрөө өнгө ялгадаг боловч тодорхой өнгөний дохиогоор хоолондоо ирдэг болон сурдаг ажээ. Загас ягаан, ногоон, цэнхэр зэрэг цэвэр өнгийг сайн ялгадаг. Тэгээд ч зогсохгүй, загас янз бүрийн өнгөний туяанд яах нь вэ? гэдгийг шалгажээ. Загасны өнгө ялгах чадвар хүнтэй яг адил байжээ. Өнгө ялгаж сурсан загасны аквариумд тодорхой өнгөтэй дугараг зүйл хийхэд хоолоо авч иддэг болсон бөгөөд түүнийгээ хэдэн долоо хоног, зарим нь сараар санаж байжээ.

	Мөн хоол өгөхийн өмнө аквариумд нь хийдэг дохионы зүйлийн хэлбэрийг сайн ялгаж байжээ. Тэдний хувьд дугуйг дөрвөлжнөөс юм уу, дөрвөлжнөөс загалмайг  ялгах нь төдий л төвөггүй байжээ. Тэр ч байтугай дугуйг зууван дугуйгаас ялгаж байжээ. Энэ талаар алгана, жараахай илүү сайн чадвартай байжээ.

	Английн шинжлэн судлагч Клиффорд Боуэр Шоу дэгээгээр барьсан алгана нь энэ аюултай зүйлийг санаж байгаа эсэхийг шалгаж үзэхэд санаж байжээ. Аквариумд оруулсан дэгээтэй өтнөөс дөлөөд байжээ. Ердийн утсан дээр дүүжилсэн тиймэрхүү өтийг яаралтай шүүрэн авч байв.

	Тэжээвэр жараахай, алтан загасыг өөрсдийн эздийн гараас шууд хоолоо авдаг болгон сургажээ. Тэдэнд танихгүй хүн хоол өгөхөд авч идэхгүй байжээ.

	Усанд шумбагчдын хийсэн янз бүрийн туршлага нь загас өөрийнхнийгөө болон бусдынхныг сайн ялгадаг болохыг нотолжээ.

	...Алтан загастай аквариумын усан дээр жижигхэн хавтгай мод тавиад, түүн дээр шоргоолжны өндгийг овоолон тавьж нэг захаас доош нь нарийхан утас унжуулжээ. Удалгүй алтан загас түүнийг «зажилж» сурсан бөгөөд түүн дээр тогтсон бичил замгийг амаараа авч байжээ. Нэг удаа утасны үзүүрээс хүчтэй татахад хавтгай мод хазайн эргэж шоргоолжны өндөг асгарчээ. Загас тэр доор нь түүнийг иджээ. Тэгээд яасан бэ? гэвэл загас тодорхой зорилготойгоор утсыг татахад л ганцхан энэ туршлага хангалттай болжээ. Амтат хоолоо ийнхүү олж идэж сурчээ.

	Алтан загасыг тушаалаар цагариг дотуур хөвүүлэх юм уу эсвэл усан дотор годройтохыг сургажээ.

	Калифорнийн нэгэн цэцэрлэгт хүрээлэнгийн усан санд одоо болтол амьдарч байж болох алгана загас шүглийн дуугаар мөн л цагариг дотуур хурдан өнгөрч байжээ. Үүний дараа уснаас үсрэн гарч шууд цэцэрлэгт хүрээлэнгийн амьтан сургагчийн дэлгэсэн гар дээр буух нарийн төвөгтэй үйлдэл хийж байжээ. Тэгээд усны дээрээс сургагчийнхаа гараас циркийн тоглолтоо хийсний шан харамж болох хоолоо авч байжээ. Энэ тухай загас судлагч У. С. Берриж «Загасны тухай яриа» гэдэг номдоо бичжээ.

	Үүнээс үзэхэд загасыг ч сургаж болдог байна. Сургалтын энэ хөтөлбөрөөс үзэхэд алгана, жараахай, мөрөг, алтан загас илүү сайн сурах чадвартайгаа харуулжээ. Дашрамд хэлэхэд туршлага хийхээр сонгож авсан загас нь зөвхөн цэнгэг усныхаар л хязгаарлажээ. Тэнгисийн олон загасанд авьяас чадвар илүү ч байж болох юм.

	Рауль Васкес ярдаг догшин араншинтай барракуда хэмээх загасыг Флоридын далайн амьтны хүрээлэнд долоо хоногийн дотор «муурын зулзага шиг» болтол сургаж чаджээ.

	 


Нисэгч ээ, шувуунаас болгоомжил!

	 

	Шувууны нислэгийн замыг дайран өнгөрдөг бүх агаарын замд ийм «замын тэмдэг» дүүжлэх нь зүйтэй буй заа.

	Хүн төрөлхтөн нисэж байгаа цагаас шувуу, онгоц хоёрын өрсөлдөөн үргэлжилсээр байна. Үүнийг анх 1910 онд бүртгэсэн юм. Калифорнийн Лонг-Бичийн булан дээгүүр онгоц нисэж байгаад цахлайтай мөргөлдөж жолоодлогогүй болтлоо их гэмтэж эргэ дээр унаж нисэгч нь осолджээ.

	Дэлхийн нэгдүгээр дайны үед онгоц, шувуу хоёр мөргөлдөх явдал их гарч байжээ. Тэр үед жижиг шувуу ч их аюултай байжээ. Бор шувуу британийн агаарын нисэх хүчний тагнуулын том онгоцыг мөргөжээ. Тэгээд яасан гээч? Нисэгч нь онгоцоо дов толгодтой газарт яаралтай буулгажээ.

	Ураацай тээврийн онгоцны салхины шилийг хага мөргөөд зогсохгүй, кабин дундуур нисэн өнгөрч түүний арын ханыг зад цохин ачааны хэсэгт очиж тогтсон байжээ.

	Дэлхийн хоёрдугаар дайны үед америкийн сөнөөгч онгоц их хурдтайгаар хар тодлын сүрэгтэй мөргөлдөн шууд унасан байна.

	1942 онд зэрлэг нугас онгоцны кабины шилийг хагалан нисэгчийнх нь нүүрийг мөргөснөөс нисэгч нь үхсэн ч юм уу ухаан алдсан ч юм уу гидроплан нь ус руу унажээ.

	Агаарт галуу, өрөвтас, тогоруу, хөх дэглий зэрэг том шувуудтай мөргөлдөх нь бүр ч осолтой. Дэлхийн хоёрдугаар дайны үед цөөн биш онгоц шувуутай «шүргэлцсэний» улмаас гэмтэж сөнөх юм уу эсвэл бааздаа эргэн буцдаг байжээ.

	Нисэгч Рой Ланкастер сэтгүүлчидтэй ярилцахдаа, «бид шувуунаас, их буунаас илүү айдаг байлаа. Германчууд бидний дайралтын үед бүх шувуугаа агаарт хөөргөх хэрэгтэй байсан байх» гэхэд өөр нэг нисэгч баргар царайлан: «Германчууд шувууг их хөөргөдөг байсан юм...» гэж нэмэн өгүүлжээ.

	Дайны дараах жилүүдэд ч шувууд агаарт нисэхэд урьдын адил багагүй аюултай хэвээр байлаа.

	Ирээдүйд сансарт нисэх бэлтгэл хийлгэхээр сонгож авсан хэсэг америк нисэгчдийн нэг болох Фримен 1964 оны аравдугаар сарын 31-нд тийрэлтэт онгоцоор бэлтгэл хийж байгаад агаарт нугастай мөргөлджээ. Уг шувуу онгоцны их биеийг мөргөсөн байна. Түүний үлдэгдэл нь тийрэлтэт хөдөлгүүр лүү орж онгоцыг жагсаалаас гаргажээ. Байдлаас ажиглахад Фримен унтарсан хөдөлгүүртэй онгоцоороо ойролцоох буудалд буухыг оролдсон авч бүтэлгүй болохыг ойлгомогц онгоцоо эргүүлж шүхрээр буужээ. Гэвч маш доор орсон байсан учраас шүхэр нь задарч амжсангүй.

	Онгоц шувуутай мөргөлдөж сүйдсэн тухай өгүүлж барахгүй билээ. Гэхдээ ийм явдал аль зэрэг гардаг вэ? Дүн бүртгэл байдаг болов уу? Америкийн Нэгдсэн Улсад долоо хоногт хоёр удаа гардаг! Нүүдлийн шувуудын ирэх буцах үеэр бүр их мөргөлддөг ажээ. Дэлхийн улс орон бүрийн хувьд, онгоцны буудал болон агаарт шувуунаас хамгаалах аргыг судлан боловсруулах явдал хурц асуудал болоод байна.

	Өдөт «бөмбөгийн» цохилтын хүч ямар байдаг вэ?

	Онгоцны хурд, шувууны хэмжээнээс хамааран цохилтын хүч өөр өөр байдаг. Гэвч туршлагаас үзэхэд дунджаар нугасны хэмжээтэй шувуу нь бүхээгийн сум үл нэвтрэх салхивчны гурван сантиметр зузаан шилийг нэвт цохидог байна. Энэ нь гурван зуун мянган атмосферын даралттай тэнцэх хүч юм.

	Бүргэд онгоц руу цөөнгүй довтолдог. Энэ баримт нь дэлхийн нэгдүгээр дайны үед бүргэдийг дайсны онгоц руу довтлогч болгох гэсэн зөгнөл гарахад хүргэсэн билээ. Тэгээд ч Францад 6-н бүргэдийг 1916 оноос сургуулилж эхэлжээ. Бүргэдийг эхлээд онгоцны дуу, буун дуунаас айхгүй болгож сургажээ. Дараа нь онгоцны загварт хэсэг мах тогтоогоод бүргэдийг загвар дээр суулгаж махаар хооллож сургажээ. Тэгээд агаарын байлдааны үеэр туршиж үзсэн гэх авч үр дүнгийн талаар тодорхой мэдээ байхгүй байгаа юм.

	 


Шумуулын нам жим амьдрал

	 

	Шумуулыг хоёр нутагтан, газар, усанд амьдардаг амьтан гэж хэлж болно. Өсөх залуу үеэ усанд, томорсон үеэ агаарт өнгөрөөдөг. Эмэгчин шумуул өчүүхэн жижиг өндгөө , тогтоол устай намаг шалбаагт гаргадаг. Өндгөө нэг нэгээр нь цувуулж гаргаад зууралдсан зүйлээр наан бөөгнөрүүлээд жижигхэн сал шиг хэлбэртэй болгоод орхичихдог. Тэр нь цөөрөм юм уу тогтоол усан дээгүүр чөлөөтэй хөвж байдаг. Тэр жижиг сал нь католик шашны сүмүүдэд зураг нь элбэг тохиолддог Мойсейн нялхаст зориулсан «зэгсэн завьтай» их адилхан байдаг. Нэг жижиг салан дээр 200—300 өндөг байдаг.

	Гурван өдөр өнгөрсний дараа өндөг хагардаг, тодруулж хэлбэл нээгддэг. Ус руу орсон доод талын нь таглаа хаалга шиг нээгдэж өт хорхойн төстэй авгалдай атиралдан төрсөн намаг шавар луугаа ордог. Тэр нь маш хөдөлгөөнтэй учир барьж авахад хэцүү. Та гараа сунган түүнийг барилаа гэхэд гарын хурууны чинь завсраар л гараад явчихна.

	Сайн харахын тулд шумуулын авгалдайг өчүүхэн дусал усанд бичил дурангаар харах хэрэгтэй. Түүнд толгой, хоёр том хар хүрэн нүд байгааг үзэж болно. Бөөрөнхий цээж, түүний хойно «сүүл», өөрөөр хэлбэл үетсэн хэвлий байна. Толгойнх нь амны орчим сахал шиг юм бий. Энэ бол эрүү нь юм. Эдгээр нь байнга хөдөлж, ам руугаа ус сордог тул нүдэнд үл үзэгдэх жижиг замаг ногоо, амьтан ургамлын ялзарсан «үйрмэгийг» усны хамт залгидаг. Энэ бүхнээр шумуулын авгалдайнууд хооллодог. Хоногт нэг литр хүртэл усыг шүүдэг!

	Бөгсөнд хоёр өөр эрхтэн байхыг та харна. Хоёулаа сонирхолтой. Сүүл талынх нь нарийн гуурсан хоолойтой адилхан. Үнэндээ ч энэ бол хоолой юм. Авгалдай түүнийг усан дээр тавиад (толгойгоороо доош зүүгдээд) агаар сордог. Шумуул амьдралынхаа энэ үед гол төлөв «сүүлээрээ» амьсгалдаг.

	Хажуу тал руу хандсан хоёр дахь эрхтэн бол гол хөдөлгөгч хөдөлгүүр нь юм. Энэ бол залуур, сэлүүр. Тэр нь дөрвөн далавчтай бөгөөд усан онгоцны сэлүүр сэнстэй төстэй гэдэгт та санал нийлэхгүй байж чадахгүй биз ээ.

	Шумуул авгалдай байдалтай хоёр юм уу гурван долоо хонодог. Дараа нь усны гадарга дээр хэвтээгээрээ хөвж хүүхэлдэй болон хувирдаг. Хүүхэлдэйн бүрхүүл нь амьд зүйлээсээ бага байдаг учир шавж нь хоёр нугаран хайрсан бүрхүүлдээ хэвтэж байдаг. Энэ үедээ бие гүйцсэн шумуулд байдаг далавч, хөл, цус сорох аппарат зэрэг бусад бүх эрхтэн нь хөгждөг.

	Шумуул ийнхүү хуягласан үедээ юу ч идэж уудаггүй, тэр ч байтугай авгалдайнх нь бүрхүүлд ам болох нүх ч байдаггүй. Хамгийн сонирхолтой нь амьсгалын эрхтний өөрчлөлт юм (ямар зорилгоор ингэдэг болох нь ойлгомжгүй). Авгалдай эхлээд «сүүлээрээ» амьсгалдаг байснаа сүүл дэх амьсгалын нарийн гуурсан хоолойны оронд нуруун дээр нь хоёр нүх гардаг. Ийм үедээ шумуул цэвэр агаар амьсгалахын тулд усан дээр толгойгоороо доошоо харах биш, харин хөндлөнгөөрөө гарч ирдэг.

	Эцэст нь өөрийн амьдралын ийм байдлаа орхиж бүрэн бие гүйцсэн шумуул гаргахын тулд хүүхэлдэй нь эцсийн удаа усны гадарга дээр гарч ирнэ. Шумуул бүрхүүлийнхээ дээд талыг урж, түүнээсээ сугаран гарч ирнэ. Сул улбагар, тогтвор муутай «шинэхэн» шумуул хэрэггүй болсон бүрхүүлээ тайлахыг хичээн урт хөл дээрээ ихэд итгэлгүй өндийвч биеийнхээ өчүүхэн жинд дарагдаж хөл нь нугаран байх бөлгөө. Усны амьтнаас шинэ нөхцөлд бүх талаараа зохицсон эрхтэн бүхий хуурай газрын далавчит амьтан ийм түргэн хувирдаг нь гайхалтай юм. Одоо шумуул өөрийгөө шинэ байдалд таньж ядна.

	Энэ үед авгалдайны бүрхүүл нь ерөөс хэрэггүй болсон гэвэл эндүүрэл болно. Авгалдай хатаж гүйцээгүй далавчаа тэнийлгэж дийлэхгүй учир бүрхүүл нь нэг хэсэг түүний завь болдог юм. Тэр маш урт хөлөө завин дээр болгоомжтой тавин унахгүйг хичээдэг. Саяхан болтол амьдарч байсан цорын ганц орчин болох усандаа унавал үхэх билээ.

	Яаж нисэхээ бодож байгаа мэт, үлээж буй салхинд далавчаа шалгах гэж байгаа мэтээр гайхширан удаан зогсоно. Ингээд хатахаараа шумуул зориг гарган ниснэ...

	Одоо би эрэгчин шумуулыг хамгаалсан хэдэн үг хэлэхийг хүсэж байна. Эрэгчин шумуул бидний дайсан биш, цус хэзээ ч сордоггүй. Түүнд бидэн рүү довтлох ямар ч зэвсэг байхгүй. Зөвхөн ургамлын шүүс, амтат шингэнээр хооллоно. Эмэгчин нь хоолонд эрэгчинтэйгээ адилгүй, ямар ч тосгүй ургамал хоолтонтой нийлчихсэн юм шиг байдаг.

	Түүний толгойн хэлбэр, амаа зэвсэглэсэн эд эрхтэн нь эрэгчин шумуулынхтай адилгүй болохыг бичил дурангаар дахин харъя. Эрэгчин шумуулын амны эргэн тойронд зөөлөн зүйл хөвөөлж хүрээлсэн өтгөн ширүүн хялгас ургасан нь сахал шиг байдаг. Хатгах багаж байхгүй, зөвхөн цэцгийн шүүс цуглуулах махигар хошуу л байдаг.

	Харин эмэгчин шумуулын толгойг анх харахад бодсоноос илүү гэм хоргүй юм шиг харагддаг болохыг хүлээн зөвшөөрөх хэрэгтэй. Түүнд «сахал» байхгүй. Үеийг нь тойрсон хөвөө нь богинохон. Хөхдөг хошуу нь ч мөн адил. Гэхдээ маш хурцалсан хутга шиг үзүүртэй таван зүйл  байдгаараа эрэгчин шумуулаас ялгаатай! Тэдгээр нь нэгдэж нийлээд хатгуур болно. Эмэгчин шумуул түүгээрээ хүн, амьтны арьсыг хатгаж цоолно. Шархнаас цус гарахад хошуугаараа шууд сорно. Тэгэхээр нэг эрхтнээрээ хатгаж, нөгөөгөөрөө сордог байна.

	Тэр нь цус их сорох бөгөөд харсаар байтал бөндийж улаан болдог. Цадталаа цусыг сорон түүнийг боловсруулж гурван зуун өндөг гаргадаг. Харин цус сорохгүй бол дөчөөс ная хүртэл цөөн өндөг гаргана. Заримдаа бүр үргүй ч байж болно.

	Салхигүй намуун орой эрэгчин шумуул хэсэг бүлгээрээ сүрэглэн ямар нэгэн мод, бут сөөг, гонхон тэр ч байтугай замаар явж буй хүний толгой дээгүүр эргэлдэнэ. Толгойгоо салхины өөдөөс эргүүлэн нэгэн хэмээр дээшилж, доошилж бүжиглэж байгаа мэт ниснэ. Нисэх үедээ шумуулын онцгой булчирхайнаас гаргадаг үнэр нь тэд сүргээрээ нийлсэн үед мянга дахин их болдог. Шумуулууд бужигнах үедээ түүнийг тал бүр тийш нь тараах бөгөөд энэ үнэрийг авсан эмэгчин шумуул тал бүрээс яаран цуглардаг. Заримдаа тэд хэсэг бүлгээрээ цугларан эр шумуулын сүргийн доогуур эргэлдэн нисдэг. Гэнэт нэг нь, дараа нь өөр эмэгчин шумуулууд сүргээсээ тасран дээшээ хөөрөн эрэгчин шумуулын сүрэг рүү ордог. Тэр дороо нийлсэн хос шумуул доошоо газар луу буудаг.

	Эрэгчин шумуул нь мянга мянгаараа дээшээ доошоо хөөрч буй шумуулын сүрэг дотроос эмэгчнийгээ яаж олж чадаж байна вэ? Эрэгчин нь эмэгчнээ сонсдог. Эрэгчин нь эмэгчнийхээ далавчны дэвэлтийг сонсдог ажээ. Далавч нь секундэд таван зуун удаа дэвэх бөгөөд түүний дэвэлтийн чимээ эрэгчин шумуулынхаа сахлыг чичирхийлүүлж эхэлдэг. Сахлын хоёр дахь үед байдаг онцгой эрхтэн нь зөвхөн бэлгийн хөгжил гүйцсэн эмэгчин шумуулын далавчны дэвэлтийг хүлээн авдаг. Чухамдаа энэ шумуулын дэвэлтийг хүлээн авдаг учир нь бэлгийн хөгжил гүйцээгүй нь эрэгчин шумуулын нэгэн адил далавчны дэвэлт нь өөр хэмлэлтэй байдаг.

	 

	 

	Эмэгчин шумуул тань руу очих хүсэлтэй байгааг зарлаж буй цочроом «дуу нь» хоёр өөр хэрэгслээр үүснэ. Энэ дууны хамгийн нам авиа нь далавчны чичирхийллээс илүү өндөр, чарлаа авиа нь амьсгалах хоолойн хөндийд байрласан онцгой хэнгэргээс гарна. Учир нь бие гүйцсэн шумуул авгалдай шиг сүүлнийхээ орчин дахь хоолой, хүүхэлдэй шиг нуруун дээрх хоёр хоолойгоор биш, харин их биеийн хоёр талд байрлалтай олон нүхээр амьсгална. Энэ нүхнүүд нь шумуулын биеийн доторх амьсгалын олон салаалсан гуурсанцартай холбогдоно.

	Эрэгчин шумуул намар үхнэ. Тэдний амьдрах хугацаа ердөө л нэг зун, эмэгчин шумуул нь намар, өвөл ч амьд байдаг. Хүйтнээс зугтан янз бүрийн нүхээр орж нуугдана. Тэндээ организмын нь бүх ажиллагаа түр зогсож хавар болтол унтана. Хавар нь сэрж цус сорохоор яарна. Ийнхүү шумуулын амьдралын нэг мөчлөг гүйцэж хавар (мөн зун) шинэ үе бойжиж бүх юм нь дахин эхэлнэ.


«Соно» гэж буруу нэр...

	 

	Үнэхээр тийм! «Соно» хэмээх алдарт романы нэрийг орос хэлээр буруу орчуулсан юм. Хөх түрүү өвдөхөөр хаздаг, харин соно ерөөсөө хаздаггүй учраас энэ романыг «Соно» биш, «Хөх түрүү» гэж нэрлэх хэрэгтэй байсан юм.

	Хөх түрүүг бариад сайн ажиглавал хэдгэнэ, зөгий, эрвээхэй, тэмээлзгэнэ зэрэг ердийн шавжаас ялгарах онцлогийг олж харах болно. Энэ бүгд дөрвөн далавчтай. Хөх түрүү нь хоёр хос далавчтаны багт багтах ялаа, шумуул, сонын нэгэн адил зөвхөн өмнө талдаа хос далавчтай байдаг. Ар талын тэнцүүлэгч, заримдаа дүнгэнүүр ч гэж нэрлэдэг хос жижигхэн зүйл нь хөгжил муухан билээ. Үүнээс үзэхэд хоёр далавчтаны өвөг дээдэс нь дөрвөн далавчтай байгаад сүүлдээ ямар нэгэн ойлгомжгүй зорилгоор хос далавчаасаа салах хэрэгтэй болсон юм. Гэхдээ түүний үлдэгдэл хоцорчээ. Гүйцэд хөгжөөгүй ч гэсэн эртнээс хэрэглэгдээгүй тэр эрхтний хэсгийг үлдээсэн нь тус амьтны өвөг дээдсийг танин мэдэх боломж бидэнд зориуд олгож байгаа юм шиг байгалийн сонин хачин зүйлийн илрэл билээ.

	Хэдийгээр аманд хамрагдах хоёр уруул, хоёр эрүү байх авч хөх түрүүний хатгах аппаратын зохион байгуулалт нь шумуулынхыг бодвол өөр юм. Хөх түрүүнд тусгай сорох хошуу байхгүй. Хоолой шиг урт уруул, эрүүгээрээ хатган эл хоолойгоороо л цусыг сорно.

	Хөх түрүү бол том ялаа юм (хоёроос гурван сантиметр). Зуны халуун өдөр түүний хэрхэн ховдоглон хаздагийг хүн бүр амьдралынхаа туршлагаар мэдэх билээ. Гэрийн тэжээвэр амьтад, хандгай, буга зэрэг зэрлэг амьтад, тэр ч байтугай мэрэгчид, шувуу, том биетэй гүрвэл хүртэл хөх түрүүнд хазуулан зовдог юм. Зөвхөн эмэгчин нь цус сорно (нэг удаа далан шумуул сорсонтой тэнцэх хэмжээний цус сорно!). Эрэгчин хөх түрүү нь шумуулын нэгэн адил цэцгийн шүүс, модны амтлаг шүүс, ургамлын ширхнээс их хэмжээгээр гарч буй «балт шүүдрээр» хооллоно.

	Цус сорсон эмэгчин хөх түрүү нь хэдэн өдрийн дараа өндөглөдөг. Сүүлд нь дахин амьтны цусыг сорж тийнхүү таван удаа өндөглөдөг ажээ.

	Ер нь хөх түрүү өндгөө усан дээрх юм уу усан доорх ургамалд бэхэлдэг. Авгалдай нь усан дотор юм уу эсвэл хуурай газрын чийгтэй орчинд амьдарна. Авгалдай хөлгүй, хөлийнх нь оронд их бие дээрх зузаарсан газар юм уу товгор гүдгэр зүйл байдаг. Хөх түрүүний авгалдай бол махчин амьтан. Шавжийн авгалдай, үет хөлтөн, чийгийн улаан хорхой руу довтолно.

	Гуурын ялаа хөх түрүүнээс жижиг боловч түүнээс илүү тааламжгүй амьтан юм. Гуурын ялаа аюултай шимэгч. Авгалдай (гуур) нь янз бүрийн амьтанд шимж амьдарна. Арьсны, хамар залгиурын, ходоодны... гэх мэтийн гуурын ялаа байдаг.

	Ходоодны гуурын махир эмэгчин ялаа нь адуу, илжиг зэрэг битүү туурайтай амьтны шүдээрээ мааждаг газар, жишээлбэл урд хөлийн нь дотор тал зэрэг газарт өндөглөдөг ажээ. Авгалдай нь адууны аманд ороод сар хэртэй хэлний эдэд өсөж томордог. Дараа нь амны салст бүрхүүлд нэвтрэн залгиур дамжин ходоодонд хүрдэг. Тэнд хэдэн арав, зуун авгалдай амьдрах нь цөөнгүй. Хүүхэлдэй болоход бэлэн болсон нь ялгадастай хамт гадагшлан газарт хөгжлийнхөө үе шатыг гүйцээдэг.

	Битүү туурайтныг шимэгч өөр нэг гуурын ялаа нь өндгөө уруул дээр нь цацдаг. Түүний авгалдай нарийн гэдсэнд нь үрждэг. Өвсний гуурын ялаа ургамалд өндгөө бэхэлдэг. Адуу түүнийг өвстэй хамт иддэг ажээ.

	Хамар залгиурын гуурын ялаа амьд авгалдай төрүүлж түүнээ адуу, хонь, хандгай, буга, бор гөрөөс зэрэг амьтдын хамар лүү нь цацна. Хос далавчит гуурын ялаа гаргасан бүх амьд авгалдайнхаа (таван зуу хүртэл байдаг) зөвхөн багахан хэсгийг амьтны хамар лүү цацна. Хэтэрхий их цацсанаас шимж буй амьтан үхэхэд хүрдэг. Дараа нь өөрсдөө үхнэ. Авгалдай хамраас ам руу нь орж түүний салст бүрхэвчид өсөж хөгжөөд хамрын нүхээр гарна. Хонины духны хөндийд орох бөгөөд энд хэдэн арван авгалдай үржвэл хонь «хуурамч эргүү» өвчнөөр өвдөж, эргэсээр, эргэсээр байгаад үхнэ.

	Хонь, адууны арьсны гуурын ялаа авгалдайгаа зөвхөн амьтан төдийгүй хүний нүдэнд цацдаг. Тэр үед нүдний салст бүрхэвч үрэвсэн, нүд улайж өвдөнө.

	Арьсны гуурын ялааны авгалдай нь нүд, толгойд нэвтрэн орвол аюулт өвчин үүсгэнэ. Авгалдайг тэндээс авахын тулд мэс засал хийхэд хүрдэг.

	Арьсны гуурын ялааны авгалдай гэрийн ба зэрлэг амьтан, ер нь туурайтан амьтныг шимдэг ажээ. Авгалдай нь арьсыг цоолж түүний доор нуугдан арьсан доорх холбогч эдээр юм уу булчингаар дамжин дээшээ явж тухайн амьтныхаа нуруунд хүрдэг. Ингэж явахад хэдэн сарын хугацаа зарцуулдаг. Нурууны арьсан доор гуур бүхий том ур бий болж түүгээр хүүхэлдэй болоход бэлэн болсон авгалдай газар унадаг.

	Гуурын ялаа нь шимэх амьдралд гайхалтай зохилдсон байдаг. Гэхдээ гуурын ялаа өндгөө цацахаар очиж буй амьтан түүнээс багагүй гайхалтай сонин зан төрх гаргадаг. Тэгээд ч энэ нь хөх түрүү шиг хазаж өвтгөдөггүй. Гэхдээ буга, бор гөрөөс, үнээ, адуу зэрэг нь гуурын ялаа ойртоход толгойгоо байдгаараа сэжлэн зугтдаг. Нисэн ирж буй гуурын ялаа нь өвчлүүлэх аюултай гэдгийг хэрхэн мэдэх билээ? Ердийн явдал шиг атлаа бас л нэг сонин оньсого юм.

	 


Шоргоолжны «үнээ»

	 

	Эдүгээ шинжлэх ухаанд мэдэгдэж байгаагаар гурван мянга орчим төрөл зүйл байна. Навч, модны мөчир, ургамал дээгүүр язганалдсан удаан хөдөлгөөнтэй жижиг зүйл заримдаа битүү бүрхсэн байдаг. Нүдэнд үл өртөх атлаа газар доорх үндэсний шүүсийг сорон хор хөнөөлөө хүргэсээр байна.

	Дэлхий нийтээрээ мэддэг шавж болох ургамлын ширхний тухай өгүүлж байна. Ургамалд хортой энэ жижиг амьтан бол зуны дэлгэр цагт ургамлын навчийг бүрхэж зууралдсан, наалданги амттаны эх булаг болсон «балт шүүдэр» гэдэг шүүс гаргадгийг бас л цөм мэдэх билээ.

	Бид үнээгээ саадаг шиг шоргоолж нь ургамлын ширхийг сахлаар гижигдэн амттай, тэжээлэг шүүсийг «саадаг» гэдгийг олон хүн сонссон биз ээ. Энэ шүүс нь шоргоолжны хувьд сүү л гэсэн үг билээ.

	Зөвхөн мэргэжилтнүүд эдгээр шавжийн адал явдлаар дүүрэн ахархан амьдралыг мэддэг гэж хэлбэл арай алдас болохгүй биз ээ.

	«Ургамлын ширх шиг амь улжих» гэсэн зүйр үг хүртэл гарчээ. Үнэхээр ч ургамлын ширх нь маш залхуу, үүнээс удаан хөдөлгөөнтэй, залхуу амьтан байхгүй байх гэмээр. Ургамлын зөөлөн иш дээр төрөнгүүтээ хошуугаа түүнд зоон тодорхой хугацаагүйгээр хаясан зангуу мэт зогсох нь тэр ээ. Шүүсийг зогсолтгүй сороод хэвлийнхээ арын хоёр хоолойгоор балт шүүдрийг буюу шоргоолжны сүүг гадагш нь гаргана.

	Ургамлын ширхний хөгжлийн мөчлөгийг намраас эхлэн үзэх нь арай илүү байх. Энэ үед эмэгчин ширх өвөлжих өндгөө гаргана. Тэдэнд эрэгчин ширх үр тогтоосон байдаг. Зуны бусад ширх нь эцэггүй төрсөн хувь заяа муутай амьтан билээ! Эцгийн тусламжгүйгээр үр тогтоогүй өндөгнөөс цаашид хөгжих энэ ховор үзэгдлийг партеногенез гэж нэрлэнэ.

	Гэхдээ өвөлжих өндөг нь эрэгчин эмэгчнээрээ нийлсний дараа ертөнцийн жамаар төрдөг. Үр нийлсний дараа эрэгчин нь үхэж, эмэгчин нь хүйт орохоос өмнө яаран аль болох олон өндөг гаргадаг. Эмэгчинтэй харьцуулан үзэхэд өндөг их том. Эм нь өндөглөж эхлэхдээ бүдүүн, том байдаг бөгөөд сүүлдээ турж эцэн, сүүлчийн өндгөө гаргаад ямар ч тамир тэнхээгүй болж бүрэн ядарч доройтсоор бүх зүйлээ үр удамдаа зориулаад үхдэг байна.

	Савлаж дарсан мэт болсон (үнэн хэрэг дээрээ ийм л байгаа юм) өндөг хөхөө өвлийг давж гурав, дөрөвдүгээр сар хүртэл сэрдэггүй ажээ. Тэд хавар их үржиж өснө. Бараг анхны бүлээн салхины үлээлтээр өндөг хагарч жижигхэн ширх гарч ирнэ.

	Чухам эндээс гайхамшиг нь эхэлнэ. Хавар бий болсон ширх нь намрын төрөл төрөгсөд шигээ эрэгчин эмэгчин гэж байхгүй. Тэдэн дотор ганц ч эрэгчин ширх байхгүй, цөм эмэгчин ширх байдаг. Эрэгчнээ хайх ажилд гаралгүй төрөөд, үржээд л байдаг. Үржихдээ өндгөөр биш, амьд эмэгчин ширх л төрүүлнэ. Зуны турш арван долоон үе хүртлээ нэг хүйстэй ширх төрнө. Зарим нэгээс нь далавчтай ширх төрөх бөгөөд (нөгөө л эмэгчин) бусад ургамал руу нисэн одно. Тэндээ мөн л далавчгүй, далавчтай үр удмаа ээлжлэн төрүүлнэ. Анх дахь нь төрсөн ургамал дээрээ үржиж үлдсэн, хоёр дахь нь өөр ургамал руу нисэн очиж ингэснээрээ нэлээд талбайг хамарна.

	Бүх амьдралаа, тодруулбал амьдралын бүх мөчлөгөө нэг зүйлийн ургамал дээр л өнгөрөөдөг ширхийг нэг ургамлын ширх гэж нэрлэх болжээ. Мөн янз бүрийн ургамал, модон дээр (оймон дээр ч хүртэл) амьдардаг ширх ч бий. Зарим нэг ширхэнд төрөл бүрийн ургамал хэрэгтэй байхад зарим нь хэрэггүй байдаг ажээ. Тоорын ширх янз бүрийн 69 овог ургамлаар хооллодог болохыг Штефан Келер тогтоожээ.

	Ийнхүү намар болоход ширхийн аль нэг үе удмаас эцсийн эцэст далавчтай эрэгчин ширх төрдөг. Тэр нь эмэгчин ширхэндээ үр тогтоох бөгөөд эмэгчин нь өндгөө гаргаж хадгалдаг. Өндөгнүүд нь өвөлжиж. хавар болоход нөгөө л мөчлөг дахиад давтагдаж эхэлнэ. Эмэгчин ширх өвөлжих явдал гардаг боловч эрэгчин ширх хэзээ ч өвөлждөггүй.

	Ширх бүх амьдралаа идэж уух, үе удмаа төрүүлэхэд зориулдаг. Идэх зүйл нь үргэлж хүрэлцээтэй байдаг бөгөөд уг шавж зөвхөн нэг зуны турш эх, эмэг эх, элэнц хуланц гэхчлэн 17 000 000 000 000 000 000 000 000 000 000 хүртэл ачтай болж түргэн өсдөг! Хэрэв тэдэнд дайсан байхгүй бол ширх дэлхийг бүрхэх байсан биз ээ. Гэхдээ тэдний дайсан олон бөгөөд шувуу, цох, сохор хөх түрүү, хэдгэнэ, аалз, шар зөгий, шонхор зөгий, хачиг, могойч хулганын ялаа гэх мэтчилэн бүгдийг нэрлэх аргагүй юм.

	Тэдэнд нөхөд ч бий. Энэ нь бидний ярианы онцгой сэдэв билээ. Энэ бол шоргоолж юм.

	Тэд эхлээд навчин дээрээс «балт шүүдрийг» зүгээр долоож байсан бололтой. Дараа нь түүний дуслыг шууд ширхний хэвлээс авч сурчээ.

	Тэгээд ширх, шоргоолжны харилцаа улам дотно болж хажуугаар нь шоргоолж эргэлдэж байвал олон төрлийн ширх амтат шингэнээ цацахгүй, харин бэлтгэгч-шоргоолжийг иртэл тэсвэртэй хүлээж, амтат шингэнээ түүнд өгнө. Эртнээс шоргоолжтой хамтран амьдарсан ширх нь «балаа» цацахгүй болж сурчээ. Шоргоолж ойртон очиж ширхийг сахлаараа гижигдэж «саадаг» байна. Энэ үед л амтат шингэнээ гаргадаг. Малчин-шоргоолж түүнийг нь авч амандаа хийж модны иш даган доошоо хамтран зүтгэгч, зөөгч шоргоолжтой уулзах хүртэл явах бөгөөд таарсныхаа дараа түр хугацаанд ямар нэгэн юм зөвлөлдөх мэт болоод сахлаараа «гар барилцах» ёслолыг хийнэ. Дараа нь малчин шоргоолж зөөгч шоргоолжиндоо амтат идээгээ өгөөд эргээд ширх рүү гүйнэ. Шоргоолж «сааж» буй үед зарим нэгэн ширх бараг минут тутам нэг дусал амттаныг гаргана... Энэ нь үнэндээ ширх ургамлаас шоргоолжны ам руу ургамлын шүүс (замдаа түүнийг чихрээр баяжуулан) тасралтгүй шахдаг амьд шахуурга боллоо гэсэн үг юм. Далдуу модон дээр амьдарч байгаа ширх жишээ нь өдөр тутам 25 миллиграмм амтат уусмал буюу биеийн жингээс хэд дахин илүү шингэнийг бэлтгэж байгаа хэрэг юм.

	Хуучин хожуулд байрласан модны хар шоргоолжны 20 мянга орчим сүрэг нэг зуны турш 5,107 литр «сүү саадаг» ажээ. Энэ нь голдуу шошийн төрлийн ургамалд байдаг ширхийг «саадаг».

	Хотын ойролцоох байшингуудад байрладаг цэцэрлэгийн хүрэн шоргоолж нь өөр төрлийн ширхтэй нөхөрлөдөг. Түүний үүр том биш, дөрвөн мянга орчим шоргоолжноос бүрдэх бөгөөд зундаа саах «сүүний» хэмжээ түрүүчийнхээс бага, 1,7204 литр хүрнэ.

	Шингэн тээвэрлэгч «сүүний савны» амны багтаамж нь модны хар шоргоолжинд ердөө л хоёр шоо дөрвөлжин миллиметр, цэцэрлэгийнхэд бүр бага 0,81 шоо дөрвөлжин миллиметр байдаг. Модны хар шоргоолж үүрэндээ таван литр амтат «сүү» авчрахын тулд бэлчээр, үүр хоёрынхоо хооронд 2 сая 124 мянган удаа, цэцэрлэгийнх мөн тийм замыг 2 сая 553 мянган удаа туулна. Мэдээж ширхийг ганцхан шоргоолж саахгүй бөгөөд ажилчин шоргоолжны 15—20 хувь нь саана. Дээрх тооцооноос үзэхэд модны бэлтгэгч шоргоолж зуны турш 500 удаа бэлчээрт аялдаг бол цэцэрлэгийнх 2500 орчим удаа бөгөөд энэ нь өдөрт 25 удаа наашаа цаашаа явна гэсэн үг юм!

	Хэрэв ширх аль нэг бэлчээрт багтахгүй болтлоо үржвэл шоргоолжнууд тэднийг шинэ мөчир, модонд аваачиж нутагшуулдаг байжээ. Тэгээд малчин шоргоолж соргогоор манаж, хачиг, тэвтээр цох, сохор хөх түрүү зэрэг ширхний аюулт дайснаас хамгаалдаг. Мөн бусад төрлийн буюу хулгайч шоргоолжнуудыг хөөн зайлуулдаг. Ширхнээс болж заримдаа шоргоолжны хооронд бүхэл бүтэн тулалдаан ч болдог.

	Өөрийнхөө тэжээгчдийг дайсан болон цаг уурын тааламжгүй нөхцөлөөс хамгаалан «саравч» барьдаг, тэгэхдээ бөөн ширх бүхий ишийг дээр доороос нь шороогоор булж «газар гэр» барих тул ширх бүрэн аюулгүй байдалд ургамлын шүүсийг сорж байх болой. Шоргоолжнууд «саравчнаас» гарах, орох газрыг их сайн хамгаална. Сүүт өвс, ятар, үхэр үүргэнэ, нарс, улиас зэрэг өвс, модон дээр шоргоолжны барьсан ширхний байрыг олж үзэж болно.

	Хэрэв лазиус шоргоолжны улиангарын холтсонд гарсан гүн хагархайд модны жижиг хэсгээс нааж барьсан «саравчийг» эвдэх юм бол доороос нь стомафис ширхийг харж болно. Айсан ширх урт сорогч хошуугаа сугалж авахыг оролдох боловч төвөгтэй учир шууд сугалж чадахгүй. Малчин шоргоолж зугтахын оронд модноос зууран наалдсан ширх рүү очиж түүнийг бүх хүчээрээ татаж чангаан салгаж авна. Тэгснийхээ дараа «үнээгээ» авч хамт зугтдаг ажээ. Зарим ширх өөрөө зугтах агаад шоргоолжнууд хамгаалж явдаг.

	Стомафис ширхийг хэзээ ч, хаана ч ганцаараа явахыг нь олоогүй бөгөөд түүнийг шоргоолж үргэлж дагаж явдаг. Тэр ч байтугай стомафисийн өндгийг өвөл нь шоргоолж үүрэндээ хадгалдаг. Шоргоолж тэднийг долоож өндөгтэйгөө нэгэн адил асарч хамгаалдаг. Хавар гарсан «бяцхан тугалыг» модны мөчирт хүргэж байрлуулдаг. Зарим судлагчид стомафис ширх нь шоргоолжны тусламжгүйгээр амтат дуслыг гаргаж чаддаггүй гэдэг. Зөвхөн шоргоолж сахлаараа иллэг хийсний эцэст модны хагас боловсорсон шүүсийг гаргадаг ажээ.

	Ургамлын үндсэнд байрласан ширх нь шоргоолжноос бүрэн шалтгаална. Тэд өөрсдөө үндэс рүү хүрэх замыг цэвэрлэж чадахгүй байсан биз ээ. Шоргоолж газар доор далавчтай «үнээгээ» авчраад далавчийг нь тастаад амьдралын олон талын бэрхшээлээс төлийг хамгаалан газар доогуур зөөж бусад үндсэнд ширхээ байрлуулдаг юм. Хэрэв ширхэнд идэгдэж хатсан ургамлын үндсийг сугалан гаргаж ирвэл хөдөлгөөнгүй, биеэ хурааж, дуулгавартай нь аргагүй савраа хавчсан «үнээгээ» шоргоолж сандран татаж чангаан авч ганц өөрсдийнхөө мэдэх нүх, ан цаваар газарт яаруу нуухыг харж болно.

	 


Хатуу далавчтаны авьяас

	 

	«Хатуу далавчит» гэж шинжлэх ухаанд цохыг хэлдэг юм. Эдгээр нь барагцаалбал 300 мянга орчим зүйл байдаг. Энэ нь загас, газар уснаа амьдрагчид, хэвлээр явагчид, шувуу, араатан амьтад гэх мэт бүх сээр нуруутан амьтнаас зургаа дахин олон билээ.

	Зарим нэгэн цохонд байгаль гайхалтай чадвар заяажээ. Би түүнээс зөвхөн гурвыг ярья.

	Энд хусны навч хуйлагч «тоочин» цохыг авч үзье. Том биш биетэй. Хошуунаас хэвлийн төгсгөл хүртэл ердөө гурав дөрвөн миллиметр урт.

	Үр удмаа байр сууц засахдаа энэ өчүүхэн «зааны тугалхан» бүр «өгөгдсөн эвольвентаар» эволют байгуулах геометрийн хүнд бодлогын аргаар байраа барихыг яана гээ.

	Зураг ба нарийн тооцоогүйгээр хийдэг. Хусны навчийг нарийхан цорго, яг хэлбэл конус хэлбэртэйгээр хуйлахад навчийг яаж зүсэх хэрэгтэйг түүний зөн билэг зааж өгдөг. Ногоон навчин дээрх байраа зөв барьсан бол түүгээр хийсэн конус нь хэзээ ч буцаж задардаггүй. Түүнээс өөр хувилбараар зүсвэл амархан задардаг.

	Тавдугаар сарын дулаан өдөр хусны навч хуйлагч эм цох ажилдаа орно. Навчны иш рүү хурц эрүүгээ шигтгээд ухран явж анхны тал дугуй зүсэлтийг хийдэг. Түүнийгээ дуусгаад нөгөө талын хэсэг рүү мөлхөн очиж арай дутуу матийлгасан тахир зүсэлтээр зүснэ. Үүнийгээ дуусгаад анх эхэлсэн газраа очоод эсгэгдсэн хэсгээс тасалсан навчны нэг талыг авч захаас нь эхлэн нарийхан конус хэлбэртэйгээр эргүүлж таваас долоон давхраар хуйлна.

	Дараа нь навчныхаа эсгэж зүссэн өөр хэсгийг хийсэн конусаа тойруулан эсрэгээр хуйлна. Тэр нь зузаан ногоон хүүдий юм шиг болно. Цох түүн рүүгээ орж гурваас таван шар өндөг гаргаад буцахдаа конусынхаа доод захыг ороон амыг нь таглаад орхидог.

	Тооцооны хувьд маш нарийн энэ ажил ердөө гучхан минутад багтана. Тэгэхдээ эмэгчин цох ганц конусаар ажлаа хязгаарлахгүй, хоёр дахь, гурав дахь гээд л хүч чадлаа барагдах хүртлээ хуйлаад, хийгээд л байдаг ажээ.

	Конуст хийсэн авгалдай нь хүүхэлдэй болох үед салхи, бороонд борлож харласан үүрийг нь мөчрөөс нь аваад хаячихдаг. Газар унасан үүрээс авгалдай гарч газар ухан ороод тэндээ хүүхэлдэй болон хувирч байгалийн жамаар «тоочин» шинэ цохны үе удмыг гаргана.

	Ийнхүү хусны навчаар байр барина гэдэг бол ёстой гайхалтай хэрэг юм.

	Дашрамд хэлэхэд зөвхөн хусны навчаар төдийгүй зарим үед хайлс, эвэрлэг мод, шид мод, нүргэс модны навчаар байр засдаг ч удаа бий. Ялгаатай, хэцүү тал нь гэвэл дээр дурдсан модны навчны хэлбэр нь хусныхаас өөр байдаг.

	Урд талын хар далавчин дээрээ улбар шар өнгийн хээтэй цох шөнийн цагаар ой, бут сөөгөөр эргүүл хийн нисдэг. Өөрт нь таатай (бидэнд бол ой гутмаар!) ялихгүй ч гэсэн үнэрийг агаарын уудам зайнаас хайж явдаг. Хүссэн үнэрийг мэдэрвэл тэр зүг рүү очно. Үхсэн хулгана, могой, сохор номин, гүрвэл, жижиг загас юм уу шувуу зэрэг нь түүнийг татах зүйл билээ. Тэд хэдхэн цагийн өмнө үхэлд өртсөн байлаа ч гэсэн цох алс холоос түүний ялзарч буй үнэрийг мэдэрдэг.

	Булшчин цох энэ үнэтэй олзныхоо орчимд бууж, өвсний иш дундуур сүлжин мөлхсөөр дөхөж очно. Өмнө нь амьд байсан зүйлийг бүх талаас нь үзэж харан, сахлаараа тэмтрэн, хойд хөлөөрөө түлхэн олз нь хэр хүнд, түүнийг булшлахад хэчнээн хугацаа, хүч орохыг тооцож байгаа мэт харагдана.

	Хэрэв түүний олсон үхсэн хулгана хатуу хөрстэй газар юм уу чулуун дээр байвал цох түүний жижиг биед баймааргүй их хүчээр өөр зүг рүү түлхэнэ. Түлхэхэд нь ургамал саад болоод байвал үндсээр нь сугалаад хаячихдаг. Тэгээд газар нь зөөлөн болоход малтаж хөвсийлгөн хулганын доогуур орж нөгөө талаар нь цухалзан гарч ирнэ. Гарч ирэх тоолондоо үхсэн олзныхоо доороос хэсэг хэсэг шороо толгойгоороо түрнэ. Удалгүй түүнийг тойрон шороон овоо босно. Цохны ухаж буй нүх рүү үхсэн амьтан жингээрээ доош суусаар байх ажээ.

	Нүхээ доош нь хэлтгий ухах бөгөөд хулгана нь түүн рүү аажмаар доошоо муруйн тал биеэрээ ордог. Хөл, сүүл, толгой нь биедээ шахагдаж улам гүнзгий далд орох тутам үхсэн хулгана юм уу мэлхий нь нягт бөөрөнхий зүйл болон хувирдаг. Цох олзоо бүх талаас нь маш хүчтэй шахаж түлхэн нүхэнд оруулан дарахыг яардаг.

	Булшчин цох ганцаараа ажиллах нь ховор. Анх нисэн ирсэн цох олзоо ажиглаж байх үед бусад нь хүрэлцэн ирдэг. Олзоо олсон нь бусдыгаа найз нөхрийн ёсоор хүлээж авахгүй, харин эрэгчнээ шууд хөөгөөд (ялангуяа өөрөө эрэгчин бол) эмэгчин цохтой найрсан гар нийлж ажилладаг. Өөр өөр хүйсийн цохнууд зөн билигтээ захирагдан энэ ажлаа бөөнөөрөө хийж дуустал найрсаг ажилладаг тохиолдол ч гардаг. Дараа нь хамгийн хүчтэй эрэгчин,эмэгчин цох бусад цохоо хөөж, үлдсэн ажлаа хоёулаа хийдэг гэсэн ч их төлөв эмэгчин цох нь эрэгчнээ хөөн явуулах нь элбэг байдаг. Ганцаараа олзныхоо дэргэд үлдэж тайвширсныхаа дараа түдэлгүй гарах үр удамдаа санаа тавьж эхэлдэг. Ингэхдээ шавж шиг биш, харин шувуу ангаахайгаа арчилдаг шиг бөөцийлдөг! (Энэ талаар биологичид дөнгөж 1933 онд мэджээ.)

	Цохнууд олзоо 3—10 цагийн нөр их ажлынхаа үр дүнд 6—10 сантиметрийн гүнд (томхон цох хагас метр, түүнээс ч гүнд!) булна. Цохнууд (эсвэл ганц эм цох нь) уг газраа тойруулан цэвэрлэж өөрийнхөө явах замыг чөлөөлдөг. Энэ крипт гэж нэрлэдэг гол газар доорх нүхнээсээ хажуу тал руу нь нүхэн зам юм уу жижигхэн хонхор нүх ухаж, тэнд (эсвэл хажуугийн мухар битүү хонгилд) хэдэн арван өндөг гаргаж булна. Дараа нь эргэж гол байрандаа мөлхөж ирнэ. Энд булшилсан олз руугаа нүх («тогоо») ухаж гаргана. Тэр нүхэндээ хоол боловсруулах шүлсээ дусал дуслаар хийдэг. Энэ үйлдлийг олон дахин давтаж хийх тул өндөгнөөс цохны авгалдай гарах үед (ойролцоогоор тав дахь өдөр нь гарна) булшилсан амьтан хулгана, мэлхий зэрэг нь мэдэгдэхүйц хэмжээгээр боловсорсон байдаг.

	Тэгээд эмэгчин цох бүр хачин сонирхолтой үйлдлийн эхлэл болсон гайхалтай зүйлийг хийдэг.

	Цох үр төлөө авгалдай болж гарч ирэхээс хэдэн цагийн өмнөөс (цаг нь ойртсон гэдгийг яаж мэдэж байна вэ?) ойролцоогоор хагас цаг тутамд тэвчин хүлээж чадахгүй байгаа мэт хажуугийнхаа мухар нүх рүү орно. Хог, шорооны нуранги, жижиг чулуу (дээрх адар нураад замыг нь хаагаад байдаг) зэргийг цэвэрлэн гаргаж хаяад мөдхөн гарах гэж буй авгалдайныхаа замыг цэвэрлэдэг. Эх цох боловсорч гүйцсэн өндөгнийхөө ойр очоод нам дуугарна. «Би энд байна. Та нарыг хүлээж байна. Тануусыгаа хооллоё» гэж өндгөө дарсан тахиа шиг шамдуулж, тэднийгээ дуудаж, тайвшруулж гуаглана.

	Тэгээд л хооллож эхэлдэг! Гол нүхэндээ цугларсан авгалдайнууд эхийнхээ ходоодны шүүсээр хагас боловсорсон үхдэл дээр очиж толгойгоо их эрчтэй эргүүлж хоол нэхнэ (ангаахай шиг, гэхдээ орилолдохгүй). Харин зургаан хөлт эх нь авгалдай болгон дээр 10—30 минутын зайтай очиж өөрийн амнаас гаргасан тэжээлийн холимгийг 2—4 секундийн турш өлөн ам руу нь дусааж өгнө. Сүүлд нь авгалдайнууд эцэг эхийнхээ бэлдсэн тэрхүү үхдэлийг өөрсдөө иддэг. Хэрэв амьдралын эхний үед дэргэд нь эх алга байвал өлсөхийн эрхэнд дээр нь сууж буй үхдэлийг өөрсдөө иддэг. Долоо хоногийн дараа хүүхэлдэй болон хувирдаг. Гэхдээ эх нь ингэж хооллоогүй авгалдайнаас хэвийн гүйцэд хөгжилтэй цох цөөн гардаг.

	Тэжээсэн бяцхан цох нь маш түргэн өсдөг. 7 цагийн дараа биеийнх нь жин хоёр дахин нэмэгдэнэ! Долоо хоногийн дараа (эсвэл 12 хоногийн дараа) хүүхэлдэй болон хувирахдаа гол нүхнийхээ хананд урьдчилан шургана. Дахин хоёр долоо хоногийн дараа гүйцэд хөгжсөн булшчин цох ханаа цоолон гарч ирнэ. Гэвч хожуу төрсөн, бараг гүйцэд хөгжсөн авгалдай газар доор өвөлжих ч тал бий. Зөвхөн дараа жилийн тавдугаар сарын сүүлчээр хүүхэлдэй болж дараа нь (зургаадугаар сард) цох болдог. Эх цох удмаа орлож тэжээх шаардлагагүй болсон үед нүхээ дээш нь ухаж цэнгэг агаарт гаран эртний үгэнд байдаг шиг «баргар далавчаа дэлгэсэн» шөнийн цагаар үхсэн мэлхий, могой, гүрвэл хайх аяндаа морддог ажээ.

	Бүр 1826 онд германы байгаль судлагч Шмидбергер холтос идэгч жижиг хар цохны (энэ цох бол ЗХУ-д газар сайгүй байдаг) авгалдай нь мод иддэггүй, харин эхийнхээ царс модонд ухсан нүхний хананд цагаан модтойгоо нийлж ургасан «зөөхийг» иддэг гэж мэдээлжээ. Энэ «зөөхий» гэдэг чинь юу юм бэ?

	Мөөг байсныг сүүлд тогтоожээ. Холтос идэгчийн байрладаг нүхнээс өөр ямар ч газарт ургадаггүй ажээ.

	Залуухан эмэгчин цох тохирох модыг хайж олоод холтсон доор салаалсан нүх мэрж ухсаны дараа цайвар барзгар мөөг ургадаг. Ёзоор нь мод руу 5 мм орчим орсон байдаг бөгөөд чөлөөтэй буй төгсгөлд нь уугуул сийвэнгээр баялаг булцайсан «үр жимс» боловсордог байна.

	Холтос идэгч эмэгчин цох нь мөөгний «үрийг» нэг модноос нөгөө модонд хэрхэн аваачиж суулгадгийг тогтоож чадаагүй уджээ. Дөнгөж саяхан, 1956 онд цохны биед цагариг хайрсан хуягийн завсарт бяцхан уут шиг зүйл байхыг олжээ. Үүнийг мөөгний депо гэж нэрлэнэ. Төрөлх голомтоосоо нисэж буй эмэгчин цох шинэ газартаа аваачиж суулгахын тулд үржих бэсрэгхэн хэсгийг түүндээ аваачдаг ажээ. Мөөгөөр дүүрсэн бяцхан уут руу өвөрмөц булчирхай, уураг, өөх тосоор баялаг шингэнийг ялгаруулна. Энэ бол тэжээлтэй «шөл» юм. Түүн дээр мөөг яг л микробиологийн лабораторийн тэжээл дээр байгаа мэт ургана.

	Цох үрийн депогоос модонд мөөгөө суулгасныхаа дараа ч түүнийгээ арчилна. Цох мөөг ургаж буй таславчуудаар үе үе орж мөөгийг өөрийнхөө биеэс ялгаруулж буй зүйлээр норгодог. Энэхүү ялгаруулж буй зүйл нь ашигтай мөөгний ургахад түлхэц өгч, хортой мөөгний өсөлтийг зогсоодог. Ийнхүү цох ганц хэрэглүүрийн ачаар хортой мөөгтэй тэмцэж, ашигтай мөөгийг борддог. Эмэгчин цох мөөгтэй үүрэндээ чийгийг тохируулж байдаг юм. Байр нь хэтэрхий хуурай бол орох, гарах амыг нь модны үртсээр дарж, чийг нь хэтэрвэл овоолсон үртсээ авч хаядаг.

	Хэрэв эмэгчин цохыг үүрээс нь зайлуулбал мөөг нь удалгүй үхэх тул түүгээр хооллож байсан авгалдайнууд ч амь зууж чадахгүйд хүрэх билээ.


Хамгаалах жуух яаралтай олгожээ

	 

	Бид ном, сонин сэтгүүлийн өгүүлэл, киноноос олон зүйлийн зэрлэг амьтны мөхлийн тухай түгшүүртэй, сэтгэл зовоосон мэдээ уншиж, харж, сонсож байдаг билээ. Он жил улирах тутам манай гаригийн байгалийн нөөц улам хурдтайгаар хомсдож байгаад сэтгэл ихэд түгшсэн маш олон хүн тэдгээрийг аврахын төлөө идэвхтэй тэмцэж байна.

	Ховор амьтад мөхөн сөнөж байгаагийн шалтгаан юунд байна вэ? Янз бүрийн шалтгаан байна. Жишээ нь хулгайгаар агнах явдал байна. Гэхдээ энэ бол гол гамшиг биш. Олон оронд байгаа хувийн амьтдын хүрээлэн амьтны аймагт багагүй хор хүргэж байгаа юм. Тэд ховор амьтдыг олноор нь барьж авч байна. Орангутаныг барьж авах нь наад захын жишээ юм. (Дашрамд хэлэхэд энэ бол цорын ганц жишээ ч биш.) Барих ердийн арга нь, эх орангутаныг буудахад хүүхэд нь модноос унана. Энэ үед түүнийг барьж авахаар оролддог авч тэр нь бүр бүтдэггүй, унахдаа зарим нь үхтлээ бэртдэг байна.

	Дийлэнх амьтны мөхлийн гол шалтгаан бол тэдгээрийн амьдардаг байгаль орчны эвдрэл сүйрэл юм. Тариалангийн талбайг боловсруулахдаа хөдөө аж ахуйн хортонтой тэмцэх нэрээр олон төрлийн хортой бодис хэрэглэх, малын бэлчээр болон тариалангийн талбайг өргөтгөх, ой модыг огтлох, намгийг хатаах, шинээр суурин газар байгуулах зэргээр хүмүүс онгон байгаль руу зогсолтгүй довтолж олон мянган амьтны бэлчээрийг булаан авч байгаа билээ.

	Амьтан судлагч олонх хүний үзэж байгаагаар амьтны тавыг алдуулах хүчин зүйл нь ойн зэрлэг амьтдыг агнахаас илүү хор хохирол хүргэдэг. Ой мод руу жуулчид, мөөг түүгчид буу зэвсэггүйгээр улам улам их орж өвс ургамлыг гишгэж, зулзаган модыг хугалан гэмтээж байна. Эдгээр хүмүүс газар дээр үүрээ засдаг үй түмэн шувууны тав тухыг хамгийн их хэмжээгээр алдуулан зовоож байна. Өндгөө дарж, ангаахайгаа өсгөх ямар ч боломжгүй болж байгаа юм.

	Харамсмаар дүр төрх тодорч байгаа биз.

	Бидний буруугаас болж, 106 зүйлийн амьтан, 139 зүйл, салбар зүйл шувууд нэгэнт бүр сөнөжээ. 1966 онд Олон улсын байгаль, байгалийн нөөцийг хамгаалах холбоо (ОУБХХ) «Улаан номын» анхны хэдэн дугаарыг нийтэлсэн билээ. Түүний жагсаалтад ойрын жилүүдэд мөхөж сөнөж болзошгүй мянга орчим амьтан, шувууд, бусад сээр нуруутан оржээ.

	1974 онд ЗСБНХУ-ын Хөдөө Аж ахуйн Яамны сайдын тушаалаар «ЗСБНХУ-ын Улаан номыг» гаргахаар шийдвэрлэж 1978 онд хэвлэн гаргажээ.

	Түүний жагсаалтад мөхөж сөнөхийн аюулд тулгараад байгаа ховор 62 зүйл, салбар зүйл хөхтөн, 63 зүйлийн шувуу, 8 зүйл хоёр нутагтан, 21 зүйл хэвлээр явагчид оржээ.

	ЗСБНХУ-ын шинэ Үндсэн хуулийн 18-р зүйлд «ЗСБНХУ-д газар, газрын хөрсөн доорх баялаг, усны нөөц, амьтан, ургамлын... нөөцийг хамгаалж, түүнийг шинжлэх ухааны үндэстэй, оновчтой ашиглах талаар шаардлагатай бүх арга хэмжээг авч байна» гэж заасан байдаг. Мөн Үндсэн хуульд Эх орныхоо байгалийн баялгийн нөхөн үйлдвэрлэлийг хангах шаардлагатай гэж заажээ.

	Ийнхүү ховор амьтдыг аврах үйл хэрэг төрийн бодлогын шинжтэй болон хувирчээ. Амьтан, ургамлын хувь заяанд санаа тавьж байсан хүмүүсийн итгэл найдвар хэзээ ч байгаагүйгээр өслөө. Би энэ номдоо бидний бага мэддэг ховор ан амьтан, шувуу зэргийг болон байнга уншиж, сонсож, амьтны хүрээлэн, кино зургаас үзэж харж сайн мэдэх болсон амьтан, шувууг сонгож авсан юм. Бид хүүхэд ахуйгаасаа эдгээр амьтан орчлонгийн уудамд амар тайван амьдардаг мэтээр ойлгож дасчихсан байдаг. Гэтэл бар, цагаан баавгай, халим, цармын бүргэд сөнөж байгаа тухай дуулдах боллоо. Тэгвэл бид тэдгээр амьтангүйгээр сав шим ертөнцийг төсөөлөхийн аргагүй билээ.

	 

	Хүмүүсийн буруугаас болж 250 зүйл амьтан нэгэнт мөхөж сөнөжээ. Ямар амьтад гэж бодно? Ямар ч ашиггүй ялаа, жоом, бясаа биш, харин амьтны ертөнцийн гайхалтай сонин амьтад шүү.

	Мөхсөн зүйл амьтдын нэрсийн жагсаалтад шинэ зеландын гурван метрийн (!) моа шувуу, маскарений болхи итгэмтгий дронт, цог хийморьлог ариун шударга бух гөрөөс, далайн буюу стеллерийн зугаатай үхэр... зэрэг оржээ. Ямар нэгэн шалтгаанаар хүн гэм хоргүй итгэмтгий эдгээр амьтдыг устгах гэж цусанд дурлах болов... Тэгэхдээ ер бусын амьтдыг шүү! Тэдгээр амьтны хүнд амархан хөөгдөх төрх нь ер бусын байдлын онцлог хэмжүүр болдог бололтой.

	Ийм учраас л «хамгаалах жуух бичиг» хэрэгтэй болсон амьтдын тухай онцлон ярих шаардлага гарлаа. Түүний энэхүү эрхийн бичиг нь ОУБХХ-ны «Улаан ном» юм.

	 


Хүжлэг хулгана

	 

	Зарим судлагчид хүжлэг хулганыг сохор номины нэгэн овогт багтаадаг. Гэтэл нөгөө хэсэг нь түүнийг ямар ч гэсэн өөрийнх нь онцгой овогт оруулах ёстой гэж үздэг.

	Дээр үед хүжлэг хулгана Европ даяар түүний дотор бүр эртний үед Англид ч тархсан байжээ. Одоо бол оросын, пиренейн хүжлэг хулгана гэж хоёр зүйл үлджээ. Пиренейн хүжлэг хулгана нь оросынхоос биеэр жижиг, сүүлээ хажуу талдаа хавчиж явдаггүй юм. Энэ хулгана Пиренейн уулын жижиг голуудаар нутагшжээ.

	Оросын хүжлэг хулгана Ижил, Дон, Урал мөрний сав газрын аль нэгтээ үлдэж хоцорчээ. Хүжлэг хулганыг Мордов,  Башкир, Смоленск муж, Уралын зүүн биеийн Иртыш, Обь мөрний татам, Томск, Новосибирск мужид зөөж аваачиж (1948 оноос 1978 он хүртэл арван мянга орчмыг) нутагшуулжээ. Тэр зарим газруудад нь дасан нутагшжээ. Хүжлэг хулгана нь устай орчинд амьдрахад дасан зохицжээ. Энэ нь харваас ил бөгөөд бие нь шувтан мөлгөр, хулгар чихтэй юм. Үс нь их нягт, өтгөн дулаан байдаг. Үсний сор нь үзүүрээрээ угаасаа илүү өргөн учраас хөвсийн задардаггүй. Ноолуурхаг үс нь ялихгүй буржийж долгионтон байдаг. Ийм үс нь усны амьтанд их хэрэгтэй бөгөөд усанд шумбах үедээ үснийхээ завсраар агаар сайн авч ордог. Ийм байдалтай сэлэхэд их амар, усан дотор агаар маш сайн тусгаарлагч болдог учир биеийн дулаанаа барих нь сайн байдаг. Хүжлэг хулганын хэвлийн үс нь нурууныхаасаа илүү өтгөн ажээ. Хуурай газрын амьтад бол эсрэг байдаг. Усан дотор аль ч талаасаа хүйтэн байдаг учир хэвлийг нь нуруутайгаа адил сайн хамгаалсан үстэй байх нь маш чухал. Тэгээд ч хүжлэг хулгана уснаас гараад эргээр нь хуурай газраар гүйдэггүй. Хөл нь богино учир хэвлийг нь байнга хүйтэн нойтон газарт ойрхон байдаг. Тэнд ч гэсэн өтгөн үс их хэрэгтэй.

	Зуны халуунд цохиулахгүйн тулд (уснаа амьдардаг амьтдад тохиолддог) хүжлэг хулгана яадаг вэ? Сүүлийг нь сайн анхаарч хар. Усанд сэлдгийн хувьд гайхалтай залуур төдийгүй «цацаргагч» болдог! Эвэрлэг хайрсаар хучигдсан, үсгүй байдаг. Нүцгэн сүүл нь үсээр хучигдсан хэт халсан биеэс цусаар дамжин түүнд ирж буй илүү дулааныг машины хөдөлгүүрийн хөргөх хэсэг шиг маш хурдан хөргөн гаргадаг. Хойд талын сарьслаг сарвуу нь захаараа ширүүн хялгасан үсэн хөвөөтэй бөгөөд хүжлэг хулганын сэлүүрдэх «сэнс» болдог. Урд сарвуу нь мөн сарьслаг боловч жижигхэн учир сэлэхэд оролцохгүй, сэлэх үедээ биедээ шахсан байдалтай байдаг.

	Хүжлэг хулганын хамрын нүх нь урт хоншоорын үзүүрт байдаг. Энэ нь уг амьтныг уснаас нэг их цухуйхгүйгээр амьсгалах боломжийг олгодог. Мөн усан дотор юм идэхэд хахаж цацдаггүйгээрээ ч муугүй юм. Хүжлэг хулганыг байгалиас заяахдаа үүнийг муугүй бодолцжээ. Амьсгалах хоолойг нь тагнай болон залгиурын онцгой булчингууд нягт таглах тул хүжлэг хулгана нь уснаас гаралгүй ч хоол хүнсээ идэхэд амьсгалах хоолойд нь ус ордоггүй.

	Усны амьтны зүрх хуурай газрын амьтныхтай жишиж үзвэл бага, харин хуурай газар гүйхээс усанд сэлэх нь хялбар байдаг учир цусны шахуурга нь бага ажилладаг. Гэхдээ хуурай газрын амьтантай харьцуулахад зүрхний баруун тал нь зузаан том байдаг. Ус агаараас нягт учир цээжийг нь нэлээд хүчтэй дарах тул усан доор зүрхний баруун ховдол нь уушги руу цус шахахад их төвөгтэй байдаг. Энэ даралтыг давахын тулд баруун ховдол нь нэмэлт ширхгээр хүч нэмэгдүүлсэн байдаг.

	Хүжлэг хулгана усанд бараг загас шиг сэлдэг. 5 минут, зарим нэгэн баримтаас үзэхэд түүнээс ч удаан, амьсгалах гэж гарч ирэлгүй усан доор байдаг. Усны цох, дун, хавч, загас, мэлхий, түрс, тэмээлзгэнэ болон шумуулын авгалдай, хануур хорхой (үүнд онцгой дуртай), шанаган хорхой, өт, зэгс, хулс, бидбал өвс, хэрээний нүд, хулуу зэрэг зүйлсийг товруутай шүдээрээ үйрүүлэн задлан идэхдээ хахаж цацдаггүй, даардаггүй ажээ. Янз бүрийн зуу гаруй амьтан, ургамлыг иддэг.

	Хүжлэг хулгана голын ёроолоос төрөл бүрийн хоол олохдоо голын ёроол руу толгойгоороо доош орж хурц хоншоор, урд сарвуугаараа явж буй мэт лай ухдаг.

	Хүжлэг хулгана бүрэнхий болсон хойно буюу шөнө анд гардаг. Өдөр ч гэсэн анд гарах тал бий. Гэхдээ голдуу өдөр нь үүрэндээ орж нуугддаг. Үүр нь гүнд байх бөгөөд голын түвшин байнга өөрчлөгдөж байвал олон давхарласан байдаг. Үүрнээс нь заар үнэртдэг гэлцдэг. Хүжлэг хулганын сүүлэн доор тусгай булчирхай байдаг. Үүр лүү нь усан доогуур л орно. Үүрэнд нь навч ногоогоор хучсан хэд хэдэн тасалгаа байх бөгөөд усан доогуур удаан аялсныхаа дараа биеэ хатаах хоёроос гурван нөөц тасалгаа байдаг. Хүжлэг хулгана 40—50 өдөр хээлтэй байсныхаа дараа нэгээс тав, голдуу гурваас дөрвөн гөлчгий төрүүлдэг. Тодорхойгүй цагт голдуу дөрөвдүгээр, тавдугаар сар юм уу найм, есдүгээр сард төрөх боловч аравдугаар сар, жилийн аль ч улиралд, тэр ч байтугай өвөл (нэгдүгээр сард хүртэл) төрнө. Яагаад тодорхой бус хугацаанд төрдгийн учир шалтгаан нь тодорхойгүй байна.

	Эрэгчин нь эмэгчинтэйгээ цуг нэг гөлчгийгөө халамжлан биеийнхээ дулаанаар дулаацуулдаг.

	Заримдаа үүр ухах газар бага бол нэг үүрэнд хэд хэдэн бүлээрээ амьдардаг. Өвлийн цагт хэдэн арваараа амьдрах нь цөөнгүй. Хүжлэг хулгана энэ хугацаанд хоногийнхоо ихэнхийг үүрэндээ унтаж өнгөрүүлэх боловч жижиг загас, усны ургамлын үндсээр хооллох гэж түр хугацаагаар гардаг.

	Залуу хүжлэг хулганууд усан дээр хөвж буй ургамлын навч, ишээр тоглох дуртай байдаг. «Тоглоом нь усан дээр хөвж буй зүйлсийг түлхэх, бие биеэсээ булаан авахад оршино. Минж, хүжлэг хулгана хоёр өвөрмөц найрсаг харилцаатайг онцлон тэмдэглэх хэрэгтэй» гэж профессор И. Барабаш-Никифоров бичжээ. Дээрх хоёр амьтны үүр заримдаа хоорондоо холбогдсон байдаг. Воронежийн дархан газрын минжний фермээс холгүй хүжлэг хулганыг байрлуулахад удалгүй («торон саадыг даван») минжинд барьж өгсөн овоохойнуудад байрлаж, тэр ч байтугай минжний нуруун дээр авиран гарч байхад минж «огт анзаарахгүй» байжээ.

	Харин заарт хархтай бол шал өөр харилцдаг. Ондатр буюу заарт хархыг хойд Америкаас авчран ЗХУ-ын нэлээд олон усан сангуудад тавьж нутагшуулжээ. Заарт харх хүжлэг хулганыг үүрээс нь шахан зайлуулаад тэнд амьдардаг ажээ.

	Хүмүүс аж ахуйн зорилгоор олон усан санг ашиглаж байгаа нь хүжлэг хулганыг мөхөхөд хүргэж байна. Хүжлэг хулгана олон улсын болон зөвлөлтийн «Улаан ном»-д бичигдсэн ховор үнэтэй үслэг амьтан юм. Орос орон дэлхийн нэгдүгээр дайны өмнө зах зээлд нэг жилд хэдэн зуун мянган хүжлэг хулганын арьс гаргадаг байжээ. Дараа нь ашиг хонжоотой энэ худалдаа эрс буурчээ. Эдүгээ хүжлэг хулганыг агнах явдлыг бүрэн хоригложээ.

	Зөвлөлт улсад энэхүү үнэ ихтэй амьтныг аврахын тулд дархан цаазтай газар, агнахыг хориглосон 40 гаруй газар байгуулаад байна.

	 


Минж

	 

	Фенимор Куперийн «Сүүлчийн Могикан» гэдэг романы баатар Шонхортын Нүдэд «Уншиж бичиж чадах боловч туршлагатай хөгшин минжнээс тэнэг хүмүүсийг би мэддэг» гэж нэг удаа хэлсэн байдаг билээ.

	Зохиолчид, амьтан судлагчид эл амьтныг «инженер» хэмээн нэрлэдэг. Ихэвчлэн ингэж нэрлэх нь бүр залхуурмаар. Гэвч илүү сайхан нэрийг хаанаас олох вэ дээ.

	Минжийн гадаад төрх нь сүрлэг сайхан. Бөх сортой, дулаан ноолуурхаг үстэй, тосолчихсон юм шиг усанд нордоггүй, налархай, маш үнэтэй үстэй амьтан юм. Минж усанд сэлснийхээ дараа үсээ нямбай цэвэрлэж, түрхлэг хийдэг.

	Минж урьдын цагт нийт Европ (Испаниас бусад), Сибирь, Монгол, Хятадын хойд хэсэг, Умард Америкт Аляскаас Рио-Гранде хүртэл амьдарч байжээ. Тэднийг өршөөлгүй хүйс тэмтэрчээ. Тэгээд сүүлдээ хамгаалан үржүүлж эхэлжээ.

	ЗХУ-д 1930-аад оны үед мянга орчим минж үлдсэн гэж таамаглаж байгаа юм. Одоо Европт минжний тоо толгой олширч тархан нутагших болжээ. Гэхдээ мэргэжилтнүүд нэг юм уу хоёр зүйлийн минж байхыг хараахан тогтоож чадаагүй байна. Юутай ч гэсэн манай минж нь америкийнхаас тархи гавал нь өвөрмөц, сүүл нь нарийн, урт, сэрвээний үс нь улаан туяагүй юм. Минж нь есөөс гучин хоёр килограммын жин дарна. Ямар ч гэсэн хүний эрхэнд байхдаа хорин тав хүртэл насалдаг. Жилд нэг удаа дөрөв-тавдугаар сард (гурваас тав, хааяа найм хүртэл) зулзага төрүүлдэг. Зулзага нь төрснөөсөө хойш хоёроос гурав хоноод сэлж эхэлдэг. Гурван долоо хоноод ургамлаар хооллодог боловч эх нь бас гурван долоо хоног сүүгээрээ тэжээдэг. Хоёроос гурван нас хүртлээ эх эцэгтэйгээ байдаг. Минж холтос, найлзуур, навч, ялангуяа улиас, уд модны навч, намгийн ургамал, цахилдаг, зэгс, усны сараана зэргийг иддэг. Өвөл усан доор мөчир нөөцлөх бөгөөд заримдаа тэр нь 50—80 шоо дөрвөлжин метр хүрдэг!

	Минжийг урдаас нь харвал орсойж гарсан гайхалтай сайн мэрдэг шүдийг нь харж болно. Шүд нь мэрэх, малтаж ухахад хэрэг болдог зэвсэг юм. Усан доор амаа нээхгүйгээр шүдээрээ ажиллаж болно. Хөдөлгөөн сайтай, махлаг хамрын нүх нь бас гайхалтай. Энэ нь хэрэггүй зүйл биш, усан доогуур шумбахад нь сайн хаагдана. Минж усан доор амьсгаа авахгүйгээр 15 минут болж чадна.

	Минж усан доор мэрэгч шүдээрээ хэрхэн ажиллаж байгааг цөөхөн хүн ажигласан бол түүний газар дээр хийх ажил нь гайхалтай бөгөөд 2—3 минутад гарын дайтай бүдүүн улиасыг унагаадаг.

	Францын Брусийн үндэсний амьтны хүрээлэнд амьтан судлагч П. Ришар, минжний оромжоо барьдаг сонирхолтой үйл ажиллагааг ажиглажээ...

	Өршөөгөөрэй, урьдаар өөр нэг зүйлийг, тухайлбал минж ямар хэлбэрийн байр барьдгийг товчхон сонирхуулъя. Тэр нь гайхалтай. Амьтан ийм юм хийх чадвартай гэж төсөөлөхөд ч бэрх юм!

	Нэгдүгээр хэлбэр нь нүхэн үүр юм. Үүрээ бат бэх, өндөр. огцом эрэгт ухаж засна. Орох хаалга нь усан доор нэг юм уу хоёр метрийн гүнд байна. Ялихгүй налуу дээшээ чиглэсэн бүдэг харанхуй нүхэнд нь загас хорио цээргүй бөгөөд минж тэднийг дайрч довтолдоггүй. Нүх нь голын түвшнээс дээш ямар нэг том бөх бат модны доор байрладаг. Тэнд бүдэг харанхуй, хэрэв хүн унтах юм сан гэсэн зөгнөлт бодол төрөх юм бол заримдаа хоёр хүн ч багтахаар том зайтай байдаг. Хэрэв голын ус багасаж түвшин нь доошилбол унтах өрөө рүүгээ чиглэсэн анхны орох нүхний доод талаар дахин нүх ухдаг. Орох нүх усан доор байдаг нь зайлшгүй нөхцөл юм. Заримдаа унтлагын өрөөний «дээвэр» нь нурж унах ч тал бий. Тэгвэл дээрээс нь бөөн мөчир овоолоод орхичихдог.

	Хоёр дахь хэлбэрийн байгууламж нь мөчир, шороогоор барьсан овоохой юм. Энэ овоохой нь уснаас дээш нэг хагас метрээс гурван метр хүртэл өндөр, диаметр нь 10—12 метр байдаг. Орох нүх нь мөн л усан доор байдаг.

	Гурав дахь хэлбэрийн байгууламж нь суваг юм. Намгархаг газар дахь (хэрэв дээрээс нь харвал) байрнаас нь тал тал тийш хүүхдийн гараар нарны туяаг татаж зурсан юм шиг өргөн ч биш, гүн ч биш устай суваг салаалан урсдаг. Энэ бол ажилдаа болон хоолондоо явах усан зам юм. Сувгийг байгуулахад минжний гавьяа гээд байх юм бага байж болох юм. Яагаад гэвэл минжний явсаар байтал зам нь аажмаар гүнзгийрч усаар дүүрдэг. Ийм л байж магадгүй... Гэхдээ анхааралтай ажигласан хүмүүс суваг дотроо хог оруулах дургүй, сувгаа тодорхой дэгтэй байлгахыг эрмэлздэг хэмээн ярьцгаадаг билээ. Энэ замаар модны тайрдас, хогоо урсгадаг. Энэ нь шүд юм уу сарвуугаар зөөснөөс хөнгөн байх шүү дээ.

	Дөрөв дэх хэлбэр нь далан юм. Энэ бол хүний хийсэнтэй эн зэрэгцүүлэн үзвэл магтаад барамгүй байгууламж юм. Өндрөөрөө дөрөв хагас метр, уртаараа 652 метр далан байдаг гэж ярьдаг!

	Хэд хэдэн минж нийлж ажиллаад голын дунд модны үндэс, чулуу, мөчир, лай зэргийг овоолон жижигхэн арал шиг зүйл босгоно. Дараа нь арлаасаа эрэг рүү чиглүүлэн далан байгуулахад хэрэгтэй материалыг хураан өрж, мөчрөөр сүлжин бэхэлж лай, шавраар шавж, модоор хөндлөн тулж дээгүүр нь нэг үзүүрийг нь далан руу, нөгөө үзүүрийг нь эсрэг талын модон дээр хөндөлсүүлэн тавина. Зөрүүлж тавин овоолоод л байна... Эрэгт хүртэл нь ингэж ажиллана. Ус хаа хаанаас далан дээгүүр нь хальж орж ирэх боловч барилгачид их л шаргуу ажиллана. Зөөж авчран зөрүүлж тавиад, овоолоод, шавардаад л байна... Далан доорх усны мэлтэлзсэн түвшин дээшилж байгаа мэт харагдах авч илүүдэл усыг мод зөрүүлж тавьж усанд идэгдэхгүйгээр шавсан далангийнхаа найдвартай газраар гаргадаг ажээ.

	Нэг далан багадна. Минж үнэтэй эрдэнийг урсгаад байж хараахан тэвчдэггүй билээ. Урсгалын доод талаар нэгийг, дахин нэгийг, дахин нэгийг... гэх мэтээр далан босгодог. Үүний үр дүнд нэлээд том шаталсан гүүр шиг хэдэн цөөрөм үүсдэг. Харин шаталсан цөөрмийг боомтын хаалттай жишиж үзүүштэй... Заримдаа минж хүний төлөвлөснөөс гадуур зүйл хийж хадлангийн өргөн талбайг цөөрөм болгон эзэлж авдаг. Америкт аргагүйн эрхэнд дэлбэрэх бодис  хэрэглэхэд хүрсэн ч удаа бий. Гэвч минж эвдэлж сүйтгэсэн зүйлийг маш хурдан сэргээн босгодог байна. Тэгэхээр нь дэлбэлэхийн оронд илүүдэл ус урсан гарах буюу ус нэвтрэн гарах нэмэлт хоолойнууд тавьжээ. Энэ удаа фермийн эзэд «сайн боллоо» гэж баярласан удаатай. Гэтэл...

	Чухам энд Врусийн үндэсний цэцэрлэгт хүрээлэнд хийсэн Ришарын туршлагын тухай өгүүлэхээр амласнаа биелүүлэх хэрэгтэй боллоо. Америкчуудын жишээгээр далан доогуур цоолон ус нэвтрэн гарах хоолой тавьжээ. Орох, гарах ам нь далангаас нэлээд зайтай байхаар бодож урт хоолой тавьжээ.

	Ус нь багасжээ. Минжнүүд сандарч эхлэв.

	Эхлээд далан байгууламжаа дээш нь нэмж бүх гарцаа хаасан боловч ус гадагш гарсаар байжээ. Тэгээд хэрэгцээгүй ажлаа орхижээ.

	Гэхдээ хоолойд бүх хэрэг байгааг гадарлажээ. Орох нүхийг нь таглах гэж оролджээ. Гэвч ганцхан нүх байсангүй. Ришар хоолойн үндсэн нүхнээс гадна хажуугаар нь хэд хэдэн нүх гаргажээ. Минж энэ нүхнүүдийг хааж чадсангүй. Томыг нь таглаж чадсан ч гэсэн хажуугийнх нь жижиг нүхний таглаасыг ус урсгаж аваад явчихжээ. Эл ажлаа бас орхижээ.

	Минж хэрхэн урагшаа хойшоо яаран гүйлдэж, байгууламждаа ямар нэг зүйл хийхийн тулд энэ тэрийг харж сонирхон байхыг амьтан судлагчид далд байрнаас ажиглацгаажээ.

	Минж хоолойн нөгөө үзүүрийг таглах хэрэгтэй гэдгийг төсөөлжээ. Гэхдээ хоолойгоор урсаж байсан урсгал нь хэт хүчтэй байсан учир тагласан бүгдийг нь урсган авч явжээ. Энэ ажлаа ч орхисон байна.

	Тэглээ ч гэсэн хүнд байдлаас гарчээ! Хоолойнхоо доод нүхийг тойруулан шинээр далан босгожээ. Ус юүлж л байгаа юм бол бидний барьсан шинэ цөөрөм рүү юүлж л байг!

	Үүний дараа минжийг инженер гэхэд эргэлзэх үү! Дашрамд хэлэхэд өвөл мөсөн доор хоосон зай гаргахын тулд цөөрмийн уснаасаа нэлээд хэсгийг нь гадагш нь гаргадаг ажээ. Тэнд ус мөсний хооронд тоглож наадан хооллоно.

	Бас нэг зүйл хэлье. Минж нэг бүлд найрсаг тайван амьдран баясаж хөөрч тоглох дуртай байдаг. Эр минж бүх амьдралынхаа турш ганцхан эм минжтэй хамт байх боловч өөр эм минжтэй нийлэх бололцоог алддаггүй. Гэхдээ бусад бүлийн эр минжтэй эелдэг харьцдаггүй. Ялангуяа хоол тэжээлт орчин нь дөнгөж хүрэлцэх төдий үед юм уу эсвэл бүх эм минж эр минжтэй нийлсэн үед маш ширүүн зодолдоно. Ийм зан чанартай мөртөө ган болсон үед усны түвшин багасвал ус үлдсэн тэр газарт минжнүүд бүгдээрээ цугладаг. Зодолдохгүй, эзэн минж нь зочин минжээ хөөдөггүй. Ган гачиг бол бүх амьтанд гамшиг тарина...


Цасны барс буюу ирвэс

	 

	Эрт дээр үед ЗХУ-д чирвэсийг барс гэж нэрлэдэг байжээ. Тэгэхдээ цасны ирвэс нь түүнтэй төстэй ч гэсэн чирвэс биш юм. Дугараг хар толботой боловч суунагласан хүрэн саарал арьстай. Үс нь урт, өтгөн саглагар (ялангуяа хэвлийнхээ хавиар) арван хоёр сантиметр хүртэл урт байдаг.

	Ирвэс бол ууланд амьдардаг (Алтай, Памир, Тянь-Шань, Төвөд, Гималай, Монголын өндөр ууланд). Зун дөрөв, тэр ч байтугай зургаан мянган метрийн өндөрт тааралдаж болно. Өвөл, туурайтан амьтны хойноос даган 1800 метр, зарим газарт 600 метр хүртэл бууж ирдэг.

	Ирвэс их газар эзэмшдэг, бусад өрсөлдөгч барсыг тэндээ оруулдаггүй. Хэрэв ирвэс бөөнөөрөө сүрэглэн хамт ан хийж явбал эр, эм ирвэс юм уу эсвэл эм нь өсөж том болсон зулзагуудтайгаа явж байна гэсэн үг юм. Ирвэсийн ердийн амьдардаг газар нь балуу модны бут сөөг, альпийн нугад, мөнх цасны хязгаарын нүцгэн хавцлууд юм.

	Ирвэс ямар нэгэн хавцал дээр юм уу эсвэл хавцал доор нуугдан хэдэн цагаар зэрлэг аргаль, янгирыг харуулдана. Ер нь хулганаас аваад л сарлаг хүртэлх амьтдын алиныг ч барьж иддэг. Олз руугаа мөлхөн дөхөж очсоноо асар хурдан үсрэн харайна. Ирвэс нь нэг харайлтаараа зургаан метр буюу түүнээс хол харайна.

	Ирвэс бүрэнхий харанхуйд ан хийх бөгөөд хааяа өдрийн цагаар ангуучилна. Агуй, хадны хавцал, заримдаа өндөр биш модонд буй тасын хуучин үүрэнд ч амарна.

	Дөрвөөс зургаадугаар сард хоёр гурав, хааяа тав хүртэл зулзага төрүүлнэ. Зулзагууд нь эхний өдрүүдэд эх нь хэвлийгээсээ зулгаа авч үүрэндээ дэвссэн зөөлхөн үсэн дээр бие бие рүүгээ шахан хэвтэнэ (муурын төрлийн амьтны хувьд маш ховор зан авир юм!). Зургаагаас ес дэх өдөр зулзагууд нүдээ нээх бөгөөд арав дахь өдрөөс эхлэн итгэл муутай боловч үүрэн дотроо мөлхөж эхэлдэг. Гэхдээ үүрээ орхидоггүй.

	Ирвэс ямар ч махчин амьтанд байхгүй урт, үслэг сүүлтэй. Араатан амьтанд тийм илүүдэл зүйл ямар хэрэгтэй юм бол гэж их гайхах биз? Гэтэл байгаль түүний сүүлийг бүтээхдээ алдаа хийгээгүй байна. Эх ирвэс зулзагуудтайгаа унтах үедээ биедээ наалдуулан шахаж ноолууран хөнжлөөр хучих мэт дээрээс нь сүүлээрээ хучдаг ажээ. Ирвэсийн амьдардаг газар ялангуяа шөнөдөө их хүйтэн байдаг.

	Төрснөөсөө хойш хоёр сарын дараа зулзаган ирвэсүүд үүрнээсээ болгоомжтойхон гардаг. Олзтой ирсэн эхтэйгээ үүрнийхээ дэргэд тосон уулзаж бие биетэйгээ зодолдон хэсэг хэсэг мах булаацалдана. Долоо, наймдугаар сард эхийнхээ хамт анд явна. Өвөл болохоор залуу ирвэсүүд эхтэйгээ хамт амьдардаг. Эцэг нь тэдэнтэйгээ нийлж болно (ямар ч гэсэн амьтны хүрээлэнд эцэг ирвэс нь үр төлөө арчилж асардаг).

	Маш гоёмсог, өтгөн үстэй арьсанд нь болж ирвэсийг газар сайгүй агнадаг. ЗХУ, Энэтхэг болон бусад оронд ирвэсийг хуулиар хамгаалдаг. Олон улсын худалдааны байгууллагуудын тохиролцсоноор түүний арьсыг худалдахыг хориглосон хэдий боловч дэлхийн зах зээл дээр ирвэсийн арьсыг зарсаар байна.

	Ирвэс бол чирвэстэй бараг адил. Хөгшин хүчтэй ирвэс 75 хүртэл килограмм жинтэй байж болох авч голдуу хоёр дахин бага байдаг. Том бие болон бусад зарим нэгэн төрөл байдлаараа том муурын бүлгийн (бар, арслан, чирвэс гэх мэт) амьтадтай төсөөтэй боловч жижиг муурын бүлэгт байдаг амьтдын зан төрхөөс ямар нэгэн зүйл байдаг. Жишээ нь сайхан зантай үедээ хүржигнэнэ (таншиг гөрөөс, саарал чирвэс адилхан). Зарим амьтан судлагчид саарал чирвэс, таншиг гөрөөс, цасны барсыг жижиг муурын аварга том нь гэж үздэг.

	ЗХУ-д ер нь мянгаас илүүгүй ирвэс амьдардаг.


Хархул

	 

	Говийн муур-хархул нь санаанд багтамгүй түргэн, авхаалжтай довтолдог. Тэр, бор туулайг гүйцэн (хэрэв зай богино бол), дээш үсрэн доогуур нисэж байгаа шувууг барьж авдаг. Хархул газарт сууж буй шувууны сүрэг рүү гэтэн очоод шувууд шуугилдан нисэхэд хумсаа шигтгэн барьж авна.

	Эрт үед Энэтхэг, Иран, түүний хөрш зэргэлдээ орнуудад хүмүүс хархулын энэхүү ховор чадварыг ашиглан жижиг гөрөөс, үнэг, гургуул зэрэг амьтдыг агнадаг байжээ.

	Бараг бүх Африк, Арабын хойг, Бага болон Баруун Азиас Баруун хойд Энэтхэг хүртэл, ЗХУ-д Дундад Азийн баруун өмнөд талаар хархул сүргээрээ тархан амьдардаг байжээ. Одоо бол «Улаан номд» тэр ч байтугай түүний улаан хуудсанд бичигдэж, энэ нь онцгой хамгаалахыг шаардсан гэсэн үг юм.

	Хархул нам дор газар, саванн, хээр тал, говь цөлд амьдардаг. Ийм нутагт ус олж уухад хэцүү байдаг. Хархул барьж идэж буй амьтныхаа биеийн шингэнээс хамгийн бага хэмжээгээр ууж удаан усгүй явж чадна. Голдуу мэрэгчид, шувуу, жижиг гөрөөс, гүрвэл, тэр ч байтугай өндгөө дарж байгаа тэмээн хяруул, зараа, үхэр зарааг хүртэл иднэ.

	Хархулын хөл нь урт. Гэхдээ зөвхөн ойрхон зайд, хамгийн их хурдтай олзоо барьж авах хурдаар хурдалдаг. Иймээс барих олз руугаа нууцгайгаар аль болохоор ойрхон мөлхөн очоод хэд үсрээд л барьж авна. Багагүй хол, бараг таван метр үсэрдэг. Харьцангуй жижиг биетэй энэ амьтан (уртаараа 60—80 сантиметр) онцгой сайн үсэрдэг юм.

	Зуны халуунд шөнийн цагаар, өвөл, хавар цагт үүрийн гэгээгээр ан хийдэг. Өдөрт нь үхэр зараа, үнэгний нүх юм уу өтгөн бут сөөг, хавцлын ан цавд хоргодож нуугдана.

	Хархул бүх амьдралаа газар дээр өнгөрөөдөг. Маш ховор үед, жишээ нь нохойноос зугтан модонд авиран гардаг.

	Дөрөвдүгээр сард нэг юм уу хоёр, гурав, хааяа дөрвөн зулзага төрүүлдэг. Эх нь зулзагаа хоёр сар хагасын турш сүүгээрээ тэжээнэ.

	Хархулын сүүл богино (гэхдээ шилүүснийхээс урт), чихнийхээ үзүүрт молцогтой. Гэвч шилүүснийх шиг «битүү сахал»-гүй, толбогүй, элсэрхүү улаан шаргал нэг янзын зүстэй. Гэтэл зулзага нь толболог байдаг.

	Өнгөрсөн зууны сүүлч, энэ зууны эхээр ч гэсэн хархул Амударьяа мөрний зүүн эргийн адаг хүртэлх цөл газарт тархсан амьтан байжээ. Одоо маш ховорджээ. Түүний тархалт зөвхөн Туркмен, Зөвлөлт Социалист Автономит бүгд найрамдах Каракалпак улс, Баруун Казахстаны өмнөд районоор хязгаарлагдаж байна. Цааш нь «ЗХУ-ын Улаан номоос» жишээ татахад «Узбекийн Амударьяа мөрний баруун эрэг Жингельдийн суурины орчмоор хааяа тааралддаг» гэж тэмдэглэжээ. Сүүлийн жилүүдэд Амударьяагийн баруун эрэг орчмын нутгаар хархул огт тааралдахаа байжээ.

	Хархулын байгалийн дайсан олон биш ээ. Түүний тоо толгой цөөрсний гол шалтгаан нь хархулын амьдардаг байсан олон зэлүүд цөл газрыг хүн эзэмшиж, «тавыг нь алдуулах хүчин зүйлүүд» хэт элбэгжсэн, үнэг, туулайд тавьсан хавханд орж баригдах явдал ихэссэнтэй холбоотой юм.

	Зөвлөлт орны 17 амьтны хүрээлэнд 34 хархул байдаг. Арван долоон эр, мөн төдий тоон эм хархул бий! Үүнээс 17 бүл хос үүсэж улмаар үр удам гарах юм шиг санагдаж болно. Гэтэл харамсалтай нь хархул эрх тааваараа л биш бол үрждэггүй ажээ.


Тайлхи

	 

	Тайлхи бол онцгой өвөрмөц амьтан юм. Зан төрхөөрөө өмхий хүрэн, америкийн скүнстэй адил төстэй. Амьдрах маягаараа ерөнхийдөө өмхий хүрэнтэй төстэй авч өтгөн чамин сүүлээ нуруун дээрээ анхны сануулгын дохио мэт цогнойлгож биеэ хамгаалах байдлаараа скүнстэй адил төстэй. Хэрэв анхаарлыг нь татахгүй бол сүүлэн доороосоо эвгүй үнэртэй шингэн зүйл цацдаг. Уур нь хүрэхдээ өмхий хүрэн, суусар шиг чар чар хийхгүй, харин архирч дуугарна. Тайлхийн өнгө цоохор алаг. Ерөнхийдөө шардуу өнгөн дээрээ (тайлхийн биеийн янз бүрийн газарт өөр өөр) эрээлжилсэн улаан шаргал, хүрэн өнгийн толботой байдаг. Хөл, хэвлий нь хар хүрэн, чих нь цагаан байдаг.

	Зүүн Өмнөд Европ, Турк, Иран, Пакистан, Баруун Хятад, Зөвлөлтийн Хар тэнгис орчмын нутаг, Крым, Кавказ, Доод Ижил, Казахстан, Дундад Ази, Алтайн тал хээр, хагас цөл газраар тайлхи нутаглана. Мэрэгч амьтан, гүрвэл, шувуугаар хооллоно. Ан хийх дуртай цаг нь нар мандах, шингэх үе байдаг. Нүхэн үүр, заримдаа хонгил хөндийгөөр хоргодох газар хайж олон амарч унтдаг ажээ.

	Найм, есдүгээр сард ороо нь ордог. Таван сар хээлээ тээнэ. Гуравдугаар сард арван дөрөв хүртэл зулзага төрүүлэн хөхүүлж тэжээнэ.

	ЗХУ-ын Европын хэсэгт тайлхи ховор. Дундад Азид харьцангуй их байдаг.

	 


Үхэр халиу

	 

	Үхэр халиу буюу далайн халиу нь тэнгис ба тэнгисийн эргээр тогтмол амьдардаг. Командор, Курилийн арлууд, Өмнөд Камчатка, Номхон далайн нөгөө талд Алеутийн арлууд, Аляскийн баруун өмнөд эрэг, Калифорниос урагших АНУ-ын баруун эрэг хавиар нутагладаг.

	Үхэр халиу урьд их байсан боловч одоо ЗХУ-ын арлуудад зургаагаас долоон мянга, Америкийн эргээр хэдхэн мянга орчим үлджээ. Агнахыг хориглосон. Үхэр халиуны арьс маш үнэтэй.

	Үхэр халиу бол эвтэй найрсаг, сайхан ааштай амьтан. «Тэдний дунд байхад амрах шиг болдог» гэж Командорын арал дахь үхэр халиуг судлахад их хүч, цагаа зарсан С. В. Мараков өгүүлжээ. Эр, эмээрээ ялгаран бие биеэсээ хөндий тусгайдуу амьдардаг. Гэхдээ аль аль нь бүлэг бүлгээрээ найрсаг амьдарна. Зуны өдрүүдэд далайн эргээс нэлээд хэдэн километрийн хол усанд сэлж явдаг. Бүрэнхий болмогц эрэг рүү эргэж ирнэ. Тэнгисийн усан доорх, дээрх байц, чулуутай тохой, ламинарийн ширэнгэ бүхий давлагааны түрэлтийн бүс нь үхэр халиуны зорьж хүсдэг газар нь юм. Үхэр халиу усан дээр дээш харан удаан унтана. Зарим үхэр халиуны цээж дээр зулзага нь тохитой нь аргагүй эвхрэлдэн унтаж байдаг. Эх нь тэднийгээ ихэд энхрийлэн санаа тавин арчилдаг. Гэхдээ үр төл багатай бөгөөд жилдээ нэг удаа ганц зулзага төрүүлнэ. Хааяа хоёр зулзага гаргадаг. Эмэгчин үхэр халиу тэнгисийн байц хад юм уу эрэг дээр төрдөг (америкийн зарим амьтан судлагчид хааяа усан дотор ч төрдөг гэж баталдаг). Ойролцоогоор хоёр долоо хоногтой хөхүүл зулзагаа усанд сэлүүлж сургах бөгөөд цээжин дээрээ тавиад нэг савраараа түүнийг тогтоож бариад тэнгист нуруугаараа сэлдэг. Заримдаа түүнтэйгээ хамт олзныхоо хойноос усны ёроол руу шумбаж орно. Үхэр халиу далайн зараа, од, загас, наймаалж, тэмтрүүлт биетэн, нялаахай зэргээр хооллоно.

	Үхэр халиу нь усанд шумбан орж өргөст арьстныг цуглуулан авч суга доорх арьсныхаа хуниасанд хийгээд алдахгүйн тулд сарвуугаа биедээ сайн хавчиж шахна (үхэр халиуны арьс нь биедээ нягт наалданги биш учир ийм үйлдлийг хийхэд төвөггүй байдаг). Заримдаа далай тэнгисийн ёроолоос чулуу авч түүнтэйгээ хөвөн дээшээ гарч ирдэг.

	Түүгээрээ юу хийдгийг бид мэднэ. Далайн зараа юм уу эсвэл нялаахайг дээрх чулуунд хагалан яаралгүйхэн иднэ. Идээд л, хивээд л байдаг (С. В. Мараковын ярьснаар үхэр халиу нь хивэх их дуртай, сэтгэл тавиун гэгчээр хивээд л байдаг). Хивсээр хивсээр байгаад усан дээр нуруугаа доош нь харуулаад унтчихдаг. Сарвуугаа цээжин дээрээ тавин түүн рүүгээ хошуугаа шургуулан унтаад дүүжин дээр байгаа юм шиг далайн давалгаанд савлагдан унтдаг.

	Эх нь зулзагуудаа өсөж зургаан сартай болмогц эцгийнх нь ивээлд шилжүүлнэ. Эцэг нь өөрийнхөө жишээгээр ан хийлгэж, хурц шүдэт махчин халимаас сэргийлэн хамгаалах аргыг сургадаг. Тэмтрүүлт биетнээс эхлээд сахалт халим хүртэлх тэнгисийн олон амьтад, махчин халим түүний аймшигтай дайсан юм. Үхэр халиуны хувьд түүнийг агнадаггүй газарт энэ халим цорын ганц дайсан нь болдог ажээ.


Цагаан баавгай

	 

	Долоон зүйлийн баавгай байдаг. Цагаан, хүрэн, хоёр зүйлийн хар (гималайн ба умард америкийн), өмнөд америкийн шилт баавгай, өмнөд азийн нохой болон бор өтөг баавгай гэсэн хоёр зүйл нийтдээ долоон зүйл байдаг.

	Цагаан баавгай (энэ нь цагаан өтөг баавгай юм) Арктикийн хуурай газар дээр амьдардаг амьтдаас хамгийн сайн мэддэг, гэвч хамгийн бага судлагдсан амьтан гэж зөвлөлтийн биологич С. М. Успенский хэлжээ.

	Цагаан баавгай нь дэлхий дээрх хамгийн хүчтэй махчин амьтан бөгөөд амьдрал нь маш гайхалтай юм.

	Урьд цагаан баавгайг бүх л Арктикийн хөвж яваа мөсөн дээгүүр нүүдэллэн нэг газар удаан тогтдоггүй тэнүүлч амьтан гэж бодоцгоодог байжээ. Тэгвэл одоо цагаан баавгай тодорхой нэг газарт, тухайлбал мөсгүй, задгай устай газарт илүү татагддагийг мэджээ. Өвөл бол Арктикийн өмнөд хязгаарт, зун бол илүү өргөн талбайд, зарим нь бараг хойд туйл (хойд өргөргийн 88 градус) хүртэл тархдаг. Гэвч цагаан баавгайн нутаг сэлгэлтийн талаар олон оньсого байсаар байна. Аляскийн амьтан судлагч Жек Лентер 1966 онд хоёр зуу гаруй цагаан баавгайг тэмдэглэжээ. Хожим зарим нэгийг нь тэмдэглэсэн газар дээрээ, заримыг нь мянга гаруй километрийн цаана илрүүлжээ. Цагаан баавгай Хойд Мөсөн далайн устай хамт асар том тойруулга дотор нар зөв Гренландаас жишээ нь Канад, Аляск, цаашилбал Сибирийн эрэг рүү алгуурхан, байнга тойрон эргэлдэх хөвөгч мөсний хамт Арктикаар зорчдог.

	Хойд Мөсөн далай хэдийгээр том ч гэсэн түүний эзлэх талбай Европоос ялимгүй том учир цагаан баавгайд байгалиас заяасан амьдрах талбай бага байдаг. Энэхүү их далай дахь арлууд, эх газрын эрэг хавийн газрууд нь цагаан баавгайн жинхэнэ эх нутаг юм. Намар энд цасанд дарагдсан огцом эрэгтэй газар хээлтэй эвш өвөлжих хэвтшээ ухдаг. Энд бамбарууш нь төрдөг. Цагаан баавгай эндээс мөсөн дээрх жуулчлалаа эхэлдэг.

	Арктикийн тодорхой хэсгүүдэд бараг бүх баавгай цасан хэвтэрт өвөлжингөө унтдаг боловч зарим тодорхой газруудад, жишээ нь Врангелийн аралд зөвхөн хээлтэй эвш ичдэг болохыг тогтоожээ. Энэ арал дээр жил бүр ойролцоогоор 250 туйлын «хатагтай» өвөлждөг болохыг ажиглажээ.

	Цагаан баавгай эргийн цасан хучлагад өвлийн «өрөөгөө» бэлтгэнэ. Цасан доогуурх хоёроос гурав, заримдаа зургаан метр урт «нүхэн үүр» -ээр явж түүн рүү хүрдэг. Өвөл ичих нүх рүүгээ орох аман дээр цасан овоо босгоно. Салхиар хөөгдсөн цас «цасан хаалтад» тулан шинэ цасан хунгар үүсгэж даарах болон дайсны нүднээс түүнийг хамгаална. Ямар ч хүйтэн байсан уг үүр тэг орчим дулаантай байдаг!

	Арван хоёрдугаар, нэгдүгээр сард, заримдаа хоёрдугаар сард эвш нэг хоёр, хааяа гурваас дөрвөн бамбарууш төрүүлнэ. Тэдгээр нь ямар ч арчаагүй, дүлий, нүдээ нээгээгүй өчүүхэн амьтад байдаг. Гурван өдөртэй бамбарууш уртаараа ердөө л гучин сантиметр, хагас килограммаас. ялихгүй илүү жинтэй байдаг. Эх нь бамбаруушаа хөлдөөхгүйн тулд хоёр саврынхаа хооронд хавчин амьсгаагаараа бүлээцүүлдэг. Хавар гурван сарын орчим бүгд үүрээсээ гарцгаадаг. Эх нь түрүүлж араас нь бамбаруушууд гарч ирэн цасан дээгүүр цувран явцгаадаг. Ой хүрээгүй бол тэднийгээ эх нь усанд хүргэдэггүй. Хуурай газраас зайлсхийн мөсөн дээгүүр их явдаг. Яагаад гэвэл энд хүн, чоно байдаггүй. Цагаан баавгай бамбаруушаа ойд нь хүртэл сүүгээрээ тэжээнэ. Хавар, зун өнгөрч дахин өвөл болно. Эх нь өсөж том болсон бамбаруушуудаа орхихгүй хамт ичнэ. Хоёр нас хүрч эхгүйгээр амьдарч чадах болсон бамбаруушууд тарж явна. Гэхдээ дахин нэг жил хамт амьдрах явдал ч бий.

	Цагаан баавгайг хараагүй хэн байх билээ? Амьтны хүрээлэнгийн ердийн зочин шүү дээ. Ямар төрх хэлбэртэйг ч бичих хэрэггүй. Түүний зөвхөн хамар нь хар, бие нь өвөл ч, зун ч цагаан байдаг. (Зөвхөн өвөл цагаан байдаг чандага юм уу цагаан үнэг шиг биш гэдгийг сануулъя.) Цагаан баавгайны сарвууны ул нь ширүүн өтгөн үсээр бүрхэгдсэн, хуруунуудын тал хүртэл сэлэхэд зохицсон сарьсаар холбогдсон байдаг. Цагаан баавгай усанд сэлэх, шумбахдаа маш сайн. Усан доор хоёр минут хүртэл байж чадах бөгөөд, харин хоёр метрээс доош гүнд орох нь ховор. Цагаан баавгай, тэр ч байтугай эвш бамбарууштайгаа задгай тэнгист алс хол сэлж явахыг цөөн биш удаа харсан билээ. Ойр хавьд нь газар ч, мөс ч харагдахгүй байхад айж сандарсан шинжгүй, их л тайван цагт 4—5 километрийн хурдтай сэлдэг.

	Цагаан баавгай сэмхэн нуугдан мөлхөн очиж далайн хавыг мөсөн дээр барьдгаас гадна өөр аргууд бий. Түүний ердийн арга нь тэнгис талаас нь барих арга юм. Харсан далайн хавынхаа хэвтэш рүү чимээ шуугиангүйгээр хөвөн ойртмогцоо ус руу шумбан орж хэвтрийнх нь ойролцоох усан доороос гарч ирэн маш хурдан мөсөн дээр авиран гарч, далайн хавыг аврах ганц орчин болох усанд хүрэх замаас нь тасалж барьдаг.

	Цагаан баавгай энэхүү мөсөн «хананд» маш сайн авирах авч уснаас шууд мөсөн дээр үсрэн гарч чаддаг.

	Цагаан баавгайн хаврын гол хоол нь үндсэндээ залуу далайн хав юм. Зун янз бүрийн зүйлээр хооллоно. Гүехэн уснаас загас барьж, эрэг дээр цагаан үнэг, илжгэн хулгана, өлссөн үедээ янз бүрийн сэг, жимс, замаг, хөвд, чөдөр өвс зэргийг иднэ.

	Цагаан баавгай бол хуурай газрын махчин амьтдаас хамгийн аварга том нь юм. Түүнтэй харьцуулахад бар, арслан их хөнгөн, эмэгчин баавгай 310 килограмм, эрэгчин нь 420 килограмм жин татдаг.

	Цагаан баавгайг алж устгасаар л байна. Америкийн хойд талын Арктикийн арлууд дээр арав гаруй жилийн өмнө нэг жилд 600 орчим, мөн хугацаанд Гренландаас Шпицберген хүртэлх нутагт 150—300 орчим цагаан баавгайг алж байжээ. Ойролцоо тоогоор ийм байв.

	1965 онд Аляскад болсон олон улсын бага хурлаар газар бүр бамбарууштай эвшийг алахыг хориглосон бөгөөд цагаан баавгайг «олон улсын ач холбогдолтой амьтан» гэж зарлажээ. Жилийн дараа «Улаан номын» анхны боть гарахад цагаан баавгай бараг гурван зуу гаруй зүйл араатан амьтны хамт бүрэн устах аюулд тулгарсан амьтны тоонд оржээ.

	1972 оноос ЗХУ, АНУ, Дани, Норвеги, Канад хамтарсан хэлэлцээрээр цагаан баавгайг хамгаалах болсон юм.

	Ойролцоо тоо баримтаас үзэхэд дэлхийд 10—20 мянган цагаан баавгай байгаа бөгөөд үүнээс Зөвлөлтийн Арктикт 5—8 мянга нь байна.

	 


Хонин өтөг

	 

	Энэ явдал 1937 онд болжээ. Хонин өтөг буюу хятадаар бей-шунг («цагаан баавгайг») 1869 онд нээсэн бөгөөд дөнгөж 68 жилийн дараа анх барьж авчээ. Нэг үе түүнийг мөхөж сөнөсөнд тооцож байлаа. Он жилүүд өнгөрсөөр, Өмнөд Хятад руу түүний эрэлд явсан анчид, байгаль судлагчид хов хоосон буцаж ирсээр байв.

	1936 онд америкийн иргэн Ф. Смит, В. Харкнесс баригддаггүй бей-шунгийг барина гэж тангараг тавьжээ. Тэд том экспедиц бэлтгэн Хятадад илгээсэн юм. Гэвч В. Харкнесс Шанхайд гэнэт нас баржээ.

	Ф. Смит ажлаа зогсоож, Америк руугаа буцжээ. Тэр үед бэлэвсэн Харкнесс нөхрийнхөө үйл хэргийг эцэст нь хүргэхээр шийджээ. Руфь Харкнесс гайхмаар хатуу чанд тэсвэр тэвчээртэй ажээ. Тэр эмэгтэй олон сарын турш зэрлэг битүү ширэнгэн шугуйд ховор амьтны хойноос зүрх гарган мөшгөжээ. Сычуань хязгаарын хүмүүс эрэлхэг эмэгтэйг шагшин гайхаж, бейшунг барихад нь тусалжээ.

	Хүний гарт анх орсон хонин өтгийг Сулин гэж нэрлэжээ. Тэр амьтан хүний гарт ороод удаан амьдралгүй 1938 оны гуравдугаар сард үхжээ. Руфь Харкнесс дахин битүү ширэнгэ шугуйд буцан очжээ. Тэр энэ үедээ нэлээд туршлагатай болсон учир удалгүй Мей-Мей гэдэг бас нэгэн залуухан хонин өтгийг барьж Америкт аваачжээ.

	Яг тэр онд өөрийн найзын бэлэвсэн гэргийн амжилтад урамшсан Ф. Смит Хятад руу оджээ. Тэгээд тэр тэндээс шууд л таван бей-шунг авчирчээ. Түүний гурав нь Лондоны Рижент цэцэрлэгт хүрээлэнгийн үнэт үзмэр болсон юм.

	Эрдэмтэд бараг зуун жилийн турш төвөгтэй бодлого болсон хонин өтгийн гарал үүслийг тогтоох гэж оролджээ. Баавгай, муур, илбэнх, суусрын шинж тэмдгүүдийг хадгалсан байдаг боловч аль алиныг нь зүйлд хамаардаггүй ажээ.

	Бүр өнгөрсөн зууны сүүлчээр Хятадад барьсан дөрвөн бейшунгийн арьсыг эрдэмтэд судалж үзээд хонин өтөг бол ургамлаар хооллодог онцгой нэгэн зүйлийн баавгай гэж үзэхээр шийджээ. Энэ араатан хулсны баавгай гэсэн нэр авчээ. Нэгэн үе бейшунг баавгайн алс эртний төлөөлөгч, бараг л орчин үеийн баавгайн өвөг гэж үзэж ч байжээ.

	Гэхдээ 1936 онд америкийн амьтны жишмэл анатомийн мэргэжилтэн профессор Вильям Грегори маш нарийн судалсныхаа эцэст хонин өтөг нь баавгай биш, харин аварга том илбэнх гэж үзжээ. Тэр түүнд америкийн умбагч илбэнхэд байдаг олон шинжийг ч олж илрүүлжээ.

	Сая жилийн өмнө илбэнхийн өвөг дээдэс өөрийн төрөлх нутаг Хойд Америкаас Азид нүүдэллэн ирж суурьшжээ. Эл амьтан тэр үед Аляск, Чукоткийг холбосон хүзүүвчээр гарч иржээ. Цаашаагаа нүүдэллэн Ази, Европын ойд суурьшиж, зарим нэгэн эртний илбэнх (бага хонин өтгийн өвөг) Англид хүртэл нэвтрэн оржээ. Тэд сүүлд тэндээ мөхөж сөнөсөн боловч Төвд, Гималайн уул нуруудад илбэнхтэй ойролцоо хоёр зүйл өтөг өнөөг хүртэл амьдарсаар ирсэн байна. Энэ бол их, бага хонин өтөг билээ.

	Мэргэжилтнүүд улаан шаргал өнгөтэй, мууртай төстэй бага хонин өтөг нь илбэнхийн азийн хэлбэр болоход эргэлзэж байгаагүй.

	Профессор В. Грегорийн үзэж байгаагаар том хонин өтөг нь бага хонин өтгийн удам (хувьсал гэсэн утгаараа) гэж үздэг.

	Дашрамд хэлэхэд том хонин өтгийн гарал үүслийн тухай асуудлыг бүрэн төгс шийдээгүй байна. Бельгийн амьтан судлагч, доктор, профессор Серж Фрешкоп хонин өтгийг нэг талаас баавгайтай, нөгөө талаас мууртай төрөл зүйлийн онцгой овог болгох санал тавьжээ. Саяхан өөр төрлийн уургийг том хонин өтгийн биед оруулаад хариу урвалыг нь судалжээ. Тэгэхэд баавгайн эд эсийн уураг биохимийнхээ шинжээр бусад амьтныхыг бодвол хонин өтгийн биед илүү ойролцоо байжээ.

	Ирээдүйн амьтан судлагчдын өмнө хонин өтгийн бүх «анкетийн үзүүлэлтийг» дахин судалж, баавгай юу, илбэнх үү? эсвэл бүр өөр онцгой амьтан уу? гэсэн асуудлыг ч шийдэх явдал тулгараад байна.

	Хонин өтөг- «панда» гэсэн үг нь амьтныг нутгийнхны нь нэрлэсэн «ньяла-понча» буюу «хулсаар хооллогч» гэсэн үгнээс гаралтай юм. Хэдийгээр энэ хоёр хонин өтөг нь хоёулаа махчин амьтнаас гаралтай боловч голдуу залуухан хулсаар хооллодог. Хөдөлж ядаж буй байдлаараа баавгайн төрхтэй том хонин өтөг нь хулсны нарийхан найлзуурыг бүдүүн савраараа яаж барин иддэг нь ойлгомжгүй байлаа. Тун авхаалжтайгаар сарвуундаа бариад иддэг. Ингэж идэхийн тулд байгалиас зургаа дахь хуруу заяасан мэт бөгөөд сарвууных нь нэг яс нь их уртсан бидний эрхий хуруу шиг үүрэг гүйцэтгэдэг. Иймээс ч хонин өтөг сарвуундаа хулсны хамгийн нарийхан найлзуурыг чанга барьж чаддаг.

	Хонин өтөг модонд авирч гаран нохойноос амиа авардаг гэж нутгийн анчид ярьдаг. Жилийн хүйтэн улиралд, ялангуяа амьдарч буй газарт нь цас их орвол агуй юм уу томхон шиг хонгил хөндийд удаан хугацаагаар нуугдан үүрлэнэ. Баавгайтай адил ичдэг эсэх нь тодорхойгүй.

	Том хонин өтөг нь хятадын Сычуань мужийн уулархаг бүсийн умраас өмнө зүг хүртэлх 300 км орчим багавтар нутагт амьдардаг. Уулархаг нутагт гурван мянга орчим метрийн өндөрт хулсан ширэнгэ нь балуу модоор солигддог учир хонин өтөг үүнээс дээш гардаггүй бололтой. Энэ нутагт хонин өтөгтэй хамт хамарт алтан сармагчин, хун жаган зэрэг ховор амьтад амьдардаг.

	Том хонин өтөгт дайсан бага. Хүнээс гадна улаан чоно, ирвэс гэсэн хоёр амьтан бий. Гэтэл эдгээр амьтад тэр хязгаар нутагт цөөхөн байдаг.

	Сычуаньд хэчнээн том хонин өтөг үлдсэн бол? Хэн ч тооллого хийж үзээгүй байна.

	Том хонин өтөг бол байгалийн сонирхолтой үр удам юм. Түүнийг нээсэн гайхалтай түүх, оньсого мэт гарал үүсэл, амьдралын ер бусын шинж төлөв, анатомийн бүтэц буюу урд сарвууны зургаа дахь «эрхий хуруу» зэрэг нь сонин юм. Ийм хуруу амьтанд байхгүй билээ.

	 


Нүхэр

	 

	Тун саяхан хүртэл, хэдэн арван мянган жилийн өмнө, мөстөлтийн үед Ази, Америк хоёр тив одоогийн Аляскаас өргөн «гүүрээр» холбогдож байсныг геологичид нотолжээ. Эдүгээ «гүүр» болж байсан умраас өмнийг чиглэсэн хоёр мянга гаруй километр өргөнтэй нүд алдам уудам тал нь Чукотка, Берингийн тэнгисийн гүн биш усан доор оршиж байна.

	Тавин мянган жилийн тэртээ тэнгисийн ус татарч ил задгай болсон энэ өргөн уудам талаар үй түмэн зэрлэг амьтад, үүнээс ч дутахгүй зэрлэг хүмүүс сүргээрээ нүүдэллэж амьдарч байжээ. Баруунаасаа дорно зүг рүү, Азиас Америк руу асар олноороо нүүдэллэж (мэдээж зарим нэг нь үүний эсрэг зүг нүүн шилжсэн юм) байжээ. Шинэ тив рүү өргөн «гүүрээр» дамжин арслан заан, хандгай, баавгай, янгир, аргаль угалз, үнэг, чоно, заарт бух зэрэг амьтан нүүдэллэжээ.

	Мөстөлтийн үед бизоны өвөг Чукоткаас Умард Америкт нүүдэллэн очиж нутагшин маш их үржсэн байна. Түүнээс хойш хоёр ойр зүйлийн зэрлэг үхрийн хувьсал хоёр өөр замаар явагдаж, нүүдэллэн нутагшсан нь орчин үеийн үхэр, Ази, Европт үлдсэн нь нүхэр болон хувирчээ.

	Нүхэр бол дэлхий дээрх хамгийн том үхрийн нэг бөгөөд өндөр нь хоёр метр орчим, жин нь бараг нэг тонн хүрнэ. Аварга том бие нь маш хурдан шаламгай, хөдлөхөд төдий л саад болдоггүй. Нүхэр нь гурван метрийн өргөн ангал, хоёр метрийн өндөртэй хашаан дээгүүр амархан харайгаад гарчихна. Уулын эгц налуу энгэрээр явна. Зөвхөн хад цохионоос зугтана. Түүний хөдөлгөөнд биедээ түүртэн алгуурлан залхуурах байдал огт ажиглагддаггүй билээ. Амьтан судлагч Д. Филатов Кавказад нүхрийг харсан бөгөөд «нэг газар удаан тогтохгүй, цагаан түрүү зулгаан идэж, эргэлдэн, заримдаа чимээрхэн чих тавих маягтай толгойгоо өргөж хараачилж байлаа» гэжээ. Энэ бүхнийг маш түргэн, жигд хэмээр гүйцэтгэнэ. Гэрийн амьтны зан төрхийг санагдуулахаар биедээ түүртэх мэт залхуурсан байдал ажиглагдахгүй. Салхины доор орж үнэр авсан нүхэр «бидний зүг рүү харах ч үгүй» том том харайн ширэнгэ рүү орон алга болж байв гэв.

	Нүхэр багахан сүргээрээ амьдарна. Тэр ч байтугай сүрэг гэхэд хэцүү зургаагаас наймуулаа эм нүхэр, эр, эм бяруутайгаа хэсгээрээ явна. Бухууд нь тусдаа гурав дөрвөөрөө хэсэг хэсэг болон тасардаг. Зөвхөн найм есдүгээр сарын үед орооноор ижил дасал болсон сүрэгтээ бух эргэн ирж төрснөөсөө хойш үнээ сүрэгтэй хамт байсан бухан бярууг хөөж явуулдаг ажээ.

	Тугал нь хавар, зуны эхэн үед төрдөг, нэг цаг болоод нарийхан турьгүй хөл дээрээ дэнжгэнэн зогсож хагас цаг өнгөрөхөд эхийнхээ хойноос бүдчин сандран гүйнэ.

	Нүхэр мөчир найлзуур, өвс ногоо, модны навчаар хооллох бөгөөд эвэрлэг мод, улиас, жодоо, гацуур, тэс мод мэрж, мөөг (хумбан шар, хүзүүвчит) иднэ.

	Нүхэр европын улс үндэстнүүдийн түүхийн эхэн үед галлчуул, германчууд, шведүүд, славянчуудын эх оронд газар сайгүй тархан амьдардаг байжээ. Эрт дээр үед зөвхөн Грек, Хойд Испани, Англид нүхрийг устгажээ.

	Энэ асуудлыг нэлээд судалсан амьтан судлагч С. В. Кириков бичихдээ «Бүр XVI, XVII зууны үед нүхэр манай орны Днестрээс Дон хүртэлх ойт хээр нутагт тархан амьдарч байжээ. XVI зууны дундуур хүн бага суурьшсан Подоли хавиар түүний хээр талаар нүхэр их сүргээрээ бэлчдэг байжээ. Тэд хил даван орж ирсэн татаарын морин цэргийн мөрийг гишгэлэн арилгаж Барск цайз дахь хилийн отряд харуулын албаа гүйцэтгэхэд нь саад бэрхшээл учруулж байв» гэжээ.

	Одоогоос таван зуугаад жилийн тэртээ Волынид нүхэр олон тоотойгоор нутаглаж байсан учир 1430 онд Литвын ноён Витовт хөрш ноёдоо Луцкад урьж долоо долоо хоног найрлахдаа долоо хоног бүр зуун нүхэр алж хэрэглэж байжээ!

	Он дараалсан бичиг зохиогч «Таван зуун сувай үнээ, таван зуун ирэг, таван зуун бодон, зуун нүхэр, зуун хандгай, тоо томшгүй өөр зүйл идэж уусныг өгүүлэх юун» хэмээн тэмдэглэсэн байдаг билээ.

	Тэр үед нүхэр оросын өргөн уудам нутгийн ой, тал хээр нутагт их тархсан байв. Рига орчмоос эхлэн хойд талаараа Литва даяар, бараг Белорусс даяар, өмнө, дорно зүгтээ Курск, Воронеж мужийн орчмоор амьдарч байжээ (Москва, Рязанийн хавьд түүхэн үед ер байгаагүй бололтой). Днепр, Дон мөрний нийт сав газраар, өмнө зүгтээ Азов, Хар тэнгисийн эрэг орчмоор нутагшин амьдарч байжээ. «Крымд нүхэр байсан тухай баримт байхгүй байна» гэж профессор В. Г. Гептнер өгүүлж байжээ. Ижил орчмоор (ямар ч гэсэн түүхэн үед) байгаагүй бололтой. Харин нүхэр чулуун зэвсгийн үед Ижилийн цаад биед амьдарч байсныг нотлох баримт болсон яс нь Кам гол, өмнөд Урал орчмоос олджээ.

	Гэхдээ XVIII зууны эхэн үед Украин, Дон мөрний орчмоор амьдарч байсан тал хээрийн нүхрийг устгажээ. Петр хаан Воронежийн дэд амбан захирагч Колычевт тав зургаан нүхэр барьж Петербург рүү илгээхийг тушаахад Донд нүхрийг сүүлчийн удаа 1709 онд харсан гэж хаандаа хариу айлтгаж байжээ.

	Нүхэр нутаглаж байсан газартаа маш түргэн мөхөж сөнөжээ. Францад бүр VI зууны үед байхгүй болжээ. Румынд сүүлчийнхийг нь 1762 онд, Германд (Саксонид) 1793 онд, хуучин Дорнод Прусст 1755 онд устгажээ. Энэ зууны эхэн үе хүртэл Беловежийн битүү ой шугуй болон Умард Кавказын ойд Кубаны дээд биеэрх (эдүгээгийн Кавказын дархан цаазтай газар) нүхрийг хүмүүсээс аварчээ. Гэвч тэдгээрийн хойноос нь удалгүй ирцгээжээ.

	Өнгөрсөн зууны жараад оны үед Кавказын уулнаас санаандгүй амьд нүхэр олжээ. Энэ мэдээ оросын нийслэлд хүрмэгц түүнийг алахыг хориглож, албал 500 рублиэр торгох болжээ. Тэр үед энэ нь асар их мөнгө байсан ч гэлээ нүхрийг агнасаар л байжээ. Зөвхөн хаанд агнуулахын тулд Кубанская Охота гэдэг газар зэрлэг нүхрийг муугүй хамгаалж байжээ.

	Кавказад нүхэр амьдарч байгааг Орост (зөвхөн Орост төдийгүй) эртнээс мэдэж байжээ. Н. Верещагины амьтны тухай элбэг баян жишээ баримттай «Кавказын хөхтөн амьтад» гэдэг номд XIV зууны Ираны он дараалсан бичиг зохиогч Рашид ад-Дин «Лалын эзэн Газан-хаан 1301 оны өвөл Кур, Араксын хөндийд ирж Талышу уулан дээр гарч харснаа шургааг мөчрөөр шаантаг хэлбэрийн өдөрчийн газрын урт хоёр хашааг аман талдаа мөн бараг өдөрчийн газрын өргөнтэйгөөр, мухрын хоолойг малын хашаа мэт модоор бат бэх барь хэмээн зарлиг болжээ. Үүний дараа цэргүүд уулын зэрлэг үхэр, жур, янгир, илжиг, цөөвөр чоно, үнэг, чоно, баавгай зэрэг янз бүрийн амьтдыг үргээн хөөж, хашаанд оруулжээ. Лалын эзэн хаан Булуган хатныхаа хамт хашааны дунд барьсан өндөрлөг дээр гарч тэр амьтдыг харж нүд баясжээ. Тэгээд тэдний зарим хэсгийг алж хядан, зарим хэсгийг нь сул тавьсан юм» гэжээ.

	Уулын зэрлэг үхэр гэдэг нь маргаангүй нүхэр юм. Үүнээс үзэхэд тэр үед нүхэр өвөр Кавказад ч тархсан байжээ.

	«Оросын эзэнт улсын хуулиудын бүрэн түүвэрт» кавказын нүхэртэй холбоотой зүйл бий. Түүнд: «Эрхэмсэг дээд хатан Анна Иоанновнагийн өргөөнөөс жил бүр янз бүрийн зэрлэг амьтдыг авлан барьж ордон хийгээд Измайловын амьтны хүрээлэнд илгээхийг Астраханы ахлах комендантад тушааж байна... Бас Кабардад нутгийнхан нь домбай гэж нэрлэдэг зэрлэг бух, кдос байдаг нь мэдэгдэж байна. Иймээс манай сангаас хөрөнгө мөнгө авч нутгийн ноёдоор тав юм уу арван эр, эм бяруу бариулан Кизлярын цайзад хүргүүлэн талхаар тэжээж дасгасны эцэст Астрахан руу усаар хүргээд Астраханаас Москва руу бусад амьтны хамт авчирсугай» гэжээ.

	Ингэхээр Кабардад нүхэр байжээ. Гэвч өнгөрсөн зууны үеэр Кавказын ноён нурууны зөвхөн баруун хойд хэсэгт, Кубань голын эхээр үлдсэн юм. Тэд хоёр мянга орчим толгой байсан бол өнгөрсөн зууны эцэс гэхэд дөрөв дахин багассан байжээ.

	Октябрийн социалист Их хувьсгалын өмнө Белая ба Их Лаба голын эхээрх уулын жодоо модон ойд 500 орчим толгой амьдарч байжээ. Иргэний дайны үеэр гэрийн тэжээмэл амьтны болон нүхрийн дунд дэлгэрсэн халдварт өвчний улмаас 1920 он гэхэд таван зуун толгойгоос тавьхан толгой үлдсэн авч тэдгээрийн амьд явах хоног тоотой байжээ. Тэдгээрийг дөрвөн жилийн дараа хуучин Кубанская Охотад байгуулсан улсын дархан цаазтай газар ч аварч чадаагүй юм. Залуу бүгд найрамдах улсад удаан хойшлуулшгүй асар их ажил байсныг хулгайн анчид овжин ашиглажээ.

	1923 онд, өөр баримтаар бол 1922 онд сүүлчийн нүхрийг буудаж алжээ. Амьтан судлагчдын үзэж байгаагаар энд үүнээс хойш эл амьтныг хэн ч хараагүй байна. Үүгээр цэвэр цусны домбайн нүхрийн түүх дууссан билээ.

	1940 онд нүхэр дахин Кавказад гарч ирсэн юм. Гэхдээ хаанаас яаж ирэв гэдгийг арай сүүлд дурдъя.

	Беловежийн нүхэр кавказынхаас арай том, цайвар үстэй юм. Төрх байдал нь илүү зэрлэгдүү, урт сахалтай, буржгар биш сахлаг үстэй байхад Кавказынх нь битүү буржгар үстэй билээ. Бусад ялгаа нь төдий л ялихгүй авч амьтан судлагчид нүхрийг салбар зүйлээр нь, өөрөөр хэлбэл газарзүйн өнгөөр нь ялгахад хангалттай ялгаа юм.

	Кавказын нүхэр нь хоёр мянган метрээс дээш өндөрт ой модонд нутагшиж, Альпийн нугаар бэлчээрлэж, заримдаа зуны цагт их өндөрт гарч хайлмаг цасны дунд идээшлэх ч тал бий ажээ.

	Харин Беловежийн нүхэр хүмүүсээс дайжин зайлсхийж нам доор газрын намагт ойд эцсийн хоргодох газар олжээ. Беловежийн нарстай жижиг толгод нь царс, нүргэс, яшил зэрэг мод ургадаг чийглэг нам дор газраар зааглагдана. Хүмүүс нүхрийг дов сондуул, унанги мод, шавар шалбааг бүхий газар лүү шахаж оруулжээ. Хэрэв тэд дураараа явдаг сан бол ийм газрыг сонгож авахгүй байсан биз ээ. Урьдын цагт нүхэр том цоорхойтой шинэхэн навчит ургамал бүхий ус татар ой, тэр ч байтугай хээр талд дуртай байгаагүй сан бил үү.

	1802 оны аравдугаар сарын 10-нд I Александр хаан «Нүхэр хэмээх зэрлэг амьтан нэн ховор учир Беловежийн ойн модыг огтлохыг цээрлэн, хэн ч атугай нүхрийг буудан хороох буюу хор хүргэхийг тэвчин хүлцтүгэй» хэмээн зарлиг болжээ. Энэхүү зарлиг хаан, түүний төрөл төрөгсөд, зочин гийчдэд үл хамаатай тул Беловежийн ойг хааны нөөц газар, ан гөрөө хийх тусгай зориулалттай эдэлбэр газар болгосон байна. «Ховор амьтныг» авлуулахгүй байх гэсэн хүсэлд нь шинжлэх ухааны зорилго огт байгаагүй билээ. Хэдий ийм боловч нүхрийг хамгаалах болж, ингэснээр тоо толгой нь өсжээ. Жишээ нь 1829—1830 онд далан нүхэр төрж, нийт тоо толгой нь мянгад хүрчээ.

	1914 оны нэгдүгээр сард Беловежийн ойд 727 нүхэр байсан бөгөөд наймдугаар сард дэлхийн нэгдүгээр дайн эхэлжээ. Нэг жилийн дараа цус асгаруулсан тулалдааны эцэст оросын цэрэг Беловежийг орхин гарч германчууд гурван жил эзэгнэжээ. Беловежийн төлөө тулалдаанд зөвхөн хүмүүс хохирол үзээд зогсоогүй ойр орчмынхоо ойгоор дүрвэж тарсан нүхэр фронтын шугамын хоёр талын хоорондын тогоонд орж байжээ.

	Хэрэв 1916 онд энд хоёр зуу орчим толгой нүхэр байсан бол нэг жилийн дараа 120, хоёр жилийн дараа... ердөө л есхөн үлджээ. 1920 оны эцсээр ганцхан үнээ үлдсэн байв. Тэр нь хоёр сар орчим хүний нүдэнд өртөхгүй зугтаж чадсан боловч дараа оных нь хоёрдугаар сард Бертоломеус Шпакович түүний мөрийг нь хөөжээ. Сонин учрал юм уу, жирийн тохиолдол уу, ямар ч гэсэн Беловеж Оросын харьяанд байх үед Шпакович тэнд ойн цагдаа хийж байжээ. Тэр тэгээд огт сэтгэл зоволгүйгээр, гар нь чичрэхгүйгээр цагдаа байсан үүргийнхээ дагуу хамгаалах ёстой энэ үлдсэн ганц нүхрийг винтовоор хэд хэд бууджээ.

	Ийнхүү эрх дураараа байсан Беловежийн сүүлчийн нүхрийг алжээ.

	Баруун Европын амьтны хүрээлэн болон хувийн эзэмшилд беловежийн нүхрийн үр удам амьдарсаар байсан юм. Гэхдээ тийм ч олон байгаагүй билээ. Хамгийн баян сүргийн нэг нь Дээд Силезийн Плесс вангийн Пшинскийн ангийн хүрээлэнд 74-үүлээ байжээ. Тэдгээрийн өвөг II Александр хаанаас сайх ванд бэлэглэсэн нэг бух, гурван үнээ байв. Гэвч дайн эхэлсэн тэр үед тонуулчин цэрэг нүхрүүдийг пулемётоор буудаж, бараг бүгдийг нь устгажээ. Зөвхөн гурав нь амьд мэнд үлдсэн бөгөөд тус бүрээс нь нэлээд хэдэн сум салгаж авчээ. Шархадсан нүхэр эдгэрч, удалгүй үр төлөө өгч эхэлсэн байна.

	Нүхрийн түүх нь дайн байлдаан зэрлэг амьтдад хүртэл ямар их аюултай болохыг харуулснаараа сургамжтай юм. Харин буун дуу, үймээн самуун намдаж уур омог нь дарагдсаны дараа ухаан бодолгүй мунхаглан, ховор, сайхан амьтдыг хүйс тэмтэрснээ хүмүүс ухаарсан юм.

	Чухам энэ үед нүхрийг хамгаалах үзэл санааг анх дэлгэрүүлсэн нигүүлсэнгүй хүн бол Польшийн байгаль судлагч Ян Штолеман юм. Тэрээр 1923 оны Парисын их хуралд сөнөж алга болоогүй дээр нь нүхрийг хамгаалах Олон улсын нийгэмлэг байгуулах саналыг дэвшүүлсэн билээ. Түүний саналыг хүлээн аваад ийм нийгэмлэгийг зохион байгуулжээ.

	Тэгээд аж ахуйгаа «бүртгэн данслахад» арван таван оронд амьд үлдсэн 56 нүхэр, музейн 80 чихмэл, 120 гавлын ястай байжээ. Амьд нүхрийн талаас илүү нь хөгширсөн байв.

	Эхний үедээ ажлын амжилт удаан байв. Тэр ч байтугай германы сүрэгт ямар нэгэн өвчин гарчээ. Чухам иймээс 1932 онд хэвлэгдсэн нүхрийн «Удам угсааны тухай» анхны номд Англи, Герман, Голланд, Швед, Унгар, Польш улсын удамшуулах зургаан төв болон дөнгөж 30 толгой цэвэр цусны нүхэр тэмдэглэгдсэн байна.

	Нүхрийг аврахаар цус гаргахгүйгээр тэмцэж байсан яг энэ үед ах дүү Лутц, Хейнц Хек нар гарч ирсэн юм. Тэдний оролцоотойгоор нүхэр бараг нөгөө ертөнцөөс эргэж ирсэнд талархах учиртай билээ. Нүхрийг аврах хамгийн найдвартай түргэн арга бол америкийн бизонтой цус холих явдал гэж тэд үзжээ. Нэгдүгээрт, эрлийз нь амьдралынхаа орчны нөхцөлд маш тэсвэртэй (генетикчид энэ үзэгдлийг гетерозис гэж нэрлэдэг). Хоёрдугаарт, далайн тэртээгээс авчирсан олон үнээ нүхрийн үр удмыг шууд л олшруулна. Нэгэн үе ийм аргаар цэвэр цусны нүхрийг биш, зөвхөн эрлийз амьтныг л гаргаж авна гэж маш ширүүн ярилцаж тунгаасан билээ. Гэвч туршлагаас үзэхэд нүхрийн эрлийзэжсэн эхний хэдэн үеийг энгийн хүмүүс байтугай мэргэжилтнүүд гадаад төрх байдлаар нь цэвэр цусны нүхрээс ялгаж чадахгүй байв.

	Эцсийн эцэст нүхэр арван гурван жил байхгүй байсныхаа дараа Кавказад тэрхүү нэгэн дурсгалт өдөр дахин иржээ. 1940 онд таван нүхэр бизоныг (гэхдээ жинхэнэ нүхэр нь домбайн нүхрийн цусны хольцтой) Кавказын дархан цаазат газарт авчирчээ. Дөрвөн жилийн дараа арван нэг, арван хоёр жилийн дараа зуун зургуулаа болжээ! (Тэд бүгдээр эндээ төрөөгүй бөгөөд ЗХУ-ын өөр нутгаас, Польшоос авчирсан байна.) Морьтой малчдын хамгаалалтын доор нүхэр зун ууланд гарч, альпийн нугад бэлчээрлэх боловч өвөл доошоо уулын бэл нам доор газрын жодоо модон ой руу бууж тэдэнд зориулж бэлтгэсэн өвстэй газарт өвөлжинө. 1946 оноос Беловежийн ЗХУ-ын хэсгийн нутагт, хоёр жилийн дараа Серпуховын ойролцоох нүхэр бойжуулах төвд үржүүлээд (энд анхны хос нүхрийг Польшоос авчирчээ) 1955 онд Хопёрийн дархан цаазат газар, жилийн дараа Мордовын дархан цаазат газарт тус тус нутагшуулж эхэлсэн юм.

	Ойр төрлийн буюу цус ойртохын хортой нөлөөнөөс зайлсхийхийн тулд удам судрынхаа шинжээр хамгийн сайн хосыг шилж сонгох, хээлтүүлэгч бухыг нэг дархан цаазтай газраас нөгөөд олноор зөөн шилжүүлжээ. Тэдгээрээс учирсан төвөг саад их байлаа. Гэвч үр дүн нь маш сайн болсон билээ.

	1971 он гэхэд Кавказын дархан цаазтай газрын нүхрийн тоо толгой эрлийзүүдийг оруулж тооцоход долоон зуу хүрчээ. Харин бүх дэлхийн хэмжээгээр (1973 оны байдлаар) 1462 нүхэр байлаа.

	ЗХУ-д цэвэр цусны нүхэр хамгийн олон байна. 1974 оны нэгдүгээр сарын 1-ний байдлаар ЗХУ-д 436 толгой (Кавказын болон Беловежийн гэсэн хоёр дэд зүйл) байв. ЗХУ-ын нутаг дэвсгэрт ангийн аж ахуй, нөөц газар болон дархан цаазтай газар задгай бэлчээрт нүхрийн 12 сүрэг байгуулжээ. Чөлөөтэй сүргээс гадна удам угсаагаар нь өсгөж үржүүлэх гурван тусгай үржүүлгийн газар байгуулжээ. Үржүүлгийн газарт бойжуулж өсгөсөн залуу нүхрүүдийг зөвлөлтийн янз бүрийн нутагт нутагшуулсан юм.

	Нүхрийн тоо толгой өсөн нэмэгдэж буй тухай сонсоход үнэхээр бахархмаар. Газар дэлхий дээр амьдардаг бүх хүний нэрийн өмнөөс нүхэр болон бусад олон сайхан, ховор, мөхөж байгаа амьтдыг аврахын төлөө тэмцэж буй бүх эрдэмтдэд халуун талархлаа илэрхийлэхийг хүсэж байна. Он жил өнгөрөх тутам хойч үеийнхнийхээ өмнө хүлээсэн үүргээ биелүүлэх болно гэсэн итгэл найдвар улам нэмэгдсээр байна.

	Нүхрийг дахин нөхөн сэргээсэн түүх нь шинжлэх ухаанд амьтныг «нөгөө ертөнцөөс» эргүүлэн авчирч гайхамшгийг бүтээх чадвар бий гэдгийг баталж байна. Янз бүрийн орны эрдэмтдийн нөхөрсөг хамтын ажиллагаа их зүйлийг хийж чадахыг харуулж байна. Хэдэн зууны турш нутаглаж байсан газрынхаа хүмүүсийн «хүнс» болсон амьтныг аварсан билээ. Түүнийг эдийн засгийн хувьд зохистойгоор ашиглавал хүнсний хангамжийн асуудлыг шийдвэрлэхэд ирээдүйд тус болох нь дамжиггүй. Яагаад гэвэл одоо ч гэсэн туурайт зэрлэг амьтан гэрийн тэжээмэл амьтантай харьцуулбал илүү хямд төсөр төдийгүй олон нь илүү сайн чанарын мах өгч болох нь нэгэнт батлагджээ.

	 


Холаг

	 

	Мөстлийн үед хойд зүгийн орнуудад амьдарч байсан арслан заан, үслэг хирс болон бусад олон амьтны үлдэгдэл олддог газар нутгийн гүний давхаргаас бас нэгэн туурайтан амьтны яс багагүй хэмжээгээр олддог. Хоёр зуун жилийн тэртээ амьтан судлалын ухаанд баримталдаг дүрэм ёсоор бичигдэж, «овисбос» гэдэг латин нэрийг олж авсан тэр амьтныг хонин сарлаг (хонин бух) гэдэг ажээ. Гадаад байдлаараа үнэхээр бухтай төстэй (дашрамд хэлэхэд мөн ямар нэг байдлаараа хоньтой төстэй) юм санж. Урьд нь амьтан судлалын ангиллаар бухын бүлэгт орж байсан бол одоо ямаа, хонины салбар овогт ордог болсон авч тусдаа триба хэмээх ойролцоо төрлийн омогт багтдаг болжээ. Энэ омогт хамгийн ойрын төрөл нь хүнжаган боловч тэр нь холагаас алс хол газарт амьдардаг.

	Мөстлөгийн үед Сибирь даяар (Монголоос хойших нутагт) Европын Англи, Франц, Герман, Америк тивийн одоогийн АНУ-ын нутаг дэвсгэрт холаг элбэг тархсан байжээ.

	Харин одоо Зөвхөн Гренланд, Канадын зүүн хойд хэсэгт зэрлэг холагийн сүргүүд үлджээ (Шпицберген, Норвеги, Аляскт байдаг боловч энд шилжүүлэн нутагшуулсан ажээ).

	Эдүгээ хэд үлдсэн юм бэ? Янз янзын л тоо хэлдэг. Гутруу үзэлтнүүд 10 мянгаас илүүгүй гэж ярьдаг. Өөдрөг үзэлтнүүд зөвхөн Канадад 13 мянга, Гренландад 11 мянга орчим холаг байдаг гэх ажээ.

	Үнэхээр ийм байлаа ч гэсэн энэ бол бага юм. Саяхан болтол холаг сөнөж устахад тулсан тул түүнийг аврах гэсэн хүмүүс олигтойхон хүчин чармайлт тавиагүй сэн бол дуусах л байсан биз ээ.

	Холаг удаан үрждэг. Эм холаг амьдарч буй газрынхаа өмнө хэсэгт жилд нэг удаа нэг тугал, нутаглаж буй газрынхаа хойд талын районуудад бол хоёр жилд нэг удаа тугалладаг ажээ. Таван сар, зургаан сарын эхээр төллөнө. Гэхдээ хааяа дөрвөн сард ч төллөдөг. Ийнхүү эрт төрсөн тугалын олонх нь осгож үхдэг байна. Төл нь цөөн, хориод холагтай сүрэгт гурав дөрвөөс илүүгүй тугал байдаг.

	Холаг арктикийн арлууд, умар зүгийн тивүүдийн зах хязгаараар тархах боломжгүй өөр нэгэн шалтгаан бол эл амьтны дасан зохицсон орчноосоо салах дургүй байдагт оршино. Тэд зун ч, өвөл ч хаашаа ч нүүдэллэж шилждэггүй. «Тухайн сүрэг нь нэг жил, хоёр жилийн турш нутагшсан хөндийгөө юм уу уулынхаа бэлд байсаар байдаг» гэж зөвлөлтийн эрдэмтэн С. М. Успенский бичжээ.

	Энэ бол гайхамшигтай зүйл! Туйлын цаа буга хүртэл өвөлдөө хоол тэжээл элбэгтэй өмнө зүгийн районууд руу нүүдэллэдэг байхад холаг нь өвөлдөө үржил шимгүй Арктикаас бүтэн жилийн турш салахгүй байхыг яана. Туйлын орчимд нутагших хосгүй зохилдооны тухай хойно өгүүлнэ. Харин одоохондоо холагийн биеийн байдлыг танилцуулъя!

	Өндөр нь сэрвээнийхээ орчмоороо 110—145 см, амьдын жин нь 200—400 кг, заримдаа түүнээс хүнд байдаг. Хар хүрэн зүстэй. Эвэр нь духан дээрээсээ африкийн усны үхэртэй адилхан хоёр тийшээ өргөөшөө тэлж ургасан нь хуяган малгайтай төсөөтэй төдийгүй бууны сум нэвтэлдэггүй гэлцдэг. Сүүл нь богинохон 7—10 см. Харин үс нь ер бусын урт тул дэлхийд түүнээс урт үстэй амьтан байхгүй. Өөрсдөө тунгааж үз л дээ. Нурууны үснийх нь урт 16 сантиметр орчим, харин хүзүү, хоёр хажуу, хэвлийнх нь үс 60—90 сантиметр хүрдэг. Салхи орохооргүй ширэлдсэн өтгөн үс нь газар хүртэл унжиж явдаг. Жижиг тугалуудад эхийнх нь хэвлий их сайхан хаалт болно. Цасан шуурганаас дулаан хаалтын цаана байгаа мэт хоргодно. Харин гайхамшигтай үс нь холагт өөрт нь цасан дээр хэвтэхэд «хөнжил, дэвсгэр» болж өгдөг...

	Холаг их хүчтэй шуурга, хүйтэн жавартай үед хэвтдэггүй. Бие биедээ наалдан цасан шуурга зогстол нэг, хоёр өдөр ч зогсдог. Бие гүйцсэн холагууд бие биедээ наалдан тойрог гарган зогсож салхийг хаадаг ажээ. Түүний дунд нь үнээнүүд тугалтайгаа нуугдан зогсдог.

	Холаг ийм тойрог хамгаалалтаар чононы довтолгоог няцаадаг.

	Их хүчтэй хүйтнийг давахад холагийн цусны эргэлтийн системийн гайхалтай дасан зохицох чадвар нь тусалдаг. Тэдгээрийн хөлийн цусны эргэлт удаашран хөл нь хөрөх боловч, салхи орсон хөлийнх нь цусны эргэлт хурдасвал алдах байсан тэр дулааныг нэлээд чухал эрхтнүүд нь хадгалж үлддэг...

	Холаг хүн рүү довтлох нь маш ховор. Голдуу айлгах гэсэн оролдлого л байдаг. Холаг гэнэт хүний өөдөөс цогьж ирээд мөргөлгүй заналхийлсэн байдалтай харснаа огцом эргэн сүрэг рүүгээ буцдаг.

	Найм-есдүгээр сард ороо буюу «хурим» нь эхэлдэг. Том холагууд түрэмгий болж, хүч багатай залуу бухуудыг сүргээсээ хөөдөг. «Хардаж сэрдэх» нь хэтэрч цагаан үнэг, шувууг хүртэл хөөж зайлуулдаг. Орооныхоо үед орчиндоо хурц үнэр гаргадаг учир түүнийг заарт бух гэж өөрөөр нэрлэсэн тал бий.

	Холаг туйлын цаа буга өлсөж турах газраас юухан хээхэн олж идэж чаддаг байна. Уд мод, нарсны мөчир найлзуур, навч, янз бүрийн ургамал, хаг өвс зэргийг их л амтархан иддэг. Өвөл нь цас малтан Хойд туйлын хагдарч гандсан тачир өвсийг олж иднэ. Иймээс цас их унасан үед холагууд өлсдөг. Зарим өвөл Гренландын хойд, зүүн хойд талаар цасан шуурга газрыг гурван метр хүртэл гүн хунгараар дардаг (ердийн үед бүтэн хагас метр байдаг). Цас ингэж их унасан жил хойд Гренландын холагийн сүргийг аврахын тулд амьтан судлагчид холагийн зарим сүргийг тус арлын баруун өмнөд хэсэгт нүүлгэн нутагшуулахаар шийджээ. 1961 онд, дараа нь 1964 онд Гренландын хойд хэсгээс хэдэн арван холагийг Копенгагены амьтны хүрээлэнд авчирчээ. Тэднийг тэнд өвөлжүүлээд зун нь усан онгоцоор зөөж Гренландын баруун өмнөд хэсэгт чөлөөтэй тавьжээ. Бидний мэдэхээс тэнд холаг хэзээ ч амьдарч байгаагүй билээ.

	Энэ бол холагийг шинэ нутагт нутагшуулах гэсэн анхны туршлага биш юм.

	Бүр 1900 онд Шведэд зургаан тугал авчирчээ. Сүүлд нь Исландад түүнийг дасгах гэж оролджээ. Гэхдээ Шведэд ч, Исландад ч бүх холаг уушгины үрэвслээр үхжээ. Холагийн хувьд эдгээр орны уур амьсгалын нөхцөл нь таарахгүй, хэтэрхий чийглэг байжээ. Гэтэл холагууд илүү хуурай, хүйтэн ширүүн өвөлд дасаж зохицсон байдаг юм.

	Шпицберген, Норвеги, Аляскийн хувьд уг ажил илүү их амжилттай байлаа. 1929 онд Шпицбергенд зөөж шилжүүлсэн арван долоон тугал, бухаас нутгийн сүрэг бий болжээ. 1942 онд энэ нь дал орчим толгойд хүрчээ. Дайны үед. олонхыг нь буудан алж, үлдэж хоцорсон нь үржиж 1960 онд Шпицбергенд 150 орчим толгой холаг байв.

	Норвегид 1932 оноос холаг дасан зохицож эхэлжээ. Тэнд эр, охин бүгд 88 тугал зөөн авчирчээ. Энд бухууд нь ураг төрөл тугалаа орхин явж гэрийн үхрийн сүрэгт нийлсэн сонин явдал гарчээ. Үхэртэй хамт бэлчин, тэр ч байтугай цуг хонож байжээ. Маш их хүч гаргаж байж тэднийг цуглуулж нэг сүрэг болгосон бөгөөд уулсын дундах нэгэн сайхан хөндийд нутагшин одоо хүртэл амьдарсаар байна.

	Аляскт удаан хугацаагаар байхгүй байсныхаа дараа дахин ирж нутагшжээ. Энд нутагшихаасаа өмнө усан онгоц, галт тэргээр нийтдээ 23 мянган километр урт зам туулжээ. Тэднийг барьж авахаар Гренланд руу явжээ. Дөчин гурван холаг барьж усан онгоцоор эхлээд Ослод авчраад, тэндээсээ Нью-Йоркт хүргэжээ. Заарт холагийг АНУ-ын дорноос баруун захын Сиэтл хүртэл бараг бүх нутгаар галт тэргээр зөөвөрлөжээ. Эцэст нь тэнгисээр, хуурай газраар Аляскт байдаг Фэрбенкс хотноо авчирсан байна. Сүүлд энэ сүргийг (Берингийн тэнгист Аляскийн эрэг орчимд байдаг) Нунивак аралд нутагшуулжээ. Энд маш сайхан нутагшсан бөгөөд тоо толгой нь долоон зууд хүрчээ.

	Холагийн мах нь амт чанар сайтай, арьс нь ч чанартай бөгөөд харин хамгийн үнэт зүйл нь «гивиот» гэж нэрлэдэг ноолуур юм. Энэ бол ноолууран үс. Цайвар хүрэн өнгөтэй энэ ноолуурын килограмм нь 100 доллар хүрдэг. Урьд алсан холаг бүрээс таван килограмм хүртэл ноолуур самнаж авдаг байсан юм гэж зөвлөлтийн эрдэмтэн С. М. Успенский бичжээ. Одоо бол Норвег, Канад, Аляск дахь фермүүдэд өсгөж байгаа хагас гэршүүлсэн холагаас ноолуур авч байна.

	1974 оны намар Таймырын тундрт холагийн сүрэг нутагшсан тэмдэглэлт өдөр билээ. Зуун гектар талбайг төмөр тороор хаажээ. Канадаас арван бухан бяруу, тугал авчирч энэ өргөн уудам талбайд тавьжээ. Сүүлд АН-12 онгоцоор Нунивакийн арлаас дөчин холагийг Чукоткад авчирчээ. Тэдгээрийн хагасыг Врангелийн арал руу илгээж, Таймырт үүнээс өмнө нутагшсан арван холаг дээр бусад хорийг илгээжээ.

	 


«Алтан» хүн жаган

	 

	«Тэнгэрийн хаяа хундан улаан туяагаар дөнгөж гийхийн цагт ... аргонавчууд завиндаа хоёр хоёроороо сууцгаан аянд морджээ».

	Аяны урт замд гайхамшгийг үзэцгээжээ. Аймшигт Симплегадыг дамжин Понт Эвксинскийгээр (Хар тэнгис) явж Колхидад амар мэнд ирцгээжээ. Колхидаас «алтан ноос» авчирчээ (яах гэж, хэнд зориулж авчирсан бэ? гэдэг нь яг тодорхойгүй билээ). Энэхүү домогт «алтан ноос», алтлаг ноостой хонь байдаггүй атал ямар амьтанд ийм ноос байдаг билээ гэсэн оньсогыг амьтан судлагчдын өмнө тавьжээ.

	Янз бүрийн таамаглал байх боловч харин Ясон кавказын эрэг хавиас Грект аваачсан домогт «алтан ноосыг» жаганы өвчсөн арьснаас авсан болов уу гэсэн таамаглал бий.

	Жаган гэнэ үү? Энэ нэрийг мэргэжлийн бус хүмүүс бараг сонсоогүйгээр барахгүй мэргэжилтнүүд энэ талаар бага мэдэх билээ. Энэ нь том туурайтны дотроос хамгийн бага судлагдсан амьтан юм. Амьтан судлагчид түүнийг анх удаа 1850 онд тодорхойлон бичжээ. Хятадын баруун өмнөд мужийн уулсын ой Шаньсид амьдарч байсан, түүний салбар зүйл болох Бэдфордын жаган шинжлэх ухаанд тун саяхан, манай үед, өөрөөр хэлбэл 1911 онд мэдэгдсэн юм.

	Жаган гэж юу юм бэ? Хэдийгээр ямаа, зээр, үхрийн аль алиных нь шинж тэмдгийг өөртөө агуулсан боловч аль нь ч биш юм. Амьтан судлалын ангилалд жаганы эзлэх байр суурь нь холагийг бодвол бүр тодорхойгүй байгаа юм. Жаганыг ямаа, хоньтой нэг салбар овогт оруулсан боловч мөн л холагтай цуг нэгэн онцгой омогт багтдаг ажээ. Эсвэл түүнийг зээр, ямаан гөрөөс, америкийн цасны янгиртай илүү ойр байгаа тусгай омогт оруулж болох юм.

	Мөрнийхөө орчмоор нэг метр 25 см-ийн өндөртэй, харьцангуй том амьтан. Жаганы амьдын жин нь 350 кг-д хүрдэг. Монхор хамартай, богино сүүлтэй, эвэр нь ар тийшээ махийн сэрийсэн байдаг. Жаганы ноос маш гоё, алтлаг шар ховор өнгөтэй. Гэхдээ шар хүрэн, саарал жаган ч байдаг. Тосорхог ноостой учир бороо хуртай үед нордоггүй тул өглөө, оройны чийглэг манангаас маш сайн хамгаална. Манан бол жаганы амьдардаг газарт ердийн үзэгдэл юм.

	Жаган нь Бутан, Умард Бирм, Төвөд, Хятадын баруун урд талын мужуудаар тархсан байдаг. Тэр нутаг уулсын ой, бут сөөг элбэгтэй юм. Зун өвс ногоогоор хооллодог бол өвлийн цагт гол хоол нь хулс, уд, балуу модны найлзуур болдог.

	Амьтан судлагчдаас жаганыг байгальд эрх тааваараа байхыг нь цөөн хүн харжээ. Уоллес тэдний их биш сүрэгтэй тааралджээ. Нарны туяанд алтан шаргал өнгөөр гялалзсан хурц шар толбо уулын бэл өгсөн мяралзан байх шиг санагджээ. Дурангаар харахад гурван бух, гурван үнээ, хоёр тугал аажуу тайван явж байжээ. Араас нь харахад... баавгайтай төстэй байсан нь хачирхалтай. Өмнөөс нь харвал усны үхэртэй адил. Тэгээд айгаад зугтах байдал нь хирстэй төстэй, ойр ойрхон харайлган цогьж байлаа гэж Уоллес тэмдэглэжээ.

	Дэлхийд Рангун, Бээжин, Берлин, Нью-Йоркийн зэрэг цөөхөн хэдхэн амьтны хүрээлэнд жаган амьдарч байжээ. Жаган асарч хамгаалдаг хүмүүстээ амархан дасдаг. Тоглож, харайн эврээрээ мөргөлдөх дуртай ажээ.

	Жаганы талаар бидний мэдэж байгаа юм ингээд л дуусах шив дээ.

	 


Японы цэн тогоруу

	 

	Энэ тогоруу бол хар хүзүү, хөлтэй боловч улаан залаатай, далавч нь хоёрдугаар зэргийн урт өдтэй, дун цагаан өнгөтэй ер бусын гоё шувуу юм. Ялангуяа бүжиглэх үедээ хүний сэтгэл зүрхийг бүрэн татдаг гэлцдэг билээ.

	Японы цэн тогоруу (танчо) Манжуур, Солонгос, Приморийн намагт тал нутагт болон Приханкай, Уссурийн нам доор газар, Амар мөрний сав газрын хэсгээр үүрээ засдаг. Япон, Солонгост өвөлжинө. Үүнээс гадна Японд суурин байдаг тогоруу ч бий.

	Бусад тогорууны нэгэн адил цэн тогоруу хэзээ л бол хэзээ бүжиглэхэд бэлэн байдаг боловч нэг, хоёр, гуравдугаар сард олон удаа онцгой сайхан бүжиглэдэг.

	Цэн тогоруу хосоороо, сүргээрээ бүжиглэнэ.

	Эхний бүжиг нь дараах байдалтай юм. Хоёр тогоруу (танчогийн аль нь эр, эм болохыг гадаад байдлаар нь ялгах боломжгүй) гэнэт мэлхий авлахаа зогсож, өөд өөдөөсөө эргэн хардаг. Нэг нь эхлээд хүзүүгээ нөгөө рүүгээ сунгаж бага зэрэг цагариглуулан матийлгаад бөхөлзөнө. Энэхүү тачаангуй байдалд хүзүү, толгойгоо зөөлхөн дээш доош, дээш доош болгон дохино. Дараа нь далавчаа тас няс дуугарган бүжгийн алхаагаар тойрог гарган алхаж эхэлнэ. Шинэ тойрог эхлэх тутам эрч нь нэмэгдэнэ. Ингээд хоёр шувуу далавчаа тас няс дуугарган дээшээ зэрэгцэн үсэрдэг. Үсрэлтийн үедээ баруун хөлөөсөө арай дээгүүр байрлалд байгаа зүүн хөлөөрөө агаарыг хий хүчтэй алгадна. Үсрэлтийн туйлд нь хоёр метр орчим өндөрт гарч далавчаа дэлгэн ямар нэгэн хугацаанд агаарт хөвөх шиг санагддаг. Хааяа онцгой өндөрт үсэрсэн үедээ «бүжгийн нислэг» хийж хажуу, хажуугаараа нийлэн удаан гунхалзсан хөдөлгөөнөөр доошоо халин ниссээр агаарт гарсан тэр л газраасаа бараг дөчин метрийн зайд очиж буудаг. Ингэснийхээ эцэст голдуу бүжгээ дуусган мэлхийнхээ анд шуурхайлан ордог юм.

	Японы тогорууны бүжигт хөл тавих зарим нэгэн сонирхолтой дэг бий. Бүжиглэж байх үедээ хажуугаараа газраас мөчир, ногооны хатсан шилбэ, үр юм уу, тэр ч байтугай цаасны тасархай зэрэг элдэв жижиг зүйлийг түүн авч дээш нь агаарт цацан хаяна. Дараа нь далавчаа аль болох дэлгэн хамтран тоглогч руугаа нуруугаараа үсэрнэ. Энэ үед тогорууны цав цагаан өдөн дээрх эрс ялгаатай хар «засал чимэглэл» нь маш тод ялгарч харагддаг. Заримдаа тоног чимэглэлтэй морь шиг хүзүүгээ өргөн хошуугаа цээжиндээ наан нэг нэгнийхээ өмнө чимээгүй номхон зогсдог. Ийм байдлаар зулайн дээрх улаан залаагаа үзүүлэхдээ далавчаа бага зэрэг дэлгэсэн байдаг. Дараа нь хошуугаа дээш чиглүүлж толгойгоо өргөн чанга чанга хашхирдаг.

	Гол төлөв нам гүм байдалд хосоор бүжиглэдэг. Гэвч сүргээрээ бүжиглэх явдал байх бөгөөд тэр үедээ хашхиралдан бие биеийгээ хөөргөдөг юм.

	Аль нэг шувуу толгойгоо хөдөлгөн бусдыгаа бүжигт  уривал намаг дотор тайван хоол хайж явсан бусад тогоруу тэднийг хүрээлэн бас л үсчин бүжиглэж эхэлдэг. Заримдаа арван хоёр тогоруу зэрэг бүжиглэж эхлэх ч бий. Нэг хэсэг нь бүжиглэн, нөгөө хэсэг нь залхуурсан байдалтайгаар хэд үсрэн харайж, гурав дахь хэсэг нь зогсоод харж байхад бүжиглэж байгаа хэсгээс хол байгаа дөрөв дэх нь бүжиглэж буй хэсэгтээ огт анхаарал тавилгүйгээр газраас үр тариа түүх юм уу эсвэл биеэ арчин цэвэрлэж байгаа харагддаг. Ойрхон байгаа хэсэг нь бүжиглэхгүй байж хараахан тэвчдэггүй билээ. «Байдлаас үзэхэд тогорууны бүжиг бидэнд инээдний нөлөө тусах шиг тогоруунд тийнхүү дуурайх нөлөө үзүүлдэг байна» гэж С. Кейт бичжээ.

	Залуу тогоруунууд бүжгийн урлагийг өтөлсөн тогоруунаасаа сурахын хэрэггүй, бүжгийн ур, нэг хөл дээрээ эргэх зэрэг хөдөлгөөнийг «сурчихсан» төрдөг. Тэжээмэл тогоруунаас төрөөд тав хоносон нялх дэгдээхий хөлөө хаялан дээшээ үсрэх, нахилзаж тонголзох, тэнгэр өөд элдэв зүйл шидэх зэрэг үйлдлүүдийг хийж чадаж байв. Тэр бусад тогорууны бүжиглэж байхыг хэзээ ч олж хараагүй шүү дээ.

	Энэхүү гайхамшигтай бүжиглэдэг тогоруунаас цөөхөн үлджээ. Зөвлөлтийн нутагт үүрлэдэг тогоруунаас дөнгөж 30 хос үлджээ.

	 


Цагаан тогоруу буюу стерх

	 

	«Сүүлийн 100—150 жилд энэ шувуу асар их хорогджээ» гэсэн гашуун үгсийг бид «ЗХУ-ын Улаан номоос» уншиж байна. Энэ бол стерх буюу цагаан тогорууны тухай ярьж байгаа хэрэг юм.

	Одоо ямар янзтай байна вэ?

	Цагаан тогоруу Баруун Сибирь (Обь мөрний адагт), Якутын зүүн хойд хэсгээр «Яна бэлчрээс Алазеягийн дунд бие хүртэлх» Хойд талын зөвхөн хоёрхон районд үүрлэж байна. Обийн адагт байдаг цагаан тогоруу Энэтхэгийн хойд хэсэг дэх дархан цаазтай газарт эчиж өвөлжихөөр нүүдэллэдэг. Нисэхдээ Казахстан, Ижилийн бэлчрээр дайран нисдэг. Якутын цагаан тогоруу хаана өвөлждөг болох нь одоо болтол тогтоогдоогүй байна.

	Обь мөрний орчмын цагаан тогоруу «нуур, намаг ихтэй нам дор газар» ихэвчлэн тэгш, ойт тундрт үүрээ засаж, якутын цагаан тогоруу бол тайгын хөвд ихтэй намагт үүрээ засдаг.

	Энэ хоёр төрлийн тогоруунаас хэчнээн үлдсэн байдаг бол?

	Обийнх нь жар орчим, якутынх нь гурван зуугаас илүүгүй үлджээ.

	Дэлхийн амьтны хүрээлэнгүүдэд цагаан тогоруу маш цөөн бий (ЗХУ-д бүр байхгүй). Сөнөж мөхөж буй эл шувууг хэрхэн аврах вэ?

	ЗХУ-д гайхамшигтай туршилт хийж байна. Профессор В. Е. Флинтийн удирдлагаар зөвлөлтийн шувуу судлагчид тундрийн зах хязгааргүй өргөн уудам талд хавар цагаан тогорууны үүрийг эрж хайн олдог. Үүрэндээ хоёр өндөг гаргасан байдаг. Гэхдээ гол төлөв нэг нь шувуу болох хувьгүй байдаг.

	Энэ зүйлийн тогоруунд аюул учруулахгүйгээр энэ өндгийг авч өндөг даравчид хийж ангаахай болгож болно.

	Гэхдээ алс холын туйлд байгаа өндгийг замд нь үхүүлэлгүйгээр өндөг дарагчид хэрхэн хүргэх вэ? Тэгээд ч ЗХУ-д эл тогорууны өндгийг дарахад тохирох тийм өндөг дарагч байхгүй байсан шүү дээ...

	Бүгдийг маш нарийн тооцон бодож, эхлээд нисдэг тэргээр, дараа нь онгоцоор 48 цагаас хэтрэхгүй хугацааны дотор өвөрмөц тусгай боодолтой цагаан тогорууны өндгийг АНУ-д бойжуулах газарт маш шуурхай хүргэдэг байжээ. Одоо тэнд залуу цагаан тогоруунууд өсөж байна. Түүний үр удам үржих найдвар байна.

	Эдүгээ ЗХУ Окагийн дархан цаазтай газрын үржүүлгийн газарт өндөг дарагчтай боллоо.

	 


Цагаан шонхор

	 

	«Шонхроор агнах» гэж анд сургасан шувууг зарим амьтад руу тавьж бариулахыг хэлнэ. Энэ арга бараг дор хаяхад 2500 орчим жил болж байгаа билээ. Баруун Азид анх үүсэж, тэндээсээ Ази даяар таран Япон хүрч, баруун талаараа нийт Хойд Африкаар тархсан ажээ.

	Онцгой сайн мастерууд (шувуу баригчид) тал ой, уулнаас шонхор, харцага зэргийг барьж авдаг.

	Цагаан шонхрыг хамгийн сайн анч шувуу гэж тооцдог байжээ. Тэр нь их үнэ хүрдэг бөгөөд ялангуяа цасан цагаан өнгөтэй нь бүр их үнэтэй байдаг. Хаад ноёдын дипломат харилцаанд маш сайн гарын бэлэг гэж тооцогддог байжээ.

	Шонхор бол туйл, туйл хавийн орнууд болон эрэг хавийн хадан цохио, ойт тундрт амьдардаг. Иймээс шонхор баригчид шонхор барих гэж тийшээ цувдаг байжээ.

	Атаманаар ахлуулсан оросын шувуу баригчид хэсэг хэсгээрээ хойд зүг рүү явдаг байжээ. Дэгдээхэй, залуу шонхрыг (өөрөөр хэлбэл хагас өдөлсөн дэгдээхэй) бага, гол нь ан хийх туршлагатайг барьдаг байжээ. Тэднийг газар дээгүүр дэлгэн тавьсан цагариг тороор барина. Тагтаа, ятуу, тахианы дэгдээхэй зэргийн өгөөшинд татагдсан шувууг довтлон шүүрэхэд шонхрын дээрээс тор унана.

	Баруун Европын шонхор баригчид Исланд, Скандинавын хойд хэсгээс шонхор барьж авдаг байжээ. Шонхор ихтэй Гренланд руу очдоггүй байж. Учир нь барьсан шувууны хоол тэжээл (барих газарт байх хугацаанд болон эргэж ирэх замд) их үнэтэй байдагт оршино. Тэр ч байтугай Исландаас Копенгаген хүрэх замдаа 12 шонхор баригч 90 шонхрыг хооллохын тулд 8 бух, 136 хонь худалдан авах шаардлагатай болж байжээ.

	«...1762 онд Исландад барьсан шонхрууд (түүний дотор хоёр цагаан) Исландад 9 бух, 523 хонь, мөн замдаа 50 бух, 20 хонь «идчихжээ» (профессор Г. П. Дементьев). Гайхалтай ховдог амьтад шүү!

	Барьсан шувууны өмсгөл (яг ингэж нэрлэнэ) доорх маягтай байв. Унжлагатай малгай шиг зүйл юм. Шувууны нүдийг тагласан байхаар толгойд нь углаж өмсгөдөг. Шонхор энэ унжлагатай малгай өмссөн үедээ «хүрээлж буй зүйлс» — нохой, морь, танихгүй олон хүнээс айдаггүй. Мөн хэтэрхий алсад нисэж буй шувууг харж түүний хойноос дэмий хөөлгөхгүйн тулд шонхорт нүдийг нь хаах унжлага бүхий малгай хэрэглэдэг. Тушаа нь уртаараа хорь орчим сантиметр торгон уяа юм уу эсвэл оосор байх бөгөөд хоёр үзүүрээр нь хоёр хөлийг нь холбож уядаг. Үүнийг хэзээ ч салгаж авдаггүй. Хоёр хөлөөрөө зэрэг бууж хумсаа шигтгэхэд хэрэгтэй ажээ. Нөгөө талаар шонхор тушаагаа чинээнд нь тултал сунган хөлөө шидлэн самардахдаа хүчиндээ болоод хэт хажуу болон ар тийш савахаас хамгаалдаг.

	Тулалдааны үед ийм байна. Харин «тайван цагт» тушаа нь бариулын үүргийг гүйцэтгэдэг бол шаардлагагүй үед нисвэл нь барьж авахад аятай хэрэгсэл болно. Шувууны хөл, далавчаас барьж авбал гэмтээж болох учир анчид бээлий, тушааг холбосон оосроос өөр лүүгээ татна. Шонхрыг байранд нь суулгахын тулд тушаанаас нь барьж байхад их эвтэйхэн байдаг. Гэхдээ ингэж суух үед толгойгоороо годройтох явдал гардаг. Гэвч дараа нь далавчаа дэвж толгойгоо дээшлүүлэн зөв байрлалаа олж эзнийхээ гар дээр суудаг. Тушаанаас нэлээд урт оосор (80—150 сантиметр) эзний бээлий рүү унжин илүү гарсан байдаг. Шонхрын хөлд бэхэлсэн мөнгө юм уу зэсээр хийсэн хонх түүний эзнийхээ гар дээр юм уу эсвэл байрандаа эргэж ирээгүй үед эрж хайж олоход хэрэг болно. Сайн хонхны дуу нь хэдэн зуун метрийн цаанаас сонсогддог.

	Шонхроор ан хийдэг туршлагатай исландичууд түүнийг хүн рүү нисэн ирж гар дээрээ суулгахад ингэж сургадаг байлаа. Ямар нэгэн эд юмс байхгүй устай байранд шонхрыг оруулж тавиад сүүлд нь хүн өөрөө тэр байранд орж тойрон нисэж байгаа усанд үл сэлэгч шувууны сууж амарчихмаар цорын ганц зүйл болон зогсож, гар, мөрөн дээрээ ирж суухыг хүлээнэ.

	Оросын анчид шонхрыг гар дээр «тогтоох» аргаас эхлэн сургадаг байжээ. «Өмсгөлтэйгөө» буй шонхрыг 24 цагийн турш гар дээрээ суулгадаг. Дараа нь нүдний хаалтыг нь авч мах өгдөг. Хэрэв авахгүй бол дахин 24 цаг суулгана. Дахин мах өгнө. Ингэсний дараа мах хаяж өгөхөд шонхор махыг шуналтайгаар авч иддэг. Хэрэв авахгүй бол дахин 24 цаг «суулгана».

	Дараа нь шонхрыг «даллах» буюу дуугаар («ау-ау» гэж хашхиран), «даллуураар» дуудан ирүүлж сургана. Даллуур нь тагтааны хос далавчны дүрс сийлсэн нимгэхэн банз байх болно. Шонхор сургагчид толгой дээрээ даллуураа эргүүлэн дуудна. Шувуу ийм дохиогоор хүн рүү эргэж ирж хэсэг махыг шан авах гэж баруун гар дээр нь сууж суран дасдаг. Эхлээд битүү байранд, дараа нь хашаа, задгай орчинд, сайн сураагүй шувууг тушаанаас нь урт уяагаар уяж (нисээд явуулчихгүйн тулд) даллаж сургана.

	Ийм шонхрыг эхлээд байранд нь, дараа нь хээр талд амьд амьтан руу дайруулж сургана. Эхний үед тагтаа, хэрээ, турлиах зэрэг том биш амьтан руу тавина.

	Амьтан барьж сурсан туршлагатай цагаан шонхор 70 хүртэл «удга» (олз руу довтлох) хийж намнаж байгаа амьтнаа газарт унатал нь олон мод газар хөөдөг. Гол төлөв 15—25 удаа довтолдог. «Довтлох» тоогоор нь шонхрын тэвчээр хатуужил, нөр шаргуу байдлыг хэмжинэ. Шонхор амжилтгүй довтолгооны дараа довтлохоо зогсохгүй, олз нь газар унатал дайраад л байдаг. Олз руугаа нэг хоёр юм уу гурван удаа довтлон барих тал бий. Шонхор хумсаараа хурц хутгаар зүссэн юм шиг зүсчихдэг.

	Цагаан шонхор өөр нэг анч шувуу болох арслан шонхрыг бодвол хумсаараа самардан алгадахын тулд олзондоо илүү ойртон дайрдаг учир олзоо барихгүй ч гэсэн өндрөө бага алддаг. Амьтан руу тавьсан үед таяг тойргоор өндөр авч «сүүл рүү» нь дайрч ордог. Арслан шонхортой адилгүй, нисэж яваа шувуу төдийгүй газар дээр яваа. жишээ нь туулай руу довтолдог. Гэхдээ цагаан шонхор жишээ нь туулайг харцага шиг барьж авдаггүй, харин дахин дахин нисэж хумсаараа савардаж алгаддаг байна.

	Шонхроор дэглий, тоодог, нугас, хун, тогоруу зэрэг маш том шувуудыг ч агнадаг. Ялангуяа шонхрыг хоёр гурван зэрэг тавьсан үед олз омог элбэг байдаг. Тэдний сэлгээ довтолгооноос бүргэд ч гарч. чаддаггүй аж. Цагаан шонхортой төрөл болох балобан шонхор дээрхээсээ жижиг биетэй. Иранд одоо хүртэл энэ шонхроор ан хийсээр байна.

	Эдүгээ Баруун Европын орнуудад шонхроор ан хийх явдал дахин сэргэж, Дорно дахинд ч хэрэглэсээр байна. Зөвлөлтийн Дундад Азид тусгай үржүүлгийн газар байгуулан ан хийдэг шувуудыг тэжээж ан хийхэд сургаж байна.

	Харамсалтай нь энэ гоё сайхан эрэлхэг шувуу тун бага үлджээ. Тэднийг бүрэн тоолоход маш хэцүү. Гэхдээ «ЗХУ-ын Улаан номоос» авсан баримжаалсан тоо бий. «Мурманскийн эргийн дагуу тундрийн хэсэгт байгаа үүрнүүдийн хоорондын зай 12-оос 35 километр байна. Мурманск мужийн Териберкийн районд 1500 хавтгай дөрвөлжин километр талбайд гурван хос цагаан шонхор амьдарч байв. Канины хойгийн дунд хэсгээр цагаан шонхор ердийн зүйл байна. Якутын хойд районуудад бусад районоос арай элбэг тохиолдох авч тархалт нь жигд биш юм».


Цармын бүргэд

	 

	Цармын бүргэд эрт цагаас ангуучаараа алдаршжээ. Одоо хүртэл түүгээр Киргиз, Казахстанд ан хийж байна.

	Маш хүчтэй шувуу. Үнэгийг боомилон, зээр, залуу буга зэргийг тасчин хаяж чадна. Тэр ойт тундрээс Кавказ, Памирын уулс хүртэлх өргөн уудам нутагт үүрлэн, галуу, ятуу, туулай зэргийг барьдаг. Эр эм хоёулаа олон жилийн турш салдаггүй учир цармын бүргэд заримдаа хос хосоороо ан хийдэг. Тэд хуучин үүрэнд их дуртай байдаг. Цармын бүргэд дээд зах нь дөрвөн үүртэй бөгөөд нэгэнд нь эсвэл нөгөөд нь нэг (залуу бүргэд), хоёр юм уу гурван өндөг (хөгшин бүргэд) дарж байх жишээтэй юм.

	Эдгээр үүр нь өргөнөөрөө гурван метр, хоёр метрийн өндөртэй сүрлэг байгууламж юм. Түүнд хэдэн центнер мөчир ордог.

	Харамсалтай нь цармын бүргэд маш цөөн үлджээ. Түүнийг Европт эртнээс тоолсон бөгөөд Скандинавт зуу орчим, Альпид ойролцоогоор зуун тавь орчим, Германд (Баварт) ердөө л долоон хос үүр байна. Шотланд, Ирландад тооллого хийх юм бол мөн сэтгэл гутармаар тоо гарах байх.

	Энэ шувуу ЗХУ-ын бүх нутаг дэвсгэрт амьдрах боловч маш ховор юм. "ЗХУ-ын Улаан номд" бичсэн тоо баримтаас үзвэл "ЗХУ-ын Европын хэсгийн Төв нутагт 10—20-иос илүүгүй үүр — хос бүргэд», Эстонид долоо хүртэл хос, Карпатын чанадах нутагт (1963 оны байдлаар) «зөвхөн хэдхэн хос», Төв Тянь-шанд зургаан хос бүргэд байгаа юм.

	Цармын бүргэд олон янзын шалтгаанаар цөөрсөөр байна. Энэ шувуу удаан өсдөг, үр төл цөөнтэй нь холбоотой юм. Дөрвөөс таван настайдаа бэлгийн хөгжил нь гүйцдэг. Нэг, хааяа хоёроос гурван өндөг гарган 40 хоног хүртэл дарна. Ангаахай нь үүрнээсээ 80 хүртэл хоног гардаггүй.

	«ЗХУ-ын Улаан номд» бичсэнээр «аж ахуйн зорилгоор газар эзэмшиж, өндөр мод унагаж, хүн шувууг шууд хавчин шахах болсон» зэрэг нь цөөрөхөд нөлөөлжээ.

	Киргиз, Казахстанд цармын бүргэдийн дэгдээхийг үүрнээс нь барьж аваад хожим ан хийлгэж сургах болсон нь энэхүү ховор шувууны өсөлтөд муугаар нөлөөлж байгаа билээ. Цармын бүргэд өндөр хүчдэлийн шугамд осолдох, чоно зэрэг араатан амьтанд тавьсан өөшинд хордож үхэж байна.

	Цармын бүргэд амьтны хүрээлэнгийн ердийн зочин боловч ганцхан АНУ-ын Канзас мужийн Топика хотод л өсөж үржиж байна.


Калифорнийн залаат хантас

	 

	Урьд Умард Америкт Канадаас Флорид хүртэлх нутагт амьдарч байсан Калифорнын залаат хантас нь цагаан биш хар хүзүүтэй, залаагүй (андын залаат хантас шиг биш), тас хар шувуу юм. Одоо Өмнөд Калифорнд дөч орчим үлджээ. Тэдгээрийг алж устгахын зэрэгцээгээр малчдын уул талын болон нугын чононд зориулан үхэр, хонины сэг бараадуулан тавьсан хор идэн хорогдсоор байна.

	Хоёр жилд нэг удаа өндөглөнө. Эм хантас нэг, хааяа хоёр өндөг дардаг. Дэгдээхийгээ зургаан сар хооллоод дараа нь нас бие гүйцсэн хантасууд жил орчмын хугацаанд тэднийг «асарч» хамгаалж хооллодог. Дэгдээхэй нь маш удаан өсөж бойжих бөгөөд дөнгөж зургаан настайдаа нас бие нь гүйцдэг.

	Бүр мөстлийн үед Невад, Калифорнын уулнуудад далавч нь таван метр хүрдэг «хачин гайхамшигтай шувуу» гэж нэрлэгдсэн хантас амьдарч байжээ! Птеранодон гүрвэл, мөхөж сөнөсөн ганц альбатросаас өөр тийм аварга том нэг ч амьтан нисдэг амьтдаас хойш ч, өмнө нь ч байгаагүй билээ.

	 

	 


Эл номын «Лавлах товчоо» бүх асуултад хариулж барахгүй тийм олон асуултыг Байгальд тавьж болно. Гэхдээ энэ номд ийм бүлэг байгаа учир хариулах хэрэгтэй.

	Харин юунаас эхлэх вэ? (Ингээд л бидний анхны асуулт!)


"Байгалийн хачин сонины" лавлах товчоо

	 

	Хавч ухарч явдаг уу?

	 

	Яагаад энэ талаар ингэж их яриад, бичээд байдаг юм болоо. Мэдээж, хавч ухарч явдаг л байгаа. Гэхдээ бараг бүх амьтан ингэж чадна.

	Хавч ар талаараа урагш явдаг гэдэг домог үг хэрхэн яаж бий болсон юм бэ? Хэрэв тийм юм бол яагаад ар талдаа биш, урд талдаа нүд, чих, мэдрэх сахал нь байдаг юм бэ? Бас ам нь гээ...

	Хавч гол дотор толгойгоороо урагш сэлж явдаг. Харин ямар нэг юмнаас айсан үедээ л ухарч явдаг. Аюулаас болгоомжилж ухардаг.

	Хавч арагшаа явдаг гэсэн эрт урьдын домог гал зууханд л үүссэн байх. Барьсан хавчийг сагснаас гаргаж ширээн дээр тавихад гэнэтийн нүүдлээс айж эмээсэн хавч арагшаа явж эхэлсэн биз.

	 

	Хун хурмаст тэнгэр лүү тэмүүлэхэд

	Хавч арагшаа зүтгэж

	Харин цурхай ус руу чангаана.

	(И. А. Крылов)

	 

	Босоо хөлт нялаахай

	Тэдний хойноос өнхөрч, ухарна.

	(Корней Чуковский)

	 

	Эхний шүлэгт "харамсалтай алдаа орсон нь" тодорхой юм. Яагаад ч юм байрлалаа олоогүй юм шиг хоёр дахь мөр нь үнэн зүйл бөгөөд далайн нялаахай давалгаанд ар талаараа урагшаа хараад аялж явдаг. Түүний төрөл болох тэмтрүүлт биетэн мөн л ингэж явна. Мөн түүний нэг төрөл нядмар "тийрэлтэт хөдөлгүүрээр" явах үедээ ар талаараа урагшаа явна.

	"Тийрэлтэт хөдөлгүүр" — байгалийн эртний бүтээл юм. Дагзны нь доогуурх махлаг юүлүүрийн өргөн хэсэг нь уг нялцгай биетний биеийн дотор тал руу нээгдэж нарийн талаараа гадагш харсан байдаг. Тэмтрүүлт биетэн, нядмар, нялаахай эхлээд «хэвлийдээ» ус хурааж аваад дараа нь түүнийгээ хүчтэй шахаж юүлүүрээсээ тэнгист нь эргүүлж оруулдаг. Тэдгээрийн биеийн өмнө талаас нь хүчтэй олгойдож гарах усны тийрэлтийн хүч нялаахайг ар тийш нь түлхдэг. Ийм байдлаар биеэрээ дамжуулан усаа шахан сэлдэг.

	 

	 

	Хавч хаа өвөлждөг бол оо?

	 

	Голын цээл рүү эргэлдэн орох усыг огцом эргэн дээр нь зогсож харъя. Огцом эрэгт олон жижиг жижиг нүх байгааг харна. Түүнээс хүрэн саарал шувуу эргийн хараацай нисэж гарч орно. Тэр нүхнүүдэд хараацайн үүр бий. Харин цаашлуулан эргийн доод хэсгээр, усан доогуур юу байгааг сайн харвал мөн л тийм нүхнүүд харагдана. Нүхний орох аман дээр нягтаршсан шороо овоонууд байдаг. Энэ бол хавчийн байр.

	Нүхээ зөвхөн эрэгт биш, голын ёроолд нь ухдаг. Нүх бүр 25 — 75 сантиметрийн гүнтэй. Үүрийн гүнд өргөсгөсөн таславч байдаг. Түүнд орох ам нь нэг, заримдаа хоёр гурав ч байж болно. Туслах нүх ч бий. Тэр дотор унасан навч, голд яагаад орсон нь мэдэгдэхгүй жимс, ногоо зэрэг хавчийн нөөцөлсөн хүнсний нөөц бий.

	Хавч газар доор амьдрах нүхээ өөрөө хавчуураараа ухна. Нүхнийхээ аманд гаргасан шороогоо хавчуураараа дарж нягтаршуулна.

	Хавч, халуун үед нүх рүүгээ орж амыг нь таглан хаашаа ч гардаггүй. Цаг агаар хэвийн үед ч гэсэн нүхэндээ байх бөгөөд хэрэв гол, мөрөн, нуур, цөөрөмд амьдардаг бол зөвхөн шөнө л гарч, ёроолоор нь хоол хайх аялалдаа ордог байна.

	Хавч намар болоход их сульдаж ядарсан байдаг. Нүх рүүгээ мөлхөн орж амыг нь таглан сайн дурын хорионд өвөлждөг.

	 

	 

	Зөгий хатгасныхаа дараа үхдэг үү?

	 

	Зөгийн хортой зэвсэг нь биеийг хуягласан «арьсан» бүрхүүлтэй шавж болон бусад амьтныг хатгахад зохицсон байдаг. Зөгий хуягийг хатгуураараа цоолж хатгаад харьцангуй амархан сугалж авдаг. Гэвч хөхтөн амьтны арьс (түүний дотор хүнийх) уян, зөөлхөн байдаг. Тэр нь зөгийн хавчуурыг резин шиг хавчдаг учраас сугалж авахад нь бэрхшээлтэй. Түүнээс гадна хатгуурын үзүүр нь хурц үзүүртэй шүднүүдтэй (гинжит сум шиг арагшаа налсан) байдаг нь арьснаас хатгуураа сугалж авах гэсэн амаргүй оролдлогыг улам ч хүндрүүлдэг. Зөгий хатгуураа сугалж авах гэж бүх хүчээрээ оролдох авч чадалгүй хатгасан амьтныхаа арьсанд хатгууртайгаа хамт хорт булчирхай, гэдэснийхээ талыг орхин нисдэг. Зөгийн хэвлийн ар талын шарх нь том учир эцсийн эцэст үхдэг.

	Харин олонх шар зөгийнд хурц үзүүртэй шүд байдаггүй. Иймээс тэд хатгуураа тэр ч байтугай араатан амьтны арьснаас ч амархан сугалаад авчихдаг. Жишээ нь: бөхгөнө зөгий хэд хэдэн удаа дараалан хатгаж чадна. Энэ том зөгийгөөр (уртаараа гурван сантиметр хүрдэг) доог тохуу хийж болохгүй. Гурван бөхгөнө зөгий хүнийг, харин долоон бөхгөнө зөгий морь хатгавал сүүлчийнх нь үхнэ гэж урьд тооцдог байв. Энэ бол хэтрүүлэг гэдгийг одоо нотолжээ. Тэгэхдээ бөхгөнө зөгий хэл юм уу цусны том судсыг олж хатгавал аюултай. Хатгуулсан хэл амьсгаа боотол хавдаж томордог. Цусны судсанд хор нь орвол дотуур цус алдаж, хавагнаж цусны эргэлтэд саад учруулдаг.

	Чухам ийм үед л зөгийн хатгалт аюултай юу? гэж асуух нь зүйтэй юм. Нийт умардын мужийн зөгий үхүүлэх аюулгүй юм. Нас бие гүйцсэн эрүүл хүнийг алахад 500 зөгийний хатгалт хэрэгтэй. Гэхдээ зөгийний хоронд онцгой мэдрэмтгий хүн ч байдаг. Тэд заримдаа цөөхөн тооны хатгалт, тэр ч байтугай цорын ганц хатгалтаас болж үхэх удаа бий.

	 

	 

	Зөгий хэд насалдаг вэ?

	 

	Төдий л урт биш, ердөө хоёр сараас хэтрэхгүй амьдарна. Зөвхөн хатан зөгий л хэдэн жил амьдардаг. Гэхдээ оройтож гарсан авгалдай нь үүрэндээ хавар болтол өвөлждөг.

	Зөгийн нас нь ахих тутмаа мэргэжил нь өөрчлөгдөнө. Төрснийхөө дараа үүрээ цэвэрлэдэг юм. Дөрөв дэх өдрөөс мэргэжлээ солино. Авгалдайд асрагч хэрэгтэй. Тэгээд залуу зөгий авгалдайны асрагч болно.

	Найм дахь өдрөөс нь сайн санаат тэжээгчийн үүрэг гүйцэтгэх чадвартай болно. Энэ үед түүний тусгай булчирхайнаас хатан зөгий болон авгалдайг тэжээх жилбэ ялгаруулдаг болсон байдаг.

	Дахин хэдэн өдрийг хоол тэжээл хүлээн авагч, түүнийгээ зөөгч, сархинаг цэвэрлэгч, аяллаас буцаж ирсэн бусад зөгийг цэвэрлэгч, сархинаг баригч гэх мэт олон янзын мэргэжил эзэмшихэд зарцуулна. Төрснөөсөө хойш зөвхөн гурваас дөрвөн долоо хоног өнгөрөөд байхад амьдралынхаа хоёр дахь хагаст орчихсон байдаг. Тэгээд бидний ойлголтоор зөгий хөгширч эхлээд байхад түүний хувьд тэмдэглэлт өдөр нь болдог.

	Анхны нислэг!

	Энэ бол жинхэнэ үл мэдэгдэх зүйл рүү үсэрч байгаа хэрэг юм. Онгоцны шагайвчаар анх гадагш харж үсрэх хаалганы орчим зогсох шинэхэн шүхэрчин шиг үүрнээс гарах нүхний дэргэд зүрх алдан удаан эргэлдэнэ. Гэхдээ зөгий энэ алхмыг хийж ниснэ.

	Анхны нислэг нь зөгийн цаашдын мэргэжлийг тодорхойлно. Цэцгийн шүүс юм уу тоос сорогчийн аль болох вэ? Ямар цэцгэнд дуртай болох вэ? Олз хайхаар анхлан нисэж буй зөгийг ажигласан хүмүүс эхлээд их арчаа муутай байдаг гэж ярьцгаадаг. Цэцэгтэй зууралдан ноололдож, будагчны дагалдан шиг халтар болно. Гэвч дараа нь харахад арга эвийг нь олчихсон, нэг цэцгэн дээр хэдхэн секунд зарцуулах болсон байдаг.

	Ниссээр байтал амьдралынх нь төгсгөл ойртоно. Зөгий хөгширч сульдсаар үхдэг.

	 

	 

	Балыг юугаар хийдэг вэ?

	 

	Цэцгийн шүүснээс авна. Зөгий түүнийгээ үүрэндээ авчирч сархинаг руугаа юүлнэ. Тэгээд сархинаг үүрэн дээрээ далавчаараа дэвж дэвж илүүдэл усыг нь зайлуулж, шүүсийг нь шингээнэ.

	Шүүсийг «шингээх» нь балыг үйлдвэрлэх цорын ганц үйлчилгээ биш. Тэр нь зөгийн балын ходоодонд нэлээд удаан хугацаагаар байж, бидний мэдэхгүй боловсруулалтад ордог юм. 

	Хүлээн авагч зөгий нь цуглуулагч зөгийнөөс авчирсан бүх шүүсийг хүлээн аваад ходоодондоо тодорхой хугацаагаар хадгална. Зөгий дараа нь эрүүгээ ангайлгаж хошуугаа дээш доош нь хөдөлгөж нэг дусал шүүс гаргана. Түүнийгээ залгиж, дахин амнаасаа нэг дусал шүүс гаргаж дахин түүнийгээ залгина... 240 удаа хүртэл ингэнэ. Зөвхөн ингэснийхээ дараа амтат хагас бэлэн бүтээгдэхүүнээ сархинагийнхаа нүхэнд хийнэ. Гэвч ингээд зогсохгүй, бусад зөгийнүүд «шүүсийг нь бал болгон хувиргах нарийн төвөгтэй ажлыг нь үргэлжлүүлнэ». Тэд хагас бал, хагас шүүслэг шингэнийг нэг нүхнээс нөгөө нүхэнд өтгөрч зууралдсан зүйл болтол зөөж хольдог. Шүүснээс илүүдэл чийгийг зайлуулахын тулд далавчныхаа «салхиар» (нэг минутад 26400 удаа) нийт үүрээ дэвнэ! Ходоодныхоо бал боловсруулдаг онцгой булчирхайгаар балын шүүсийг сорж шүүсээ фермент, витамин, нян устгадаг бодисоор баяжуулж ариутгана. Иймээс бал олон жилийн турш амт чанараа алдаж мууддаггүй. Нян түүнд аймшигтай биш.

	100 грамм бал бэлтгэхийн тулд цуглуулагч зөгий ойролцоогоор нэг сая цэцгийн шүүс авах ёстой гэж тооцоолжээ. Тэгээд үүрэндээ уг «бурхны ундаа» бүхий ачаагаа 15 мянган удаа зөөж аваачна (гэхдээ балтай цэцэг үүрнээс нь нэг хагас километрийн зайд байдаг үед шүү). Заримдаа олзоо 8 километрийн цаанаас зөөж авчрах хэрэг гардаг. Энэ үед очих, ирэх зам нийтдээ 46 000 километр хүрдэг. Энэ нь дэлхийн бөмбөрцгийг бүслүүрээр нь нэг тойрохтой тэнцэнэ! Дөнгөж 100 грамм бал бэлтгэхэд ийм аварга их ажлыг хийнэ.

	Ачаанаасаа салсан зөгийн нислэгийн хурд нэг цагт 65 километр байдаг (уралдааны хамгийн хурдан морьтой ижил). Биеийнхээ жингийн 3/4-тай тэнцэх ачаатай үед ачаагүй үеэс хоёр дахин удаан ниснэ.

	«Урин дулаан цагт анхилуун цэцгээс зөгийн цуглуулж авсан хурмастын шүүдэртэй шүүс-бал бол өөртөө асар их хүч чадлыг агуулж, олон өвчнийг анагаах сайн эм болдог. Бал муухай үнэртэй шархыг эдгээж, нүдэнд сайн нөлөөлж, түрхэх юм уу наахад шарх сорвийг унагаж, гэмтсэн амыг цэвэрлэж, шээс хөөж, хэвлийг зөөлрүүлж, ханиахыг дарж, хортой амьтан болон галзуу нохой хазсан шархыг эдгээж, гүн шарх, уушги, үений өвчнийг анагаах эм юм («Тансаг цэцэрлэгч...» гэдэг ном, 1672 он, гар бичмэл).

	Мянган жилийн өмнө эртний бараг бүх улсын эмч нар бал "өөртөө асар их хүч чадлыг агуулдаг" гэж үзэцгээж байжээ. Бараг л бүх эмийн найрлагад бал гол зүйл болж ордог байжээ. Эртний Египет, Грек, Вавилон, Ассир, Энэтхэг, Хятадад ийм л байв. Олон зуун өнгөрч шинэ улс түмэн түүхийн тавцан дээр гарч ирцгээсэн боловч зөгийн бал нь эмийн хувьд "асар их хүч чадлаа" агуулсаар иржээ. Эмч, домч нар балаар олон өвчнийг анагааж байжээ. Илья Муромецыг Карачаров тосгонд 33 жил "хөдөлж чадахгүй туйлдчихсан" байхад нь "бадарчин" "зөгийн балыг хундагаар" уулгаж эмчилсэн шүү дээ.

	Өнөөдөр ч гэсэн бал "асар их хүч чадлаа" алдаагүй байна. Балаар амьсгалын зам, уушги, зүрх, элэг бөөр, мэдрэл, гэдэс, нүд, арьсны өвчнийг эмчилдэг. Тэр ч байтугай балыг эмчилгээний гоо засалд болон туяаны өвчнөөс урьдчилан сэргийлэх зорилгоор хэрэглэж байна.

	Зөгийн балаас шинэ шинэ эмийн бодисыг илрүүлсээр байна.

	Зөгийн жилий ч мөн ийм л юм. Жилий нь дээр дурдсан бараг бүх өвчний үед тус болохоор барахгүй, туяанд цочирсон арьс, хорт хавдрыг ч эмчлэхэд тусалдаг. Жилий бол шарх халдваргүй болгох чанартай.

	 

	 

	Жилий гэж юу вэ?

	 

	Жилий гэдэг нь үүрнийхээ сархинагийн завсрыг наадаг зөгийний цавуу юм. Одоо хүртэл жилийг хаанаас авдаг, түүнийг бий болгоход ямар нууц байдаг нь тодорхойгүй байна.

	Янз бүрийн судлагчид жилийг бэлтгэхэд ургамлын тоосонцор, модны холтос, нахианы (бургас, улиангар, нарс, гацуур, жодоо, хус) давирхайлаг бодис гэсэн хоёр гол түүхий эд бий гэж үзэцгээдэг.

	Ургамлын ялгаруулдаг цавуурхаг бодис болох давирхайлаг өтгөн шүүсийг цуглуулж байгаа зөгийг цөөнгүй хардаг билээ. Зөгий эрүүгээрээ наалданги бөөн зүйлээс хазаад утас болтол татаж авна. Өтгөн шүүсийг салгаж авахын тулд агаарт нисэж хэдэн секундийн дараа хуучин байрандаа эргэн суугаад хоёр дахь хос хөлийнхөө хумсаар утсаа эрүүнээсээ салган аваад тоосонцрынхоо саванд хийнэ. Иймэрхүү байдлаар тоосонцрынхоо хоёр савыг наалданги зүйлээр дүүртэл ажилладаг ажээ.

	Үүрэндээ очоод өөрөө савнаасаа өтгөн шүүсийг гаргаж авдаггүй. Үүрний зөгийнүүд өөр нисэж ирсэн зөгийн савнаас нь утас утсаар нь татан гаргаж авдаг. Заримдаа цуглуулагч зөгийг тогтоож чадахгүй болтол тийм их хүчээр татдаг.

	Зөгий өглөө эрт «жилийн түүхий эд» цуглуулдаггүй. Үд дунд халуун ид шатаж эхлэх үеэр жилийн өтгөн шүүс цуглуулах гэж маш олон зөгий нисэцгээдэг. Орой давирхайлаг шүүстэй эргэж ирсэн зөгийн давирхайлаг шүүс нь үүрний зөгий савнаас нь татаж гаргаж авах хүч хүрэхгүй болтол хатуурсан байдаг. Цуглуулагч зөгий авчирсан давирхайлаг шүүстэйгээ хоноход хүрдэг. Тэд өглөөгүүр буудаг модон дээрээ наранд ээнэ. Зөвхөн үд дундын үед халуунд зөөлөрсөн давирхайг хүлээн авагч зөгий нь салгадаг. Зөгийнүүд арвин олзтой үедээ давирхайлаг шүүсийг бараг цуглуулдаггүй.

	 

	 

	Туулай молтогчноос ямар ялгаатай вэ?

	 

	Гадаад байдлаараа бага ялгаатай. Молтогчны чих, хөл нь л туулайныхаас богино байдаг. Харин зан төрхийн хувьд их ялгаатай. Жишээ нь туулай газар доор үүр засдаггүй байхад, молтогчин газар ухаж үүр засаж амьдарна. Бүжин өвс ногоо, ноолууран дэвсгэр дээр төрдөг ажээ.

	Дөнгөж хөдлөх төдий, үсгүй, нүцгэн, хараагүй, сонсголгүй жижигхэн амьтан бүжин төрнө. Хоёр долоо хоног орчмын дараа дөнгөж нүдээ нээнэ.

	Эх молтогчин бөжингөөсөө бараг холддоггүй. Яаруу сандруу гарч ямар нэгэн навч идээд үүр лүүгээ яаран эргэж ирдэг. Бөжингүүдээ сүүгээр хооллох үедээ туулай шиг суудаггүй, хэвтдэг. Эцэг молтогчин нь өөрийн бүлтэйгээ амьдардаггүй, үр төлдөө санаа тавихгүй, зугаацан явдаг байна.

	Харин туулай өвсөн дотор нуугдаж буй үр төлөө үргэлж хамгаалж байдаг. Жижиг дайснаа авхаалжтайгаар үлдэн хөөж, өөрөө дийлэхгүй том дайсныг бол ов мэхтэй хуурамч хөдөлгөөнөөр анхаарлыг нь сарниулан үр төлөөсөө холдуулдаг.

	Харин туулайн бөжингүүд нь молтогчныхтой адил арчаагүй нүцгэн, хараагүй байдаггүй. Үүрэндээ төрдөггүй, газар дээр гүехэн нүхэнд төрнө. Бөжин нь төрөнгүүтээ гүйж чадна. Эх нь энэ үед тэднийгээ орхидог. Зөвхөн маргааш нь эргэж ирэх жишээтэй юм. Бөжин нь амьдралынхаа туршид хэдхэн удаа сүүгээр хооллоно. Бөжингүүд дараа нь янз бүрийн ногоо иднэ.

	Хэрэв өөр эм туулай (эх нь биш) өвсөнд нуугдсан бөжинг олбол дэргэдүүр нь өнгөрөөд явчихгүй, заавал хөхүүлнэ. Харин молтогчин өөр бөжинг хөхүүлдэг ёс байхгүй билээ.

	 

	 

	Туулайн арьс яагаад нимгэн байдаг вэ?

	 

	Нимгэн пергамент цаас шиг маш нимгэн. Хэрэв чоно юм уу үнэг хажуугаас нь бариад авбал маш хүчтэй зүтгэн, арьс нь өмөрч тасран үлдэж, туулай зугтдаг. Арьс нь цоорч урагдсан газраас цус шүүрдэггүй. Шарх дээр нь шинэхэн арьс, үс дорхноо нөхөн ургадаг. Гүрвэлийн сүүл тасарчихвал дахиад ургадагтай нэг адил юм. Гэхдээ гүрвэлийн сүүл өөрөө «хаягдчихдаг» бол туулайны арьс амархан урагдан цоордог ажээ.

	Олон амьтанд амиа хамгаалах эртний ийм арга бий билээ. Дэвхрэг урт хөлөөсөө, сариу хөлт аалз, фолюс аалз хөлөөсөө амархан салдаг. Нядмар амиа аврах гэж дайсандаа тэмтрүүлээ өгдөг. Зүлэр хэмээх амьтан сүүлнээс нь чанга бариад авбал арьс нь сүүлнээсээ амархан шувтарч унадаг. Халуун бүсийн арал дээр амьдардаг нэгэн гүрвэл дайсны саварт орвол арьснаасаа сугарч гардаг. Амьдаараа нүцгэн цааш одох нь тэр. Түдэлгүй арьс дахин ургана. Харин амь дахин олдохгүй шүү дээ.

	 

	 

	Туулай хялар уу?

	 

	Туулайг хялар гэж ярьдаг. Гэхдээ туулай хялар биш ээ. Ийм хоч хаанаас гар аа вэ? Зарим нэгэн хүмүүс анчдын яриа байх гэж таамагладаг. Нохойд хөөгдөж яваа туулайд нэгэн хачирхалтай шинж бий.

	Нохойгоор хөөлгөж авлах үндэс нь нохойд хөөгдсөн туулай өөрийн мөрөнд эргэж ордогт байгаа юм. Гагцхүү байраа зөв сонгож авч, алдахгүй л байх хэрэгтэй. Хөөгдөж яваа туулайны зам нь тойрог хэлбэртэй байдаг гэж ярьцгаадаг. Гэвч түүнийг цаасан дээр бүдүүвчлэн зурвал гаднын хүн хараад зөв зурсан эсэхэд эргэлзмээр байдаг. «Тойрог» нь тойрог гэхийн аргагүй байдаг билээ. Хөөж буй нохойг төөрөлдүүлэхийн тулд олон гогцоо гаргах, тодорхой хугацаа болоод түр завсарлах, чиглэлээ санаандгүй өөрчлөх, заримдаа огт хэрэггүй мэт огцом эсрэг чиглэл рүү харайж тойргоо хийж дуусгахын өмнө аргагүйн эрхэнд ойгоор нэг мушгин гогцоо гаргадаг юм. Чиглэлээ өөрчлөх болон бусад бүх зүйлийг хамгаалах арга хэмжээнд тооцож болох авч хэвтэр дээрээ эсвэл түүний ойрхон газарт эргэж ирэхийг яавч хамгаалах арга гэж үзэх аргагүй юм. Яагаад туулай заавал хэвтэртээ дөхөж ирдэг юм бол оо? Янз бүрээр тайлбарласан байдаг. Тэгэхдээ өөрийнхөө эзэмшил нутгийн (1—3 хавтгай дөрвөлжин километр) хилийг зөрчих «эрхгүй» байдаг гэсэн таамаглал илүү дөхөмтэй юм. Мөрдөн хөөгчөөсөө хязгаарлагдмал газарт зугтахдаа дуртай, дургүй ч өөрийнхөө «хууль ёсны» хэвтшинд заавал эргэж ирдэг.

	Зарим нэгэн «тайлбарлагчид» «хялар» учраас тэгдэг юм гэж мэдэмхийрэх ч тал бий. Тэдний санаа зарим талаараа анхаарал татаж байгаа боловч гол учир нь нүдэндээ биш харин... хөлдөө байгаа юм. Олон амьтны эрхтний бүтэц заяаны тэгш хэмтэй баймаар санагдах боловч тэгж тэгш хэмтэй бус байх сонирхолтой үзэгдэл гардаг ажээ. Жишээ нь: шүдэт халимын гавлын баруун, зүүн тал нь ижил биш хөгжилтэй, усан гахай зүүн эрүүндээ илүү олон шүдтэй байхад, гаур хэмээх зэрлэг бух, зарим нэгэн төрөл бугын зүүн эвэр нь урт, зузаан байдаг. Олон араатны баруун, зүүн хөл нь ижил биш байдаг. Чоно, үнэгний зүүн хөл нь баруунаасаа урт байдаг учраас гүйж харайхдаа зүүн талаараа их хол газар харайна. Ингэснээрээ зам нь ямагт баруун тийшээ хазайхад хүргэдэг.

	Туулайд ч ийм явдал гардаг байж болох юм. Хүн ойд төөрсөн үедээ ийм шалтгаанаар мунгинаад явдаг байж ч болох ажээ.

	 

	 

	Тогоруу яагаад ганцхан дэгдээхэйтэй байдаг вэ?

	 

	Хос тогорууны үүрэнд голдуу хоёр өндөг байдаг. Тэгэхээр нь шувуунд хоёр дэгдээхэй байх ёстой мэт санагдана. Гэхдээ олон тогоруу нэг л дэгдээхэйтэй байдаг. Яагаад тэр вэ?

	Гэвч ийм нэгэн шалтгааны улмаас болдог.

	Өндөгний эмзэг хальснаас гарч байгаа ангаахай нь хэсэг хугацаанд тэрийж хэвтдэг. Түүний битүү хучигдсан салслаг зүйл рүү бүлээн салхи үлээхэд тэр нь хатаж, түдэлгүй өтгөн ноолууран үсээр бүрхэгдсэнийг үзэж болно. Ангаахай туяхан хөл дээрээ тогтож ядан дэнжгэнэн зогсож орчноо хардаг. Чухам энэ үед өөр өндөгнөөс гарч буй үе чацуутан ангаахайг харвал шууд дайрч хошуугаараа хүзүүг нь тас тонших оролдлого хийх нь нэн ойлгомжгүй үйлдэл юм. Гэтэл цаадах ангаахай нь наадах ангаахайнаасаа багагүй хүч гарган дээрх үйлдлийг бас л хийнэ. Ийм янзаар үзэлцсээр байгаад хүчгүй нь үхдэг юм. Харин төрүүлсэн эцэг эх тогоруу үхлийн тулалдаан хийж байгаа тэдний тэмцэлд оролцдоггүй, тайван ажиглаж байдаг.

	Тэр ч байтугай шувууг ялимгүй санагдуулам резин тоглоомыг хальсаа хагалан гарч байгаа ангаахайны хажууд тавихад түүн рүү биеийнхээ хүч чадлын хэрээр галзуурсан мэт дайрч довтолно. Яагаад тэр вэ? Бас оньсого.

	Дөрвөн долоо хоног орчмын дараа тогорууны ангаахайн тулалдах гэсэн түрэмгий авир арилдаг (тэгэхдээ бүрмөсөн биш, харин ой хагастай залуу тогорууны бэлгийн бойжилт эхлэх бөгөөд энэ үед дахин түрэмгий авиртай болж ойролцоо насны залуу тогорууны толгойг тоншиж хөнөөхийг оролдоно).

	 

	 

	Яагаад байшин нурдаг вэ?

	 

	Модон байшин юм уу, эсвэл модон ханатай, эсвэл хуучин мебельтэй тасалгаанд дөрвөөс зургаадугаар сард зөөлөн нэгэн хэмийн дуу сонсогдоно. Ердөө л годилт цаг цохиж байгаа мэт чимээ гарна. Зарим хүмүүс үүнийг "үхлийн цаг" гэж нэрлэж, гэрийн эзний үхэл ойртсоныг мэдэгдэж байгаа мэтээр ярилцдаг билээ.

	Үнэндээ ч мөхөл ойртож буй дохио мөн боловч эзнийх биш, харин түүний байшин юм уу мебелийн эвдэрч нурах цаг болсны дохио билээ.

	Үнэн хэрэг дээрээ жижигхэн цох толгойгоороо мод зөөлхөн тогшиж, эмэгчин цохоо уулзалтдаа дуудаж байгаа юм. Уг цох байшингийн хана, элдэв модонд авгалдай хэлбэрээр удаан амьдарчээ. Модыг мэрж ямар ч амьтан байхгүй мэт санагдах тэгш гадаргуу доогуур нь нарийхан сүлжээ зам гаргана. Ингээд л хүүхэлдэйнээс цох гарна. Удалгүй идэж түнхсэн модон дотроос эмэгчин цох нь мөлхөн гарч ирээд уулзана. Дараа нь ширээний хөл, хөндлөвч зэрэг хуурай хатуу модонд нэвтрэн орж авгалдайгаа гаргана. Тэгээд урьдын эрч хүчээр хүмүүсийн бүтээсэн зүйлийг гаднаас харагдахгүйгээр эвдлэн сүйтгэдэг ажээ. Бат бэх шиг харагдах байшин гэнэт өдрөөр биш, цагаар дотор талаасаа идэгдэж нурж унадаг.

	Америкийн Калифорнид саяхан маш хачин сонин өрөмдөгч цох олжээ. Харилцах утасны бүрхүүл дотор орж байрладаг гээд бодоод үзчих! Уг цох бүх бүрхүүлийг шүүр шанага шиг нүхлэн, түүгээр нь борооны дусал орж богино холболт үүсгэдэг. Америкчууд ийм цохыг "богино холболтын цох" гэж нэрлэдэг.

	 

	 

	Цайны ганц костюмыг юу хайрлахгүй сүйтгэдэг вэ?

	 

	Хүн бүхэн мэдэх хортой хиур эрвээхийн тухай тодорхойлон бичихийн хэрэггүй юм.

	Тасалгаа дотуур хиур эрвээхэй нисвэл гэрийн эзэн түүн рүү сэтгэл нь түгшин хардаг билээ. Тааламжтай сайхан ярьж сууснаа гэнэт огло харайн босож алгандаа хавсран барьж авахыг оролдоно. Гэвч хиур эрвээхэй их ярвигтай нисэх учир барьж авахад хэцүү.

	Дашрамд хэлэхэд ингэж хүч гаргахын хэрэггүй билээ. Тасалгаа дотуур зөвхөн эр нь нисэх тул барих гэсний хэрэггүй юм.

	Харин гол аюул тарьдаг эмэгчин эрвээхэй нь бараг нисдэггүй. Хувцасны нугалаас, хивсний арын хана, харанхуй булангаар (энд олонх нь аалзны хоол болдог) харагдахгүйгээр явдаг. Гурван зуун өндөг гаргадаг. Түүнээс авгалдай гарна. Чухам эд л эд юмсыг гэмтээнэ. Өөрийгөө аалзны торорхуу юмаар ороож хөндий хоолой гарган үргэлжлүүлэн уртасгаж амьдрах тул хүр хорхойн хонгил шиг зүйл үүснэ. 2—3 долоо хоногийн дараа хүүхэлдэй гарч дахин тасалгаа дотор нисэж эхэлнэ.

	Хурдхан шиг дэлгүүр лүү явж нафталин худалдан авах юм уу эсвэл... аалз үржүүлэхээс өөр аргагүй болно.

	Янз бүрийн зүйлийн хиур эрвээхэй байдаг. Дээр дурдсан маань мебелийн хиур эрвээхэй юм. Энэ нь бүтэн жилийн турш нисдэг. Мөн хувцасны эрвээхэй ч бий. Түүний төөлүүр нь хоолой дотор амьдардаггүй, харин дээрээ торгон дэвсгэр засаж амьдардаг.

	Үстэй дээлийн хиур эрвээхийн төөлүүр нь тавдугаар сараас есдүгээр сар хүртэл арьс, үсийг гэмтээж, дараа нь адар өөд мөлхөж гараад тэнд өөрийгөө хөндий хонгилд хийж дүүжилнэ. Хавар болтол ийм янзаар тэндээ өвөлждөг.

	 

	 

	Алимд яагаад хорт хорхой орсон байдаг вэ?

	 

	Алим хазаад аманд ороогүй хэсэгт нь хорхой байгааг мэдэнгүүт өөрийн эрхгүй сэтгэл сэрхийдэг. Гэвч жимс ямар ч найдваргүйгээр гэмтсэн байдаг нь харамсалтай. Алимд хаанаас энэ хараал идмэр орчихдог юм бэ?

	Энэ бол алим жимс идэгч эрвээхийн төөлүүр юм. Бүхэл өвлийн турш алимын модны холтсонд үүрэглэнэ (зарим нь жимс ногоо хадгалах газарт өвөлждөг). Хавар алимын мод цэцэглэх үеэр хүүхэлдэй болон хувирна. 2—3 долоо хоногийн дараа тэдгээрээс эрвээхэйнүүд гарна. Гарсан модныхоо оройд чимээгүй суух тул өдөр харагдахгүй. Нар жаргахад далавчаа янзалж дэлгэнэ. Нахиалж буй навч руу нисэн очиж түүний орчны навчнууд дээр 160 хүртэл өндөг гаргана.

	Үр жимс боловсорч, төөлүүр ч өндөг дотроо өсөж томорно. Зургаагаас арван таван өдөр өнгөрөхөд төөлүүр өндөгнөөсөө гарч тэр дороо алим руу орно. Эхний өдрүүдэд зөвхөн зөөлөн хэсгийг нь иднэ. Дараа нь үр лүү нь очиж устгана. Өсөж том болоод хажууд нь ургаж буй өөр алимыг гэмтээнэ. Намар модны их бие, гишүү рүү утас татан бууж модны холтсонд өвөлжих зай завсар хайдаг.

	 

	 

	Үслэг төөлүүр хорхой хортой юу?

	 

	Тийм ээ, хортой. Бидний энэ асуултыг уншаад учрыг сайн мэдэхгүй хүний ойлгосноор төөлүүр хорхойн хазалт биш, харин түүний биеэр өтгөн ургасан үс нь хортой юм. Энэ хор шингээсэн өчүүхэн жад зөвхөн шүргэх төдийд мултарч унахаар арьсан дээрээ сулхан бэхлэгдсэн байдаг. Гар лүү юм уу бүр хамар, ам, нүд рүү шигдэн орвол маш аюултай. Тэр дороо л үрэвсэж, заримдаа цэврүү үүсгэдэг байна.

	Тэр ч байтугай үслэг төөлүүр хорхой мөлхөж байсан гишүүг бариад хордох тал гардаг.

	Шувуу үст төөлүүр хорхойгоор оролдохоос зайлсхийдэг. Харин хөхөө л ер хордохгүй иддэг.

	 

	 

	Үнэгнээс нил цэцэг ханхалдаг уу?

	 

	Анд явж байгаад үнэг буудлаа гэж Михаил Пришвин ярьжээ. Тэгээд амрах зуураа нэгэн сайн номоос үнэгний сүүлний дор нил цэцгийн үнэр шиг үнэртэй фермент гаргадаг онцгой булчирхай байдаг гэж уншсанаа санажээ.

	Тэгээд шалгаж үзэхээр шийдэж үнэгний сүүлэн доогуур үнэрлэсэн боловч нил цэцгийн үнэр биш, бүр өөр юм үнэртжээ...

	Хажуугаар нь өнгөрч явсан чаргатай эрчүүд,

	— Хүүе анчид аа! Та нар буруу газар үнэрлэж байна гэж хашхирчээ.

	Тэд үнэн хэлцгээжээ.

	«Нил цэцгийн» булчирхай ялангуяа орооны үед их том болж үнэр их гаргах бөгөөд харин сүүлэн доор биш, сүүлэн дээр бараг угийн нь орчим (түүнээс сантиметрийн зайтай) байдаг. Энэ нь үнэгний амьдралд ямар хэрэгтэй болох нь тодорхойгүй байна. Ямар ч байлаа гэсэн үнэг шархтаж хүч тэнхээгүй болбол толгойгоо эргүүлэн нил цэцгийн анхилуун үнэрийг үнэрлэхийн хамт үнэгний зүрх маш хүчтэй цохилон, хүч тэнхээ ордог (урьд нь анчин ингэж ярьж итгүүлдэг байсан) мэтээр үздэг байсан нь хараахан тийм биш ажээ. Харин «нил цэцгийн» булчирхай үнэг явсан замаараа үнэрээ тараах тул ой шугуй юм уу хээр талаас улаан шаргал эр үнэг эмийгээ олж авахад тус болдог байж болох ажээ.

	 

	 

	«Нэг морины хүч» гэдэг нь үнэндээ ямар байна вэ?

	 

	Суудлын автомашин «Жигули» нь 60 морины хүчтэй боловч 20 тонн ачааг даах уу? Ийм ачааг байрнаас нь хөдөлгөж дийлэхгүй байхад ганц морь хорин тонн ачааг чирэн түргэн түргэн алхлах ажээ. Мэдээж морь бүхэн ийм хүнд ачаа зөөж чадахгүй.

	Аварга амжилт нь 22991 килограмм юм. 1957 онд зөвлөлтийн хүнд ачааны үүлдрийн Форс азарга ийм амжилт тогтоосон байна. Тэр толигор зам дээр (эргэвч бүхий голтой хийтэй дугуйтай тэргэнд ачсан) бараг 23 тонн ачааг 35 метр газар чирч зөөжээ. Хамгийн хүчтэй морь ч ийм ачааг байрнаас нь тэр даруй хөдөлгөж чадахгүй билээ. Морь тэрэгтэй үндсэн ачааг хөдөлгөсний дараа явц дунд нь ачаагаа чирч даахаа больтол нь шуудайтай элс нэмж ачсаныг хэлэх хэрэгтэй.

	 

	 

	Юу хамгаас өндөр, урт харайдаг вэ?

	 

	Мөн л морь. Харайлтын аварга амжилт нь 2 метр 47 см юм. 1949 онд энэ амжилтыг Чилид Ларрагибель арван таван настай Хауз нэртэй мориороо тогтоосон юм.

	Энэ бол унасан хүнтэйгээ хамт шүү дээ. Хүнгүй бол үүнээс өндөрт ч харайж болно.

	Морь уртын харайлтаар бас л аварга юм. Аварга амжилт нь 11 метр 28 сантиметр байжээ. Гэхдээ...

	«1975 оны зун Европын шилдэг морин спортын тамирчид Майзенлаймын шагналын төлөө хийсэн тэмцээний үеэр шинэ дээд амжилт тогтоожээ. ХБНГУ-ын тамирчин К. Бергман Свингер нэртэй азарганыхаа хамт шургааган хайс болон суваг дээгүүр... 12 метр 16 сантиметр харайсан байна» (В. Б. Ковалевская).

	 

	 

	Үнээнээс хэдий хэмжээний суу сааж байна вэ?

	 

	Өдөрт 82,15 литр! Энэ бол дэлхийн дээд амжилт! 1941 онд Вологда мужийн «Домшинское» хамтралд ярослав үүлдрийн Вена нэртэй үнээнээс ийм хэмжээний сүүг саажээ.

	Харин нэг жилд хэдэн литр саадаг юм бэ? Хорин мянган литр сүүг голланд үүлдрийн үнээнээс сааж аварга амжилт тогтоожээ.

	Хамгийн сүүтэй үнээ бол костром үүлдрийн үнээ юм. Тэр үнээнээс 13 жилийн дотор 120 тонн 247 кг сүү саасан байна.

	 

	 

	Могой намагт байдаг уу?

	 

	Могой намагт байдаг хэмээн олон хүн итгэдэг учир дов сондуул дамжихдаа зүрх алдан болгоомжлох тал гардаг юм.

	Намагтай газар, тэгэх тусмаа хортой загалмайт могойтой ховорхон таарч болох билээ.

	Загалмайт могой чийгтэй нойтон газарт дургүй. Ой модон дахь жимстэй газар, нарлаг тал, цавчаал, ойн цоорхой, толгодын бэл зэрэг хуурай газарт байх дуртай. Тэнд л амьдралынхаа ихэнх хугацааг өнгөрөөдөг. Гэхдээ нам доор намагтай газар (нуурын эрэг, голын татам) тохиолдлоор орж болох боловч өндөр газрын хөвдөт намаг, шилмүүст ширэнгэд элбэг тохиолдоно.

	 

	 

	Крымд могой бий юу?

	 

	Өмнөд эрэг болон уул толгодоор хорт могой байдаггүй учир сэтгэл тайван зугаацаж болно. Тэгэхдээ уулсын хойгуурх, Крымын хээр газарт хээрийн загалмайт могой байдаг.

	 

	 

	Хар тэнгист аварга дулан загас байдаг уу?

	 

	Хар тэнгисийн хаялгын бие шарах газар заримдаа «аварга дулан загас энд байдаг уу?» гэсэн дэмий биш асуулт гарч байгаа сонсогддог. «Өргөст дулан хэмээх аварга загас байдаг» гэсэн усанд сэлэхэд төдий л таатай биш хариулт сонсогдоно. Мууран дулан загас энд ховор тул түүний тухай өгүүлэхгүй байж болно. Энд өргөст дулан ердийн зүйл юм. Тэд муурын дулан загаснаас том бөгөөд уртаараа бүтэн хагасаас хоёр метр хүрдэг... Гэхдээ бас л аюулгүй. Гэвч тэдгээрийн хурц хортой байж болох өргөс нь (сэрвээн дээр нь байрласан байх бөгөөд өргөсийг нь бүрхсэн салслаг зүйлээс болоод хортой болсон) өвдтөл шархдуулна. Барьж авсан өргөст дулан биеэ гулалзуулан өргөсөө их чадварлаг ашигладаг.

	Өргөст дулан өдөр нь эргээс холгүй усны гүнд, шөнө нь усны гадарга дээр гарч ирдэг. Хар тэнгисийн эм өргөст дулан нь 17 жил амьдарсныхаа дараа ч үр төлөө үлдээх чадвартай байдаг. Дөрөв тавдугаар сард 40—100 метрийн гүнд эрэгчин дулантай уулзана. Ирэх жилийн өвөл юм уу хавар төрүүлэх хориод зулзагаа хагас жил илүү тээнэ.

	 

	 

	Хар тэнгисийн ямар загас хамгийн их аюултай вэ?

	 

	Хар тэнгисийн дулан загас аюулгүй гэдгийг мэдсэнээр усанд шумбагчид анхаарал болгоомжоо алдаж болохгүй юм. Энд элсэн харгианд дулан загасны төрөл зүйл ангиан загас таарч болно. Тэд ташуур хэлбэртэй сүүлэндээ угт нь хортой булчирхай бүхий урт өргөсөн хордуулсан «жад» чирч явдаг. Ангиан загас түүнийг түгшээсэн хүнийг ташуураар ороолгож байгаа юм шиг сүүлээрээ цохино. Хохирогч хүний биед өргөс нь хугарч үлдэх тул түүнийг сугалан авахад төвөгтэй төдийгүй, амь насанд аюул учруулах ч тохиолдол гардаг байна.

	Ангиан загас байж болох гүехэн устай газарт түүнийг үргээхийн тулд хөлөө чирч явах хэрэгтэй. Харин энэ загастай зөвхөн Хар тэнгист төдийгүй Азовын тэнгист ч таарч болно. Энд хавар харьцангуй том ангиан загас хөвж ирдэг. Түүнийг бид далайн муур гэж нэрлэдэг. Ангианаас олсон шарх их өвчтэй, эдгэрэхдээ муу байдаг.

	 

	 

	Шувуунд өд олон байдаг уу?

	 

	Ердийн нүдэнд үзэгдэх тэнгэрийн одноос олон гээ!

	Хамгийн их өдтэй шувуу бол хун юм. Тэр 25 мянган өдтэй! Түүний тавны нэг нь их биед, бусад нь толгой, гоо сайхан хүзүүнд нь байдаг.

	Шанхар нугас хунгаас хоёр дахин бага өдтэй. Тагтаанд дөнгөж 2600 өд бий.

	 

	 

	Ямар шувуу хамгийн олон бэ?

	 

	Хотоор бидний хөл доор бужигнаж байдаг тагтаа биш, ямар нэгэн жижиг биет шувуу ч биш, харин ердийн тахиа гэхэд та сонсонгуутаа гайхах биз ээ.

	Тахиа нь индианчууд, негрүүд, папуасчуудын бөглүү ойн гүн дэх тосгоноос аваад фермэд хүртэл хааяагүй амьдардаг билээ... Тэдгээрийг тоолохын арга байна уу? Яг нарийвчилсан тоо алга байна. Гэлээ ч одоогоор дэлхий дээр гурван тэрбум орчим тахиа байна гэж эрдэмтэд таамаглаж байна. Ойролцоогоор дэлхийн нэг хүнд нэг тахиа ногдож байгаа ажээ.

	Тахианы дараа хоёрдугаар байранд болжмор ордог.

	 

	 

	Аалз хортой юу?

	 

	Ер нь бараг бүх аалз их, бага хэмжээгээр хортой гэдгийг хэлэх хэрэгтэй юм. Тэгэхдээ тэдгээрийн олонхын хазах нь хүнд аюулгүй бөгөөд бараг өвтгөдөггүй. Жишээ нь гэрийн ерийн юм уу загалмайт аалзны хазах нь зүгээр хатгаад авсантай адилхан. Гэхдээ усны мөнгөн аалзны хазах нь харьцангуй их хүчтэй, төөнөж халуун оргих бөгөөд хазсан хэсгээс тал тал тийш тархаж өвдөнө. Хазсан газар нь хэсэг хугацаанд мэдээ алдсанаа хэдэн өдрийн дараа ямар ч өвчингүйгээр алга болно. Маш ховор гоё сайхан хүрэн улаан эрезус эм аалзны хазалт мөн өвтгөдөг.

	ЗХУ-ын өмнөд нутгаар тархсан аалзны зүйл болох хорт загийн шар болон хар үхэл аалзны хазах нь хүнд их аюултай юм. Ялангуяа хар үхэл аалз нь бүр ч хортой.

	Хазалтыг биеэрээ амсаж мэдэрсэн хүмүүс «хар үхэл аалзны хазалт нь нэг их өвтгөхгүй авч хүндээр өвчлүүлдэг» гэлцдэг. Үнэн хэрэг дээрээ хар үхэл аалз нь хүнийг унтаж байхад хаздаг. Тэр нь зүүгээр хатгаад авч байгаа юм шиг л мэдэгддэг. Гэхдээ таваас есөн минутын дараа хазсан газар нь маш их өвдөж, дараа нь бүх биеэр хүйт оргин өвдөж босохоос өөр нөхцөлгүй болгодог. Хөл мэдээ алдан хүн зогсож чадахгүй унана. Хүний амьсгаа боогдож, цангаж, ялангуяа хэвлий, цээж, зоо нуруугаар хүчтэй өвдөн зовоодог байна. Хэвлийн булчин мод шиг чангаран хатуурч, нүдэнд цус хурж, амьсгаа нь огцом болж, нүүрээр нь хөлс цутгаж, биеийн халуун бага зэрэг нэмэгдэх, хэвийн байх эсвэл буурах хандлага гарах зэрэг шинж тэмдэг илэрнэ. Хүн эргэж хөрвөж биеэ янз бүрийн байрлалд байлгаж үзэн, мөдхөн үхэх гэж байгаа мэт санагдана. Сэтгэлийн хүчтэй хөөрөлд орох тул архи их уусан ч согтох янзгүй болж хашхиран гиншиж, тусламж гуйх нь аймаар билээ!

	Өвчин хүнд тохиолдолд нэг юм уу хоёр цагийн дараа үхдэг. Загалмайт аварга могойд хазуулснаас илүү их аюултай, үхлийн хувь олон байна. Заримдаа хар үхэл аалзны (бэлгийн хөгжилт гүйцээгүй юм уу эр нь хазсан ч байж болох юм) хазалтыг хүмүүс хөнгөн өнгөрөөдөг. Цаг тухайд нь авсан арга хэмжээ тус болдог.

	Харамсалтай нь зарим эмч нар хар үхэл аалзны хороор хордоход гарах шинж тэмдгийг сайн мэддэггүй учир «хэвлийн цочмог үрэвсэл», ходоодны орчмын өвдөлттэй нь төөрөлдөж шархлаа цоорох, мухар олгойн цочмог үрэвсэл, гэдэсний түгжрээ гэх мэтийн буруу онош тавьж, хэрэгцээгүй мэс засал хийж хайран цаг алддаг. «Хэрэв «бэлэвсэн хар» аалзны хазалтаас болж цочмог өвдөж, хэвлийн булчин чангарч, биеийн халуун дунд зэргээр ихсэн чичрэглэж; цагаан эс олширч, тохиолдлын чанартай бөөлжин огиулж байна гэдгийг бүх эмч мэдвэл олон ашиггүй мэс заслаас урьдчилан сэргийлж болно» гэж америкийн нэг биологич бичжээ.

	Мөн өөр ямар нэгэн хортой амьтан биш, чухамхүү хар үхэл аалз хазсан гэдгийг мэдэх нь чухал. Могой нь хазсан газраа хортой хос шүднийхээ (хааяа ганцхан) ор мөр үлдээх бөгөөд хавдар их түргэн нэмэгддэг. Ямаан ууц хазсан үед их хүчтэй өвдөж, хорсож, хэсэг газрын хавдар, тунгалгийн булчирхай хавдаж өвдөнө. Хорт аалз хазсан үед дээрхээс бага боловч бас л нэлээд өвдөж хазсан газрын орчимд өргөн талбайн эд эс улайн хавдаж, бие хүндрэн, идэвх буурч, сэргэг биш нойрмог байдалтай болдог байна.

	Хар үхэл аалз хазсан гэдэг нь тодорхой болмогц юуны өмнө хазсан газрыг чүдэнзний галаар тэр даруй нь түлж төөнөх хэрэгтэй. Хэрэв түүнийг шууд хийвэл маш сайн тусална. Гэхдээ хоёроос гурван минутын дараа бол хор нь гүн шимэгдэх учир энэ нь тус болохгүй. Хазсанаас хойш цагийн дараа эмч нар шархны орчмын арьсан доор марганцын уусмал цөөнгүй тарих боловч тэр нэмэр болох нь бага байдаг (хор хүргэж ч мэднэ). Харин тариаг яаралтай хийвэл чүдэнзний адил тус болио. «Хорны ерөндөг гэдэг хамгийн сайн үйлчилдэг эм» маягаар 10—25%-ийн хүхрийн хүчлийн магнез (10—20 см3), 10%-ийн глюконат кальци юм уу кальци хлорид (10 см3) судсанд таривал их сайн үйлчилдэг.


2. САХАРААС ӨМНӨ ЗҮГ

Ердийн юмны ер бусын сонин

	 

	Шар ирвэсийг «зодож хөөсөн нь»

	 

	Техникийн дэвшлийн одоогийн зуунд бид багаж хэрэгсэлтэй ажиллах талаар гайхамшигтай амжилтад хүрсэн билээ. Амьтдын чадварыг шалгахдаа туршилтын амьтдын ухааныг нь энүүгээрээ, өөрөөр хэлбэл эд юмс, хөдөлмөрийн багажийг эзэмших чадвараар хэмждэг нь гайхалтай биш биз ээ.

	Эдгээр сорилт туршилтын дүнгээс үзэхэд бич бүх амьд амьтдын дотроос хүний дараагаар хоёрдугаарт ордог ажээ. Амьтан сургагчийн юм уу сорил туршилт тавигчийн удирдлагаар эл амьтан хүний эрхэнд байхдаа багаж хэрэгсэл болон механизмтай харьцах талаар гайхамшигтай амжилтад хүрч болдог билээ.

	Гэхдээ Африкийн чөлөөтэй тааваараа буй бич нь хоол унд олж идэх, дайснаас хамгаалахдаа янз бүрийн зүйл багагүй хэрэглэдэг ажээ. Энэ нь гол төлөв янз бүрийн хэмжээний саваа мод байдаг.

	Эдгээр савааны хамгийн бага болох урьдчилан навчнаас нь цэвэрлэсэн ургамлын иш мөчир зэргийг хонгил бүхнээс зөгийн бал, үүрнээс нь шавж олборлоход хэрэглэдэг бол том бороохой нь биеэ хамгаалах хэрэгсэл болгон ашигладаг байна.

	Амстердамын их сургуулийн доктор Адриан Кортланд ажилтнуудынхаа хамт янз бүрийн газар нутагт сонирхолтой туршлага хийжээ. Цахилгаан төхөөрөмжийн тусламжтайгаар толгой, сүүлээ эргэлдүүлэн хөдөлгөдөг шар ирвэсийн чихмэлийг халуун орны саванн, ойд тавихад бич ямар авир зан гаргахыг ажиглажээ. Зарим нэгэн туршилтын үед ирвэсийн савар дор бичний  хүүхдийг дуурайлган хийсэн хүүхэлдэй тавихаар тэд улам зоригтой, түрэмгий авиртай байжээ.

	Ойн бич орилж чарлан уухилан «ирвэс» рүү довтолжээ. Модыг сэгсрэн гишүүг нь хугалан, голыг нь үндсээр нь сугалан бороохой мэт эргэлдүүлэн бүх л аргаар амьтныг айлгах гэж оролдож байв. Чихмэлийг хагас тойрон зогссон байна. Зарим нэг нь илүү сайн харахын тулд модонд авиран гарчээ. «Ирвэс» тэдэнд их төвөг удсан мэт байлаа. Зарим нэгэн хүн нарийн төвөгтэй асуудлыг шийдвэрлэхээр их бодлогоширсон үедээ толгойгоо мааждаг. Яг л энэ шиг тэдний бие гэнэт загатнах ажээ. Тэд толгойгоо биш, бүх биеэ маажин урж эхэлсэн байна. Мэдээж хүүхдүүдийнх нь хувь заяа зовоогоо биз. Дайрч довтлохдоо хамгийн балчир бичээ нуруундаа үүрэх юм уу цээжиндээ тэвэрдэг ажээ. Томхон хүүхдүүд нь ар талаар байв. Эх нь үе үе эргэн ирж гараас нь шүүрч авснаа орхиод дахин довтлон орох жишээтэй бөлгөө.

	Мич дайсан руу нийтээрээ довтлох завсраа түр харьцангуй тайвшран амарна. Чихмэлийн эргэлдэх толгойг тайван ажиглан гадил идэв. Анхны довтолгооноос хойш гучин минут өнгөрсний дараа тулалдааны талбарыг орхин ой руугаа зайлан одоход «арван хоёр папай модны хугалж, суга татаж хаясан мөчир» үлдсэн байжээ.

	Амьтан судлагчид жилийн дараа тэнд мөн сонирхолтой үзэгдлийг ажиглажээ. Савар доор нь хүүхэлдэй хийсэн «ирвэсийг» бичний явдаг зам дээр урьдчилан тавьжээ. Түүнийг харсан бичнүүд бүгдээрээ эвсэн нэгэн зэрэг довтолгоонд оржээ. Дээрхийн адил үйлдэл давтан хийж, харин нэгэн хөгшин эм бич «араатанд» дөхөж очиж. харьцангуй аюулгүй зайнаас хүүхэлдэйг үнэрлэн үзсэнээ нэлээд зайнд байсан бусад дээрээ очиж «бидний хүүхэд биш» юм уу «үхсэн байна» гэж хэлэх мэт хэдэн удаа толгойгоо сэгсэрч дохиход бүх бич зайлан оджээ.

	Ойн бич дээр хийсэн иймэрхүү туршлагын нэгд ч «ирвэс» саваагаар сайтар дэлсүүлээгүй ажээ. Энэ бол жинхэнэ тулалдаан биш, харин айлган сүрдүүлэх гэсэн оролдлого байлаа.

	Саванны бич бол өөр хэрэг юм. Тэд «ирвэс» рүү үнэхээр нэгдэн дайрах бөгөөд уртаараа бараг хоёр метр, түүнээс ч илүү жинхэнэ аймшигтай бороохой сугачиж авдаг. Тэд бүр тулан ойртож (тэр ч байтугай хүүхдээ тэвэрсэн бич хүртэл), амьд ирвэсийн нурууг ч хуга цохиж чадахаар тийм хүчтэй далайж цохино. Кино хальсан дээр хийсэн тооцооноос үзэхэд цохиж буй бороохойны хурд цагт 90 километр хүрдэг байна.

	Эцэст нь удирдагч нь нүдүүлсэн «ирвэсийн» сүүлнээс нь барьж аван өөр рүүгээ татан бөгсөн биеийг нь толгойноос нь салган хаяна. Ингээд л дайсан дарагдах нь тэр. Сармагчнууд айх аюулгүйгээр "үхсэн ирвэс" рүү дөхөн очиж тэр ч байтугай хүүхдүүд нь түүнийг хөдөлгөж үздэг байна.

	 


Гоо сайхнаар сэтгэх шинж (проэстетизм) үү?

	 

	Сармагчны зурсан уран бүтээлийн талаар хэчнээн шоолсон, шоглосон яриа байдаг билээ. Гэхдээ он жилүүд өнгөрсөөр шинэ туршлагууд гарч, эдүгээ зураг зурж буй сармагчинд хандах биологичдын хандлага өөрчлөгджээ. Бүр хувьсгалаас өмнөх Орос оронд зураг зурдаг сармагчин дээр анхны туршлагыг Ладыгина-Котс тавьсан юм. Ладыгина-Котсын ажиглалтад байсан Жонни гэдэг сармагчин эхлээд ердийн шулуун шугамууд зурж байжээ. Зурах чадвар нь сайжрах тутам шугамуудаа нямбай гэгч нь зурж байв. Дараа нь шулуун шугамаа өөр шугамаар тэгш өнцөг үүсгэн хөндлөн огтлон зураад цаашид үүнээс илүү амжилт олж чадсангүй.

	Ладыгина-Котс бичний  "уран бүтээлийг" дөрвөн настай хүүхдийнхээ зурсан зурагтай харьцуулаад хүүхэд өсөхийн хэрээр өмнө нь адилхан юмыг зурж байсан бич түүнээс хоцордогт итгэжээ. Жонни сармагчин хэзээ ч тойрог зурж чадахгүй байжээ. Гэтэл тойрог зурна гэдэг нь зургаар хичээллэж буй сармагчнуудын дээд амжилт юм. Хүүхдүүд эхлээд тодорхой үе шатанд тодорхой бус зургаас эхлэн шулуун шугамууд, эцэст нь тойрог зурдаг. Хүүхдийн цаасан дээр харандаагаар зурах дараагийн зүйл нь хүний нүүр, улмаар их биеийг нь дүрсэлж зурах явдал юм. Харин сармагчин хэзээ ч ингэж чадахгүй билээ. Одоо хүртэл ямар ч сармагчин уран бүтээлийнхээ туурвилд тойрог зурахаас цааш хэтэрч чадаагүй л байна.

	Сан-Францискийн хүүхдийн цэцэрлэгийн ажилтан Ро Келлог дэлхийн 14 орны хүүхдийн зурсан 200 мянган зургийг цуглуулж, эцэст нь «хүүхдийн хөгжлийн тухайн үе шатанд зургууд нь гайхмаар адилхан» болохыг тогтоожээ. Аажмаар зураг нь улам нарийн төвөгтэй болж нэг хэсэг хүүхдийн зурах чадвар нөгөө хэсэг хүүхдээсээ илүү хурдан хөгжих авч «бүгд л нэг ижил замаар хөгжинө».

	Лондоны амьтны хүрээлэнгийн ажиглагч Десмонд Моррис хүүхдийн зурсан зургийг бичний  зурсан зурагтай маш нарийн харьцуулан үзжээ. Хүний нүүр зурж эхлэх үе хүртэл хүүхэд, бич хоёрын зурах арга техникээ сайжруулж, зургаа улам нарийн төвөгтэй болгох чадвар нь нэг үе шатаар явдаг ажээ.

	Түүний ажиглалтад байсан Конго гэдэг бич зураг зурах талаараа төрөл нэгт ах дүү нараасаа илүү гарч, тойрог зурах төдийгүй түүндээ цэгүүд тавьж байжээ. Конго сармагчин хоёр жилийн турш 384 зураг зурсан байна. Тэр бүгдийг «бусдаас хуулбарлалгүй, багшийн зааснаар биш, зөвхөн өөрийнхөө ухаанаар зурсан» байна. Сармагчинд дээд амжилт болох цэгтэй тойрог дүрсэлж зураад Конго сармагчин их сонирхон оролддог байсан зургаасаа уйджээ. Энэ нь сармагчин авьяас чадварынхаа дээд туйлд хүрлээ гэсэн үг ажээ.

	Сармагчин зурагтаа тэгш хэмт зохиомжийг гайхмаар нарийн чанд баримталсан байдаг. Тэд энэ талаараа хүүхдээс ч илүү билээ. Сармагчин цаасны голыг маш нарийвчлалтайгаар олж зургаа зурдаг. Хэрэв өнцөгт зурвал бүх өнцгүүд дээр зурсан зургийн хэмжээг нарийн чанд тохируулан мөн л маш их уран чадварлаг зурна. Дөрөв хүртэлх насны ганц ч хүүхэд зургийнхаа голын хээ угалзыг тэгш хэмтэй зурж дөнгөхгүй байхад сармагчин чаддаг байна.

	Сармагчин бүрд зураг зурах өөрийн арга барил, дүрслэх хэлбэр маяг бий гэж хэлж болно. Хэрэв туршин шинжлэгчид сармагчны зурсан ямар нэг зургийг үзүүлбэл ямар сармагчин нь зурсан болохыг шууд хэлнэ.

	Конго сармагчны зурах дуртай зүйл нь дэвүүр юм. Тэр түүний олон хэлбэрийг цаасан дээр дүрсэлсэн бөгөөд цаасныхаа гол хэсэгт маш нарийн зурдаг байжээ.

	Туршлага хийгчдийн удирдлагаар 1961 он хүртэл 30 сармагчин зургаар хичээллэж байсны 23 нь мич, 3 нь орангутан, 4 нь капуцин байжээ. Нэлээд хожим зураач сармагчнуудад будаг өгсөн тул тэдний зураг өнгөтэй болжээ. Тэд эхлээд хуруугаараа зурж байсан бол сүүлд нь бийр, фломастерийг их дуртай хэрэглэдэг байв.

	Сармагчнууд бүтээл дээрээ багагүй хөдөлмөрлөдөг юм. Энэ бол хийх юмгүй зүгээр оролдож байгаа юм биш, сармагчнууд нь цаас харандаа тавьсан лабораторид ирэхдээ хичээлд ирж байгаа юм шиг л ирцгээдэг. Тэд гартаа харандаа авангуут хажуудаа зогсож буй биологич дуртай жимс болон бүхнийг мартана. "Тэдний хувьд урьд өмнө боломжгүй гэж үзэж байсан хэмжээнд анхаарал нь төвлөрдөг".

	"Амьтад зураг зурж байхад нь түүнийг зогсоовол уурлаж, зургийг нь хурааж авбал шаналж байв. Байдлаас үзвэл тэдэнд зурж дууссан зураг ямар байх ёстой вэ гэсэн төсөөлөл байдаг бололтой. Конго сармагчин зурж дуусаагүй зургийг нь аваад буцааж өгөхөд зурж байгаад зогссон газраасаа эхлэн зурдаг. Үүнээс үзэхэд сармагчин зургаа гүйцээгүй гэдгээ тод мэдэрдэг ажээ. Конгод шинэ зураг эхлэх хэрэггүй, зурж "дууссан" зургаа үргэлжлүүл гэж ятгавал тэрээр тэвчээр алдан гиншгэнэн чарлаж, зурахыг шаардвал зургаа гэмтээж эхэлдэг байна. Тэр зурган дээрээ "утга учиргүй зураасан шугам зурж эхэлнэ" (Салли Кэрригер).

	Сармагчныг зурж сургахын тулд их ажиллах хэрэгтэй юу?

	Үгүй, огт сургах шаардлагагүй. Тэд ажиллах явцдаа өөрөө сурна. Түүнд ердөө л харандаа өгөөд цэвэр цаасны дэргэд суулгахад тэр дороо л сэтгэл нь хөдлөн зурж эхэлдэг. Эхлээд зүгээр л харандаа барьсан гараа цаасан дээгүүр гүйлгэн энгийн шугам (юм уу будгаар бол зураас) татна. Аажмаар зурах арга техник нь сайжирч, харандаагаа бидэн шиг долоовор хуруугаараа даран барьж бусад хуруугаа цаасан дээгүүр явуулна.

	Сармагчнуудад зураг зурах нь их сонирхолтой ажил учир бүтэн өдөржин зурахад ч бэлэн байдаг. Альфа гэдэг бич амьтны хүрээлэнгийн ажилтнуудаас тэмдэглэлийн дэвтэр, харандаа гуйж, өгөхгүй бол маш их уурладаг байна. Гуа гэдэг сармагчин цаас харандаа байхгүй үед хуруу юм уу хумсныхаа үзүүрээр цантсан цонхны шилэн дээр зурдаг байна. Менг гэдэг элжимж ханан дээрх өөрийнхөө сүүдрийг хүрээлэн зурах гэж оролджээ.

	Ийм л байгаа юм даа. Тэгэхээр өндөр хөгжилтэй сармагчнуудад уран бүтээлийн тодорхой хэмжээний авьяас бий гэдэг нь биологичдод тодорхой юм. Сармагчнуудад уран бүтээлийн онгод орж, зураг зурах сан гэсэн хүсэл их төрдөг ажээ. Ингэхлээр тэдэнд гоо сайхны мэдрэмж байдаг байна. Зарим биологичид ч энэ тухай шууд хэлж чадахгүй, харин олонх амьтны гоо сайхныг мэдрэх чадварыг гоо сайхнаар сэтгэх шинж (проэстетизм), өмнөх үе (предэстетизм) хэмээн үздэг ажээ.

	 


Үмх юмны төлөөх тулалдаан

	 

	Этиопын амьтан газарзүйн мужийн өөр нэгэн амьтан хоол олж авахдаа бичний  адил зэвсэг хэрэглэдэг. Тэгэхдээ саваа биш, харин чулуу ашигладаг юм.

	Тэнүүлч ёл «бүргэд» өндөр ууланд амьдардаг. Түүний хувьд яст мэлхий амттай идээ нь ажээ. Гэхдээ хошуу, хумсаараа том яст мэлхийн хуягийг хагалж чадахгүй үед сарвуугаараа базан авч агаарт хөөрч өндрөөс чулуун дээр шиддэг. Хуяг нь задарч ёл найртаа ирэх нь тэр. Ромын байгаль судлагч Ахмад Плиний ёл нэгэн удаа яруу найрагч Эсхилийн халзан толгойг чулуу гэж андууран түүн дээр яст мэлхий чулуудсан гэж бичсэн байдаг. Плинийн үзсэнээр Эсхил үүнээс болж өөд болсон ажээ.

	Ёлын хувьд чулуу дөш болдог байна. Дэлт бүргэдийн хувьд чулууг жинхэнэ зэвсэг болгодог гайхамшигтай чадварыг шинжлэх ухааны ертөнц саяхан мэджээ.

	Хээрийн түймэр тэмээн хяруулыг үүрнээс нь хөөжээ. Өндөг нь хамгаалалтгүй хоцорчээ.Тас нисэн ирж өндөгний хальсыг хошуугаараа цоолохыг оролдоод цоолж чадсангүй. Удалгүй түүхий өндгөнд дуртай хоёр дэлт бүргэд нисэж ирээд их авхаалжтай гэгч нь ажлаа эхэллээ. Хаашаа ч юм явж хошуугаараа чулуу (300 грамм хүртэл жинтэй) авчрав. Газар дээр чулуугаа тавина. Өндгийг ихэд ажилч хэрэгчээр харж бат бэх юм уу үгүй юу гэдгийг хошуугаараа тоншин шалгаж үзнэ. Тэгээд дахин хошуундаа чулуу авч бүх биеэрээ дээшээ өндийж толгойгоо гэдийлгэн дээш өргөснөө гэнэт өндөг рүү чулуудна. Эхний оролдлогоор өндөг хагарсангүй. Гэвч дэлт бүргэдүүд ингэнэ гэж төсөөлсөнгүй бололтой. Өндгийг дахин дахин чулуугаар нүдэж эхэллээ. Дөрвөөс арван хоёр удаа ингэж цохисны дараа өндөг сая хагарахад бүргэдүүд зооглож гарлаа.

	Бид А. М. Згуридийн бүтээсэн нэгэн киноноос бүргэдийн ажиллаж байгаа байдлыг харцгаасан билээ. Бүхнийг баримтаар нотолсон гээ.

	 


Харилцан туслалцах гэрээ

	 

	Доргоны төрөл зүйл болох бал идэгч (онцгой төрөл болгон оруулдаг), шувуу хоёр хоорондоо гэрээ байгуулжээ. Африкийн бал идэгчийг ратель буюу бал идэгч, шувууг нь бал заагч гэж нэрлэдэг. Шувуу нь жижиг биетэй, ногоондуу хэвлийтэй, саарал өнгөтэй юм. Тэд хэрхэн хамтарч ажилладаг вэ?

	Үүнд итгэхэд хэцүү авч нэрт шувуу судлагчдын нэр хүнд итгэхэд хүргэдэг.

	Африкт олон зэрлэг зөгий газарт үүрээ засдаг. Бал заагч үүрийг нь эрж хайна. Зөгийн үүрийг олонгуут бал идэгчийн нүх рүү нисэн очно. Нүхэн дээгүүр шувуу «чүрр чүрр» гэж эргэлдэн нисэж бал идэгчийг дуудна. Юу болж буйг мэдэх учир цаадах нь нүхнээс яаран гарч ирээд биеэ дааж ядан шувууны хойноос гүйнэ. Харин бал заагч нь бутнаас бут дамжин бал идэгчээ хүлээнэ. Зогсолтгүй хашхирч явна.

	Ийнхүү бутнаас бутанд дамжин явсаар бал идэгчийг зөгийний үүрэнд авчирдаг. Энд л нөгөөх нь зөгийний үүрийг бусниулж эхлэх ажилдаа орно. Харин шувуу модонд нуугдан чимээгүйхэн хүлээнэ...

	Цадсан бал идэгч өег гэгч нь буцна. Чухам энэ үеэр бал заагч эвдэрч сүйрсэн үүр рүү нисэж очиж... сархинагийг нь иддэг.

	Зөгийн лав ямар ч амьтны ходоодонд боловсордоггүй авгалдай нь зөгийний үүрэнд амьдардаг зөгийн бөөс л лаваар хооллодог.

	Гэтэл зөгийн бөөс төдийгүй бал заагч ч иддэг ажээ. Түүний хоол боловсруулах эрхтнийг шинжилж үзэхэд харилцан зохицолтой нян, эсгэх чадвар бүхий мөөгөнцрийг олжээ. Эдгээр нь лавыг задалж өөхний хүчил болгож түүнийг нь шувууны гэдэс боловсруулна.

	Бал заагч зөвхөн бал идэгчтэй төдийгүй нохой сармагчинтай хүртэл хамтран ажилладаг.

	Африкчууд бол ажигч ард түмэн юм. Тэд их эртнээс бал идэгч, шувуу хоёр холбоотойг мэддэг байжээ. Тэгээд өөрсдөө бал заагчтай холбоо тогтоожээ. Бал заагч тэдэнтэй дуртай гэгч нь хамтран ажиллаж тэднийг зөгийн үүрэнд хүргэнэ. Хүмүүсийг амттай зуушинд урин газрын төдийгүй модон дээрх зөгийн үүрийг зааж өгнө.

	Гэхдээ бал заагч хүн бүртэй хамтран ажилладаггүй бололтой. Италийн шинжлэн судлагч Франко Проспери өөрийн экспедицийн нэг ажилтны маш азгүй явдлын талаар бичсэн бий.

	"Хос бал заагч өглөө бүр шугуйн дээгүүр гол руу нисэх нь үнэхээр бидний анхаарлыг татах гээд байгаа юм шиг санагдав. Ингээд Станис тэднийг дагахаар шийджээ. Гэхдээ анхны өдөр шувууг ч гэсэн өөрсдөө зөгийн үүр хаана байгааг нэг л сайн мэдэхгүй байжээ. Станис эрүүл мэнддээ хэрэгтэй зугаалгыг халуу дүүгсэн шугуйн дотуур хэдэн цагийн турш хийгээд хэн нь хэндээ зам заагч болохыг мэдэхгүйгээ ойлгоод гол руугаа эргэж ирсэн юм... Энэ туршлага хоёр юм уу гурван өдөр үргэлжилсэн боловч нөхөд нь азгүй бал хайгчийг оройдоо ялихгүй юм уу ноцтойгоор шоолон угтдаг нэгэн ижил үр дүнтэй байжээ. Гэтэл хос бал заагчид бидэн рүү ирж, тэднийг сэтгэл хангалуун болгодог бололтой ердийн зугаалгадаа Станисыг урьдаг байв.

	Харин тав дахь өдөр манай нөхөр хавдаж хөөсөн, баргар царайтай ирсэн тул тоглоом тохуу хийж чухам юу болсныг асууж зүрхлээгүй билээ. Юунаас болж ийм болсон нь бидэнд ойлгомжтой байсан юм» гэжээ.

	АНУ-ын Смитсонианы хүрээлэнгийн эрдэмтэн Герберт Фридманд илүү хариуцлагатай зам заагч таарчээ. Түүний бал заагч 23 удаа зөгийн үүрэнд хүргэн өгчээ. Тэрээр бал заагч шувууны зан төрхийн тухай: «Шувуу зам заахаар шийдсэн үедээ хүн рүү нисэн ирж чад чад гэж дуугаран хүнийг дөхөж очихыг хүлээнэ. Уг шувуу дундуур чүдэнзтэй хайрцгийг сэгсрэхэд гарах дуутай адил дуугарна. Хүн ойртож очиход арван таваас хорин фут холдон чад чад хийн дуугарч сүүлээрээ дэвнэ.

	Эл шувуу мөчир дээр сууж мөрөн дээрх шар зураасаа харуулахаар далавчаа дэвэн хурдан хурдан дуугарна» гэж дүрслэн бичжээ.

	Хүн дахин дөхөж очвол дахин 5—15 метрийн цаадах модон дээр очиж сууна. Гол нь түүнийг харахдаа биш, дууг нь сонсохдоо байгаа юм. Тасралтгүй дуугарч араасаа яваа хүнийг хүлээнэ. Хүн очиход дахин нисэн холдох зэргээр зөгийн үүрэнд хүртлээ олон дахин энэ үйлдлээ давтана. Тэгээд хүн балаа олж авч дуусах хүртэл таван минутаас хагас цаг тэвчээртэй суун хүлээнэ. Бал олж авагчид зөгийн сархинагаас балын талыг авч талыг бал заагчид үлдээнэ. Хүн холдож явмагц шувуу түүнд үлдээсэн хоолон дээр бууна. Бид үүнээс хойш юу болдгийг мэдэх тул үүгээр хязгаарлая.

	Бал заагч 17 зүйлийн шувуу байдгаас 15 нь Африкт, 2 нь Энэтхэг, Энэтхэг-Хятадад тархжээ. Энэ шувуунууд үүр засдаггүй, өндгөө дардаггүй ажээ. Эл шувуу хөхөөний нэг адил өндгөө өөр шувууны үүрэнд орхидог. Ангаахай нь төрөхөөсөө үхлийн зэвсэг болох «өндөгний» хурц шүдтэй байдаг. Эрүүнийхээ шүдтэй нийлэхээр аюултай зэвсэг болдог. Энэ шүдээрээ үүрэндээ байгаа өсөж өндийсөн эзэн шувууны ангаахайнуудыг устгадаг. Эсвэл өндгийг нь цоолж хаядаг ажээ. Харин шувууд үүрийг нь бал заагчид эзэгнээд байгааг мэдэхгүй турьхан ангаахайг өөрийнх шигээ тэжээсээр байдаг юм.

	 


Цээцээ ялаа

	 

	Цээцээ хэмээх 30 гаруй зүйлийн ялаа Африкт байдаг аж. Нэг хэсэг нь хуурай саваннд, нөгөө хэсэг нь халуун бүсийн чийглэг ойд тархсан байдаг. Зарим нэг нь хүн, туурайтан том амьтдыг, нөгөө хэсэг нь туулай, шувуу, үнэг, масайрт, матар зэрэг амьтдыг хазан хооллодог байна.

	Цээцээ ялаа тасалгааны ялаанаас том, ямар нэгэн юман дээр суусны дараа далавч нь биедээ нягт шахан эвхэгдэж тасалгааны ялааных шиг дэвүүр маягтай биш, хоёр ташуу дээвэр болох тул ялгахад амархан билээ. Цээцээ ялаа «маш хурдан, тодорхой зорилготой» нисдэг.

	«Бид төгөл юм уу эсвэл голын хөндийгөөр явахад машин агшин зуур эл ялаагаар пиг дүүрэх явдал гардаг. Энэ ялаа олзоо үнэрлэх эрхтнээрээ олдог биш, харин хөдөлж буй ямар ч хамаагүй том зүйлийг дагаж мөрдөж байх шиг надад санагдсан. Тийм ч учраас тэдгээрийн анхаарлыг автомашин татаж байсан биз ээ.

	Нэг удаа биднийг ухаа татсан 150 орчим (магадгүй түүнээс олон ч байж болно) ялаан сүрэг бүсэлж авав. Машины хойноос удаан хугацаагаар даган мөрдсөн билээ. Тэр үед би машинаасаа гарч явахад намайг огт анзаараагүй, надаас том автомашин анхаарлыг нь илүү татаж байсан биз ээ. Тэд заримдаа эргэлдэж буй дугуйн дээр ч суухыг оролддог» (Бернгард Гржимек).

	Эм ялаа шумуулын нэгэн адил цус сорно. Тэгэхдээ эр нь бас цусаар хооллодог байна. Цээцээ ялаа зөгийтэй адил амьдралдаа ганцхан удаа эр ялаатай нийлж үр тогтоон авах бөгөөд энэ нь ялаа 200 хоног амьдран өсөж үржихэд бүрэн хүрэлцдэг байна.

	Харин цээцээ ялаа бусад ялаа шиг үрждэггүй. Тэр нь өндөг гаргахгүй, амьд авгалдай төрүүлдэг! Түүний хэвлийд ганцхан өндөг өсөж бойжих умайтай төстэй зүйл бий болдог. Тэрхүү «умайнд» байхдаа өндөгнөөс авгалдай гарч «умайнаас» ялгарах шингэнээр хооллодог юм.

	Төрөх дөхөхөөр ямар нэгэн хүйтэн чийглэг бөглүү далд газар олж суун, тэндээ төрнө. Авгалдай нь газар нүхлэн орж, тэндээ бие гүйцсэн цээцээ ялаа болдог.

	Цээцээ ялаа нэг сарын хугацаанд хоёроос гурван авгалдай, бүх амьдралынхаа долоон сарын хугацаанд найм есөн авгалдай «бэлэглэдэг».

	«Харин дашрамд хэлэхэд заан болон алаг тахийн нутгийг хүмүүс эзэмдэхээс хамгаалагч нь цорын ганц энэ ялаа юм» (Бернгард Гржимек). Энэхүү айхтар ялаа нь аймшигт нойрны өвчнийг тараагч юм. Цээцээ ялаа их үржсэн газар нэг ч хүн суудаггүй, мал нутагладаггүй билээ. Бүгдээрээ айж зугтан зайлдаг байна. Хүн үлдвэл түүнийг аймшигт үхэл хүлээх болно. Жишээ нь манай зууны эхэнд Мёрчисоны хүрхрээний бэлд ийм явдал тохиолдсон юм. 1907 онд Уинстон Черчилль тэнд очжээ. Түүний үгээр бол тэндхийн «бүх тосгон сөнөсөн байжээ». Тэр ч байтугай зааны ясны анчид хэдэн арван жилийн дараа энэ хязгаар руу зүглэж зориглоогүй байна. Арван жилийн дотор нойрны өвчнөөр хагас сая хүн үхжээ.

	Цээцээ ялааны халдвар тархсан газарт гэрийн тэжээмэл амьтдыг үржүүлж болдоггүй. Яагаад гэвэл цээцээ нь хүнд аюултай төдийгүй үхэр, хонь, ямаа, морь, гахай цээцээ ялааны тараадаг нагана гэдэг өвчнөөр үхдэг. Зэрлэг амьтад нагана өвчнийг эсэргүүцэх төрөлхийн эерэг дархлаатай байдаг. Тэд трипаносомоос болж үхдэггүй.

	Чухамдаа цээцээ ялаа биш, трипаносом аюултай байдаг.

	Трипаносом нь маш жижиг (миллиметрийн хорины нэгтэй тэнцэх) энгийн биетэн, шилбүүртэн амьтан юм. Цээцээ нь гөрөөс, алаг тахь, цөөвөр чоно, инэ нохой зэрэг зэрлэг амьтны цусыг сороход цустай нь хамт трипаносом гэдсэнд нь ордог. Тэр нь маш хурдан үржиж хоёр долоо хоногийн дараа гэдсээр дамжин ам руу очиж ялааны шүлсний булчирхайд ордог. Ялааны хазсан шүлстэй хамт хүний цусанд орно. Трипаносом нойрны өвчнийг үүсгэнэ. Эхлээд 2—3 долоо хоногийн дараа хазсан газарт цэврүү үүсэж, дагзаар өвдөн, тунгалгийн булчирхай хавдаж, хоолой хөөж өвдөнө. Биеийн халуун 40—41° хүрч, арьсаар тууралт гарч, хэдэн өдрийн завсарлагатайгаар хэдэн долоо хоног чичирч бие сулран нойр хүрэхгүй байснаа дараа нь нойрмоглож эхэлдэг. Хүн унтсаар байгаад сульдан хоёр жилийн дараа нас бардаг.

	Эдүгээ анагаах ухаан нойрны өвчнийг амжилттай эмчилж байна. Германин зэрэг эм их сайн үр дүнтэй байгаа авч бөглүү ойн гүний хаа нэгтэй хүмүүс эмнэлгийн тусламж авч чадахгүй нас барсаар байна.

	 


Цөл газрын услуур ба африкийн олзлогдсон шувуу

	 

	Цөл газарт ус маш ховор зүйл болохыг бид мэднэ. Усгүй бол амьдрах ямар ч боломжгүй юм. Гэвч цөлд амьдрал үргэлжилсээр байна!

	Энэхүү нутагт үнэт ховор эрдэнэ болох усыг амьтан янз бүрийн аргаар олборлодог. Гэхдээ дэлхий дээр африкийн ногтруу шиг ус нөөцөлдөг гайхалтай амьтан хаана ч байхгүй!

	Ногтруу биеийн байдлаар том биш, тагтаатай ойролцоо (тэгээд ч тагтаатай төрөл) шувуу юм. Цөл, заримдаг цөл газарт амьдардаг. Тэд алс холын усны эх булгаас ходоодондоо ус нөөцлөн (нэг удаагийн нисэлтээрээ нэг шилэн аяга хэртэй ус) авчирдаг.

	Хирс шувуу үүрлэх маш сонин ёстой байдаг. Эм нь сайн дураараа хорионд орж өндгөө дардаг.

	Хаана тэр вэ?

	Хонгил хөндийд дардаг. Түүн рүү орох нүхийг аргал, хомоол, үр жимсний доторх зөөлөн эдийг хольсон шавраар таглаж, зөвхөн жижиг нүх үлдээнэ. Түүгээр эр нь хорионд суугаа эм шувуугаа жимс, шавжаар тэжээнэ.

	Эм нь тэрхүү хорионы өрөөнд заримдаа 3—4 сар байж тэндээ ганцаардаж, гуужиж таргална. Энэ үед эрийнх нь хувьд амьдралын хамгийн хүнд үе байдаг. Эмийгээ болон ангаахайнуудаа хооллох хоол эрж хайсаар өөрсдөө маш их ядардаг. Гэхдээ могой, сармагчин мэтийн үүр бусниулах дуртай амьтад тэдний бүлд ямар ч хор хүргэдэггүй.

	Токо бол хирс шувууны дотор жижиг нь юм. Эдгээр нь шавжаар хооллоно. Эцэг токо нь ангаахайгаа томроод ирэхээр хүрэлцэхүйц хүнс олзворлож амждаггүй. Нэг үгээр хэлбэл ганцаараа бүлээ тэжээж хүч хүрдэггүй. Иймээс эх шувуу нь ангаахай төрүүлснээсээ хойш хоёроос гурван долоо хоногийн дараа тохилог байраасаа гарч ангаахайнуудаа хооллоход тусалдаг байна. Тэдгээр эр, эм шувуу хоёр үүр лүүгээ орох нүхийг хаасан бат бэх бөглөөсийг эвдэн эм нь гарсны дараа ангаахайнууддаа шавар авчирч өгөхийг яаравчилдаг. Ангаахайнууд нь үүрнээсээ гарах хүртлээ үлдсэн хоёр долоо хоногийн хугацаанд аюулгүй байхын тулд нүхээ бөглөдөг.

	 


Усан доторхыг ажиглая

	 

	Тэнд цулбуурт загас сэлж явна. Цулбуурт загасандаа зохицсон дарвагар амтай, сахалтай. Тэгэхдээ ердийн цулбуурт загас биш, цахилгаан цулбуурт шүү!

	Түүний толгойноос сүүл хүртэлх зузаан арьсаар хучигдсан метр орчим урт бие бол бараг л бүхэлдээ цахилгаан цэнэг хураадаг зай гэсэн үг. Гүйдлийн хүчдэл нь 360 вольт! Ийм цулбуурт загасанд ойртох аюултай. Дэгээгээр барих ч осолтой. Нойтон шижмээр цахилгаан гүйдэл хурдан тархах учир цахилгаан загасчныг унатал цохино.

	Цахилгаан цулбуурт загас доод Нигер, дээд Нилээс эхлэн Танганьик хүртэлх нутгийн Африкийн гол, нуурт амьдардаг.

	Харин Конго голын сав газрын нуур, удаан урсгалтай голуудаар нуруугаараа хөвдөг өөр нэгэн хачин цулбуурт загас нутагладаг. Хөвөгч хар хэвлийт!

	Ер нь түүнийг цулбуурт загас гэж нэрлэхэд тохиромжгүй. Юуны цулбуурт загас байх вэ дээ, уртаараа тавхан сантиметр орчим тоглоом шиг амьтан юм чинь.

	Үхсэн загас шиг өехийгөөрөө дээш харан эв хавгүй хөвдгийн учрыг хэн ч мэдэхгүй юм. Ус руу унасан шавжийг иднэ. Дээд тал нь гөлчгөр хар дүрстэй, шаргалдуу цагаан цайвар өнгөтэй, харин өехий нь бараг хар байдаг. Дээрээсээ загасаар хооллодог шувуунд (усны ёроолын хар бараан өнгө дээр), доороосоо махчин загасанд (цайвар тэнгэрийн өнгөн дээр) харагддаггүй байна.

	Өехий нь хар өнгөтэй учир өнгөлөн далдлалт хийхэд тохирох учраас дээшээ харан хөвдгийн шалтгаан ойлгомжтой биз ээ.

	Гэхдээ цайвар өехийтэй, хар нуруутай бүх загасны нэгэн адил хэвийн хөвөх юм бол биеийнх нь байдал мөн л найдвартай өнгөлөн далдлалт болно.

	Чухам юуны тулд байгальд ийм хачин этгээд зүйл хэрэгтэй болсныг тааварлах аргагүй билээ.

	Нуруугаараа хөвөгч хар хэвлийт, урт сахалт цулбуурт загасны жараахай амьдралынхаа эхний өдрөөс бусад загасны нэгэн адил өехийгөөрөө хөвдөг. Тэгээд 7—10 долоо хоногийн дараа "этгээд байдлаа" хамгаалж ар зоогоороо доошоо харан хөвдөг бөгөөд энэ байдлаараа насны эцсийг үздэг ажээ.

	Бараг бүх Африкийн (Сахар, тивийн өмнөд хэсгээс бусад) нуур, голд тахир хошуут загас амьдардаг. Энд 150 орчим төрөл зүйл бий. Олонх нь гадаад төрх хачирхалтай бөгөөд хошуу нь урагшаа шөмбөгөр, доошоо унжсан (зарим нэгийн хошуу нь их биеэс нь зөвхөн хоёр дахин бага байх) юм уу эрүүн дээрээ урт муруй "соёотой" байдаг. Зарим тахир хошуут нь зүгээр л шувууных шиг толгойтой байдаг. Ибисийн гнатонемус загасны зөвхөн хошууг хажуу талаас нь үзүүлбэл түүний ижил нэртэй шувуу гэгдэнэ.

	Могой загастай төстэй тахир хошуут загас байдаг. Тэгэхдээ олон нь бүх загасны нэгэн адил хошуу, соёо гэх мэт зүйлс байдаггүй.

	Тэр бүгдийн сүүлийн орчимд, сүүлэнд нь цахилгаан гаргах эрхтэн байдаг.

	Тахир хошуут загасыг (мормир, гимнарх, гнатонемус зэрэг) ихэвчлэн радартай загас гэж нэрлэдэг. Тэд үнэхээр радар шиг үүрэг гүйцэтгэдэг тийм эрхтэнтэй байдаг. Харуулын үүрэг гүйцэтгэнэ!

	Гэхдээ тахир хошуутын радарын болон цахилгаан эрхтний зарим нэг физик үйлчлэл өөр өөр байдаг. Тэд орчиндоо цахилгаан соронзон туяа цацаж буйгаа мэдрэхгүйгээр орчиндоо секундийн дотор хэдэн зуун богино цэнэг цацаж биеэ тойруулан байнгын цахилгаан соронзон орон үүсгэдэг. Гүйдлийн хүчдэл нь их биш, 2 вольт орчим, хааяа 7 — 17 вольт байдаг.

	Энэ талбайн бүрдэл хэсгийн өөрчлөлтийг загасны арьсанд байгаа онцгой эрхтэн мормиромаст (ялангуяа толгойд их байдаг) тусгаж авна.

	Тахир хошуут нь нэг ижил хэлбэр, өнгө, хэмжээ, жин, үнэртэй боловч... цахилгаан дамжуулах өөр өөр чанартай зүйлийг сайн ялгадаг. Жишээлбэл нэг нь нэрсэн устай, нөгөө нь аквариумын устай хоёр шаазан бортогыг авч үзье л дээ. Цахилгаан талбайг мэдрэх мэдрэлээс гадна бидэнд мэдэгдэх өөр ямар ч чадвар загасанд байлаа ч гэсэн тухайн юмыг зөв ялгах боломжийг түүнд олгохгүй сэн.

	Загас голдуу. шөнийн цагаар нуур, голын ёроолын булингартай газрын лаг шавар ухаж хоолоо олж иддэг. Энэ үед "радар" нь хоол хүнсээ эрж олох, харанхуй болон булингарлаг шаврыг далимдуулан ирэх нууц дайснаас хамгаалахад тусалдаг байна.

	Тилапия бол цахилгаан цэнэггүй загас. Физикчид түүнийг (амтанд нь болохгүй юм бол) төдий л сонирхдоггүй. Харин тэр биологичдын сонирхлыг тахир хошуутаас дутуугүй татдаг байна.

	Наполеон Египетэд довтлоход европчууд гайхамшигт цацуудыг ойроос үзэх боломжтой болсон үеэр эртний чулуун дээрх зургаас хөөсөн мэт том толгойтой загасны дүрсийг олж үзэцгээжээ. Толгойных нь орчим өчүүхэн зурааснууд байжээ... Удалгүй эл зургийн амьд дүр болох Нил мөрөнд тархсан жижигхэн биет тилапия загасыг олжээ. Тэр загас нь өөрийн удам болох сүрэг бэсрэгхэн жараахайнуудыг (чулуун дээр жижиг зураасаар дүрсэлсэн) амандаа нуудаг учир толгой нь том байжээ.

	(Мөн тэнд, Нил мөрөнд, нийт Дорнод Африк, өмнө талдаа Их Нуурууд хүртэл тилапиягийн төрөл зүйл болох олон өнгөт хаплохромис загас элбэг байдаг. Түүний эм загас нь жараахайгаа мөн амандаа тээдэг байна.)

	Үр удамдаа ухаанд багтамгүйгээр санаа тавих нь усны ёроолд эзэмшил газар сонгож авахаас эхэлдэг ажээ. Эр нь гэдрэг харан хэвтэж, сүүлээрээ ус цохилон нэг газарт эргэлдэхэд элсэн дээр хонхорхой үүсдэг. Дараа нь эм загасанд явна. Түүнийг олонгуут л "бүжиглэнэ". Эр тилапия толгойгоо 30—60 градус доош унжуулан эм загасныхаа өмнө хажуу талаараа алгуурхан хөвнө. Хэрэв эм нь зогсвол хүлээж зогсоно. Тэгээд толгой нь доошоо тонгойж хажуу талаараа эм загас руугаа хандан нөгөө л хачин байдалтай хэвээрээ эм загасаа дагуулсаар түрүүчийн хонхорхой нүхэн дээрээ очно.

	(Хаплохромис нь эм загасаа арай өөрөөр урина. Түүнийхээ өмнө усны ёроолтой зэрэгцээ шугамд бөгсөөрөө нугаран толгойгоо 30—40 градус хүртэл дээш өргөн гайхалтай байдлаар таг зогсоно.)

	Эм нь хонхрын ёроолд 15—100 хүртэл түрс шахдаг (том тилапия нь 400 хүртэл). Сүүлийнхээ түрсийг шахаад бүгдийг нь «залгиж» орхино. Түрсээ амаараа дүүртэл чихчхээд усны ургамал дотор нуугдан 10—11 өдөр (хаплохромис) буюу хоёр долоо хоног (тилапия), зарим нэгэн зүйлийн загас бүр сар хүртэл хөдөлгөөнгүй, юм ч идэхгүй хүндээр амьсгалан хэвтэнэ. Тэгэхдээ түрсээ аман дотроо сайн бойжуулахын тулд үе үе эргүүлж хөдөлгөнө (дашрамд хэлэхэд тилапиягийн зарим нь бага зэрэг хооллодог).

	Тэгээд л эцэст нь жараахайнууд бий болно. Зарим нэгэн тилапиягийн жараахайн том нь 2 миллиметр болдог. Эхний өдрүүдэд эхийнхээ аман дотор амьдарна. Тэгээд эх загасны бяцхан жараахайнууд цочроогоод байгаа мэт дээш доош хөвж том болсон толгойгоороо элс үрнэ. Хэрэв нэг нь амнаас нь гарч зугтах юм бол хойноос нь хөөж очиж дахин «залгиж» орхино.

	Цоорхой шуудайнаас буурцаг гоожиж байгаа мэт эхийнхээ амнаас гарч ойролцоо нь бөөгнөрөн сүргээрээ байдаг. Загас тэр үед тайвширдаг. Гэхдээ аюул учирвал бяцхан жараахайнууд эх рүүгээ очиж аманд нь орж нуугддаг. Түгшүүрийн «Ам руу хурдан!» хэмээх дохио гэдэг нь загас 10—20 градусын өнцөг үүсгэн онцгой байрлалд орж, бага зэрэг ухран зогсдог. (Хаплохромис жараахайнуудаа амандаа орохыг дуудан сэрвээгээ дээш дээш хөдөлгөдөг.) Дохиог мэдэрсэн бяцхан жараахайнууд эхийнхээ толгойн орчим бөөгнөрөн ам руу нь орохоор яарах нь зөгийн үүрийг арга буюу санагдуулах билээ. Эх нь өөрөө ам руу нь орж чадаагүй нэгийг нь яаран «залгина». Загас сүүлчийнхийг нь «залгиад» аюултай байрнаас холдож явна.

	Аквариумд байгаа эхний үед байрны ямар ч дуу шуугиан, хаалга хаагдах, өрөөнд хүн орж ирэх зэрэг нь загасанд ихээхэн түгшүүр төрүүлж «ам руу хурдан!» хэмээх дохиогоор бяцхан жараахайнуудаа дуудна. Аажмаар энэ бүхэндээ дасаж шуугиан аюулгүй гэдгийг мэдэрч, зөвхөн аюул бодитойгоор тулгарсан үед түгшүүрийн дохио өгнө.

	Дөрөв юм уу тав хоног л залуу хаплохромис, тилапия нь эхийнхээ зочломтгой байдлыг ашиглана. Тэдгээр нь тэр ч байтугай эхийнхээ шүдний цаана аюулгүй газарт унтана. Тэгээд өсөж том болохоороо эхээ бүрмөсөн орхин явдаг.


Хамгаалах жуух яаралтай олгожээ

	 

	Ай-ай

	 

	Мадагаскарын зүүн хойд болон баруун хойд хэсгийн хаа нэгтээ үлдэж хоцорсон өтгөн ой, хулсан ширэнгэн шугуйн дотор ай-ай амьдардаг. Түүнийг оросоор гар хөлт гэж нэрлэдэг боловч «гараар ажиллагч» гэж нэрлэвэл илүү зохино.

	Тэрээр үүрийн туяагаар сэрэн босож үүрнээсээ гаран олинойн зуршил ёсоор юун түрүүн үсээ самнаж эхэлнэ. Ихэд хичээн чих, нүд, хамраа цэвэрлэн, хар үсээ самнана. Түүний хуруунууд гайхал төрүүлмээр урт бөгөөд дунд хуруу нь хатсан юм шиг нарийн байдаг. Дунд хуруугаараа цэвэрлэгээгээ хийнэ.

	Энэ ажлаа дуусгаад модоор дүүлэн эхэлнэ. Цохны авгалдайнуудад идүүлсэн хөгшин модыг олж нарийхан хуруугаараа модны холтос руу тоншуул шиг тоншиж сонор чихээ модонд наалдуулан холтсон доорх аль нэгэн хоосон хөндий газарт аймхай тарган тослог авгалдай байна уу, үгүй юү? гэж чагнана.

	Ингэнгүүт шууд гайхамшигтай шүднийхээ ид шидийг гаргана. Шүд нь хэрмийнх шиг соёогүй, мэрэгчдийнх шиг дээд доод талдаа тус бүр хоёр суурьгүй үүдэн шүдтэй бөгөөд тэр нь амьдралынхаа турш ургаж байдаг. Зөвхөн өмнө талдаа паалантай, ар талдаа байхгүй учир өөрөө хурцлагдаж байдаг. Иймээс ай-айг приматаас (дээд хөхтний баг) мэрэгч амьтанд илүү ойр гэж үзэж тусгай баг болгожээ. Гэвч английн нэрт биологич Ричард Оуэн гар хөлтний нялхсын шүдийг судалж үзээд бүх шинж тэмдгээрээ дээд хөхтний багийн амьтны шүд гэдгийг тогтоожээ. Нас ахих тутам шүд нь өөрчлөгдөнө. Хэдийгээр гар хөлт нь мэрэгч биш боловч мэрэхийн тулд шүд хэрэгтэй учраас ингэж өөрчлөгддөг байна.

	Ай-ай нь модны холтос идэгчийн сүлжилдсэн замыг яг тогтоосны дараа модны хальсыг мэрж цоолдог. Нүх гаргаад урт дунд хуруугаа оруулан авгалдайг гаргаж авна.

	Ай-ай нь чихрийн нишингэ идэж, амраа модны үр жимс, наргил модны самрын хатуу хальсыг цөмдөг. Хэрэв түүнд өндөг өгвөл цэвэрхэн цоолж нөгөөх урт дунд хуруугаараа хальсыг нь гэмтээлгүй шар, цагааныг нь хэсэг хэсгээр нь гаргаж иднэ.

	Харин ай-ай хэрхэн юм уудгийг мэдэх үү? Хуруугаараа л ууна. Хуруугаа усанд хурдан хурдан дүрнэ. Норгоод хөхөөд, норгоод хөхөөд л байна.

	Ай-ай хэрмийнхтэй төстэй их сайн барьсан (диаметрээрээ хагас метр) бөмбөлөг үүрээ «жуулчдын мод» гэж нэрд гарсан модны навчаар барьж хуурай мөчрөөр хучдаг.

	Ай-ай дуугүй амьтан. Төмрийн хэлтэрхийг хооронд нь хавирахад гардагтай төстэй түүний дууг цөөн сонсоно. Айх үедээ бидний бодож байгаа шиг «Ай-ай!» гэж дуугарахгүй, харин «Ррон-тзид!» гэж дуугардаг.

	Хүнээс төдий их айхгүй бөгөөд зугтахын оронд харин самардаж урдаг. Хүмүүсийн мухар сүсэг бишрэл түүнийг олон зууны турш хамгаалж иржээ. Эртний мухар сүсгийн баталдгаар бол гар хөлтнийг албал өөртөө үхлийн ял оноож буй хэрэг бөгөөд хагас жилийн дотор үхдэг гэнэ. Хэрэв хүн ойд унтаж байхад гар хөлтөн түүнийг харж, мөчрөөр дэр хийж, толгой доор нь тавих юм бол тэр хүн маш их баяжна гэж үздэг байжээ. Хүний хөл дор хийсэн байвал тэр азгүйгээр барахгүй удахгүй үхнэ гэдэг байжээ.

	Харин одоо Мадагаскарт олон зүйл өөрчлөгдсөн бөгөөд гар хөлтөн нутагладаг ой модыг хяргаж байгаа, энэ амьтан маш цөөн төдийгүй, ховордсоор байна. Гэхдээ бүгд найрамдах улсын засгийн газар гар хөлтнийг аврахаар шийдсэн байна. Тэдэнд зориулан Мадагаскарын эргээс зүүн хойш орших жижиг арлыг гаргаж өгчээ. Харин яг Мадагаскартаа 50 орчим гар хөлтөн үлджээ гэж мэргэжилтнүүд үзэж байна.

	Ай-ай нь хүний эрхшээлд урт насалдаг. Лондоны амьтны хүрээлэнд нэг ай-ай 19 жил, Амстердамын амьтны хүрээлэнд бас нэг нь 23 жил амьдарчээ. Эдүгээ амьтны хүрээлэнд ч, хувь хүнд ч ай-ай байхгүй.

	Мадагаскарын баруун өмнө талд одоогийнхоос илүү том зүйлийн гар хөлтний араг ясыг олж илрүүлжээ. Энэхүү амьтан одоогоос төдий л олон жилийн өмнө биш Мадагаскарт хүмүүс суурьшиж байх үед амьдарч байжээ. Магадгүй, хүн суурьшсанаас болж мөхөж сөнөсөн байж болох юм.

	 


Вари олиной

	 

	Хүн, мөн хүний ойрын төрөл болох сармагчин ордог дээд хөхтний багийн дотор вари олиной орно. Тэгэхдээ тэд онцгой салбар баг болж ордог. Энэхүү хагас сармагчны онцгой салбар багт 53 зүйл бий. Тупай (18 зүйл), давчих (3 зүйл) сармагчныг ер нь олиной гэж нэрлэдэггүй. бусад 32 зүйл нь «шулам шиг» олиной гэдэг нэрийг зүүдэг (өөрөөр хэлбэл энэ үг нь эртний ромын сүжгээр бол «үхэгсдийн сүнс» гэдэг утгатай юм). Үүнээс 3 зүйл нь Зүүн Өмнөд Азид, 8 зүйл нь Африкт, 21 зүйл нь зөвхөн Мадагаскарт амьдардаг.

	Өтгөн ой ширэнгэ сая жилийн турш тэнд суурьшсан олинойнуудад хоол хүнс, орон байр болдог байжээ. Энэ бол өнгөрсөн хэрэг. Одоо бол Мадагаскарын ойн аравны есөн хувийг тариалан, бэлчээрийн газар болгон ашиглахын тулд огтолж шатаажээ. Энэ онгон байгалийг эвдэн сүйтгэсэн хүмүүсийн довтолгоо нь олон зүйл олинойд сөнөх аюул учруулсан юм. Вари олиной бол Мадагаскарын мөхөж устахад тулсан зэрлэг амьтны нэг юм.

	Вари олиной өдөр нь өтгөн навчин дотор нуугдан унтана. Түүний хувьд шөнө бол бүх зүйлээ амжуулдаг цаг юм. Олиной өглөө эрт нар мандах үеэр наранд биеэ ээдэг. Нуруугаараа мод налан гар хөлөө дэлгэн хошуугаа нар руу харуулан илчинд нь ээнэ. Ийнхүү нар лүү мөргөж буй мэт байрлалтай байхыг Мадагаскарын оршин суугчид үнэхээр мөргөж байна гэж үздэг ажээ. Тэд мухар сүсгээрээ түүнийг халдашгүй ариун амьтан гэж үздэг учраас түүнийг гомдоодоггүй, олиной ч хүнээс айх аюулгүй дасжээ. Эдүгээ соёл иргэншил нь мухар сүсгийг арилгасан учир вари олиной нь олон зууны турш уламжлагдсан "хамгаалах жуухаасаа" салжээ. Ийнхүү эртнээс хүмүүсийн байгалийн ер бусын хүчинд итгэх бишрэлээс амьтад сөнөх буюу оршин байх нь шалтгаалж иржээ.

	Вари олинойн үс өтгөн нягт учраас халуун орны аадар бороонд нэвтэрдэггүй ажээ. Энэхүү гайхамшигтай үс нь маш гоё өнгөтэй, нэг дэх салбар зүйл нь хар цагаан, нөгөөх нь цагаан шаргал өнгөтэй байх жишээтэй. Мөн өөр туяатай толбууд биеийнх нь баруун, зүүн талд ихэнхдээ жигд бус хэмтэй тархан байрласан байдаг. Зэрлэг амьтдын хувьд жигд бус толботой байх нь маш ховор билээ.

	Вари олинойн бусад олинойгоос ялгардаг хоёр дахь онцлог нь түүний онцгой чанга орилоо дуу юм. Өтгөн харанхуйд бүрхэгдсэн анир чимээгүй сүглийх ой ширэнгээс чих дүлийрэм гэнэт орилох нь сэтгэл сэрхийлгэн, дотор хүйт оргиулах шиг болдог. Энэ айхавтар дуу чимээг өчүүхэн биет вари олиной гаргадаг гэж санахын ч аргагүй юм.

	Гуравдугаарт, вари олиной жинхэнэ олинойнууд дотроос үүр барьдгаараа онцлог юм. Хүүхэд төрөхөөс өмнөхөн эм сармагчин хажуу талаасаа үс зулгаан үүрнийхээ дотор талд дэвсдэг. Үр төлөө өсөнгүүт олинойн иддэг гол хоол үр жимс, навч цуглуулахаар шөнийн цагаар явахдаа цуг авч явдаг. Үснээс нь зуурсан хүүхэд нь эхийнхээ хэвлийн орчмоор хөндлөн унжиж бүс мэт харагддаг. Дахиад жаахан өсвөл эхийнхээ нуруун дээр гардаг. Хоёр сартайгаасаа байнга ойр хавьд нь байх боловч бүлийнхээ ажил хэрэгт оролцдоггүй эцэгтэйгээ тоглодог.


Сифак олиной

	 

	Варигийн нэгэн адил (мөн л ижил шалтгаанаар) сифак олиной нь ардын домогт нарыг шүтдэг ариун амьтан гэсэн алдрыг зүүжээ. Өглөө эрт сэрсэн сифак олиной өндөр модонд авиран гарч мөчир дээр суун, гараа дээшээ өргөж хошуугаа дорно зүгт хандуулан шөнийн чийгт норсон нойтон үсээ наранд ээж хатаана. Гэхдээ мухар сүсэг бишрэлээр үүнийг сифак олинойн өглөөний мөргөл хэмээн тайлбарлажээ.

	Сүжиг бишрэлээр бол шархадсан сифак эмийн ургамлын навч олоод шарх дээрээ тавьж өөрийгөө анагаах чадвартай гэдэг.

	Эх сифак олиной удалгүй төрөх балчир үрдээ зориулан модны мөчрөөр үүр барьж түүнийгээ салхинд хийсгэхгүйн тулд бэхэлж чулуу дэвсэн цээжнийхээ орчмын үснээс зулгаан авч түүгээрээ зөөлөн дэвсгэр хийдэг гэж ярилцдаг.

	Гэхдээ энэ бүхэн бол домог юм. Балчир сифакт үүр хэрэггүй бөгөөд төрөнгүүт эх нь хаашаа ч явсан, юу ч хийсэн эхийнхээ хэвлийн үснээс сар шахам зууралдан хамт явна. Эх нь энэ үед мөчир дээгүүр болгоомжтой авиран арчаагүй үрээ мөчирт гэмтээхээс сэргийлнэ. Нялх хүүхэдтэй сифак модноос модонд дүүлэхийг цээрлэдэг байна.

	Сар болсон балчир сифак эхийнхээ нуруун дээр гарна. Энэ үед эх нь илүү хурдан хөдлөх бололцоотойн дээр балчир сифак харайж сурч, бие дааж орчноо ажиглана. Арай томорсон нэг нь ойр хавийн сифакуудтай ижилсэж, шуугилдан бужигнаж, харайж дүүлэн тоглож өдрийг өнгөрөөнө. Хөгжөөн шуугиантай тоглоомдоо ядран гэнэт эхийгээ санан гомдолтойгоор «гиншгэнэн» дууддаг. Эх нь түүнийг олж ирэхэд балчир сифак нуруун дээр нь авиран гарч үүрүүлэн явна. Ийм байдлаар зургаан сар болсны дараа залуу сифак өсгөсөн эхийнхээ эрхшээлээс гарч харилцаа тасардаг.

	Сифак нь зөвхөн хойд хөлөөрөө мөчир дээр гишгэн түлхэж харайдаг. Тэдний бие нь яг пүрш шиг агшин зуур шулуун болж урагшаа сунгасан гар нь их бие, хөлтэйгөө нэг шугамд шулуун болно. Сифак өөр модон дээр арван метрийн холоос харайсныхаа дараа «газардахдаа» хөлөө урагш сунган мөчирт хүрэнгүүт тэр даруй хөлийнхөө тавхайгаар бат зууран барьж өвдгөө тэнийлгээд мөчир дээр биеийнхээ тэнцвэрийг гайхалтайгаар хадгалан босоо зогсоно.

	Урт сүүл нь харайх үед тэнцвэрийн юм уу залуурын үүрэг гүйцэтгэдэггүй. Харин хоёр гарыг нь хөвөөлж эмжсэн юм шиг (гарын алганаас суга хүртэлх) унжсан арьс, нь олби болон бусад дүүлж харайдаг амьтдын хувьд илүү сайн хөгжсөн «шүхрийн» эх үүсвэр болох нь маргаангүй юм.

	Модон дээрээс буухдаа хүн шиг бөгсөөрөө өөртөө итгэл муутайгаар эв хавгүй буудаг. Газар дээр хойд хөлөөрөө үсрэх бөгөөд дөрвөн метрээс багагүй зайд үсэрч харайдаг (харин сифак өөрөө том биш, биеийн урт нь хагас метр орчим, сүүл нь мөн тийм хэмжээтэй байдаг).

	Сифакийн хоол нь жимс, навч, цэцэг, зарим модны холтос юм. Халуун орны онгон ширэнгэн ойд тэдний хоол элбэг байдаг. Гэхдээ Мадагаскарын ой түргэн устан алга болж байгаа тухай бид нэгэнт ярьсан билээ. Тархсан газар нутаг нь алга болж байгаагийн адил сифак олиной устаж байна. Мадагаскарын засгийн газар энэхүү олинойг арлаас авч гарах, бусад улсын амьтны хүрээлэнд өгөхийг хориглосон юм. Хэрэв амьд сифакийг харахыг хүсвэл зөвхөн тус улсын нийслэл Тананариве хотын амьтны хүрээлэнд очих хэрэгтэй болно.

	Олинойн тухай эцэст нь хэлэхэд зөвхөн Африк тивд, Мадагаскарт, Өмнөд Азид нутагшсан нь гайхал төрүүлж байгаа юм.

	Яагаад тэр вэ? Хамгийн боломжийн тайлбар бол бие биеэсээ алс хол орших энэ тив, арлууд нь эрт дээр цагт хуурай газраар холбогдож байжээ. Тэрхүү эх газрыг Гондвана гэж нэрлэнэ. Тэр нь салж одоогийн тивүүдийг үүсгэжээ. Африк, Ази нь хамгийн сүүлд салсан байж болох юм. Тэднийг одоогийн Мадагаскар, Мальдив, Лаккадив, бусад арлаар хуурай газартай холбож байжээ. Урьд нэгэн цагт тив байсан энэ газрыг Лемурын нутаг гэж нэрлэж байжээ. Чухамхүү энд олинойн түүхэн хувьсал болсон төв ч байсан байж болох юм.


Элжимж

	 

	Хуучны ойлголтоор бол энэхүү догшин амьтны амьдралын хэв маяг, зан авир манай зууны эхний хагасын эцэс хүртэл удаан хугацааны турш оньсого хэвээр байсан юм. 1959—1960 онд америкийн амьтан судлагч Жорж Шаллер эхнэрийнхээ хамт 20 сар Төв Африкт орших хөвчирхөг Вирунг уулын бэлээр амьдарчээ. Тэрээр 314 удаа элжимжтэй улаан халз тулжээ. Түүнийг өөр ямар ч сармагчнаас илүү нарийн судалжээ.

	 

	[image: Причуды природы - i_057.png]

	 

	Тэрээр үзсэн харснаа өгүүлсэн «Элжимжтэй танилцсан жил» гэдэг (1964) номдоо гайхал төрүүлмээр зүйлс бичсэн байдаг. Элжимжийн онцгой «бүжиг» «цээжээ дэлдэх» үйлдлийг олон удаа харжээ. Энэ нь ойд элжимжтэй санамсаргүй тааралдсан анчид, бусад хүмүүсийг айлгадаг байжээ.

	Залуу элжимж 3—4 сар хүрэнгүүт дээрх үйлдлийг хийх гэж оролдох боловч зөвхөн нуруу нь бууралтсан хөгшин настай эр элжимж «бүжиглэх» бүрэн эрх эдэлдэг байна. «Бүжгээ» гол төлөв эр сармагчин юм уу хүнтэй тааралдсан үедээ тасалданги дуугаар чанга хашхиран хийдэг ажээ. Дараа нь «бүжигчин» модноос мөчир тастан авч уруулаараа зууж, босож зогсоод навч тасчин тойруулан цацна. Элжимжийн «бүжгийн» туйл нь хоёр гарынхаа алгаар ээлжлэн цээжээ нүднэ. Уур хилэн нь бадарсан, хар өнгөтэй, сахлаг үстэй, аймшигтай төрхтэй асар том энэ амьтан нэг хөлөө гол төлөв өргөж хуурамч дүр үзүүлэх нь догшин зан нь хязгааргүй мэт санагдаж болох юм. Тэгээд элжимж хажуу тийш хурдан үсрэн холдож навч тастан мөчир хугална. Эцэст нь алгаараа газар балбана.

	Энэ «бүжгийг» сүрдүүлэг гэж бодож болох авч зэрлэг ойд ойр хавьд дайсан байхгүй тайван үед ч «цээжээ дэлдэх» нь гүн сэтгэгдэл төрүүлдэг ажээ. Энэ нь сургуулилт юм болов уу, эсвэл зүгээр л зугаа юм болов уу?

	Элжимжүүд ер нь айлган сүрдүүлсэн гярхай харцаар харж хөмсгөө ууртайгаар зангидан, уруулаа жимийдэг. Хэрэв үүнийг тэсвэрлэн өнгөрөөж харц буруулахгүй байвал уг өдөөн хатгалгыг хүлээн авлаа гэсэн дохио болдог ажээ. Тэгээд тань руу элжимжийн аймшигт довтолгоо эхлэх нь тэр ээ! Өрвийсөн том хар энэ чөтгөр шиг аймшигтай амьтан салхи мэт хурдан, арслан шиг хүчтэй билээ! Навч, мөчир хугалан өөдөөс чинь гүйж байснаа гэнэт... гурван метрийн зайтай зогсоод цээжээ галзуу мэт дэлдэнэ. Эсвэл аахилж шуухитнан хажуугаар давхин өнгөрнө. Энэ бол довтолгоо биш зөвхөн сүрдүүлэг юм. Голдуу довтолдоггүй. Элжимжийг агнадаг зоригт анчид алсаас эл сэгсгэр том амьтны сүрдүүлэгд автан бууддаг ажээ. Дараа нь учирсан аюулыг өгүүлэхдээ «зүрх зогсох шиг болсон» хэмээн тайлбарладаг юм.

	Гэхдээ толгойлогчийн уур хилэнгээс айж мэдрэлээ тэгж зовоохыг бусад элжимж үл хүсдэг байна. Толгойлогч элжимжийн айлган сүрдүүлсэн харцыг харалгүй харцаа буруулдаг. Тэр ч байтугай эргэлзээ төрүүлэхгүйн тулд толгойгоо хажуу тийш эргүүлж нүд рүү нь харж, зодолдох хүслээ илэрхийлэлгүйгээр бүрэн захирагдаж байна гэдгээ ойлгуулдаг. Хэрэв энэ бага бол толгойгоо дохино. Ер нь элжимжүүдийн хувьд толгойгоо дохих нь эв найрамдлын дохио юм.

	Хэрэв эрх мэдэл багатай элжимж нь «өндөр албан тушаалтандаа» бүрэн захирагдана гэвэл түүний өмнө хөл, гараа дороо хийн хэвлийгээрээ хэвтэнэ. Бүр балчир жижиг элжимж ингэхийн хамт нэг гараараа дагзаа дардаг. Энэ мэт хүлцэнгүй байдал нь толгойлогчийн уур хилэнг дарж буруу үйлдэл хийсэн элжимжийг өршөөн хэлтрүүлнэ.

	Хэрэв хүлцэнгүй байдлаа ядуу дорой өрсөлдөгч нь хагас дутуу илэрхийлж удаан хугацаагаар харцаа буруулахгүй байваас толгойлогч тэвчээр алдан цаад ичгүүргүй этгээдийг довтолдог байна. Түүний араас хөөн (цогиогоор) гар, хөл, нуруу зэрэг нэн бага эмзэг газраас нь хаздаг. Хазалт нь үхлийн аюулгүйгээр үл барам сэтгэл бага түгшүүлдэг ажээ.

	Элжимж бүлээрээ амьдардаг бөгөөд нэг бүлд янз бүрийн насны 5 — 20 элжимж багтана. Хэрэв нэг бүлд нэлээд хэдэн ахимаг насны эр элжимж байвал хамгийн ахмадынх нь зэрэгт нуруу нь хэдийн мөнгөлөг «буурал» болсон элжимж ордог. Энэ бол төрснөөс нь хойш 10 жилийн дараа гардаг насны өвөрмөц «таних тэмдэг» юм. Тэд ямар ч гэсэн амьтны хүрээлэнд 35 насалдаг. Хоёрдугаар зэрэгт хүүхэдтэй эм сармагчнууд орно. Хүүхэд нь хэчнээн жижиг байх тутам эрх мэдэл ихэснэ. «Залуу» эр сармагчин эм сармагчны дараа гуравдугаар зэрэгт орно. Хамгийн доод зэрэгт эхээсээ тусдаа амьдардаг балчир эр эм элжимжүүд орно.

	Жорж Шаллер элжимжийн бүлээс захирах, захирагдахын загвар болсон тийм жишээг харжээ.

	Бороо орж байх үед нэг залуу эр элжимж модны дор хуурай газар олж мод налан суужээ. Түүн рүү эм сармагчин дөхөж ирэнгүүт дороо босон байраа өгөөд бороонд цохиулан явна. Дөнгөж эм элжимж суунгуут мөнгөлөг буурал үстэй сармагчин ирээд түүнтэй цуг сууна. Тэгснээ төвөгшөөсөн байдлаар түүнийг зөөлхөн түлхэн зайлуулаад бүх хуурай газрыг эзлэн авчээ.

	Харин элжимж бороонд дургүй билээ. Бороотой үед хуурай газар олж толгойгоо бөхийлгөн, гараа цээжиндээ зөрүүлээд алгаараа мөрөө даран сууна. Эх нь хүүхдүүдээ цээжээрээ халхлан суудаг. Ямар ч идэвх сонирхолгүй, юунд ч цочирдоггүй. Шаллер нэгэн удаа борооноос хоргодон суусан бүлэг элжимжийн дэргэдүүр өнгөрсөн боловч түүнийг огт анхаараагүй байна.

	Нар гарахад их баярладаг. Хэдэн цагаар наранд ээж хэвтдэг. Өдрийн цагаар амрахдаа өтгөн ойн цоорхой байвал очиж аль нарлаг хэсгийг нь сонгож авдаг. Өндөр модтой харанхуй өтгөн ойд тогтохгүй нам доор газар. голын хөндий, зам дагуу болон тосгоны орчмоор тэнүүчилнэ.

	Элжимж хаана амьдардаг, хэр олон үлдсэн бол оо?

	Тоолоход хэцүү боловч 5 мянгаас дутуугүй, 15 мянгаас илүүгүй үлдсэн гэж таамагладаг. Эргийн элжимж нь Баруун Африкийн халуун ойд Нигер, Конго мөрний завсрын нутагт тархсан байна. Хэдийгээр тэднийг эргийн элжимж гэж нэрлэх авч эргээс 50 километрээс дотогш суурьшдаггүй. Тивийн гүн рүү тэдний тархсан нутгийн өргөн нь 500 километр хүрдэг. Хоёр дахь салбар зүйл уулын элжимж нь дорно зүгт мянган милийн тэртээ Угандын баруун хэсэгт, Угандтай хиллэдэг Заирын нутгаар, мөн халуун орны ширэнгэн ойд 2—3 мянган метрийн өндөрт (Микено, Карисимби, Високе уулын бүс, Кьюга, Мабуту-Сеси-Секо нуурын орчим, Танзанийн баруун хойд хэсэгт) амьдардаг байна. Гэхдээ дээр дурдсан газраас нэлээд баруун тийш орших нам доор газрын ширэнгэ ойд уулын элжимжийн ихэнх амьдардаг ажээ. 1971 оны байдлаар дөнгөж мянга орчим уулын элжимж үлджээ.

	Элжимж амгалан тайван амьдарч, залхуурсан байдалтайгаар хоол хүнснийхээ ургамлыг хайж унтаж явдаг юм.

	Тэд навч, шинэхэн мөчрөөр хооллодог (мич шиг жимс иддэггүй). Элжимж замдаа тааралдсан бараг бүх ургамал ногоо нь шинэхэн шүүстэй бол заавал амталж үздэг. Жорж Шаллер тэдний хоол хүнсэндээ хэрэглэдэг зуу гаруй зүйлийн ургамлыг тоолжээ. Гэхдээ нэг ч удаа шавж, тэр тусмаа ямар нэгэн амьтан идэж байхыг нь хараагүй ажээ. Ус ууж байхыг хараагүй бөгөөд ургамлын шүүс нь цангааг нь тайлахад бүрэн хүрэлцдэг байна. Ус, тэр ч байтугай жижигхэн шалбааг юм уу гүехэн горхи руу хэзээ ч ордоггүй, дээгүүр нь харайн гарах юм уу эсвэл мод унаган гүүр шиг юм тавьж гардаг байна.

	13 цаг унтаад нар мандсанаас хойш сэрснийхээ дараа хоёр цаг орчим ургамал ногоо иднэ. 9—10 цагт өглөөнийхөө хоолыг идээд үдийн амралт эхэлж унтана. Тэдний нэг хэсэг нь нуруугаараа, нөгөө хэсэг нь хэвлийгээрээ, хажуугаараа хэвтэж байхад нөгөө хэд нь нуруугаараа мод налж, зарим нь мөчир дээр суух жишээтэйгээр чөлөөтэй амарцгаана.

	Цөмөөрөө зүүрмэглэх буюу унтдаггүй, нэг хэсэг нь хүүхдээ долоож цэвэрлэж байхад нөгөө хэсэг нь залхуутайгаар навч зажилж байдаг. Бусад сармагчны адил элжимжүүд бие биеийнхээ үсийг самнадаг заншил байхгүй. Насанд хүрсэн нь гурван цаг орчим амарч, илчлэг багатай хоолоо шингээж байх зуур багачууд нь эргэн тойронд нь тоглож байдаг. Тэд яг хүүхэд шиг хөөцөлдөн «уулнаас» гулгах мэт мод даган гулгаж, дов сондуул юм уу мөчир булаацалдаж, эсвэл «галт тэрэг» болон бие биеийнхээ мөрөн дээр гараа тавин хэлхэлдэн гүйлдэж тоглоно.

	Дараа нь толгойлогч «эцэг» босож бүгд хооллохоор явцгаана. Ой дотуур яаралгүй явж, идэж, үүрэглэж, наранд ээж, дахин хооллоно. Нэг өдөр зуун метр юм уу 5 километр явна. Нэг бүлийн эзэмшилд 25—40 хавтгай дөрвөлжин километр талбай ногддог. Гэхдээ эл хилийг хөрш хэсгүүд нь байнга зөрчдөг. Хэрэв тааралдвал зодолдолгүйгээр салдаг ажээ. Гэхдээ хошуучилж яваа толгойлогч эр сармагчин нь бие биеийнхээ өмнөөс заавал мөчир чулуудан цээжээ дэлддэг заншлаа давтана. Заримдаа дөхөж очин айлгасан байдалтай бие бие рүүгээ ширтэн хардаг. Тэгээд дахин юм идэж сууна. Тэгснээ дахиад л ширтэлцэх цусгүй тулалдаандаа орно. Энэ мэдрэл зарсан тулалдааныг тэсвэрлэж чадаагүй нь өөрийн хэсгээ дагуулан холддог.

	Бүрэнхий болох үед (халуун оронд нар шингэсний дараа шууд залгаад зургаан цагийн үед бүрэнхий болно) бүх элжимж толгойлогчоо хүрээлэн цугларахад тэрээр ямар нэгэн мод бутны мөчрийг татан нааш цааш хөдөлгөнө. Энэ үед бүгдээрээ тушаал авсан мэт хонох байраа зэхэж, эр нь газар юм уу модон дээр, эм болон залуу элжимжүүд модон дээр үүр цайтал унтана.

	Элжимж хүүхдээ их хайрлан энхрийлж, анхаарал халамж тавин эрхлүүлдэг. Тэр ч байтугай «мөнгөлөг» буурал үстэй зэрэг тушаал өндөртэй нь хүртэл өөрт нь болон ойр хавийн нь мод чулуунд авиран гарч, үсчин тоглохыг зөвшөөрдөг байна. Хэрэв залуу, туршлагагүй эх хүүхдээ хаяж орхивол (элжимжид ийм явдал гардаг) өөр, настай эм сармагчин хүүхдийг нь үрчлэн өөрийн хүүхэд шиг анхаарал тавьж асарч хооллодог ажээ.

	Элжимж найман сар хүүхдээ тээнэ. Ихэр төрүүлэх нь маш ховор. Нялх хүүхэд нь 2 килограмм гаруйхан жинтэй байдаг. Тэр нь Хүний хүүхдийг бодвол бараг хоёр дахин хурдан өсөж торнино. Хоёр сар хагастайдаа ургамал иднэ. Зургаан сартайдаа мөчир дээгүүр авирна. Ой хүрэх үедээ 16 килограмм орчим жинтэй болдог. Эм сармагчны бэлгийн хөгжил 6—7 настайдаа, эрийнх нь 9—10 насандаа гүйцнэ. 20—30 насандаа эм сармагчин 100—140 килограмм, эр сармагчин 200—275 килограмм жин татна. Амьтны хүрээлэнд хөдөлгөөнгүйн улмаас 350 килограмм хүрч таргалсан явдал бий! Ийм элжимжийн өндөр 175 см хүрнэ. Хэрэв хөлийг нь өвдгөөр нь тэнийлгэсэн байдлаар хэмжвэл зулайнаас өсгийг хүртэл 2 метр 30 сантиметр хүрнэ.

	Зэрлэг элжимж нь бич шиг зодоон хийх, хоол олж идэх зэрэг онцгой зорилгоор гартаа мод, чулуу зэрэг зүйл барьж байхыг хэн ч хараагүй. Хүний эрхэнд байвал тэд амархан сурч болно. Эм сармагчнаа булаацалдан зодолддоггүй. Элжимж хоорондоо болон бусад амьтантай зодолддоггүй. Жишээлбэл: бич эдлэн газар лүү нь цөмрөн орж ирэхэд элжимжийн уур, зэвүүцэл хүрдэггүй ажээ. Элжимж ямар ч араатан амьтан, шувуутай эвтэй найртай амьдардаг. Зөвхөн зарим үед ирвэс шөнийн цагаар балчир нялх. сул дорой хөгшин элжимжүүдэд халдаж тайван байдлыг нь алдагдуулдаг.

	Элжимж хүний тайван байдлыг алдагдуулдаггүй. Зарим үед хүний амьдарч буй газраас 30—70 метр зайд хоноглох боловч элжимжийн довтолгооноос гэмтсэн хүн маш ховор байдаг. Голдуу элжимжийг шархдуулаад дараа нь зугтаж, хөл, гар, өгзөгнөөсөө хазуулан аюул багатай шарх олсон хүмүүс тааралддаг. Камерунд элжимж айж зугтсан хүнийг л хаздаг гэдгийг бүгд мэддэг учир хүн элжимжид хазуулснаа нуудаг.

	Элжимжүүд гадилын шугуйг сүйтгэх үед хүмүүс бүслэн торонд хаан оруулж «хөдөлж буй бүгдийг» нь жадаар хатган, бороохойгоор цохино.

	Саяхан болтол хэвлэлд нүдэнд нь «хорслын гал дөл дүрэлзсэн» үслэг догшин ширүүн «ойн шуламсын» тухай бичиж өргөн тайлбарлаж байсан нь түүх домгоос цаашгүй зүйл төдийгүй ургамал ногоогоор хооллогч гэм зэмгүй амьтныг гүтгэсэн хэрэг билээ.

	 


Одой бич бонобо

	 

	Одой бич нь хөдөлгөөн ихтэй, найрсаг, эелдэг зантай амьтан юм. Тэд хоорондоо үргэлж «чалчиж» байдаг. Орилж хашхирах аялгууд нь «а», «е» гэсэн эгшиг сонсогддог. Сармагчны «үг яриаг» сэтгэлийн хөдлөл ихтэй дохио зангаа байнга дагалддаг байна.

	Амьтны хүрээлэнгийн сахиул одой болон том бич өөр өөр хэлээр «ярьдаг» учир бие биеийгээ ойлгодоггүй гэж эрдэмтдэд тайлбарлажээ.

	Том бич уур уцаар ихтэй, заримдаа уураа барьж чаддаггүй. Тэдний дуу нь бүдэг битүү бөгөөд хашхираанд нь өөр эгшиг «о», «у» сонсогддог. Том бич царгисан хахир дуугаар хашхирдаг. Бие бие рүүгээ дайран, хазаж мааждаг. Зодолдож буй сармагчнууд хүчтэй гараараа өрсөлдөгчөө татан авчирч шүдээрээ хазна.

	Одой бич уурлаж хилэгнэн бие биетэйгээ зодолдож хэрэлдэх нь ховор байдаг. Зодолдох үедээ бие биеийгээ хазахгүй, харин «нударган зодоон» хийж алганы амт үзүүлнэ. Тэдний гар нь сул учраас хөлийнхөө өсгийгөөр цохихыг хичээдэг ажээ.

	1954 онд германы эрдэмтэн Эдуард Тратц, Гейнц Хек нар сонирхолтой судалгааны ажлаа нийтлүүлжээ. Өөрсдийн хийсэн ажиглалт судалгаа, бусад амьтан судлагчид, анатомичдын шинжилгээ судалгааны материалын үр дүнг нэгтгэн одой бич нь бусад сармагчнаас сэтгэц, зан төрх, бие цогцсынхоо бүтцээр эрс ялгаатай учраас хүн төст сармагчны онцгой нэгэн төрөл, зүйл болох дүгнэлтэд хүрчээ. Эрдэмтэд Конго, Луалаба мөрний сав газар тархсан шинэ төрлийн энэ сармагчинг нутгийн хүмүүсийн «бонобо» гэж нэрлэснээр нэрлэжээ. Нутгийн оршин суугчид нь бичийг  тухайн нутагт амьдардаг бусад үүлдрийн сармагчнаас ялгаж үздэг ажээ.

	Ямар сармагчин бүтцээрээ хүнтэй ойр байдаг вэ? гэж их асуудаг. Үүнийг тодорхой хариулахад хэцүү. Нэг шинжээрээ мич, нөгөө шинжээрээ элжимж, гурав дахь шинжээрээ хүн гөрөөсийг хүртэл төстэй гэж болох юм. Гэвч гайхалтай нь шинээр нээсэн бонобо нь нэлээд олон шинж тэмдгээрээ, ялангуяа гавлынхаа бүтцээр бусад сармагчнаас хүнтэй илүү ойр байдаг ажээ!

	Мич, элжимжийн гавлыг зэрэмдэг болгодог их хөгжсөн хөмсөгний яс, залаагүй бонобогийн гавал нь дугуйвтар, багтаамж ихтэй байдаг. Бусад сармагчнуудын хоншоор нь урагшаа шөвийсөн, духны хүнхэр нь бага, зүсээд авчихсан юм шиг хойшоо хавтгай байдаг. Бонобогийн дух нэлээд хөгжсөн бөгөөд хөмсөгний ясны араас эхлээд хүнхэр, хоншоор шөмбөгөр биш, дагз нь дугуйвтар хүнхэр хэлбэртэй байдаг.

	Амьтан судлагчид бонобод жижиг чих, хавчиг нарийхан мөр, тэгш бие, өргөн тавиу биш хавчиг цэмцгэр хөлийн тавхай зэрэг онцлог шинж тэмдэг байдгийг тэмдэглэжээ. Амьтны ертөнцөд хүн шиг улаавтар уруултай цорын ганц төлөөлөгч бол бонобо бөгөөд харин ахар сүүлэн дээрээ цагаан толботой.

	Мөн өөр нэг гайхамшигтай баримт байна. Хүн төст сармагчин нь газар дээгүүр борвио нугалж гар дээрээ тулж явдаг. Бонобо бас гараараа тулж явах боловч хөл нь хүнийх шиг өвдгөөрөө шув шулуун тэнийнэ.

	Тэд хаана амьдардаг вэ? Хаанаас гаралтай вэ? Бидний мэдэж байгаагаар бонобо нь Конго мөрний баруун эрэг, энэ мөрнөөс урагш орших онгон шугуйд амьдардаг. Цөөхөн төрлийн том биетэй араатан амьтан халуун орны харанхуй, чийглэг ойд амьдрахад зохицолддог. Иймээс бонобод аюултай дайсан ховор. Тэглээ ч гэсэн энэ одой бич мөхөж байгаа юм. Тэдний мөхлийн гол шалтгаан нь өндөр моддыг унаган устгаж, халуун орны шугуйн оронд саванн үүсэж байгаатай холбоотой гэж таамаглаж байна.

	Дэлхийн амьтны хүрээлэнгүүдэд 20 орчим бонобо байна. Энэ хөөрхий сармагчин өхөөрдмөөр хайр татсан амьтан юм. Гэхдээ зөвхөн 1962, 1963 онд Франкфуртын амьтны хүрээлэнд тэдний үр удмыг гаргаж авсан билээ.

	 


Улаан ирвэс

	 

	«Мууран толгойтой нохой» гэсэн үг түүний ер бусын гадаад төрхийг бүрэн тодорхойлох тул улаан ирвэс их хачин сэтгэгдэл төрүүлдэг билээ. Улаан ирвэс муурын овогт багтдаг боловч урт тэгш хөл, хавчиг сарвуу руугаа шигдэн орсон тэнийдэггүй хумс зэрэг нь мууртай биш, нохойтой илүү төстэй болгодог байна.

	Энэ амьтны гайхалтай амжилт бол дээд зэргийн хурд юм. Ертөнцийн ямар ч амьтан түүнээс хурдан гүйдэггүй. Агнах олзоо хар салхины хурдаар, цагт 110, заримдаа бүр 140 километр хурдтай хөөдөг. Гэхдээ галзуу юм шиг хурдлах зай нь их биш, нэг зуун тавин метр орчим байдаг. Гэхдээ энэ зай зээр, алаг тахь юм уу зэрлэг илжиг, тэр тусмаа улаан ирвэсийн голлон хооллодог жижиг биетэй туурайтныг хөөж гүйцэхэд хангалттай юм.

	Улаан ирвэсийн ан хийх нь муурынхаас ондоо билээ. Товцог толгод, өндөр газраар бэлчээрлэж буй зээрийн сүргийг (туулайг ч гэсэн хайхралгүй орхидоггүй) харна. Олзоо сайн тэмдэглэн авч газар дээгүүр бараг хэвтээгээрээ мөлхдөг. Хориос зуун метрийн зайгаас үсрэн олзоо хөөж. шууд гайхалтай хурд аван эхний секундэд хорин метрийн зай туулдаг. Олзоо гүйцэн урд савраараа цохин унагаж тэр доор нь хоолойг нь тас хаздаг. Хэрэв эхний хэдэн зуун метрт гүйцэхгүй бол зугтаж гарсан амьтныг цааш нь хөөдөггүй. Дахин ажиглах цэг дээрээ буцаж ирээд орчноо харж дахин дайрах байгаа сонгон авна.

	Бид ганцаараа ан хийдэг улаан ирвэсийн талаар ярилаа. Үүнээс улаан ирвэс бусад төрөлтэйгөө хамтралгүй ганцаараа л хоолоо олдог гэсэн дүгнэлтэд хүрч болно.

	Харьцангуй саяхан болтол ингэж л үздэг байв. Гэхдээ илүү нарийн ажиглалтаар улаан ирвэс цөөн хэсгээр нийлдгийг баталжээ. Энэ бол өсөж том болсон залуу улаан ирвэстэйгээ эх нь цуг юм уу хэдэн том эр ирвэс нийлж ан хийдэг ажээ. Тэд "эрийн" бүлэгтээ эм улаан ирвэсийг оруулдаг. Гэхдээ зөвхөн эм улаан ирвэсүүд хэсэг бүлгээрээ нийлснийг (заримдаа арслан ингэдэг) олж хараагүй байна. Эх улаан ирвэс далд бөглүү газарт нэгээс таван зулзага төрүүлнэ. Эцэг нь санаа тавин хоол авчирч өгнө. Тэр ч байтугай эх нь үхлээ гэхэд эр нь зулзагаа орхидоггүй. Гурван долоо хоногтой "муужгай" нь сүүнээс гадна мах иддэг. Багадаа бараг дөрвөн сар хүртлээ хумс нь муурынх шиг тэнийх нь сонирхолтой юм. Нас ахих тутам энэ чадвараа алдана. (Дашрамд дурдахад зарим судлагчид улаан ирвэсийн зулзагын хумс тэнийдэггүй гэж үздэг.)

	Эхний найман сар бол залуу улаан ирвэст хамгийн аюултай үе бөгөөд арслан, ирвэс, инэ, инэ нохой зэрэг дайснууд олон байдаг юм, Улаан ирвэсийн өсвөр үеийн талаас илүү хувь нь ойдоо хүрэлгүй үхдэг. Улаан ирвэсийн мөхөж буй үндсэн шалтгаан нь энэ араатны амьдардаг газар болох хээр тал, саванн руу хүний хийж буй довтолгоо юм. Улаан ирвэсийн амьдарч буй сүүлийн голомт болсон газрыг хүмүүс булаан авсаар байна. Мөхөхийн аюулд ороод байгаа улаан ирвэсийг «Улаан номд» оруулахаар тийм гунигт тавилантай амьтан болсон юм.

	Бараг бүх Африк (Сахарын төв мужууд, халуун бүсийн өтгөн ойт бүсээс бусад газар), Өмнөд Ази, Туркмен, Энэтхэгт гээд л асар их уудам нутагт улаан ирвэс амьдарч байжээ. Одоо Хойд Африкт зөвхөн Ливийн зарим районуудад, Зүүн Африкийн дархан цаазтай газарт үлджээ. Энд хамгаалж чадвал хэвээрээ үлдэх найдвар байгаа юм.

	Өнгөрсөн зууны сүүлчээр мөхөх аюулд тулгарсан улаан ирвэсүүд Турк, Арабд амьдралынхаа эцсийг өнгөрүүлжээ. Одоо Азид Туркмены хаа нэгтээ, мөн Ираны цөл газруудад улаан ирвэс таарч болох юм. Зөвлөлтөд түүнийг хуулиар хамгаалдаг. Энэтхэгт 1952 оноос улаан ирвэсийг барих, алахыг бүрэн хориглосон хууль гаргажээ. Гэвч энэ бол хоцорсон арга хэмжээ байлаа гэж германы амьтан судлагч И. Вайгель, Г. Вендт нар бичсэн байна. Дээрх хууль гарахаас өмнөхөн «Бастараас хойш» талд энэтхэгийн сүүлийн гурван улаан ирвэсийг буудан алжээ.

	Харин энэтхэгийн хаад өнгөрсөн зуунд олон зуун улаан ирвэсийг өсгөж үржүүлэх өвөрмөц газруудтай байжээ. Ямар зорилгоор өсгөдөг байв аа?

	Мянган жилийн турш дорнодын хаад, ноёдын гөрөөлөх зугаа цэнгэлийн тайган нохойг ирвэс оролдог байжээ. Манай эриний өмнөх гурван мянган жилийн тэртээ Вавилонд, сүүлд нь Египетэд, Энэтхэгт, Арменд, Этиопт болон Дорнод, Өрнөдийн орнуудад ирвэсээр янз бүрийн туурайтан амьтдыг агнуулдаг байжээ.

	XIII зуунд тухайн үедээ байж боломгүй мэт алс холын дорно зүгийн хаант улсуудаар жуулчлал хийсэн Венецийн худалдаачин Марко Поло эх орондоо эргэж очоод Хар хорин дахь Хувилай хааны ордонд мянга гаруй сургасан ирвэс байсан гэж бичжээ. Анд явах үедээ энэ хурдан араатны толгойд нүдийг нь хаасан халхавч зүүнэ. Зээр гөрөөс юм уу бугын сүрэг таарахад дөхөж очоод нүдний халхавчийг авч уяаг нь тавихад улаан ирвэс морьтнуудаас түрүүлэн олзныхоо хойноос салхи шиг хурдалдаг байна.

	Дорнодоос алс өрнө зүгт өнө эртний энэхүү ан агнах арга тархжээ. Дундад зууны үед Австри, Францын зарим хаад улаан ирвэсээр бас л ан хийдэг байжээ. Нормандын Булаан эзлэгч Вильгельм ван XI зуунд Английг эзэлснийхээ дараа энэхүү манант арал дээр хайртай улаан ирвэсүүдээ авчирчээ.

	XI, XII зуунд оросын ноёд ч уудам хээр талд улаан ирвэсээр бөхөн гөрөөс агнадаг байжээ. Орост анчин улаан ирвэсийг пардус гэж нэрлэдэг, их үнэлдэг байжээ. Анд сургасан ирвэсийг тансаг бэлэг гэж тооцдог байв. Түүнийг «булга, үен, цагаан үнэг, цагаан чоно, хар суусар» зэргээр худалдан авахаас гадна асар их баялгаар худалдаж авч болох үнэт зүйл хэмээн үзэж байжээ.


«Байгалийн хачин сонины» лавлах товчоо

	 

	Тэмээн хяруул толгойгоо элсэнд нуудаг уу?

	 

	Олон нийтэд зориулсан нийтлэг номд баталсны эсрэг: нуудаг! гэж зоригтой хэлмээр байна. Тэгж нуухдаа үлгэр домогт баталсан шиг айснаасаа биш, харин шимэгчээс хамгаалах үүднээс нуудаг юм. Ер нь толгойгоо элсэнд шургуулсны дараа элсэнд сэлдэг. Гэхдээ заавал ингэх албагүй.

	Том нүдээ аниад толгойгоо элсэнд шургуулан өдөн доор нь байгаа шимэгч амьтад халуун элснээс болж зугтаах буюу үхэхийг нь түр зуур хүлээснийхээ дараа тэсэж чадалгүй толгойгоо элснээс сугалж аван сэгсэрдэг. Ингэснийхээ дараа толгой, хүзүү, цээжээ элсэнд шургуулж далавчаараа элс самардана. Элсэнд сэлэх нь мөн л шимэгч устгах зорилготой, өөрөөр хэлбэл өдөн доорх шимэгчтэйгээ тэмцэх зорилготой юм.

	 

	 

	Зэрлэг араатан галаас айдаг уу?

	 

	Үгүй, айдаггүй! гэж германы амьтан судлагч Бернгард Гржимек бичсэн байдаг. «Араатан амьтдад галаас айх төрөлхийн чанар байдаг гэж номд бичсэн авч тийм чанарыг би ажиглаагүй юм. Жишээ нь: арслан галд их ойрхон тайван дөхөж ирээд бүр бүлээн үнсэн дээр нь хэвтээд өгдөг. Нэгэн удаа бид Банагид их том түүдэг асаан түүнээ тойрон ээж дулаацахын тулд хөдөлгөөнтэй сандал дээр таран сууцгаасан билээ. Энэ үед бидний хажуугаар 6 метрийн зайтай нэгэн бүл арслан биднийг ч, галыг ч анхааралгүй явж өнгөрсөн юм» гэж тэрээр бичжээ.

	Зээр гөрөөс тал хээрийн түймрийн захад бэлчиж, шувууд галаас зугтаж буй шавжийг агнан сүрэг сүргээрээ цуглардаг.

	 

	 

	Арслан жилд хэчнээн том амьтныг устгадаг вэ?

	 

	Дунджаар нийт нэг хагас тонноос арай илүү жинтэй арван таван амьтныг барьдаг. Үүнээс үзэхэд арслан өдөрт 4,5 килограмм мах иддэг ажээ.

	 

	 

	Африкт усанд сэлэхэд яагаад аюултай байдаг вэ?

	 

	Африкмйн зарим голд бүр өвдгөөр татам гүехэн усанд ч орохын хэрэггүй. Энд матар, армана биш, харин жижиг шимэгч хорхой хоёр амт бильгарц (трематодын бүлэгт ордог) аюултай юм. Тэдгээр нь бүрэн хөгжиж гүйцсэн үедээ 1-2,5 сантиметрийн хэмжээтэй болдог. Бильгарц нь усанд орж буй хүний арьсыг нэвтлэн орж цусны судсаар дамжин уушгинд хүрч «хуурай ханиалга үүсгэнэ». Дараа нь элэг, давсаг руу нэвтрэн ордог. Энэ хорхой 20 жил хүртэл хугацаагаар амьд байж халдвар авсан хүнийг шаналгаж зовоодог. Одоо бильгарцыг хүний биеэс хөөж зайлуулах эм хэрэгсэлтэй болсон авч түүнээс «зайлсхийх ганцхан арга бол халдваржсан усанд орохгүй байх явдал юм».

	Гэтэл Африкийн олон гол мөрӨн, ялангуяа МобутуСесе-Секо, Нил бильгарцаар бохирдсон байдаг. Бильгарцын өндөг усанд ялгадастай цуг орно. Өндөгнөөс авгалдай гарч дун хорхойд орж хорхой болон хувирч усан доор чөлөөтэй хөвж халдваржуулах зүйлээ хүлээн байна.

	 

	 

	Хортой ямар могой хамгийн хурдан бэ?

	 

	Мамба бол Африкийн аймшигтай могой юм. Модны энэхүү турьхан биетэй могойноос хүмүүс наж могой, загалмайт могойноос ч илүү их айдаг. Хүн түүнд хатгуулснаас хойш 20—30 минутын дараа үхсэн тохиолдол бий. Ердийн хорт могой цагт 1 километр орчмын хурдтай мөлхдөг. Мамба могой могойныхоо хувьд толгой эргэмээр их хурдан бөгөөд секунд хэмжүүрээр хэмжихэд цагт 11,3 километр хурдтай мөлхөж байжээ. Мөчир дээр бол бүр их хурдан. Урьдчилсан дохиогүйгээр юм уу толгойгоо өргөж, амаа том ангайн, намуухан исгэрэх мэт анхаарал бага татах дохио өгч хатгадаг. Мөчир навчин дотор нуугдахад тохирсон маш сайн өнгөлөн далдлалт (4-5 зүйл мамбын гурав нь ногоон өнгөтэй) сайтай, харьцангуй урт хортой шүдтэй юм. Энэ могой зөвхөн ойд төдийгүй талбай, тосгонд, тэр ч байтугай гэр дотор ороод байж болох учраас нийт Африк (Сахараас Африкийн өмнөд хэсэг хүртэл) даяар айж эмээдэг юм.

	 

	 

	Могойн хор хэрхэн үүсдэг вэ?

	 

	Хоёр нутагтан арьснаасаа хор гаргадаг, могой бол хоол боловсруулах булчирхайнаасаа гаргадаг. Шүлсний булчирхайнаасаа шүү! Могой хоолоо хэсэг хэсэг болгон тасалж хуваалгүйгээр бүхлээр нь залгидаг. Тийм бүхэл хоолыг боловсруулахын тулд эд эсийг хурдан задлах үйлчилгээтэй бодис хэрэгтэй. Нөгөө талаас хоол боловсруулах үйл явц хэчнээн эрт эхлэх тусам боловсруулалт нь түргэн дуусна. Иймээс зөвхөн ходоодонд төдийгүй, амандаа боловсруулах хүчтэй ферментийн тусламжтайгаар хоол нь боловсорч сая сая жилийн турш үргэлжилсэн шалгарлын үр дүнд түүний үр ашиг дээшилж фермент амьд эд эсэд аюултай болжээ. Хор ингэж үүсэн, эхлээд сул, цаашдаа улам их хордуулах болжээ.

	Хор нь одоо болтол хоол боловсруулахад оролцох анхныхаа үүргийг алдаагүй юм. Жишээ нь жараракусу могой хатгаж хордуулж алсан үхэр хулганыг 4—5 өдөрт, хороор боловсруулаагүйг (өөрөөр хэлбэл хатгаж хордуулаагүй үхэр хулганыг) гурав дахин удаан хугацаанд боловсруулдаг. Хэрэв энэ туршлагыг үргэлжлүүлбэл (хорны булчирхайгаас гарах сувгийг боовол) могой удаан амьдарч чадахгүй. Хор хоол боловсруулахад оролцож чадахгүй болсны улмаас л хоол боловсруулах процесс суларч  хэвийн биш болж бодисын солилцооны хямрал эхэлдэг байна. Хор нь хэчнээн хортой байх тутам хоол боловсруулах нь хурдсаж, эрүүл мэнд нь их сайн байдаг.

	Хорны хамгаалах, довтлох үүргийг хоёрдогч үүрэг гэж үздэг. Эхнийх нь хоол боловсруулах явцыг хурдасгах үүрэг юм.

	 

	 

	Могойн хор яаж үйлчилдэг вэ?

	 

	Могойн хорыг физиологийн үйлчилгээгээр нь мэдрэлд (мэдрэлийн төвүүдийг саатуулна), цусны тогтолцоонд (цус задлах) нөлөөлөх байдлаар хоёр ангилна. Нэгдүгээрт нь наж, бунгар (крайт) болон аспидын бусад төрлийн, мөн далайн могой орно. Эдгээр могойн хор нь их хүчтэй өвдөлт үүсгэхгүй, хатгасан газар нь бараг өвдөхгүй боловч толгой эргэх, амьсгал боогдох, муурч унах зэрэг шинж илэрнэ. Хоёрдугаар хэсэгт нь загалмайт, бамбай хошуут, хоржигнуурт, жарарак болон бусад хонхор толгойт могой орно. Эдгээр могойн хатгасан үед хүчтэй өвдөж, цус хурж, хавдаж, эд эс үхжих зэрэг шинж тэмдэг гарна. Загалмайт болон хонхор толгойт могойн хоронд мэдрэлийг хордуулах хор байх боловч харьцангуй бага байдаг. Эцэст нь тайпан, массасауга, габоны загалмайт, каскавел зэрэг могойн хоронд бараг адил хүчтэй хоёр төрлийн бодис байдаг.

	 

	 

	Ямар могой хамгийн аюултай вэ?

	 

	Энэ асуултад тодорхой хариулахад хэцүү юм. Учир нь дэлхийн хамгийн хортой могойд австралийн бар могой, тайпан, үхлийн могой, азийн хаан наж, африкийн мамба, америкийн хоржигнуурт могой, каскавел, далайн зарим төрлийн могой ордог. Үүнийг лабораторийн судалгаа, халуун орны гашуун туршлага баталдаг бөгөөд эдгээр могойд хатгуулсан хүмүүсийн (эмнэлгийн тусламж үзүүлэхгүй бол) 50—80 хувь нь нас бардаг. Ердийн загалмайт могой хазвал ердөө 5—8 хувь нь үхдэг.

	Гэхдээ их хортой могой болгон хамгийн аюултай байдаггүй. Шарх руу шахсан хорны чадал, мөн тун, хортой шүд нэвтрэн орсон гүн (хувцас, гутлыг нэвт хазах чадал), могой нь довтолдог эсвэл хурдан гулсан явдаг, шууд хаздаг эсвэл заналхийлсэн байдлаар болон чанга исгэрч (наж могой) урьдчилан дохио өгдөг, өнгөлөн далдлалт нь хэр сайн, хаана амьдардаг (хүнгүй ой модонд юм уу тосгонд), шөнө идэвхтэй юу, өдөр идэвхтэй юу, элбэг юм уу ховор тохиолддог гэхчлэнгийн олон хүчин зүйлээс шалтгаална...

	Жишээлбэл бумслангийн хор нь наж могойныхоос тав дахин хүчтэй боловч түүний хортой шүд урд талдаа биш, амны хөндийнхөө гүнд хоёр захдаа байдаг учир хүнийг хазахдаа тэр болгон хордуулж чаддаггүй. Далайн могойн шүд нь богино, хорны тун бага, зан тайван (бунгар, наж, габоны загалмайт болон дуут загалмайт могой нэгэн адил дурамжхан хаздаг) учир аюул багатай байх жишээтэй юм. Хаан наж могой хорыг их шахдаг боловч түүний шүд нь богино, хор нь тайпан, бар могой гэх мэтийнхээс сул байдаг. Бушмейстерийн шүд нь урт (дөрвөн сантиметр хүртэл), хорны тун нь хангалттай, хор нь хүчтэй байдаг боловч өөрөө маш ховор, тэр ч байтугай тархсан Амазонкийн хөндийн ой ширэнгэд хүртэл ховор тохиолдох ажээ.

	Бразилд могойд хатгуулсан нутгийн хүмүүсийн 90 хүртэлх хувь нь хамгийн их тохиолддог жараракад хатгуулдаг боловч хорны хүч нь зөвхөн тайпан, бар могой төдийгүй каскавелийнхээс сул байдаг.

	 

	 

	Хэчнээн хүн могойд хатгуулж нас барж байна вэ?

	 

	Хорт могойд хатгуулан жил бүр 30 мянга орчим хүн үхэж байна гэсэн тоо гучин жилийн өмнө гарч байжээ. Үүний гуравны хоёр хувь нь Энэтхэгт, барагцаалбал арван тавны нэг хувь нь Бирмд, мөн төдий хэмжээний хүн Бразилд, дараа нь Африк (жилд 1000 орчим хүн), Шри Ланка (гурав дахин бага), Венесуэл (үүнээс гурав дахин бага) ордог. Энэхүү хар бүртгэлд хүн амд ногдох үхлийн тоогоор нэгдүгээр байранд Бирм (100 мянган хүнд 15 тохиолдол), дараа нь Энэтхэг, Шри Ланка ордог. Европт хэдэн жилд нэг хүн, Америкийн Нэгдсэн Улсад жил тутам 15 хүн могойд хатгуулсны улмаас нас барж байна.

	Эдүгээ дэлхийд жилд дунджаар хагас сая орчим хүн могойд хатгуулан шаналж байна. (ЗХУ-д 200 орчим хүн) Могойд хатгуулсан хүний үхлийг багасгаж 1,5—2 хувь болгожээ. 1895 онд Парисын Пастерийн хүрээлэнд бэлдсэн могойн хорны эсрэг ийлдэс нь одоо олон мянган хүний амийг аварч байна. Адууг аажим ихэсгэсэн могойн хорны тунгаар дархлахад жил, жил хагас болсны дараа могойн хорны зуу дахин ихэсгэсэн тунг тэсвэрлэх чадалтай эсрэг биет цусанд нь бий болдог. Ийм адууны цусаар бэлдсэн ийлдсээр могойд хазуулсан хүнийг эмчилнэ.

	 

	 

	Дэлхий дээр хэчнээн хорт могой байдаг вэ?

	 

	410 зүйл бий! Энэ нь бүх могойны 1/6-ээс илүү хувийг эзэлнэ. Хорт могойны дотроос хамгийн цөөнд ордог далайн могойн 49 зүйл, загалмайт могойн 58 зүйл, хонхор толгойтын (түүний дотор зөвлөлтөд байдаг бамбай хошуут, өмнөд америкийн жарарак, бушмейстер, хоржигнуурт могой) 122 зүйл, аспидийн (наж, бунгар, мамба, тайпан, бар болон үхлийн могой) 181 зүйл бий.

	 

	 

	Могой нулимдаг уу?

	 

	Нулимдаг! Бүр чадварлагаар нулимдаг гээч!

	Бүх могой биш, африкийн наж могойн зөвхөн хоёр зүйл болох хүзүүвчит, хар хүзүүт, мөн азийн могойн нэг зүйл болох энэтхэгийн нулимагч наж могой нулимдаг.

	Нэг нулимах шүлс нь 4 мл хүртэл хор агуулсан байдаг. Шүлс нь хорт шүдний сувгаар гарч ирэх бөгөөд хоёр гурван метр хүртэл зайд нулимна! 30 хүртэл дараалан нулимах ч удаа бий.

	Наж могой голдуу дөхөж ирсэн хүн, араатны нүд рүү нулимдаг. Цэцэн ч нулимна. Заримдаа андууран, гялалзсан цаг, товч, бүсний тоног руу нулимдаг.

	Нүд рүү нулимбал аюултай бөгөөд хүчтэй өвдөж, үрэвсэн, түр зуурын юм уу байнгын сохор болно. Тэр ч байтугай наж могой алдаж нүүрэн дээр нь нулимсан үед халуун орны бараг бүх оршин суугчдын нүүрэнд байдаг шарх сорвинд тусвал түүгээр дамжин орж нэлээд ноцтой хордлого үүсгэж болдог байна.

	 

	 

	Ямар жижигхэн амьтнаас арслан, заан айдаг вэ?

	 

	Тэнүүлч шоргоолж гэж бий! Тэдэнд байнгын байр гэж байдаггүй, голдуу харуй бүрийгээр, шөнийн цагаар нүүдэллэн амьдралынхаа ихэнхийг өнгөрүүлнэ. Энэ шоргоолжны зарим зүйл нь хэдэн зуун метр, зарим үед километр хүртэл фронтоор нүүдэл хийдэг байна. Тэднээс зугтахад амаргүй. Тэд замдаа тохиолдсон амьтан бүгдийг залгиж орхидог!

	Тэнүүлч шоргоолжны цэргүүд хутга шиг хурц эрүүгээрээ олзноосоо хэсэг мах тастан авдаг. Тэр ч байтугай тэдний бүслэлтэд орсон ямар ч том амьтан хэдэн мөчийн дотор яс нь цайран үлдэнэ. Америкийн эрдэмтэн Осмонд Бреланд: "Зарим нэгэн мэдээллийг үнэн гэж үзвэл зугтаж амжаагүй нэгэн заан ердөө л хулгана юм уу төөлүүр хорхой адил баригдсан юм" гэж бичжээ.

	Нэгэн удаа тэнүүлч шоргоолж торон дотор байсан ирвэсийг зооглож орхижээ. Цадтал хооллосныхоо дараа хөдөлж чадахгүй болсон нэгэн аварга могойг хүртэл идсэн байна. Уяатай нь мартаж орхисон нохой, байранд нь түгжээд орхисон гахай, ямаа, тахиа зэргийн зөвхөн яс нь үлдсэн байх тал бий. Харуул нь орхиод зугтсан шоронгийн хоригдлыг барьж идсэн тохиолдол ч гарчээ.

	Дашрамд хэлэхэд тэнүүлч шоргоолжны довтолгооны үеэр хүнд учрах аюулын талаар дэгс яриа ч байдаг.

	Шоргоолжны довтолгооны үеэр нутгийн оршин суугчид тайван байдлаар гэрээ орхиж шоргоолжны дайралтын шугамыг тойрон ар талд нь гардаг. Гэрийн бүх амьд амьтнаа заавал авч явдаг боловч мэдээж хохирол гардаг. Гэвч шоргоолж нь гэрийн бүх шимэгч амьтан, хилэнцэт хорхой, харх зэрэг хортныг устгаж үгүй хийдэг.

	 

	 

	Загас бөмбөгөөр тоглодог уу?

	 

	Одоогоор, тоглодог тахир хошуут Петерсийн гнатонемус гэдэг ганцхан загас мэдэгдээд байна. Эдүгээ энэ нь аквариумын хүндэт зочдын нэг болоод байна. Хэрэв аквариумд нийлэг эдлэлээр хийсэн жижгэвтэр бөмбөг хийвэл загас шууд түүн рүү хөвөн очиж түүгээр тоглон толгойгоороо мөргөснөө буцаж шумбан, дахин хөвөн гарч ирж бөмбөгөөр тоглоно.

	 

	 

	Ямар тоть үглээ вэ?

	 

	Хамгийн үглээ тоть бол жако гэдгийг бүгд хүлээн зөвшөөрдөг юм. Жако бол тод улаан сүүлтэй, саарал тоть юм. Өөр ижил тоть байхгүй, шууд л таньж болно.

	Жако нь зуу илүү үг, хэллэгийг тогтоож чадна. Өөрөө олон зүйлийг бодож сэтгэж буй мэт ярина. Жишээ нь «Өглөөний мэнд хүргэе!», «Баяртай», утас дуугарахад «Байна уу?» гэх мэт үгийг хэлнэ. Жако нь олон үгийг арав, түүнээс ч илүү жилийн хугацаанд бүр мартсан мэт нэг ч удаа хэлэхгүй байх боловч мартаагүй байдаг. Тэгээд гэнэт арваад жилийн дараа ч санаж хэлдэг.

	Жако нь Африкийн баруун зүгийн Гвиней, Анголоос зүүн зүгийн Их нуур хүртэлх нутгийн ойд амьдардаг.

	 

	 

	Ямар амьтан цаламдаж ан хийдэг вэ?

	 

	Өмнөд Африкт менеус гэдэг аалз амьдардаг. Нар шингэхээс өмнө аалзны уян налархай утсаар бараг шуудангийн маркийн дайтай нягт тор нэхдэг. Тэгээд мөчир дунд нуугдан хиур эрвээхэй зэрэг бүрэнхийд нисдэг шавжуудыг отдог.

	Нуугдан тэвчээртэй хүлээнэ. Далавчтай шавжууд нисэн өнгөрөх үеэр тороо тэлэн сунгаж маш мэргэн нөмөргөдөг байна.

	Сунгасан тор нь сунгаагүйгээсээ тав, зургаа дахин том байдаг.


3. ЭНЭТХЭГ-МАЛАЙН ГАЙХАМШИГ

	Ердийн юмны ер бусын сонин

	 

	Азийн заан дайн тулалдаан, хөдөлмөр болон ердийн үедээ

	 

	Тоон үзүүлэлтээс эхэлбэл:

	— Азийн зааны өндөр нь 3 метр, жин нь 5 тонн хүрдэг:

	— түүний зүрх нь 12 килограмм хүртэл жинтэй, минутад 40 удаа цохилно. Ойролцоогоор нэг минутад 12 удаа амьсгаална;

	— зааны биеийн хэвийн халуун 35.9° С;

	— заан 18 цагийн турш 360 килограмм элдэв янзын хоол иднэ. Өдөрт 90 орчим литр ус ууна;

	— заан хоногт дөнгөж 2—4 цаг унтана;

	— эм заан тугалаа 20—22 сар тээдэг. Анхны тугалаа ойролцоогоор 10 орчим настайдаа төрүүлнэ. Бүх амьдралынхаа турш ойролцоогоор 7 тугалладаг;

	— тугал нь төрөх үедээ 100 килограмм орчим жинтэй, нэг метр орчим өндөртэй байдаг. Эм заан тугалаа босоогоороо төрүүлнэ;

	— сүүний тослог нь 20 хувь хүрдэг. Тугалаа хагас жил орчим сүүгээрээ тэжээнэ. Гэхдээ заримдаа 2—3 жил тэжээдэг;

	— хүний гарт тэжээвэр байх үедээ зааны насалсан хамгийн их нас 67 жил юм. Ширэнгэ шугуйд дураараа байдаг заан ер нь 35—37 жил амьдардаг;

	— заан усыг нэг километр хүртэлх зайнаас үнэрлэн мэддэг (зарим хүн тав хүртэл километрээс үнэрлэж мэддэг гэдэг);

	— хэдийгээр асар том биетэй, их жинтэй боловч газраар гишгэж явахдаа маш бага даралтаар дардаг. Газрын өнгөн гадаргын нэг хавтгай дөрвөлжин сантиметр бүрд ердөө 600 грамм даралттай, дуу чимээ багатай явна. "Намуухан урсаж байгаа усанд унах навчны чимээнээс хэтрэхгүй чимээ гаргана" (Лино Пенати);

	— тайван бэлчиж буй зааны сүрэг цагт 7 километр явдаг. Гэхдээ хурдаа 15 километр хүртэл нэмэгдүүлж чадна. Уурласан заан цагт 40 километрийн хурдтайгаар автомашин хөөдөг.

	Дэлхий дээр сая жилийн тэртээ 452 зүйлийн заан (шинжлэх ухаанд мэдэгдсэнээр) амьдарч байсан гэдэг. Эдүгээ зөвхөн африкийн, азийн буюу энэтхэгийн гэж нэрлэдэг хоёр зүйлийн заан үлджээ. Одоогоос ердөө 5—6 мянган жилийн өмнө африкийн заан Сахарт (тэгэхэд энэ нутаг ургамлаар илүү баялаг газар байжээ) амьдарч байжээ. Манай эриний өмнөх хоёр мянган жилийн тэртээ одоогийн Турк, Тигр, Евфрат мөрний хөндий, Перс, Хятадад амьдарч байсан азийн заантай Синайн хойг дээр нийлжээ. Одоо түүний амьдрах орчин нь Шри Ланка арал, Энэтхэгийн дорнод, баруун өмнөд хэсэг Бирм, Энэтхэг Хятадын хойг, Малайз, Суматр, Калимантанаар хязгаарлагдаж байна. Дээр дурдсан улсуудад ч зааныг их хэмжээгээр устгасан учир хаа нэгхэн газар таардаг гэдгийг хэлэх хэрэгтэй юм. Одоо Ази, Африкт ердөө 400 мянга орчим заан үлдэж хоцорсон шиг байна. Жил бүр 45 мянган зааныг алж устгаж байна. Үүнийг тооцоолон үзвэл заан дахиад олон жил амьдрахгүй гэдэг нь ойлгомжтой болно.

	Азийн заанд дөрвөн салбар зүйл багтана.

	Энэтхэгийн заан азийн зааны дотор хамгийн олон тоотой үлдсэн гэх боловч сургасантайгаа нийлээд 20 мянга орчим бий.

	Шри Ланкийн заан голдуу соёогүй байдаг ("арван эр заан тутмын зөвхөн нэг нь соёотой байна"), 2.5 мянга орчим толгой бий.

	Суматрын зааныг маш их устгажээ.

	Малайн арлууд дээр 750 орчим заан амьдардаг.

	Мөн Месопотамын, Персийн, Хятадын, Явын гэсэн дөрвөн салбар зүйл байжээ. Гэвч тэднийг эртний болон дундад зууны үед устгажээ.

	"Македончууд хааныг болон амьтныг харангуут зогсов. Цэргүүдийн дунд зогсож буй заанууд холоос цамхаг шиг харагдана. Пор хаан өндөр хүн учир унасан том заанаасаа болоод бусад энэтхэгчүүдээс улам ч том, өндөр болсон мэт харагдаж байв" (Квинт Курций Руф).

	"Эцсийн эцэст надад жинхэнэ аюул учруулж болох зүйлтэй учирлаа" гэж Македонын Александр шивнэжээ. Түүний өмнө Энэтхэгийн хаан Порын цэрэг зогсож байлаа. Хоорондоо 30 метрийн зайтай, шатрын хөлөг шиг байрлалаар 200 заан зогсоож, завсар хооронд нь явган цэрэг жагсаасан байв. Энэ бол манай эриний өмнөх 326 онд Гидаспийн гол дээр болсон тулалдаан юм. Цааш нь юу болсныг өгүүлсэн Квинт Курций Руфийн яриаг сонсъё.

	"Бидний жад хангалттай урт, бөх, түүнийг яг зааны өөдөөс ашиглаж болно... Заанаар хамгаалалт хийнэ гэдэг нь аюултай... Тэд тушаалаар дайсан руу дайрна, дайснаасаа айн өөрсдийнхөн рүүгээ дайрна... гэж хаан Александр хэлээд өөрөө түрүүлэн морио давиран хөдлөв".

	Хайр найргүй амь өрсөлдсөн хатуу ширүүн тулалдаан эхэлжээ.

	"Ялангуяа заан хошуугаараа бүрэн зэвсэгтэй хүмүүсийг шүүрч аваад толгой дээгүүрээ давуулан туугч эзэндээ өгч байсан нь их аймшигтай байлаа".

	"Саяхан болтол ялан дийлж явсан македончууд бөөгнөрөн хаашаа зугтахаа хайж ядан байв... Эцэст нь тулалдаан үр дүнгүй болж македончууд нэг үе зааныг хөөн, нэг үе заанаас зугтан цаг орой болтол хоёр тал ээлжлэн амжилт олж, зааны хөлийг тайрах зориулалттай сүхийг хэрэглэх хүртэл үргэлжлэв. Бага зэрэг махийлгасан сэлмийг копид гэж нэрлэдэг ажээ. Түүгээр зааны хошууг тайрчээ...

	Ингээд эцэст нь шархнаасаа болон хүч нь суларсан заанууд зугтахдаа цэргээ бутраан сарниулсан юм... Ийнхүү удирдаж чадахаа больсон заанаасаа айсан энэтхэгчүүд тулалдааны талбарыг орхин одов".

	Ийнхүү зааны өөрийн цэрэгт үзүүлэх ашиг нь бага, хор хөнөөл нь их болж өнгөрчээ!

	Тэглээ ч гэсэн эртний бараг бүх жанжин байлдааны заантай болохыг эрмэлздэг байжээ. Тэр байтугай Цезарь хүртэл ийм эрмэлзэлтэй байжээ.

	Эрт дээр үеийн олон тулалдаанд заан оролцжээ. Тулалдаанд голдуу хэдэн арван заан оруулдаг боловч заримдаа таван зуу орчим заан оруулдаг байж, жишээлбэл манай эриний өмнөх 301 онд Ипс гол дээр болсон тулалдааны төгсгөлийг заан шийдвэрлэжээ. (Ийм явдал гардаг байжээ!)

	Байлдаанд ордог заанд хуяг өмсгөдөг. Хошуунд нь илд, соёонд нь хортой хошуутай жад бэхлэн уядаг байжээ. Нуруун дээр нь металл ялтсаар хамгаалсан бүхэл бүтэн бэхлэлт болох модон цамхаг байдаг ажээ. Түүний дотор мэргэн харваачид, жад шидэгчид, цэргийн «жанжин штаб» байрлах нь цөөнгүй байжээ.

	Мөн «танкны эсрэг», өөрөөр хэлбэл зааны эсрэг их буу буюу зузаан арьстан аварга амьтдын эсрэг хэрэглэдэг онцгой харвагч, шидэгч тоног байжээ. Мөн Руфийн өгүүлснээр зааны хөл, хошууг тайрдаг тусгай сүх, сэлэм байжээ.

	Хойд Африкийн багахан хот Тапсын дэргэд Цезарийн хийсэн нэгэн тулалдааны үеэр амьд «танкнууд» сүүлчийн удаа мөн л амжилтгүй довтолсон ажээ. Энэ бол Ромын эзэнт улсын нутаг дэвсгэр дээр, нэг үгээр бол «Европ дахь» тулалдааны талбарт болсон юм. Гэвч халуун бүсийн орнуудад Цезариас хойш он удаан жил заан цэргүүдийн эгнээнд явж байсан билээ. Жишээ нь: Энэтхэгийн нутагт байсан Моголын эзэнт гүрний захирагч Желаль ад-дин Акбар (1556—1605) найман мянган цэрэг хамгаалж байсан Хитор цайзыг эзлэхдээ тулалдаанд заан оруулах нь зүйтэй гэж үзжээ. Захирагч нь гайхамшигтай жанждын нэг байжээ. Үүнийг нүдээр үзсэн хүн бичихдээ:

	«Энэ бол үгээр бичиж болшгүй аймшигт тулалдаан болсон бөгөөд улайрч уурссан амьтад эрэлхэг зоригтой цэргүүдийн дөрвөн хүн тутмын гурвыг царцаа шиг няц гишгэж байсан юм» гэжээ.

	Одоо үед ч байлдааны зааны түүх үргэлжилсээр байна. Дэлхийн хоёрдугаар дайны үед Бирмд байлдаж байсан Британийн армийн эгнээнд 200 заан байжээ. Тэд борооны улирлын ид үед 20 мянган тонн байлдааны хэрэгсэл зөөжээ.

	1944 оны гуравдугаар сард Энэтхэг рүү хийсэн довтолгоо нь амжилтгүй болсон Японы армид ч заан байжээ. Энд тулалдааны талбарт анх удаа эрт дээр үеийн амьд «танк» орчин үеийн байлдааны техниктэй учирсан юм. Английн шумбан бөмбөгдөгч онгоцнууд японы тээврийн хэрэгсэл рүү байнга дайрдаг байсан бөгөөд ийм нэгэн дайралтын үеэр 40 заан тэр дороо л үрэгдэж байжээ.

	Вьетнамын дайны үеэр заан онгоц хоёрын сүүлчийн мөргөлдөөн болсон юм. Энэ үед америкийн бөмбөгдөгч онгоц 12 ачааны заанаас бүрэлдсэн цуваа руу дайрч их буу, пулемётоор буудсанаас 9 заан алагджээ.

	«Зэрлэг зааны сүргийг хөөж цуглуулахад яагаад гаршуулсан заан дээрээс хүмүүсийг шүүрч авдаггүй юм бэ?

	Энэ асуултыг би өөртөө олон удаа тавьсан юм. Би хариулж чадаагүй. Миний мэдэх зүйл гэвэл гаршуулсан зааны нуруун дээр яваа хүн зэрлэг зааны сүрэг дотор бүрэн аюулгүй байдаг юм» (Чарлз Майер).

	Тэжээвэр заан муу үрждэг. Жишээ нь 1902—1965 оны хооронд Европ, Америкийн амьтны хүрээлэнгүүдэд дөнгөж 67 заан төрж, тал хувь нь өсөж том болохоосоо өмнө үхжээ.

	Азид ажилчин заанаас үр удам гаргаж авч бараг чаддаггүй ажээ. Мөн заан эзэмшигчид зааныг өсгөхөөс татгалздаг эдийн засгийн шалтгаан ч бий. Эм зааны үрээ тээх хугацаа нь урт тул (халимаас илүү удаан хугацаанд үргэлжилдэг) хоол тэжээл их шаардахын зэрэгцээ тугал ажил хийх болтол бараг 10 жил шаардагддаг байна. Иймээс зэрлэг зааныг барьж сургах нь илүү ашигтай байдаг. Ийм ажиллагааг кхедда гэж нэрлэнэ (зэрлэг зааныг хөөж оруулдаг крааль гэдэг байгууламжийг бас ингэж нэрлэх нь цөөнгүй).

	Хамгийн хүчтэй тавин ажилчин заан, хоёр мянга хүртэл үргээгчийг цуглуулдаг. Эхлээд зэрлэг зааны сүргийг олж илрүүлэн холдуулахгүйн тулд бүсэлж авдаг. Энэ үед ойролцоо газарт хөөж оруулах крааль байгууламж барьдаг. Энэ бол голдуу бүдүүн шургаагаар барьсан 200 метр хүртэл урт хонгил юм. Зааныг хөөж оруулах хонгилын орцны хоёр талаар нь холуур тойруулан жигүүр барих тул краалийн үзүүр нэг ёсондоо юүлүүр шиг зүйл болдог. Краалийн эсрэг талд нь буулгадаг хаалга байна. Түүний цаана арван хоёр метр орчим диаметртэй талбай байдаг.

	Ийнхүү крааль бэлэн болмогц зэрлэг зааныг хөөж оруулна. Зуу орчим зэрлэг заан хөөн оруулах удаа ч бий. Дараа нь шөнө болгон талбай руу орох хаалгыг онгойлгодог. Талбай дээр чихрийн нишингэ тавина. Өлссөн заан талбай дээр гарч ирэнгүүт хаалгыг нь хаадаг. Тэгээд тэднийг ажилчин заануудтай холбон гол руу аваачиж усанд оруулдаг. Дараагийн үе шат нь тэднийг үндсэн лагерьд аваачихад оршино. Аажмаар бүх барьсан заануудаа хүргэнэ. Тэнд тэднийг хүйс, өндөр намаар нь ангилан хажуу бөөр дээр нь будгаар том дугаар тавина.

	Тэгээд сургаж эхэлдэг. Энэ нь удаан үргэлжилдэггүй. Зэрлэг заанууд насанд хүрсэн ч хэдхэн сарын дараа гайхалтай амархан гаршдаг.

	Ажилчин зааны мэргэжсэн дадал нь олон янз байдаг. Бирмд тик мод боловсруулах газруудад бэлтгэсэн гуалингуудыг зөөнө (энэ оронд 6 мянган гаршуулсан заан бий). Замтай газраар биш, бараг нэвтэрч болшгүй ширэнгэн дундуур зөөнө. Энд заан нь тухайн газрын байдлаасаа болоод нэг хэсэгт нь хошуугаараа өргөн явж, нэг хэсэгт нь модны хоорондох газраар өнхрүүлдэг. Заан нь өвдгөн дээрээ суун овоорсон сүлжилдсэн ороонго дундуур хүнд модыг духаараа түлхэн гаргах нь цөөнгүй.

	Заан ачаагаа хавцал руу гаргамагц доош нь оновчтой чулуудаад тойруу жимээр бууж гуалингаа аваад цааш нь голын сал урсгах газар лүү зөөнө. Бас сал урсгах газарт ажиллан мод бөөгнөрч таглавал ус руу орж түүнийг засаж янзалдаг. Хатсан мөчир гишүүг байрандаа, жимсийг хоол ундандаа зориулан цуглуулна. Мод хөрөөдөх газарт бол гуалинг хөрөөнд оруулж гарсан банзыг нь их нямбай хурааж өгнө. Банзнаас гарсан үртсийг нь үлээж цэвэрлэдэг!

	Ажлын өдөр дууссаныг зарлах хонх дуугармагц «үйлдвэрлэлийн зорилгоор» нэг ч хошуу хөдлөхгүй!

	Зааны ажлын өдөр нь хатуу чанд хэмжээтэй байдаг. Өглөө хоёр цаг ажилласныхаа дараа өдрийн хамгийн халуун үе болох арваас арван таван цаг хүртэл завсарлана. Энэ үед голын усанд орж, гадил, чихрийн нишингэ, дуртай модныхоо навчийг иднэ.

	Заан нь зургаан сараас хоёр сар хүртэлх хугацаанд сард дунджаар 20 өдөр ажилладаг. Бирмд буй хамгийн халуун гурван сард заан амардаг. Заан нь дунджаар жилд 1300 цаг ажилладаг.

	 


Дийлдэшгүй амьтан!

	 

	Хаанаас гараад ир ээ вэ? Аль газрын үр төл бол оо? Үүнийг бид нарийн мэддэг гэж үү?

	Одоохондоо Энэтхэг-Малайн хойд муж, Өмнөд Хятадаас гаралтай гэсэн таамаглал бий.

	Энэ бол харх хулгана!

	«Энэхүү мэрэгчдийн ердийн нэг онцлог гэвэл жижиг мөнгөний дайтай нүхээр орж гаран, тоосгон ханан дээгүүр шатаар явж байгаа юм шиг явж, усанд километр орчим сэлж, усан дээр гурван хоног тогтож чаддагт байгаа юм. Цүүц мэт хурц шүдээрээ нэг хавтгай дөрвөлжин сантиметр талбайд 1688 килограмм байж болзошгүй даралт үзүүлдэг энэ харх хулгана нь тугалган хоолой, төмөр бетон хавтанг цоо мэрж чадна. Түүнийг жорлонд хийгээд усыг татвал амьдаараа орсон замаараа буцан гарч ирж чадна. Хэрэв харх хулгана таван давхраас унавал бүрэн бүтэн, ямар ч гэмтэлгүй үлдэнэ. Энэ мэрэгч нь гайхалтай хурдан үржинэ! Нэг хос нь жилд 15 мянга хүртэл үр удам үлдээж чадна» (Томас Кэнби).

	Юугаар ч хордуулаад, орчин үеийн техникийн гайхамшгийг ашиглан юу ч бүтээгээд устгахад бэрх ээ... Үүрийг нь утаж, керосин, усаар дүүргэн, ариутгахын тулд туяагаар шарж, цахилгаан гүйдлээр устгаж, нянгаар халдваржуулж байлаа... Тэгээд харх хулгана устав уу? Үгүй! Шинэ үүлдрийн муур ч гаргахаар шийдвэрлэж байжээ! Гэвч хүн олон зууны турш харх хулганатай дайтсан авч ялж дийлээгүй байна.

	Гол гамшиг нь харх хулгана «тал бүрийн чадвартайд» оршино. Тэр юуг ч иддэг. Энэ үг бас тохирохгүй байна!

	Тэд дэвсгэр даавуу, гутал, ном, арьс, яс, модны холтос зэргийг иднэ. Тэдний дуртай «рокфор» бяслаг нь байхгүй үед дээрх зүйлсийг идэх нь мэдээж билээ.

	Тэд шувууны аюултай дайсан мөн. Шувууны өндөг, ангаахайг идэх гэж үүр лүү нь дайрдаг, шөнийн дайралт нь өдтөний хувьд бөөн гамшиг болдог байна. Тэд нугасны сүрэг дунд орж, хөөрхий амьтны сарвууны хальсыг нь мэрчихдэг. Нугасны дэгдээхэйг шууд усан дотор барьчихна.

	Харх хулгана гэрийн амьтны дайсан юм. Гахай, хонины хажуу хавирганаас мэрж, тугалын зөвхөн ясыг үлдээнэ.

	Энэ юу ч биш. Тухайн үед нэрт амьтан сургагч гэгдэж, үүгээрээ панз наймаа хөдөлгөгч Карл Гагенбекийн гурван заан нэг шөнө үхсэний гол буруутан харх хулгана байжээ. Тэд зааны хөлийн улыг нь идэж орхижээ.

	Харх хулгана бас хүн рүү довтолж голдуу хүүхдүүдийг хохироодог, харин насанд хүрэгчид харх хулганын хазалтаас болж гэмтдэг.

	Харх хулгана байр сууц гээд сүйд болох юм тун бага билээ. Номхон далайн аль нэгэн жижиг арлын наргил модны мөчир дээр газар буулгүй олон үе дамжин амьдарч чаддаг ажээ. Учрах аюулыг мэдэрч, устгах хэрэгсэлд нь зохицох гайхамшигт чадвартай байна.

	1960 онд анх удаа Шотландаас «ер бусын харх хулганын» тухай сураг гарах болсон билээ. Нэгэн фермд ердийн хоронд үхдэггүй нэгэн зүйлийн мэрэгчийг олж илрүүлжээ. Энэ гайхамшигтай мэрэгчдийг судалж үзээд үнэхээр тэдэнд цус бүлэгнэлтийн эсрэг үйлчлэх хор үйлчлэхгүй байгааг тогтоожээ.

	Харх хулгана «хордуулсан хүнсний зүйлийг хордуулаагүйгээс ялгах, тэр ч байтугай хорыг саяны нэг хүртэл шингэрүүлснийг мэдэх ер бусын чадвартай ажээ».

	«Харх хулгана шинэ юм бүхнийг шизофрени өвчтэй хүн шиг сэжиглэж хардах онцлогтой байдаг. Занга тавих юм уу ердийн нэг тоосго орхисон байсан ч харх нэг хоёр шөнө алга болдог» гэж Томас Кэнби бичжээ.

	АНУ-ын Боулинг-Гриний лабораторийн ажилтан харх хулгана судлалын мэргэжилтэн доктор Жексон: «Харх хулганын тухай ярихдаа бид Дэлхийд байгаа хамгийн олон тоотой, чадвар сайтай хөхтөнтэй харьцаж байгаа гэдгээ үргэлж санаж байх хэрэгтэй» гэсэн байдаг.

	Харх хулгана гэдэг ийм л амьтан юм.

	Гэхдээ тэдний бидэнд учруулж буй хор хохирол нь өөрийн эх орон болсон халуун бүсийн болон түүнтэй хөрш зэргэлдээ орших орнуудад учруулж буй хохиролтой жишвэл өчүүхэн бага юм.

	«Халуун бүсийн орнуудад харх хулганатай холбогдон гарах асуудлыг байгаль цаг уурын таатай бүсэнд оршин суугчид төсөөлөх ч үгүй юм» (Майкл Фолл).

	Томас Кэнбийн Филиппиний нэгэн тосгонд судалгаа хийж гаргасан ердийн жишээг дурдъя.

	Лусон арлыг чиглэн моторт завиар явахад моторын дуунаас айсан харх хулгана хэсэг хэсгээрээ тал бүр тийшээ бутран зугтаж байлаа. «Нэг хэсэг нь усны хавтгай буурцаг цэцгийн төгөл рүү орж нуугдан, нөгөө хэсэг нь яг мэлхий шиг сараана цэцгийн том навчин дээрээс ус руу үсэрнэ».

	Энэ бол харх хулганууд нэг их сэлгүүцээд байдаггүй өдрийн цагаар болсон явдал юм. «Тэднийг нар шингэх үеэр жинхэнэ төрхөөр нь харж болно» гэж дагалдан явсан нэг хүн нь хэлжээ. Энэ үед харх үй түмээрээ цагаан будааны тариалан руу хоолны аянд гардаг байна. Хар харх хулгана энэ намагт хөндийд асар олноороо амьдрах тул хавийн бүх тариалан, зэрлэг ургамлаар тэжээгээд ч барахгүйгээр үл барам, амьдрах газар нь хүрэлцдэггүй байна гэсэн тооцоонд итгэхэд хэцүү билээ. Хулганын тоо толгой нэн олон тул 0,8 хавтгай дөрвөлжин метр талбайд нэг харх хулгана ногддог ажээ!

	Нар ургах үеэр шинжлэн судлагчид тариа хураалт эхэлсэн талбай руу очицгоожээ. Тэгээд л бүх юм эхлэх нь тэр ээ!

	Харх хулгана тариа хадагчдын хөлөн доороос хэдэн арваараа бутран зугтана. Хүүхдүүд бороохой барин хойноос нь хөөж алж бөөн бөөнөөр нь овоолж хаясаар байв. «Насанд хүрэгчид очиж нийлэн, бороохойгоо эргэлдүүлж, орилолдож буй хүүхдүүд бөөгнөрсөн газар лүү бутны цаана нуугдаж байсан харх хулгана давхицгаана. Тариа хадагчид тэднийг нүцгэн гар, хөлөөрөө дарж гишгэн, хадуураараа хяргаж, хазуулсны улмаас хашхирах дуу үе үе сонсогдоно...»

	Тариа хураахаас өмнө тариачид ээлжээр жижүүрлэн харх хулганыг айлган талбайгаар явж хонодог байжээ. Тэгээд ч хугацаанаас 10 хоногийн өмнө тариагаа хурааж эхэлжээ. Тэглээ ч гэсэн ургуулсан тарианыхаа зөвхөн гуравны нэгийг хураажээ. Шөнө хамгаалаагүй орхисон хөршийнх нь талбайг харх хулганууд бүр цэвэрлэн устгасан байв.

	Сонирхолтой нь хүүхдүүд ан хийх завсар алсан хулганынхаа арьсыг хуулж байв. Тэгээд харх хулганынхаа махыг хаяхгүйгээр зарна. Зах дээр нэг харх хулгана 5 сентавын үнэ хүрдэг байна. Ази, Африкийн халуун бүсийн олон оронд ядуучууд гэрийн биш «байгалиас» олсон харх хулганаа иддэг ажээ.

	Жил бүр Азид харх хулгана хоёр зуун тавин сая хүн хооллоход хүрэлцэх 48 сая тонн цагаан будаа иддэг. Энэтхэгт ачааны вагонд ачвал цуваа нь 5 мянган километр урт сунах тариаг харх хулгана иддэг байна!

	Бүх дэлхийн хэмжээгээр ургуулсан бүх үр тарианы тавны нэгийг харх хулгана устгадаг ажээ.

	Гэхдээ энэ бол харх хулганын зөвхөн нэг талын асуудал юм. Хүн төрөлхтөнд харх хулганын учруулж буй гол аюул нь бидний хүнс хоолыг идэж байгаад ч байгаа юм биш ээ. Түүний тухай, энэ аймшигт аюулын тухай дөнгөж манай зууны эхэнд мэджээ.

	1347 онд далайн цаанаас ирсэн усан онгоцнууд Генуягийн буудалд ачаагаа буулгах үеэр харх хулгана эрэг рүү гарч байхыг худалдаачид, хотынхон тайван харж байжээ. Гэтэл харх хулганууд аймшигтай гамшиг авчирчээ. Удалгүй Генуягийн олон иргэд тарваган тахалрхуу аймшигт шинж тэмдэг бүхий тунгалгийн булчирхай томрох, арьсан дээр нь хар өнгийн тууралт гарах өвчнөөр өвджээ. Генуягийн «хар үхэл» нийт Европоор тархжээ. Хутагт хамбын (папын) албан ёсны бичиг баримтаас үзэхэд тэр үед 200 мянга орчим хот мөхжээ. Гурван жилийн дараа тахал өвчин намжихад Европын бүх хүн амын дөрөвний нэг буюу 25 сая хүний амь нас хохирсон байлаа.

	Гэвч тахал бүрэн устаагүй юм. Тэр нь энд тэнд хэдэн зуун жилийн дараа ч гэсэн гарч байжээ. Венецид 70 удаа гарч, 1865 онд Лондон хотод дэлгэрэн 100 мянган хүний амь насыг бүрэлгэж, өнгөрсөн зууны эцсээр бас Сан-Франциско хотод хүрчээ.

	Үүнээс арай хойно хорьдугаар зуунаас нэг жилийн өмнө тахал үүсгэгчийг нээж олсон билээ. Дараа нь тахал өвчин гарч буй тэр газарт олон үхсэн харх хулгана байдаг аль эртний баримт материалыг анхаарч үзэн тахлын нянг илрүүлжээ. Харх хулганад шимэгчилж амьдардаг бүүргэнэд нян үрждэг болох нь 1908 онд тодорхой болсон юм. Тэгээд харх хулгана үхмэгц бүүргэнэ нь тааламжтай нөхцөл бүрдвэл халуун цустай амьтанд, түүний дотор хүнд шилжихийг хичээнэ.

	Үүнийг цааш нь гүнзгийрүүлэн судалж үзэхэд харх хулгана нь тахлаас гадна хижиг, бруцеллез, ёлмын үрэвсэл, трихинеллез, сальмонеллез, лептоспироз, хамгийн аюултай өвчний нэг Лассын бүлээрэл зэрэг хорь орчим аюултай өвчин үүсгэгчийг хадгалж тараадаг байна.

	Харх хулганын тухай энгийн хүмүүс, мэргэжилтнүүдийн санаа бодол нь бидний зүрх сэтгэлийг шаналгаж «хүмүүс бид харх хулганад хэтэрхий их боломж тавин олгож байна» гэсэн сэтгэгдэл төрүүлж байгаа юм.


Далавчгүй ямар амьтан нисдэг вэ?

	 

	...Халуун орны ойд бүрэнхий болж байв. Гэхдээ мэрэгчдийн багийн нисдэг хамгийн том амьтан болох тагуантай (овтой) таарахын тулд бүр шөнийн харанхуй болохыг хүлээх хэрэгтэй. Ов нь өдрийн цагаар метр орчим өргөнтэй үүрэндээ унтдаг. Одоо түүний дүр төрхийг үгээр илэрхийлье. Бүлтгэр нүдтэй, богино, өргөн чихтэй амьтан юм.

	Нуруунаас нь харвал хар саарал өнгөтэй, харин толгой, хүзүүний хоёр тал, хөл, түүний хоорондох жигүүр хальс нь туулайн бөөрний өнгөтэй. Хальсыг нь доороос нь үзвэл захаараа үнсэн хөвөөтэй цайвар шар өнгөтэй. Урт нь (сүүлний хамт) 1,2 метр орчим, «далавчны» дэлгэлт нь 60 сантиметр орчим, жин нь 1,4 килограмм орчим байдаг.

	Халуун орны шөнө дөлөөр орилон хашхирах шуугиан дотроос морины туурайн товор товор гэх чимээтэй төстэй сулхан дууг олж сонсоход амаргүй. Энэ бол ов сэрж байгаа хэрэг юм! 

	Тэр аймхай боловч заналт дайсныхаа нүднээс бүрэнхий харанхуйгаар халхавч хийн модноос модонд дүүлнэ. Тэр навч, самар, жимсгэнээр хооллоно. Үүнээс өөр юм иддэггүй бололтой. Тэр шумбах нислэгээр бараг газарт хүрч чадах бөгөөд газарт хүрэлгүй хөөрөн нисэж өндөр авна. Тэр хөөрч буй дулаан агаарын урсгалыг ашиглаж дээшээ шувуу, планер шиг цойлон «годройтох маяг» гарган хөвчийн хөндий дээгүүр бараг хагас мод газар нисэж чадна.

	Энэ бол тагуан буюу ов юм. Энэ нэртэй төстэй кагуан гэдэг нэртэй амьтан Энэтхэг-Малайн амьтны газарзүйн бүсэд амьдардаг. Тэр нь байгаль эх жинхэнэ далавч хайрлаагүй амьтдын дунд эрэлхэг нисэгч бөгөөд зөвхөн хөвж нисэхэд тохирсон хальстай (олбо, овтой нэгэн адил) юм.

	Зарим нэгэн судлагчид кагуан буюу арьст далавчтаныг (өндрөөрөө муур шиг) нисдэг гэрэлзгэнэ шиг шавж хоолтон хэмээн үздэг, өөр нэг хэсэг нь нисдэг олиной гэж нотолдог. Бусад нь кагуан бол аль аль нь биш, харин бүхэл бүтэн багийг төлөөлсөн ганц өвөрмөц амьтан гэж үздэг. Кагуан юм уу колугогийн толгой, хоншоор олинойн адил боловч шүд нь шавж идэштэнтэй төстэй.

	Түүний жигүүр хальс нь бусад хөвж нисдэг ямар ч амьтдынхаас өргөн талбайтай байдаг. Үс ургасан, арьслаг энэ хальс эрүүнээсээ эхлэн дөрвөн сарвууныхаа төгсгөлийг хүртэл (сонирхолтой нь хумс нь муурынх шиг тэнийж татагддаг) цаашаагаа богинохон сүүл хүртлээ татагдан дэлгэгддэг. Кагуан шүхрээ бүрэн дэлгээд цаасан луу шиг дээрээсээ доошоо хөвөн буухад бараа нь бараг тэгш өнцөгт үүсгэдэг. Модноос үсрэн нисэхдээ бараг далан метр газрыг агаараар туулдаг.

	Кагуан нь модноос газарт буух тохиолдол байх боловч түдэлгүй эв муутайхан цогин мод дамжин дээшээ гарч гайхамшигт ногоон байгаль дээгүүр дахин дахин хөвөн нисдэг байна.

	Кагуан өдөр нь модны хонгил юм уу шүхрээрээ халхлан мөчрөөс дүүжлэн унтдаг. Арьс нь зэвэр шаргал, гөлчгөр хээтэй учир халуун орны модноос салаалж ургадаг чөдөр өвсийг санагдуулдаг. Нэмэлт заслыг нь арьсан дээрх онцгой «энгэсэг гаргагч» хангана. Түүнээс шар ногоон өнгийн нунтаг ялгардаг учраас арьс нь үргэлж навч, модны өнгөтэй болдог ажээ. Хэрэв түүнд хуруугаа хүргэвэл шар өнгөтэй болно.

	Кагуан нар шингэх үеэр нойрмог байдлаасаа сэрж, навч, жимсийг тасчин ховдоглон идэх боловч биеийн байдлыг өөрчлөхгүйгээр хэдэн цаг унтсан шигээ нуруугаа доош харуулсан хэвээр байж чадна. Түүний хоол нь илч багатай учир удаан хооллодог.

	Кагуаны тухай өгүүлэхдээ бүхнийг чаддаг шүдийг нь дурсахгүй өнгөрч болохгүй. Кагуаны мэрэгч үүдэн шүд нь урагшаа дордойсон хурц байдаг. Түүгээрээ жимсний доторх идээг хазах төдийгүй... бяцхан самаар самнах мэт биеэ самнадаг.

	Кагуан нойрноос сэрснийхээ дараа юуны өмнө унтаж байхад будагдсан арьсаа засаж янзлан, самнаж цэвэрлэнэ. Кагуан үдшийн бүрий, шөнийн цагаар "самаа" даахиар дүүртэл үсээ самнана. Түүний "сам" маш сайн төдийгүй, бас самаа цэвэрлэх тусгай сойз ч бий. Кагуаны хэлний үзүүрт олон товруу байдаг. Хэлээрээ шүдээ түргэн түргэн арчиж түүнийг үснээс нь цэвэрлэдэг.

	Байгаль филиппиний, малайн гэсэн хоёр зүйл кагуаныг хайрласан байна. Тэд бусад нисдэг сонирхолтой амьтад тархсан Энэтхэг-Хятадын хойг, Ява, Суматр, Калимантаны арлуудад амьдардаг.

	Тийм ер бусын амьтны нэг бол бяцхан ногоон мэлхий юм. Дашрамд хэлэхэд "ногоон" өнгө нь байнгын биш, арьсны өнгө нь үргэлж өөрчлөгдөж байдаг. Хөлийн үзүүр, хуруун дээгүүрээ улбар шар өнгөтэй байдаг. Хурууныхаа завсар өргөн хальстай, мөн гадна талын хуруунаасаа тохойгоо хүртэл нимгэн хальстай байдаг. Хэрэв бүх хальсаа дэлгэвэл сайн шүхэр болдог. Хэчнээн өндөр дээрээс харайх тутам төдий чинээ хол ниснэ (хагас дугуй тойргоор).

	Хэрэв нисэх замыг нь хэмжвэл (мэлхийн үсэрсэн модноос газардах хүртэл) нислэг эхэлсэн өндрийнхөө 2/5-той тэнцэнэ.

	«Калимантаны нисэгч» гэж нэрлэдэг энэ мэлхий Калимантан, Суматр, Филиппиний зарим арлуудын ой, бут сөөг, тэр ч байтугай өндөр өвсөнд амьдарна. Шөнийн цагаар асар олноороо усны дэргэд ургасан мод сөөгний мөчир дээр цугларна. Эр нь «бөмбөрөө» тоглож дүүрэн хийтэй бөмбөлгийг хуруугаараа тогшиход гардаг дуутай адил гуаглана. Харин эм нь илүү чухал ажилтай байдаг. Хэрэгтэй мөчрөө сонгож олоод (тэр нь яг усан дээр унжиж байх хэрэгтэй)... үүрээ шавж барьдаг. Эхлээд тэр нь хөөс шиг байснаа хатууран хар хүрэн тав болдог. Эм нь усан дээрх навч, мөчир юм уу модны үндэс, эсвэл чулуун дээр шингэн юм гаргаж хойд хөлөөрөө хутгаж цөцгийн тос хийж байгаа юм шиг хөөсрүүлнэ. Навчин дээрх хөөсөн малгай томрох бөгөөд түүн дотор ажилч хичээнгүй мэлхий түрсээ нууна. Хөөсөн өлгий нь гадна талаараа хатуу хальсаар удалгүй бүрхэгдэх бөгөөд дотор талдаа чийглэгээ хадгална. Түрснээс гарсан шанаган хорхойнууд тийчгэнэн хөдөлж үүрээ цоолдог (эсвэл үүр нь ширүүн бороонд угаагдан унадаг). Доошоо ус руу унаад бяцхан мэлхий болж өстлөө тэндээ амьдардаг.

	Нисдэг мэлхий нь зөвхөн азийн орнуудад байх бөгөөд бидний ярьсан калимантаны нисэгч мэлхийгээс гадна явын (маргад эрдэнийн ногоон, шар хэвлийтэй, сарвууныхаа хальсан дээр хөх цэнхэр толботой), мөн өөр Калимантан, Суматр, Малай, Лаосын ой модонд амьдардаг нэгэн зүйл мэлхий байдаг. Энэ нь 5 метр өндөр модон дээрээс үсрэн 7 метр хол газардах тул бусад хоёр нутагтан нисэгчдээс илүү сайн нисдэг байна.

	Өмнөд америкийн модны зарим мэлхий бага зэрэг хөвөн нисэж чадна. Бид түүнтэй одоогоор танилцахгүй, харин «мөлхөхөөр заяасан» төрөлтний доторх бусад нисэгчидтэй «танилцах» хэрэгтэй байна.

	Драко воланс гэдэг латин нэр бөгөөд монголоор орчуулбал «нисдэг луу» гэсэн үг юм. Энэ бол (төө хүрэхгүй) модны жижиг гүрвэл юм. Модны холтсон дээр сууж байхдаа ялгагдахгүй. Ингээд гэнэт... хурц улаан ягаан далавчаа дэлгэнэ. Одой луу маань модны мөчрөөс үсрээд 10 юм уу 50 метр ниснэ (цэцэг шиг Далавчаараа ганц дэвэхгүй, өндрөө бараг алдахгүй). Сүүл, далавчныхаа захаар зүг чигээ өөрчлөн залж хар толботой хөв хөх хэвлийгээ гялалзуулан ниссээр, буухынхаа өмнө дээш жаахан хөөрөөд (нислэгийн хурдаа сааруулахын тулд) өөр модны мөчир дээр бууна. Далавч нь тэр дороо, огт байгаагүй юм шиг алга болно.

	Далавч дэлгэгдэх, хумигдах нууц нь маш энгийн бөгөөд нисдэг гүрвэлийн таваас зургаан маш урт хуурамч хавирга нь нугастай юм шиг хоёр тийшээ тэлж хэвлийд эвхэгдэн наалдсан уян налархай арьсыг нь дэлгэдэг. Тэгээд л нисэхэд бэлэн болох нь тэр! Хавирга хавчингуут далавч хумигдан алга болдог байна.

	Дээшээ мод дамжин гарч (замдаа дуртай зууш нь болох шоргоолжийг залгин) дахин улбар ягаан далавчаа дэлгэн доошоо өөр мөчир лүү үсэрнэ.

	Энэ гайхамшигтай нисэгчид 10 метрийн өндрөөс үсрэн (бараг хэвтээ чиглэлээр) 60 метр хүртэл зайд хөвөн ниснэ. Тэдний ийм амжилтыг Куала-Лумпурийн (Малайз) их сургуулийн биологичид бүртгэн авчээ. Гэхдээ тэд байгальд алсын нислэг хийх нь ховор бөгөөд ойн цоорхой, горхины дээгүүр гарахад хэдхэн метр л хангалттай ажээ.

	Нисдэг лууны далавч нь нисэхэд хэрэгтэй төдийгүй нэг дэлгэн, нэг хумин (хоолойныхоо тод шар хүүдийг хийлэн) оч цацруулан дайснаа айлгадаг. Харин эр луу бол өрсөлдөгчөө айлгана. Эм луугаа мөн оч цацруулан халамжлан дагана. Эм луу нь хөдөлгөөнгүй хүлцэн сууж түүнийг тойрон эргэлдэх гоёмсог өнгөө гайхуулах эр лууны ёслолыг хүлээн авдаг байна.

	Энэхүү хуримын ёслолын дараа эм луу газарт нисэн бууж газар ухан 2—5 өндөг булдаг. Нисдэг лууны өндөг төрүүлэх, халамжлах ажил нь дулаан уур амьсгалтай оронд бүтэн жилийн турш үргэлжилнэ.

	Дээр дурдсан ердийн нисдэг луу нь Индонез, Малайз, Филиппин, Молуккийн арлуудын ой модны оройгоор (ой модгүй болсон газарт каучук, бусад ургамлын тариаланд) амьдардаг. Хар сахалт нисдэг луу нь (жижиг шар толботой, хар өнгийн далавчтай) Малакк, Суматр, Калимантаны арлын ойгоор тархсан байдаг.

	Бусад зүйл нисдэг гүрвэлүүд (бүгд 16 зүйл) Зүүн Өмнөд Азид (Өмнөд Энэтхэг, Энэтхэг Хятад, Өмнөд Хятад, Индонез, Филиппинд) амьдардаг. Тэдгээрийн далавч нь харилцан адилгүй, зарим нэг нь хурц өнгөтэй боловч бүр улаан, нөгөө нь хөндлөн хар зураастай, цагаан хүрээтэй байх жишээтэй юм.

	Өөр нисдэг гүрвэл байхгүй. Гэвч нисдэг гүрвэлийн нэг нутагтан, түүний нэг төрөл болох агам-эрвээхэй бага зэрэг хөвөн нисдэг гэлцдэг билээ (нисдэг луу нь агамын овгоос гаралтай). Тэр нь амьдралын ид үедээ хавиргаа тэлэн, хар цагаан юм уу хар улаан өнгийн зураастай уян налархай арьсан далавчаа дэлгэн одоохон нисэх гэж байгаа юм шиг болдог нь тодорхой билээ! Гэвч харамсалтай нь нисдэггүй, дайснаа айлгах буюу эсвэл эм агам эрвээхэйд өөрийнхөө гоо үзэмжээ гайхуулдаг бололтой.

	Мөн далавчит гүрвэлийн нэг нутагтан (мөн нэг төрөл) далавчгүй, хөлгүй (жинхэнэ мөлхөгч!) боловч бага ч гэсэн нисдэг гүрвэл бий. Гэхдээ төдий л чадварлаг биш ниснэ.

	Наргил зэрэг дал модонд өөрийн гэх өвөрмөц шавж, хэвлээр явагчид бий. Шавж агнадаг геккон гүрвэл дал модны оройд удаан амьдардаг.

	Тэднийг идэх хязгааргүй хүсэлтэй модны могой дал мод руу авирдаг. Энэ дал мод нь Индонез, Филиппин, Шри Ланкад ургадаг бол түүнд хризопеолеагийн төрлийн модны могой голдуу амьдарна. Энэ нь нарийхан биетэй, гоёмсог толгойтой, хайрс нь маш хурц гоё, олон өнгөтэй бөгөөд ийм өнгө зөвхөн халуун бүсийн эрвээхэй, цөөн тооны шувуудад л байдаг.

	Могой нь модны гол даган түүний овон товон зүйлээс чадварлагаар зүүгдэж, эгц өгсөх боломжийг хөнгөвчилсөн гэдэснийхээ хоёр талын хайрсаар зууралдан онцын их хүч гаргахгүйгээр авирдаг. Дал модон дээр суурьшсан могой гүрвэлээр хооллон хэдэн сараар тэндээ амьдардаг. Бүх юм сайн сайхнаараа байх боловч идэж болох бүхнийг идсэн байх тул энэ модон дээрх хоолны нөөц дуусах аюул гардаг байна. Энэ могой дал модны голоор доош бууж чаддаггүй. Зөвхөн өгсдөг ажээ. Тэгээд яадаг байна аа? Дал модны нэлмэрэх навчин дотор өлсөж үхэх хэрэг үү?..

	Тэгээд могой доошоо харайдаг! 15, тэр ч байтугай 20 метрийн өндрөөс харайна! Хавирган талаа сарвайлган, хүчээ шавхан биеэ сунган харайна. Нисдэг могой ташуу харайсныхаа үр дүнд өөрийнхөө эрүүл мэндэд хор хохирол хүргэлгүй эсэн мэнд газардана.

	Дал модны (бусад модны) оройгоос үсэрч чаддаг яг тийм могойг нисдэг гэж нэрлэдэг боловч мэдээж нислэг бус, тэр ч байтугай жинхэнэ хөвөх нислэг биш юм. Харин нисэх анхны алхам л хийж байгаа хэрэг болно.


Хамгаалах жуух яаралтай олгожээ

	 

	Орангутан (хүн гөрөөс)

	 

	Зөвхөн Калимантан болон Суматрын халуун бүсийн ойд орангутан амьдарна. Орангутаны амьдралыг эрх тааваараа байгаагаар нь судалж байсан цөөн (ганц хоёр биш гэж үзвэл) хүмүүсийн дотроос Барбара, Том Харрисон хоёр (нэг гэр бүл) 1961 оны байдлаар Калимантан, Суматрт таван мянга орчим орангутан үлдсэн гэж үзэж байв.

	 

	[image: Причуды природы - i_069.png]

	 

	Эдүгээ хоёр дахин цөөрчээ. Жишээлбэл Саравакт (Калимантаны хойд хэсэгт) 9 мянган хавтгай дөрвөлжин километр газарт мянга хүрэхгүй орангутан амьдардаг ажээ. Хэрэв түргэн арга хэмжээ авахгүй бол орангутан судалж амжаагүй байтал энэ зууны эцсээр мөхөж болзошгүй юм. Тэдний тухай бидний мэдлэг аль хэр билээ?

	Улаан шаргал юм уу эсвэл хүрэн өнгөтэй, урт үстэй, мөрөн дээрх үс нь хагас метр орчим болдог сармагчин гэж л мэднэ. Хөгшин эр сармагчин живэр, ямаан, мөн хууз сахалтай байх боловч тэр нь үс биш, харин (дотор талаасаа холбогч эдээр бэхлэгдсэн) 10 см өргөн, 20 см хүртэл урт хагас дугуй арьс байдаг. Хоолойдоо дууны хүч нэмэгдүүлэх хүүдий байх бөгөөд тэр нь хэдэн литр агаар агуулдаг. Эр сармагчных нь бүр ч том байна. Гар нь урт, хоёр метр хорин таван см орон зайд юмыг барьж авах чадвартай. Хөл нь хүн дүрст бусад сармагчнуудаас харьцангуй богино. Эм сармагчны биеийн жин 40—80 килограмм, эр сармагчных нь 150 кг хүрдэг. Гэвч хүний эрхшээлд орсон зарим сармагчин хөдөлгөөн нь багадсанаас их таргалж, хүндэрч томорно. Ийм сармагчин 190 килограмм, заримдаа 250 килограмм хүртэл жин татах удаа бий.

	Бараг газардахгүйгээр модны оройд амьдардаг. Том гарынхаа хүчээр мөчир дамжин явдаг. Үр жимс, навч, жимс, жижиг шувуу, өндөг, дун хорхой зэргээр хооллодог. Хөвд өвс, чагирам цэцэг сорон ууж, усанд дүрсэн гараа хөхөх юм уу, эсвэл том аяга хэлбэртэй цэцгэн дээр тогтсон цэцгийн шүүстэй борооны ус ууж ундалдаг. Өдөрт гэр бүлээрээ буюу ганцаараа тэнүүчлэн явдаг. Шөнөд модны мөчрөөр ор дэр хийж модон дээр хононо. Хэрэв шөнө бороо орвол биеэ том мөчрөөр хучдаг.

	Эр сармагчин нь хайр халамжаа "хандсан аязаар" эхэлдэг. Эхлээд их чанга биш чичирхийлсэн аязаар орилоод цаашид хоолойнхоо бүх хүчээр хашхирдаг. Тэгээд баргилдуу архираагаар "дуугаа" төгсгөнө.

	Хээлтэй сармагчин 8—9 сарын дараа бүтэн хагас килограмм орчим жинтэй, туниа муутай хүүхэд төрүүлдэг. Төрсөн даруйдаа дөрвөн сарвуугаараа эхийнхээ цээжний үсэнд зуурч наалдана. Эх нь түүнийг бараг сугандаа байдаг хөхөөрөө хооллоно. Дараа нь уруул цорвойлгон хүүхдийнхээ аманд гүйцэд зажилсан өвс ногооны нухаш өгнө. Сэрүүн шөнө хүүхдээ бүлээцүүлж, халуун өдөр хүүхдээ цэвэрлэж, самнадаг. Тэр ч байтугай бүлээн бороонд угаадаг!

	Эх сармагчин бүр хүүхдээ халамжлан арчилж чаддаггүй. Зарим нь, ялангуяа залуу сармагчин хүүхдээ яахаа мэдэхгүй торныхоо нэг өнцгөөс нөгөө өнцөг рүү чирч, газрын хаанаас гараад ирэв гэсэн шиг балмагдах ч тал үзэгддэг. Туршлагагүй нэг эм орангутан хүүхэд нь үснээс нь зуурч авахад айсан байдалтай татвалзаж гарыг нь салгах гэж оролдож байв. Хүүхдээсээ салах гэж эцэг орангутан руу дөхүүлэхэд цаадах нь бас залуу учир орилон зайлж торноос гарах гэж сараалж руу ухасхийн дайрч байлаа.

	Амьтны хүрээлэнд юм уу эрх тааваараа байгаа сүрэгт туршлагатай, хөхүүл эм сармагчин байвал гологдсон хүүхэд алга болохгүй. Түүнийг өөр эмэгчин сармагчин үрчилнэ. Хэрэв тийм эх олдохгүй бол золгүй сармагчны хүүхэд үхнэ.

	Мюнхений амьтны хүрээлэнгийн Мариус нэртэй хөгшин хүн гөрөөс торон дотроо ариун цэврийг сахиж онцгой эмх цэгцтэй суудаг байжээ. Цэргийн ган болд дуулгыг хөтөвч болгон дайны биш, ахуйн зорилгоор ашигладаг байж. Хөтөвч дээр сууж бие засаад сараалжин торныхоо завсраар ус урсгуур лүү болгоомжтой асгана. Мариус ер нь маш цэвэрч, хэрэв хоол идэхдээ торон дотроо хог таривал тэр дор нь торныхоо доорх нөгөө ус урсгуур лүү шүүрдэж хаяна. Үйлчлэгч нарт цэвэрлэх ажил бараг гардаггүй ажээ.

	Залуу орангутан удаан өсдөг. Дөрвөн нас хүртлээ эхтэйгээ хамт амьдарна. Цаашдаа бие дааж, голдуу үе чацуутныхаа хамт жижигхэн бүлэг болж тэндээ нэг нэгнээсээ их юм сурдаг. Зарим судлагчид төрөлхийн зөн билгээс амьдралын явцад олж авсан туршлага сургалт давамгайлдаг гэж үздэг.

	Орангутан арван нас хүрч сая бие гүйцэн гуч орчим хүртлээ амьдарна. Эм хүн гөрөөс бүх амьдралынхаа туршид дөрөв юм уу таван хүүхэд төрүүлдэг гэж Барбара, Том Харрисон хоёр үзжээ. Тэдний бараг тэн хагас залуудаа юм уу хүүхэд насандаа үхэж үрэгдэх тул үр удмаас нь ердөө 2—3 орангутан үлдэж насны цээнд хүрдэг ажээ.

	 


Азийн арслан

	 

	Европт арслан аль хэдийн алга болжээ. Харин Азид байдал ямар вэ? Манай зууны эхэнд Иракийн нутагт амьдарч байв. Гэвч дэлхийн нэгдүгээр дайны дараа Тигр, Евфрат хоёрын хоорондох газрын бүх арсланг устгажээ. Дараа нь Ираныхыг (дэлхийн нэг, хоёрдугаар дайны хооронд) устгажээ. Гэвч 1941 онд Баруун-Өмнөд Ираны зэлүүд ууланд арсланг нэг амьтан судлагч харжээ. Түүнээс нэлээд хожуу бас нэг хүн харсан тухай мэдээ бий. Тэгээд л чимээ алдарчээ.

	Өнгөрсөн зууны дунд үед хүртэл Энэтхэгийн Пенжаб, Бенгалд арслан нутаглаж байжээ. 1884 онд Катхияварын хойгоос холгүй (Энэтхэгийн баруун хойд тал) газарт сүүлчийн арсланг алжээ. Гэвч дурдсан хойг дээр арслан нутагладаг. Гэхдээ цөөн тооны (177) арслан (1969 оны тоогоор) үлджээ.

	Нутагт нь Гирийн ойн ихэнх хэсэг багтдаг Жунагадхын лалын вант улсын нэг баян хүн Гирийн ойд (Катхияварын баруун өмнөдөд) зуу орчим арсланг хамгаалж байжээ. 1900 онд эдгээр арсланг улсын хамгаалалтад авчээ. Гэвч өнөөх баян хүнд лалын вант улсын зарлигаар зочдоо зугаацуулахын тулд арслан авлахыг урьдын адил зөвшөөрчээ.

	Азийн арслангийн сүүлчийн хоргодох газар болсон Гирийн ой гэж юу вэ? Түүний ихэнх хэсэг нь тик модоор хучигдаж, эргэн тойрны нь нэвтэрч болшгүй гүн өргөст бутан шугуй, ойн цоорхойгоор нь Гирийн ойтой амьдралаа холбосон долоон мянган тариачны «аж ахуй» болсон «тариалангийн талбай хошууран түрж орсон» ажээ. Тэдний эзэмшлийн 57 мянган толгой мал нь ойд идээшилдэг ажээ.

	Гэтэл ой нь хэр том бэ? Ойролцоогоор 130 мянган гектар. Өргөнөөрөө 20 миль, уртаараа 40 миль...

	Малд идэгдэж, тайрч огтлуулан нүцгэрсэн Гирийн ой жил бүр Тарын цөлд хэдэн зуун метр нутгаа тавьж өгсөөр байна. Хэрэв ийм байдлаар цааш үргэлжилбэл энэ ой 20 жилээс илүү оршин тогтнож чадахгүй гэж мэргэжилтнүүд үзэж байна.

	Гирийн үлдэж хоцорсон 129 500 га талбай бүхий ойг тусгайлан дархлав хэмээн тунхагласан 1965 оны тогтоолд ганцхан найдвар бий.

	Гирийн ойн арсланг нутагших хамгийн аятай таатай нутагт сэлгэн суурьшуулбал аврах боломж бий. Ийм эхлэлийг нэгэнт хийж эхлээд байна. Үүнд:

	«1957 онд гурван арсланг Уттар-Прадешийн муж улсын Чандра-прабхын дархан цаазат нутагт шилжүүлэн авчирчээ. Түүнээс хойш энэхүү бэсрэгхэн бүлэг амжилттай өсөн нэмэгдэж байна» (Д. Фишер, Н. Саймон, Д. Винсент).

	 


Улаан чоно буюу дхоле

	 

	Киплинг өөрийн «Маугли» зохиолдоо энэ чоныг гүн шугуйг довтлон дайрагч, бүхнийг сүйтгэгч аюулт галт уулын урсгалтай зүйрлэн дүрсэлсэн байдаг.

	Улаан чоно хэдэн бүлээрээ сүрэглэн хавь ойроо төдий л удалгүй үгүйрүүлэн хоосруулдаг хэмээх нь үнэнийг тийм ч их гуйвуулаагүй билээ. Учир нь тэд тархсан Төвд, Энэтхэг, Суматр, Ява зэрэг уудам нутгийн уул, ойгоор сүрэглэн ан гөрөө хийж явдаг. Ямаа, хонь, буга болон бар хүртэл төдийлөн довтолдоггүй зэрлэг аймшигт гуар, бантенг бух тэднээс айн балмагддаг ажээ. Бухууд улаан чононоос цагариглаж зогсоод хамгаалдаг. Улаан чоно тэдний сүргээс хамгийн сул дорой, өвчтэй, залууг нь таслан авахыг чармайдаг, тэдний хөлийн шөрмөс, гэдэс, хоолойг нь урж тастаж хаядаг ажээ. Ойр хавьд нь хурдан авираад гарчих нахиу модгүй газарт ганц бар улаан чонын сүрэгтэй учирвал бэрхэднэ гэлцдэг билээ. Барыг давгүй хэмх цохих гималайн баавгай хамраараа салхи үнэрлэн дхолегийн үнэрийг авбал холддог байна. Заанаас өөр улаан чонын хилэнт түрэлтийн, доор ганцаараа удаанаар тэсвэрлэж чаддаг араатан алга.

	ЗХУ-д улаан чоно ховор боловч Зүүн Памир, Тянь- Шань, Алтай, Саян, Байгалын орчмын уулст бий. Уссурийн хязгаарын хавцлаар нэлээд бий.

	«ЗХУ-ын Улаан номыг» зохиогчид тус орны улаан чонын нийт тоо «50—100 хэтрэхгүй» гэж үзжээ. Тэр номоос:

	«Тоо толгойн өөрчлөлтийн шалтгаан. Тогтоогоогүй байна.

	Гаршсан чонын тоо. Тодорхойгүй.


Гаршсан нөхцөлд үрждэг эсэх нь. Тодорхойгүй» гэснийг уншиж болно.

	 


Бар

	 

	Дэлхийд байгаа муурын төрлийн хамгийн том нь бар юм. Ялангуяа зөвлөлтийн алс дорнодын амарын бар 270, бүр 320 килограмм (арслан 125—227 кг) жин татаж мэднэ.

	Бар маш их хүчтэй. Үхсэн гаур бухыг ганц бар 12 метр газар чирсэн байв. Гэтэл 13 хүн энэ бухыг байрнаас нь ч хөдөлгөж чадаагүй байна. Өөр нэг бар барьсан адууг 500 метр чирчээ.

	Бар сүргээсээ тасарсан залуу заантай хатуу ширүүн тулалдаан хийж хааяа нэг дийлдэг ч тал бий. Германы амьтан судлагч доктор И. Вайгель хоёр бар нас гүйцсэн заан руу хэрхэн дайран барьсныг ажигласнаа тэмдэглэсэн байдаг. Тэдний ангийн гол олз нь гахай, буга, гөрөөс юм. Туулай, үнэг, дорго, цөөвөр чоно мэтийн амьтадтай учирвал бас өршөөхгүй. Өлссөн үедээ мэрэгчид, мэлхий, жимсээр хооллодог ажээ.

	Бар өлсөхгүй байхын тулд хэдий хэрийн мах хэрэглэх шаардлагатай вэ? Элжимжийн амьдралыг судлагч Ж. Шаллер энэ зууны жараад онд энэтхэгийн барын амьдралыг ажиглан судлаад дунджаар өдөрт 7—9 кг мах иддэг болохыг тогтоожээ. Тэгэхээр жилд 2,5—3,5 тонн орчим мах хэрэгтэй (арслангийнхаас бараг хоёр дахин их!). Хэрэв барын идэлгүй орхисон яс, арьс зэрэг бусад зүйлсийг тооцвол түүний жилд барьсан олзны нийт хэмжээ ойролцоогоор 4,5 тонн хүрнэ.

	Өдөр бүр идэх ёстой 7—9 кг махаа тэр бүр олж идэж чадахгүй нь мэдээж ажээ. Аз муутай авлалтаасаа болоод өлсөж явдаг. Азтай үед бол хагартлаа цаддаг. Амар мөрний бар өдөрт (амрах, ус уух үед бага зэрэг завсарлагатайгаар) 30—50 кг мах иднэ.

	Нэрт бар авлагч, зохиолч Жим Корбетт энэтхэгийн бар замбар буга гөрөөсийг хоёр өдөр, одос үхрийг гурав, дөрвөн өдөрт иддэг гэж өгүүлжээ. Бар цадаж аваад, олзныхоо үлдэгдлийг энэ, цөөвөр чоно, ирвэс зэрэг махчин амьтдын нүднээс нуун далдалж навч, мөчир, өвсөөр хучаад өөрөө хаа нэгтээ холгүй хэвтэж амардаг. Гэлээ ч энэ, цөөвөр чоно зэрэг нь түүний нуусан олзонд хүрч үдийн хоолны дараах амралтыг нь үймүүлэх нь цөөнгүй учир босож тэднийг хөөх хэрэгтэй болдог.

	Барын идэж байгаа газрын ойролцоо ус байвал түүн рүү байн байн очиж ус их уудаг. Хүйтэн усны боргионд амаа хийн угаах мэт байдаг. Бүх том муурын (шар ирвэсээс бусад) дотроос усанд хамгийн дуртай нь бар бөгөөд үргээж сандраахгүй газар бол аагим халуун өдөр усны хажууд юм уу усан дотор олон цагаар хэвтэнэ. Аагим халуунаас зугтан сэрүүцдэг. Бар сайн сэлдэг, сэлэх ч дуртай. Том голыг, Ганга мөрнийг хүртэл төвөггүй сэлэн туулж ирдэг байна.

	Өлөгчин бар жил бүр төрдөггүй. Голдуу нэг төрөлтөөрөө хоёроос дөрвөн бамбар төрүүлдэг. Ганц бамбар төрүүлэх нь ховор, долоог гаргах нь бүр ч ховор ажээ. Үржих өсөх нь тийм ч муу биш бололтой. Гэвч залуу бар 2—3 жил, заримдаа 5 жил хүртэл эхтэйгээ амьдардаг. Гэтэл 10—20 үр төлөөс нь тэн хагас нь голдуу залуудаа үхэж үрэгддэг.

	Бамбар нь эхний хоёр сардаа ганцхан сүүгээр хооллоно. Дараа нь бага багаар маханд дасаж эхэлдэг. Гэлээ ч гэсэн удаан хугацаагаар (зарим нэг ажиглалтаар 13—14 сар) өлөгчин бар бамбараа сүүгээр тэжээдэг ажээ. Эх нь зургаан сартай бамбараа хэдэн өдрөөр орхин явдаг. Энэ насан дээрээ (зарим нь эрт юм уу орой) бамбар эхтэйгээ анх анд гардаг.

	Ж. Шаллер бамбартайгаа яваа (4 сар орчимтой) өлөгчин барыг ажиглажээ. Бамбарууд нь өлөгчин барынхаа барьсан гаур бухаас таван өдөр холдсонгүй. Шөнөд нь идээд унтдаг байв. Өглөөд тоглож шуугин орчин тойрноо судалж эхэлнэ. Бамбарууд нь өвсөн дотор шор хийх чимээ сонсмогц тэр зүг шурган орж инээдтэй харайн ямар нэг шавж «олзоо» барьцгаадаг гэж Ж. Шаллер тэмдэглэжээ. Нар дээр хөөрч халуун шатаж эхлэхэд эх нь бамбараа сүүдэр газар лүү дагуулан явдаг.

	Өлөгчин бар бамбараа дагуулан анх анд гарахдаа том амьтныг хэрхэн отож мяраах, түүнийг яаж барих аргад сургадаг. Жишээ нь нэг эм бар одос үхрийг мөрдөж, түүнийг шархдуулж унагачхаад өөрөө өөр тийш холдон явахад бамбарууд нь амьд одос бух руу дайрцгааж байв. Одос тэднээс мултран зугтаах гэж оролдоход өлөгчин бар түүнийг газарт дахин унагаж, бамбарууд энэ удаа өөрсдийнхөө зорилтыг амжилттай хэрэгжүүлсэн байна. Ингэж сургах арга бий.

	«Бамбараа анх анд дагуулж яваа эх бар тэдний хийх ажилд тохиолдох аюулыг хэрхэн давахыг заах оролдлого хийх нь маш сонин... Тэд зөвхөн эхийнхээ мөрөөр явж, нэг ч удаа нэг нэгнээсээ түрүүлэх оролдлого хийлгүй, эхийнхээ тойрч гарсан саад бүрийг тойрон явна... Эхийгээ зогсох бүрд бамбарууд хөдөлгөөнгүй зогсоно...

	Өлөгчин бар олзныхоо яг өмнө гучин ярдын зайд хэвтлээ. Энэ нь бамбарууддаа өгч буй дохио бололтой, тэгээд ч эхийнхээ харцаараа заасан чиг рүү явцгаав» (Ж. Корбетт).

	Эх нь бамбаруудаа жижигхэн байх үед эцэг барыг тэдэн рүү ер ойртуулдаггүй. Гэвч аажимдаа эр бар бүлдээ нийлж ирдэг бололтой. Олон амьтан судлагчид иймэрхүү зүйл огт байхгүй гэж үздэг. Гэвч Ж. Шаллер нэг удаа нас гүйцсэн эр бар, хоёр өлөгчин бар дөрвөн бамбартайгаа маш найрсаг, хэрүүл шуугиангүйгээр нэг бухыг идэж байхыг харжээ. Бас нэг удаа эм бар дөрвөн бамбартайгаа эр барыг ирэхээр нь «үдийнхээ хоолыг иджээ». Харваас эр бар өлөн, олзыг хомхой харж байсан боловч бамбаруудаа цадтал идэхийг хажууханд нь тайван хүлээж байгаад цадсаны нь дараа өөрөө идэж эхэлжээ.

	Бар бол "Улаан номд" орсон араатан. Тэр, онгон газарт улам улам түрэн орж ирэх хүмүүст түрэгдэн аль нэг газар лүү дайжин алга болж байна. 1930 онд дэлхийд ойролцоогоор 100 мянга орчим бар амьдарч байсан бололтой. Түүнээс 40 мянга нь Энэтхэгт байв. Эдүгээ амьтан судлагчид дэлхийд ердөө л таван мянга орчим бар үлдсэн гэсэн маш харамсмаар тоог гаргажээ. Нарийн тоо гаргахад хэцүү учир судлагч бүрийн тоо харилцан адилгүй байдаг хэдий ч ерөнхий баримжаа нь ойролцоо байна.

	Урьд нь нутаглаж байсан Дундад Ази, Өвөр Кавказаас Индонез, Иранаас Алс Дорнод хүртэлх өргөн уудам нутгийг бодвол Энэтхэг, Энэтхэг Хятадад нэлээд тооны бар үлдэж хоцорчээ. Энэтхэг Хятадад хоёр мянга орчим бар амьдарч байж мэдэх юм. Мөн Энэтхэгт тийм хэмжээний бар байж магадгүй. Зарим өөдрөг үзэлтнүүд Энэтхэгийн хойгт үүнээс илүү олон бар үлдсэн гэж үздэг.

	Суматрт хэдэн зуу (тун саяхан ингэж үзэж байв), Зөвлөлтийн Алс Дорнодод 150 орчим, Умард Иран, Афганистанд ердөө л 50 бар байгаа ажээ. Манжуур, Солонгост 50, Явад бүр 6—14 бар бий гэсэн харамсмаар тоо ч гарчээ. Харин тэнд бүр үгүй болсон байж ч мэдэх юм. Хамгийн жижиг барын нутаг болох Балийн аралд (Яваас зүүн тийш) судалт муурын тухай дуртгал л үлджээ.

	Олон улсын байгаль хамгаалах холбоо Энэтхэгийн барыг хамгаалахад бүх хүчээ тавьж байна. Энэ оронд барын арьсыг гадаадад гаргах, худалдах, худалдаж авахыг хориглосон хууль гаргажээ. Нэлээд хэдэн тооны бар үлдсэн нутагт дархан цаазтай есөн газрыг байгуулсан нь Энэтхэгийн барыг аврах юу магад гэсэн найдвар тавьж байна.


Аноа, тамароу

	 

	Зэрлэг бухуудын хамгийн жижиг нь аноа юм. Өндөр нь метр орчим, 150—300 кг жинтэй.

	Азийн одос үхрийн «арал дээр амьдардаг зүйл» төдий байж магадгүй. Арлуудад амьдардаг амьтад эх газарт амьдардаг төрөл зүйл амьтнаас намхан байдгийг аль эрт ажиглажээ.

	Аноаны анх тархсан цорын ганц нутаг нь Сулавесийн уулархаг газрын намагт ой, нам доор газар юм. Одоогоос дөчөөд жилийн өмнө энэ арал дээр цөөнгүй байлаа. Гэтэл эдүгээ маш ховорджээ. Аноаны мах нь зөөлхөн, амттай төдийгүй нутгийнхан нь эвэр, арьсыг нь баяр ёслолын хувцас хийхэд хэрэглэдэг зэргээс болж олноор устгажээ. Сулавест таримал ургамлын талбай нэмэгдэж, аноа амьдрахад тохирох газар хомсдож байна. Тэгэхлээр энэ амьтныг эх нутагт нь аврах найдвар нэгэнт алга болж байна. Аврах ганц зам бол аноаг гаршуулан өсгөх явдал юм. Гаршсан аноа муугүй өсөж үрждэг. Жишээ нь Сан-Диего хотын (АНУ) амьтны хүрээлэнд 22 жилийн турш (1942—1964) 24 аноа төржээ. Дэлхийн бүх амьтны хүрээлэнд байгаа аноаг бүртгэдэг ном бий болгожээ.

	Тамароу мөн л жижиг одос үхэр юм. Гэвч өөр төрөл зүйл юм. Тэр аноагаас ер ялихгүй том (өндөр нь сэрвээгээрээ 1,2 метр). Миндоро арал дээр (Филиппин) амьдардаг.

	Магадгүй «амьдардаг» гэсэн үгийг өнгөрсөн цаг дээр хэрэглэх хэрэгтэй байж болно. 1957 онд Миндоро арал дээр ойролцоогоор дөнгөж 224 тамароу байжээ. Тэд нэг нэгнээсээ хол, янз бүрийн районд амьдарч байсан учраас үржлийн үедээ нийлэх боломжоор маш хомс байсан юм. 1969 он гэхэд энэ арал дээр ердөө зуу орчим тамароу байжээ.

	Филиппиний засгийн газар тамароуг хамгаалсан хатуу хууль гаргаж энэ ховор амьтныг хамгаалах дархан газруудыг байгуулжээ. Тэглээ ч гэсэн нутгийн хувийн аж ахуйтнууд жижиг одос үхрийг авласаар байна (тэдний нэгний биен дээрээс сумны 167 шарх олджээ!).

	Дэлхийн амьтны том хүрээлэнгүүд гаршуулан үржүүлж олшруулахад хэрэгтэй тооны филиппиний сөнөж буй бяцхан одсыг худалдаж авахын тулд багагүй хүч чармайлтаа тавьж байна.

	 


Купрей 

	 

	Энэ бол хамгийн сонин амьтдын нэг юм. Түүний өндөр нь сэрвээгээрээ 1,9 метр, жин нь 900 кг хүрдэг тийм аварга том бух юм. 80 см урт эвэртэй ажээ. Энэ амьтан яагаад нууцаа удаан хадгалсан юм бол?

	Дэлхийд амьдардаг бүх том амьтныг амьтан судлагчид нээсэн билээ. Гэтэл купрейг тэдний хэн нь ч ... 1937 он хүртэл ажигласангүй.

	Парисын амьтны хүрээлэнгийн профессор А. Урбен Энэтхэг Хятад, Умард Камбожоор аялж яваад мэдэгдэж буй бухуудын алинд нь ч байж боломгүй тийм сонин эвэр малын эмч Р. Савелийн гэрт олж үзжээ. Нутгийн анчид хавийнх нь ойд тийм эвэртэй бух амьдардаг гэж нотлон ярьцгаажээ. Үргээлэг зохион байгуулж нэг залуу бух барьж авчээ. Ингээд Парисын амьтны хүрээлэнд авчирсны дараа тэр бух 1940 он хүртэл амьдарчээ. Тэр ондоо бас нэг купрейг барьжээ. Мэргэжилтнүүдийн нарийвчлан судалсан түүний яс, гавлыг Гарвардын жиших анатомын музейд хадгалжээ.

	Ийнхүү зэрлэг туурайтны шинэ зүйл болох Савелийн бух буюу купрейг ингэж нээжээ.

	Зарим эрдэмтэн түүнийг тун саяхан болтол зөвлөлтийн ойд амьдарч байгаад сөнөсөн бух гөрөөсний (гэрийн тэжээмэл бүх үүлдрийн үхрийн эцэг) өмнөд азийн онцгой нэг зүйл гэж үздэг.

	Гэвч купрей зэрлэг бух мөн эсэх талаар одоо болтол маргасаар байна. Зэрлэгшсэн юм биш байгаа даа? Магадгүй, тэгсэн ч байж мэднэ. Хэдэн зуун жилийн өмнө энэ бух кхмерийн гэрийн мал байсан байж ч болох юм.

	Зарим амьтан судлагчдын саналаар купрейг зэрлэгшсэн бух болох талаар тодорхой баталгаа олдохоос нааш ямар ч байсан зэрлэг бух гэж үзье гэдэг нь зөв юм.

	Тэгэхээр тийм баримт баталгаа олох нь хэт оройтсон байж болох юм. 1957 оны байдлаар купрей тархсан Энэтхэг Хятадын цөөн орнуудад ойролцоогоор 850 толгой байна гэж тооцоолжээ. 1970 онд Кампучид (одоогийн Камбож) 40-өөс илүүгүй купрей амьдарч байв. Сүүлийн үед түүний тухай мэдээ сонсогдохоо болилоо.

	Дэлхийн амьтны аль ч хүрээлэнд купрей байхгүй байна.

	 


Хирс

	 

	Персийн хаан II Артаксерксийн эмч, эртний грекийн түүхч Ктезиас: «Энэтхэгт адуунаас өндөр том зэрлэг илжиг байдаг. Цагаан зүсний энэ илжигний толгой нь хүрэн улаан, цэнхэр нүдтэй байдаг. Духан дээр нь бүтэн хагас фут урт эвэр ургана. Эврээс нь хусаж гаргаж авсан нунтгийг амь нас сүйтгэх аюултай хорын эсрэг эм болгон хэрэглэдэг ажээ. Эвэр нь угаараа цагаан, үзүүрээрээ хурц улаан, дунд хэсгээрээ хар өнгөтэй» гэж бичсэн байдаг.

	Ктезиас тэнд хэзээ ч очиж үзээгүй хэр нь Энэтхэгийн тухай бичжээ. Ийм учраас түүний «нэг эвэртэй илжиг» юутай ч адилгүй байсан биз ээ. Ктезиасын бичсэн зүйл хэчнээн зөгнөлт байсан боловч хүмүүсийн дам яриагаар гажуудуулсан Энэтхэгт байдаг нэгэн зүйл амьтны дүрсийг үндэслэв. Энэ бол мэдээж хирс. Хааны эмч Ктезиас эврийн гайхалтай чанарын тухай ярьж байх үед л хирс, түүний бичсэн «нэг эвэртэй илжиг» хоёр ижил болох нь бүр ч тодорно. Балар эрт үеэс дорнодод хирсийн эврээр олон өвчнийг анагааж байжээ.

	Эртний Хятадын анагаах ухаанд түүнийг алт шиг өндөр үнэлж байжээ. Эртний Ромд Ктезиасын дурдсан эл амьтны эврээр хийж цагаан, хар, улаан гурван өнгөөр будсан хундага нь хорт ундааг түргэн саармагжуулах найдвартай сав хэмээн үздэг, түүнд ч архи балгадаг хүн бүхэн итгэдэг байжээ. Түүхчдийн өгүүлснээр Ромын баячууд хоол руугаа хор цацуулж болзошгүй гэж байнга санаж байдаг байсан учир хаана ч явсан өөртөө хирсийн эврээр хийсэн цом авч явдаг байжээ.

	Эврийнх нь ид шидтэйд ямар ч үндэсгүй итгэсэн гэнэн итгэл хирсийг хөнөөжээ. Өмнөд Азийн бүх оронд хэзээ нэгтээ хирс олноор амьдарч байлаа. Гэтэл одоо ердөө хэдхэн зуугаад үлдээд байна.

	Хамгаалж байгаа авч устгасаар байна. Зэр зэвсэг сайтай хэсэг бүлэг анчид дархан цаазтай газрын харуулыг дайрч эвэртэй зузаан арьст хирсийг чадах чинээнийхээ хэрээр хядсаар байна.

	Учир нь өнөөдрийг хүртэл олонх нь хирсийн эврийн гайхамшигт хүчинд итгэж түүний төлөө их хэмжээний мөнгө төлж байлаа. Жишээлбэл:Суматрт томоохон нэг эврээр нэгдүгээр зэргийн автомашин худалдан авч болох бөгөөд нэг эвэр (ердийн нэг эвэр!) мянган фунт стерлингийн үнэтэй байна! Энэ их мөнгөний тухай ярихад зарим хүн тэр мөнгийг олох гэж толгой зовоон тайван байдлаа алдаж байна. Иймээс ямар ч хамгаалалт нэмэргүй ажээ.

	Хирсийн эврээс гадна түүний биеийн бусад хэсгийг ч худалдахад ашигтай ажээ. Учир нь мухар сүсэгтний ёсонд тодорхой зүйл болгон эд агуурс юм уу дурлал азтай болох, эсвэл өвчин эмгэгээс болон бусад золгүй явдлаас аврагдахын найдварыг төрүүлдэг байжээ. Дорно дахинд хирсийн шээс хүртэл янз бүрийн өвчнийг анагаах эм гэлцэн ихэд гүйлгээтэй таваар болжээ. Иймд Энэтхэгийн амьтны хүрээлэнд манаач нар түүнийг цуглуулж дараа нь Калькуттын зах дээр зардаг ажээ. Филипп Стрит ямар ч атугай Олон улсын байгаль хамгаалах холбооны ажилтны хувьд Азид тархсан ховор амьтдын нөхцөлийг судалсан Ли Тэлботын нэр алдрыг дулдуйдан үүнийг нотолсон юм.

	Дэлхийд африкийн цагаан, хар хоёр, азийн, өөрөөр хэлбэл энэтхэгийн, явын, суматрын (азийн хоёр эвэрт) гэсэн бүгд таван зүйлийн хирс (одоохондоо!) байдаг. Азийн хирс нь хамар дээрээ ганц эвэртэйгээрээ африкийн хоёр эвэртэй хирсээс ялгарна. Гэвч суматрынх мөн хоёр эвэртэй. Үүнээс гадна азийн хирсийн арьс том нугалаатай өвч хуяг өмссөн амьтныг санагдуулам ажээ.

	Хэдэн зуун жилийн өмнө энэтхэгийн (азийн том) хирс Энэтхэгийн бүх нутагт байсан бол эдүгээ зөвхөн Ассам, Бенгал, тэрчлэн Балбад үлджээ. Энэ зууны эхэнд Ассамд арван хоёр орчим толгой байсан бол Бенгалд түүнээс цөөн байв.

	Казирангид (Ассамд) 1908 онд агнуурын тусгай нөөц газар байгуулжээ (1968 онд үндэсний цэцэрлэгт хүрээлэн болгон өөрчилжээ). Түүний талбайн хэмжээ нь 42 994 гектар юм. Хорин жилийн дотор хирсийн тоо арав дахин өсөж, дөчин он гэхэд 400 хүрсэн нь санаснаас давуу амжилт байлаа. Дараа нь хирс гэрийн малын үл мэдэгдэх халдварт өвчнөөр өвчилж үхэх болжээ. Эдүгээ Казирангид 260 орчим, Энэтхэгт нийт 575 хирс байна.

	Азийн том хирс Энэтхэгээс гадна Балбад (1966 оны тоогоор) 165 үлджээ.

	Казирангийн хирсийг барьж, дэлхийн янз бүрийн амьтны хүрээлэнгүүдэд илгээх болсон нь хирс мөхөхийн аюулгүй болсных билээ. 1947 онд анхны эр, эм хирсийг далдалсан нүхэнд оруулан барьж авчээ. Нүхнийх нь нэг талын амсрыг нурааж налуу болгон тэр хэсгээрээ гаршуулсан заанаар «ганц эвэртийг» татан гаргажээ. Ингэж чирэн жижигхэн вагонд зөөн хүргэжээ. Эм нь удалгүй үхэж, эрийг нь Мохан гэж нэрлэсэн бөгөөд хүнд түргэн дасаж бүр гаршжээ. Дараа нь түүнийг Английн Уипснейд руу илгээжээ. Таван жил тэнд ганцаараа амьдарчээ. Дараа нь залуу хатагтай Мохинийг авчирчээ. Нэг газар удаан амьдарсан хирс нь шинэхэн ирсэн рүүгээ дайрдаг учир түүн дээр шууд оруулахыг болгоомжилжээ. Гэтэл Мохан Мохинийг маш найрсгаар угтан аваад удалгүй ижилсжээ.

	Дэлхийн бусад амьтны хүрээлэнгүүд Казарангиас залуу хирсүүдийг хүлээн авцгаав. Базелийн хүрээлэнд зузаан арьст анхны хос хирс удмаа төрүүлж яваандаа үржиж эхлэв. Дараа нь Уипснейд, тэгээд бусад амьтны хүрээлэнгүүдэд үржиж эхэлжээ. Үүнээс өмнө хирсийн үржлийн тухай юу ч мэдэхгүй байсан бол одоо урь унах цагаар бүл болон нийлж, улмаар эмэгчин нь 18 сар үр төлөө тээдгийг мэдэх болжээ.

	Явын хирс гаднах байдлаараа энэтхэгийнхтэй төстэй, гэхдээ жижгэвтэр. Хүзүүний арьсных нь үрчлээ нугалааны хэлбэрт зарим нэг ялгаа байгаа нь үнэн. Тэрчлэн эмэгчнүүд нь эвэргүй (эсвэл жижигхэн эвэртэй) байдаг. Тэдгээр нь одоо зөвхөн Ява арал дээр амьдардаг болохоор явын хирс гэж нэрлэдэг. Харин дээр үед хэдэн зуун жилийн тэртээ Хойд Энэтхэг, Өмнөд Хятадаас Суматр, Ява хүртэлх өргөн уудам нутагт энэ хирс нутаглаж байжээ. Шри Ланкаас ч тэдгээрийн ясны үлдэгдэл олджээ.

	1930-аад оны эхээр хирсийн тархсан цорын ганц нутаг болох Явын баруун захаар дуусдаг жижиг хойг дээр Ужунг-Кулон гэдэг дархан цаазтай газар байгуулж хирсээс гадна тэнд байсан бантенг, барыг хамгаалах болжээ. 1975 онд энд явын 40 толгой хирс байв. Хирсийн тоо толгой маш эгзэгтэй түвшинд ойртоод байна. Учир нь үржлийнхээ үед нийлэх боломж маш бага тул байгалийнхаараа нөхөн төлжиж чадахгүй, сүргийн тоо толгой өсөхгүйгээр үл барам, харин ч хорогдоно гэж эрдэмтэд үзэж байна.

	Азийн гурав дахь зүйл суматрын эвэрт хирс нь бусад хирсээсээ хамгийн жижиг, өндөр нь 1,5 метрээс хэтэрдэггүй. Тархалт нь нэрээр нь нэрлэсэн тэрхүү арлаар ч хязгаарлагдахгүй. Дээр үед хоёр эвэрт хирс Энэтхэг, Хятадад байсан бол одоо Суматраас гадна Бирм (одоогийн Мьянма), Тайланд, Кампучи, Малайз, Калимантанд тархсан байна. Гэвч хаана нь ч тэр маш цөөн тоотой. Тайландад 6, Кампучид 10, Калимантанд 10—30, Бирмд 20—30, Малайзид 30, Суматрт 60 бий.

	Африкт хирсийн байдал арай дээр байна. Ямар ч гэсэн энд хар хирс ердийн амьтан (Африкт 12—13 мянга) гэгддэг.

	Гэтэл цагаан хирсийн байдал төвөгтэй байна. 1900 онд амьтан судлагчид цагаан хирс зөвхөн Өмнөд Африкт, Замбезигаас өмнө зүгт төдийгүй мөн гурван мянган километр хойшоо дээд Нилийн намагт, Суданд амьдардаг болохыг сонин байдлаар мэдэцгээжээ. Тэднийг ахмад Гиббонс нээсэн байна. Тэрээр Ладогийн хавиас цагаан хирсийн гавлыг авч иржээ. Хоёр дахь гавлыг нь хошууч Пауэлл-Коттон олсныг амьтан судлагч Лидеккер түүний хүндэтгэл болгон суданы цагаан хирсийн салбар зүйлийг түүний нэрээр нэрлэжээ.

	Цагаан хирс хэмжээгээрээ хуурай газрын амьтны дотроос зааны дараа орох том амьтан бөгөөд өндөр нь хоёр метр, биеийнх нь жин 3 тонн гаруй, зөвхөн эвэр нь дунд зэргийн нуруутай хүний дайтай байдаг.

	Гэвч энэ амьтан маш ховор. 1920 онд дэлхийд 3  мянган цагаан хирс амьдарч байсны 26 нь Өмнөд Африкт, үлдсэн нь Суданд байв. Зургаан жилийн дараа өмнө зүгийн сүргээс зөвхөн 12—16 амьтан үлдсэн бололтой (ан амьтан сайн мэддэг гэж алдаршсан Инго Крумбигель ингэж бичжээ). Эдүгээ байдал өөр болоод байна. Өмнө зүгийн сүрэгт үржсэн цагаан хирсүүдийг Зимбабве, Кени рүү зөөжээ (330-аас цөөнгүйг). Түүнээс гадна 63 цагаан хирсийг амьтны хүрээлэнд илгээжээ.

	Гэтэл цагаан хирсийн хойд зүгийн салбар зүйлийн байдал сайнгүй байна. Саяхан болтол нутаглаж байсан, байсаар ч байгаа Заир, Уганд, Судан зэрэг оронд 1971 оны тоогоор дөнгөж 250 толгой үлдсэн байв.

	 


Гавайн харлаг галуу

	 

	Ганцхан гавайнхаас бусад бүх харлаг галуу Хуучин, Шинэ тивийн хойд бүсээр үүрээ засан амьдардаг. Түүний нутагшсан Гавайн галт уулын бэлээр орших ногоон нуга бүхий хайлмаг талыг дэлхийн нийт хэмжээтэй харьцуулбал өчүүхэн билээ.

	Европчууд Гавайн аралд ирэхээс өмнө энэхүү бяцхан «галуу» 25 мянгаас цөөнгүй амьдарч байжээ. Цагаан арьстнууд ирэнгүүтээ галууг үй олноор нь хүйс тэмтэрч эхэлжээ. Цагаан арьстнуудын зэрэгцээгээр тэдгээрийн нохой, гахай, аралд авчирсан могойч хулгана нь хүртэл галууг сүйтгэж байв. Ингэснээс болоод 1947 онд Гавайн арал болон бүх дэлхийд тавь орчим гавайн харлаг галуу үлджээ.

	Уг арлын мөхөж ховордсон шувуунд сэтгэл нь зовнисон янз бүрийн хүмүүс, байгууллага галууг аврах арга хэмжээ авчээ. Гавайн харлаг галууны тархалтыг сэргээхэд шувуу судлагч, уран зураач Питер Скотт (Антарктидад амь насаа алдсан хойд туйлыг судлагчийн хүү) их үүрэг гүйцэтгэжээ. Тэрээр эдүгээ Усны шувуудын трестийн удирдах газар байрладаг Слимбриж (Англи) дахь дэлхийд алдартай усны шувуудыг өсгөн бойжуулдаг газрыг үндэслэжээ. Питер Скотт энэхүү трестийн ерөнхийлөгч.

	1950 онд Слимбрижид гавайн хоёр харлаг галуу авчирчээ. Эд хойтон жилийнхээ эхээр өндөглөжээ. Удалгүй Слимбрижид эрэгчин галуу авчирчээ. Тэр гурвуул үр төлөөр гачигдаагүй билээ. 1963 он гэхэд Слимбрижид тэдний 230 үр төл бий болжээ. Тэдний нэлээд хэсгийг буюу 170-аас доошгүйг янз бүрийн амьтны хүрээлэн болон өсгөн бойжуулах газруудад тараан өгч, мөн 50 харлаг галууг Гавайн арлуудад тавьжээ. Дараагийн жилүүдэд ч амьд гарсан шувуудыг нь хуучин нутагт нь зөөсөн байна.

	1966 онд дэлхийд 500 илүү гавайн харлаг галуу амьдарч байв. Гавайд галуунд тусгайлан зориулсан 72 ам дөрвөлжин километр талбай бүхий хоёр нөөц газар байгуулжээ. Гэтэл энд одоо болтол нэг ч харлаг галууны үр олдоогүй байгаа нь хачин юм.


«Байгалийн хачин сонины» лавлах товчоо

	 

	Арслан бар хоёрын аль нь хүчтэй вэ?

	 

	Хэдийгээр хүмүүс арсланг хамгийн хүчтэй, «амьтны хаан» гэж өргөмжилдөг заншилтай боловч тэр нь бүх араатныг дийлдэггүй билээ. Бар арслангаас илүү хүчтэй нь тодорхой болжээ.

	Амьтны хүрээлэн, циркийн туршлага арслан, бар хоёр зодолдоход бараг үргэлж арслан олон шархаддаг болохыг нотолжээ. Тэднийг салгахгүй бол арслангийн аминд ч хүрдэг удаа бий.

	Ямар ч гэсэн энэ хоёрын биеийн жин янз бүр бөгөөд арслангийнх нь 100—250 килограмм гэдгийг санацгаая (гэвч хүний эрхшээлд ороогүй арслан хааяа дээд тал нь 227 килограмм жинтэй байдаг). Гэтэл барын жин хоёр центнер хүрэх нь цөөнгүй. Анчид 350 кг жинтэй бар агнаж байсан удаатай. Бар сүүлнийхээ хамт 3,75 метр хүртэл урт (хааяа 4 метр хүрнэ). Арслан дээд тал нь 3 метр урттай (хааяа 3,5 метр хүрнэ). Германы амьтан судлагч Б. Гржимек арслангийн уртын дээд хэмжээ 2,95 метр гэж бичжээ. Амарын бар дэлхийн хамгийн хүчтэй, хамгийн том муур юм.

	 

	 

	Ходоодондоо шүдтэй ямар амьтан байдаг вэ?

	 

	Африк, Энэтхэг, Индонезид том гүрвэл буюу панголин гэдэг сонин амьтан бий. Түүний бие нь эвэрлэг хайрсаар хучигдсан, хайрс нь гацуурын боргоцой шиг нэг нь нөгөө дээрээ дарж ургасан байдаг.

	Панголин бол жинхэнэ том гүрвэл ч биш, хэвлээр явагч ч биш, харин үр зулзагаа сүүгээрээ тэжээдэг хөхтөн амьтан юм. Халуун цустай энэ амьтан америкийн хуягт зараа шиг хуягтай. Эвэрлэг арьсандаа нуугдаж дайснаас биеэ хамгаалдаг.

	Панголин нь шоргоолж, термитээр хооллодог. Ер бусын янзаар зажилна. Шоргоолжийг барьж аваад яаран зажлахгүй залгина. Бүх шоргоолж бутран зугтаах учир зажилж байхын зай ч гарахгүй гээ. Бас тэгээд амандаа нэг ч шүдгүй учир юугаараа зажлах билээ! Энэ амьтны ходоодонд хэд хэдэн үелсэн эвэрлэг шүд бий. Хүчтэй булчингууд шүдийг нь ийш тийш хөдөлгөнө. Панголин цадчихаад аль хэдийн унтаж байхад ходоод нь залгисан шавжуудыг нь хивж жижиглэнэ.

	 

	 

	Ямар амьтны хамар өргөст хэмх шиг вэ?

	 

	Сармагчны хамар нь жижигхэн, нармигар.

	Гэтэл сармагчин бүрийнх тийм биш, зарим нь инээдэмтэйгээр дээш шантайсан хамартай байдаг.

	Тийм нэг сармагчин хятадын уулархаг нутгийн ой, хулсан ширэнгэд амьдардаг. Тэнд өвөл хүйтэн, цас их ордог учир тэд цасан дээгүүр гүйлдэж явдаг. Өтгөн үс нь хүйтнээс хамгаалдаг.

	Өөр нэг шантгар хамартай сармагчин Индонезийн Ментавайн аралд амьдардаг.

	Түүний хамар хятадын сармагчныхтай адилхан том биш. Богино, нарийн сүүлтэй байдаг. Хятадын сармагчны сүүл урт, сагсгар билээ.

	Кахау сармагчин яг л алиалагчийнх шиг хамартай. Арван сантиметр орчим урт, дүүжилсэн өргөст хэмх шиг юм. Эр сармагчны хамар нь долоо орчим настайгаасаа маш хурдан томорсоор байдаг. Сармагчин хэчнээн хөгшрөх тутам хамар төдий чинээ урт болж амаа хаадаг байна. Сармагчин хоолоо идэж байхдаа сарвуугаараа эв хавгүй "өргөст хэмхээ" хажуу тийш нь хөдөлгөнө.

	Түүнд яах гэж ийм хамар заяасан юм бэ?

	Чанга хашхирахын тулд л заяажээ!

	Өргөст хэмх-хамар нь морин хийл шиг "хонк-кихонк" гэсэн чанга хашхирах дууг гаргана. Эмэгчин нь богино хамраараа сулхан хашхирах бөгөөд тэр нь галууны гангинахтай төстэй ажээ.

	Урт хамарт сармагчин хэзээ ч зодолддоггүй. Янз бүрийн маргааныг хоёр эр сармагчин бие бие өөдөө харж суугаад хашхиралдах байдлаар тасална. Хашхиралдаад л байна, хашхиралдаад л байна. Хэн илүү хашхирч чадна вэ, тэр нь дийлсэн болдог. Харин хэнийх нь хамар том бол тэр л илүү хашхирч чадна. Хамар багатай эрэгчин сармагчин халз тулалдааны дараа ичгүүртэйгээр зугтан зайлдаг.

	Хамарт сармагчнууд Индонези, Калимантаны арлын шигүү ойн нуур цөөрмийг бараадан амьдарна. Тэд сайн сэлж шумбаж чаддаг.

	Хамарт сармагчин шүүстэй шинэхэн навчинд их дуртай. Унтахынхаа өмнөхөн модон дээр "ор дэрнээсээ" хөндийрөхгүйгээр гар хүрэх газрынхаа навчийг идсээр өглөө болоход түүний унтсан бүх гишүү нүцгэрсэн байдаг. Ийм учраас хамарт сармагчин шөнө болгон шинэ газарт унтдаг.

	Энэ могой харанхуйд хурдан шаламгай, зоримог хөдөлдөг төдийгүй олон амьтан, түүний дотор могойны аюулт дайсан билээ.

	Харин өдөр бол... Гэгээн өдөр бунгар хачин дорой болдог. Түүний нүдний хүүхэн харааны дугараг өдрийн гэрэлд хэмжээ нь багасдаггүйгээр үл барам юм харахгүй болдог ажээ. Үүнээс болж бунгар өдөрт толгойгоо биеийн нугалааныхаа доор хийж гэрлээс нуухыг эрмэлзэнэ.

	Бунгар хоёр метр хүрэх нь цөөнгүй бөгөөд амьсгал боодог хор нь үлэмж хүчтэй. Эмнэлгийн түргэн тусламж үзүүлэхгүй бол хазуулснаас хойш хагас цаг болоод үхэж ч мэднэ.

	Зденек Фогель: «Зарим хүний бичиж байдаг шиг бунгар тийм найрсаг амьтан бус бололтой» гэж өгүүлжээ. Тэрээр ерийн бунгарыг барьж аван бусад могойн адил түүнийг сүүлнээс нь дээш өргөж үүнийгээ нотолжээ. Могой ухаангүй уурлан дээшээ мурийж, амьтан судлагч түүнийг тавьж амжихаас өмнө нэг шүдээрээ сүүлнээс нь барьж байсан гарынх нь эрхий хурууг шалбалж амжжээ.

	Хэрэгтэй ийлдэс байсангүй. Гараа чангалуураар эрчлэн чангалж, хорыг нь цустай урсгаж гаргахын тулд хуруугаа эсгэжээ. Хоёр цагийн дараа толгой нь өвдөж, амьсгаа нь давхцаж, ухаан алдаж эхэлжээ... Фогель хэдэн өдөр хэвтэрт байж эдгэрчээ. Энд зөвхөн ганцхан шүдээрээ хурууг нь шалбалсан байна. Жинхэнэ хатгасан бол яаж төгсөхийг бүү мэд!

	 

	 

	Хортой хамгийн том ямар могой байдаг вэ?

	 

	Хаан наж буюу гамадриад, ханнах юм. Ертөнцөд түүнээс урт,хортой могой байхгүй. Гурав, дөрвөн метр хүрэх нь цөөнгүй бөгөөд хамгийн том нь 5,58 метр хүрнэ.

	Энэтхэг, Энэтхэг Хятад, Хятад, Индонез, Филиппин, Андаманы арлуудад амьдарна.

	Гамадриад хатгахдаа ердийн наж могойноос 4 дахин илүү хор цацдаг. Хатгуулсан хүн 15 минутын, хошууны үзүүр юм уу хуруугаа хатгуулсан заан 3—4 цагийн дараа (хошууны үзүүр, хуруу нь зааны хамгийн эмзэг газар нь юм) үхдэг.

	 

	 

	Могой үүр засдаг уу?

	 

	Засдаг. Гэхдээ цөөхөн нь, тэдний дотроос хаан наж могой үүр засна.

	Хаан наж могой үүр засдаг нь аль эртээс тодорхой билээ. Гэвч хүмүүс өмнө нь могой өөрөө үүрээ засдаггүй, харин овоорсон навчийг ашигладаг гэж бодоцгоодог байв. Гэтэл 1965 онд АНУ-ын нэгэн амьтны хүрээлэнд эм могой биеийнхээ урд талаар хулсны навч, мөчир татаж, нэг газарт цуглуулж, хоёр хоногийн дараа үүр зассаныг анх удаа үзжээ. Энэхүү үүр нь хөндлөнгөөрөө нэг метр орчим байв. Үүр нь дотроо хоёр давхар, доод талын зузаан дэвсгэр дээр өндөглөж, дээд хэсэгт нь эм наж могой навч, мөчрөөр хучиж хэвтэх зориулалттай. Ингэж өндгөө хамгаалдаг байна.

	Гамадриал үүрэндээ маш хартай, хүн, амьтан ойртвол урьдчилан мэдэгдэхгүйгээр довтолно. Эр могой үүрнээсээ холгүй жижүүрлэж, ойр хавиа хамгаалдаг. Энэ учраас Энэтхэгт цагдаа нар хүн ихтэй газарт зассан хаан наж могойн үүр олбол газрын эргэн тойрон дахь замыг нь хаадаг ажээ.

	 

	 

	Могой өндгөө дардаг уу?

	 

	Зарим нь дардаг. Боомолж могой дардаг.

	Эм боомолж могой 8—100 өндгөө хэсэг хэсгээр бөөгнүүлэн цагариглаж толгойгоороо дээвэр шиг халхлан хэвтэнэ. Эх могойнхоо хүчирхэг биеэр халхлагдсан «сарьсан» хальстайгаа байгаа өндөг нь аюулгүй төдийгүй өндөг дарах хэмжээний дулаан байдалд байдаг.

	Могой биеэ ямар нэг аргаар бүлээцүүлдэг гэдгийг нарийвчлан хэмжин тогтоожээ! Могойн цагаригуудын хооронд гадна талынхаасаа 7 градусаар илүү дулаан байдаг (зарим судалгаагаар 12—15 градус ч гэдэг!).

	Булчингууд нь чангарч, дээд цэгтээ хүрч агшихаа болиход бүлээцдэг бололтой. Булчин ажиллаж, байгалийн хуулиар бол аливаа ажлын үед дулаан ялгардаг билээ.


4. ШИНЭ ТИВИЙН ӨМНӨД ГАЗАР ДЭЭР

	Ердийн юмны ер бусын сонин

	 

	Аварга могой анаконд!

	 

	"Бид Абунан, Рио-Негрогийн бэлчрээс уруудан хөвж явахдаа гурвалжин толгой, хэдэн тохой мушгиралдсан амьтныг гэнэт харлаа. Энэ бол аварга том анаконд могой юм. Би ухасхийн буугаа шүүрч аван эргэхэд могой уснаас эрэг өөд авирч байсанд яаруухан онь холбож, сэрвээнд нь мохоо хошуутай сум зоов...

	Бид эрэг дээр гарцгаан, могой руу болгоомжтой дөхөв... Бололцооныхоо хэрээр уртыг нь хэмжихэд жаран хоёр тохой болж байлаа... Ийм том могой тэр бүр таардаггүй бөгөөд заримдаа зургаан тохой өргөн мөрөө намагт үлдээсэн байжээ. Энэ нь индианчууд, каучук түүгчид хааяа анаконд санаанд багтамгүй хэмжээтэй байдаг тухай яриаг нотолж, миний буудсан могой түүний дэргэд хариугүй жижигхэн гэж үзэгдэх ёстой... Анаконд байгаа газар хүн орвол үхлийн аюултай тоглоом хийнэ гэсэн үг...

	Усаар дүүрсэн хонхор бүр хоёр юм уу гурван ийм айхтар амьтныг далдалж байдаг. Нутгийн индианчууд иймэрхүү хонхор лүү арав арваараа харайж анаконд руу довтолж хутгаар хутгалдаг. Индианчуудын хувьд энэ нь зугаа боловч хамгийн гол нь анакондын махыг маш амттай гэж үзэцгээдэг ажээ" (хурандаа П. Г. Фосетт).

	"Уурласан аварга могой анаконд машины зөөлөн дохио адил чимээ гарган илэрсэн нь хэчнээн гайхмаар.

	Орландо Вильямс Боас... анаконд, ходоодондоо шингээх аргагүй, алахад ч амаргүй матар хоёрын хоёр өдрийн тулалдааныг үзсэн хүн юм. Тэр хоёр, хоёр хоног усанд тийчилж, бараг дуу гаргахгүй барьцалдан ноцолджээ. Хоёулаа зөвхөн ёолон гангиналдаж байв. Анаконд зузаан цагаригаа улам чангалж матар түүнийг хазан зулгаах гэж оролдоно. Гэтэл могой матрын эрүүний орчмоор ороосон цагаригаа сулласан учир матарт хазах юм үлдсэнгүй гэжээ" (А. Кауэлл).

	"Зохиогчид Өмнөд Америкийн тухай бараг ном бүрдээ эрт орой ч гэсэн (зарим номд бол бүлэг бүрд нь) анакондтой учирснаа тайлбарласан байдаг... Зохиогчид анаконд заавал довтолж, түүний хүчирхэг тэврэлтээс сугаран гарч ов заль гарган гар буугаар тулгаж буудсан тухай гурав дөрвөн хуудас өгүүлсэн байдаг. Одоо би худалч, эсвэл айхавтар даруу зантай хүн болохоос айхгүйгээр анакондтой тулалдсанаа өгүүлье.

	Анаконд над руу аажуухан довтолж билээ. Тэр надтай алалдан тулалдах зорилгогүйгээр амаа ангайж намайг айлгах гэж найдвар муутайгаар дөхөн, залгисан тахиагаа шингээх боломж олох биз гэж найдсан ажээ. Энэхүү дайралт нь түүний төрөлхийн догшин авирыг нотлох бөгөөд анаконд бутны доогуур эргэн орж битүү цагариглан хэвтээд өрөвдмөөр гиншгэнэж байв. Би дахин бут руу эргэхдээ аймшигт догшин анаконд зугтан сүүлээ өвсөнд яаран нууж байхыг харав. Надад могой руу гүйн очиж, сүүлнээс нь барьж аван хуучин байсан газар лүү нь чирч авчрахаас өөр арга үлдсэнгүй.

	Зүй ёсоор бол могой намайг ороон авч, булчинлаг биеэрээ боомилж эхлэх байсан биз. Гэвч тэр дахин цагариглаж, өрөвдмөөр зөөлхөн гиншгэнэв. Би толгой дээр нь шуудай тавиад анакондын шилэн хүзүүнээс нь барьж авав. Үүгээр үндсэндээ тулалдаан дуусаж, могой маш тайван хэвтэж, хааяа сүүлээ хөдөлгөж, аяархан гиншгэнэж байлаа. Тэр үед газарч маань амжиж ирсэн боловч надад туслах нь байтугай түүнтэй ам хэлээ олох нь могойтой учраа олохоос бэрх болов. Эцсийн эцэст түүнд могой хор хүргэхгүй гэж итгүүлсэнд мань эр шуудайг зоригтойгоор авч тосоход нь би могойг түүн дотор дарж хийсэн...

	Тэр толгойноосоо сүүлээ хүртэл есөн тохой, гурван ямх байж билээ» (Ж. Даррелл).

	«Утасны модны чинээ бүдүүн, долоон метрийн урт анаконд эрэг дээр болгоомжгүйхэн гулсан гарч ирэв. Энэ нь түүний хувь заяаг шийдсэн билээ.

	Таван хүн могой руу довтолж, жинхэнэ цахилгаан тулалдаан болов. Бороохой, бугуйлаар зэвсэглэсэн бид аварга могойг алдчихгүйн тулд шийдэмгийгээр довтоллоо. Бид чирч, чангааж, гулдарч, гулсуулсаар хөлөрч норон, шавар шороотой зууралдаж, орилж хашхиралдан, хараал тавьцгааж байлаа... Анаконд гингэнэж, хэн нэгийг бүх хүчээрээ тэвэрч авахыг чармайн эрүүгээ тас няс дуугаргана. Операторч Курт Вальгаре хамгийн тааламжтай байрнаас зураг авах гэж биднийг тойрон дурантайгаа ийш тийш гүйнэ. Энэ хүн юм бүхнээс хожигддоггүй билээ. Арай л могойн аманд орчихсонгүй... Найруулагч Торги анакондтой тулалдаж байсан тул найруулах тухай бодох завгүй байв. Могой найруулагчийн үүргийг өөртөө авчээ.

	Тийнхүү жүжиг төгсөж, анакондыг олзолж авч билээ» (Рольф Бломберг).

	Анакондын талаар өөр юу хэлж болох вэ? Жуулчдын дээр өгүүлсэн ярианууд түүний зан авир, онцлогийг хангалттай сайн дүрсэлж чадаагүй гэж үү?

	Гэвч бас хэдэн зүйлийг хэлэх хэрэгтэй юм. Зохиогчдын дээр иш татсан бүхэнд бүрэн итгэж (ялангуяа эхнийхэд) болохгүй. Юу гэвэл юуны өмнө дээр өгүүлснээр бол анакондын хэмжээг хэт том гаргажээ. Баттай хэмжсэн бүх анакондаас хамгийн дээд хэмжээний анакондын урт нь 11,43 м хүрчээ. Бас дахин зургаан жил болбоос метр өснө. Харин 20 метр, түүнээс урт байдаг гэвэл учир утгагүй юм. Арван метрийн анаконд ч гэсэн маш хүчтэй, шинэ халуун бүсийн мужид түүнд ороогдвол амьд үлдэх чадвартай мах, ястай нэг ч амьтан байхгүй. Анакондын хувьд маш том хэмжээ (20, түүнээс дээш метр) нь биологийн хувьд үл нийцэх зүйл билээ.

	Хоёр зүйл анаконд байдгийг цөөн хүн мэднэ. Хоёр дахь зүйлийг нь өмнийнх гэх бөгөөд өмнөд нутгаар амьдардаг, умардынхаас хамаагүй бага (сайндаа 3,25 метр) юм. Анаконд тод бус хүрэвтэр ногоон туяатай, дугараг хар («хилэн шиг») толботой. Өмнийн анаконд арай тод шар туяатай.

	Анаконд жинхэнэ усны аварга могой. Усан дотор биш, ус уухаар ирсэн зэрлэг амьтад, шувууг эрэг дээр агнадаг. Зарим нутагт анаконд залуу матруудыг тогтмол агнадаг.

	Анаконд өндгөө дардаггүй. 30—80 зулзага төрүүлнэ. Сая төрсөн зулзага нь 70—90 сантиметр хүрдэг.

	 


Юм идэх сэн...

	 

	Бүх амьтан, тэр тусмаа хоолны хорхойтойгоо үгүйсгэгчид идэх дуртай байдаг.

	Өмнөд америкийн таван сарвуут исгэрдэг том мэлхий идэх ч дуртай, идэж ч чаддаг ажээ. Түүний хомхой ходоодонд орсон мэрэгч, шувуу, могой, гүрвэл, дөрвөн хөлтөн, жигүүртэн, мөлхдөг амьтад амархан шингэнэ. Гэнэ сэнгүй байгаа сарьсан багваахайг үмхээд авах ч тал бий. Ингэхээр ердийн хулганын тухай өгүүлэхийн ч хэрэггүй юм.

	Исгэрдэг мэлхий идэмхийгээрээ сонирхол татдаг. Уг мэлхий олон амьтан, түүний дотор мэлхийг ч иддэг амьтныг идэхээс буцахгүй гээ. Ийнхүү мэлхий төрөлтнийг хохироогчдоос ч ширүүн өшөө авдаг.

	Таван сарвуутай исгэрдэг мэлхий могойг ховдоглон иддэг! Өлссөндөө ч биш, ер нь л байж байгаа нь тэр. Дэргэдүүрээ мөлхүүлэхгүй л гэж тэр дээ.

	Могойг дараах янзаар залгина. Мэлхий өөрийнхөө хорт муу санааг нуун чимээгүйхэн сууна. Гэтэл хажуугаар нь могой мөлхөнө. Ухасхийхэд могойн толгой исгэрдэг мэлхийн аманд орох нь тэр.

	Мэлхий эхний удаад могойг хэдий чинээ лав залгивал төдий чинээ сайн. Мэлхийн ходоодонд орсон могой бүтэж амь тэмцэн тийчилнэ. Исгэрдэг мэлхийнээс мултрах далдын найдлага тавин мэлхийн доор бүх хүчээрээ шурган ясыг нь хэмхэртэл хоёр ороохыг бодно. Байдгаараа чармайн зүтгэж толгойгоо гаргаж авахыг оролдоно.

	Хэрэв ингэж чадвал могой биш, харин исгэрдэг мэлхий ч идэш болж мэднэ. Ингэж болзошгүйг мэлхий сайн мэднэ. Иймээс мэлхий хүчтэй эрүүгээ янгинатал зууж, газраар тэрийн тааламжтай үе болгонд могойн биеийг ахиулан сантиметр, сантиметрээр залгина. Амьсгал нь боогдсон газар уснаа явагч үхнэ.

	Энэхүү тэмцлийн гараа, бариа хоолтой шууд холбоотой юм. Залгиснаа зугуухан боловсруулж байхад үлдсэн хэсэг амнаас нь цухуйж байдаг. Ходоод нь аажмаар суларч, мэлхий ч залгисан могойгоо ахиулан залгина. Нэг могойг идэх гэж нэг юм уу хоёр өдөр зарна.

	Исгэрдэг мэлхий амталж идэхээсээ ховдоглож идэх нь илүү. Энэ мэлхий олзоо, муудсан сүүлийг нь хүртэл үлдээлгүй (ингэдэг явдал бий!) иднэ. Гэтэл тоншуулан бужирга амтат хоолоо л иднэ. Зохих ёсоор "ширээнд тавиагүй" зоогт хэзээ ч хүрэхгүй 1.

	Бужирга нь мод цоолдог цохны авгалдайг иддэг. Модны гол дээр суугаад хоол зөөгчөө дуудах мэт хэд хэд тоншино. Гэтэл юу ч мэдэгдэхгүй л байна! Тэгэхээр бужирга нисэж, өөр газарт очиж тоншино. Харин энд ямар ч үйлчилгээ байхгүй! Иймд үйлчлэхийг хүлээхгүйгээр өөрөө холтсыг ухаж гарна! Авгалдайн явсан замыг олно. Модны голыг яах гэж тоншив оо гэвэл "хоол зөөгчөө" дуудаж байгаа биш, харин хортон шавжийн явах замыг чагнаж байгаа нь тэр билээ.

	Бужирга «хоолны хэрэглэлээ» гаргана. Ойролцоо байгаа кактусын өргөс багаж нь болдог. Түүнийг хошуундаа зуугаад модны нүх рүү хийж, тэнд хамаг чадлаараа түнтгэнэн хөдөлнө. Ингэж авгалдайг ил гаргаж ирнэ.

	Халуун бүсийн хурц нар, халуун салхи зэрэг нь хортон шавжийг тааламжтайхан илбэнэ. Гэвч... авгалдай удаан байж чаддаггүй. Бужирга багажаа орхиж (өргөсөө модонд зоогоод) мод цоологч цохны авгалдайг иднэ.

	 


Ухаалаг ажиллагааны зааг дээр!

	 

	Өмнөд америкийн навч зүсэгч шоргоолж бас ер бусаар хооллодог.

	...Аргентин, Бразил, Парагвайн дулаан бүсийн ойн үл мэдэгдэм жимээр... навчны үлдэгдэл бужигнадаг! Ногоон навч шууд овоо руу урсана. Энэ бол навч зүсэгч шоргоолж ээлжит модоо цөлмөөд олзоо үүр лүүгээ чирч байгаа хэрэг юм. Навчны тасархайнууд шоргоолжийг шүхэр шиг бүтээх тул шоргоолж ер үзэгддэггүй.

	Хэрэв зургаан хөлт сүйтгэгч үр жимсний цэцэрлэг рүү довтолбол хэрэг бишиднэ. Бүх навчийг хяргаад ганцхан нүцгэн мөчир үлдээнэ. Нутгийн хүмүүс ингэлээ гэж шоргоолжийг хялайн үзнэ.

	Гэтэл навч зүсэгч навчаар хооллодоггүй билээ. Навчны үлдэгдэл шоргоолжны үүрэнд «навч огтлогч» тусгай шоргоолжны эрүүгээр боловсруулагдана. Шоргоолж хигсэн навчсаа ялгадсаараа норгон үүрнийхээ тусгай газарт хураана. Энэ нь бордоо бэлтгэж байгаа хэрэг юм.

	Энэхүү тэжээлийн орчинд ... мөөг ургана. Ихэвчлэн үзэмж муутай Розитес гонгилофор хэмээх далбагар мөөг ургана. Үржих цагийг алдахгүйгээр анхаарал тавьж мөөгийг арчилна. Навч зүсэгч шоргоолж их анхааралтайгаар арчилна. Шоргоолж үржилт хэсгийг нь цаг үргэлж тастаж, бордоонд гаргана. Шоргоолж мөөгний оройг мэрэхэд шингэн ялгарна. Шоргоолж түүнийг долоон (нэгдүгээр хоол нь!) авч мэрэгдсэн хэсэгт нь ур урган хатуурч, уургийн бодис хуралдана. Яг энэ үед шоргоолж түүнийг иднэ (энэ бол хоёрдугаар хоол нь юм). Мөөгнөөс өөр юм ер иддэггүй. Архаг шархтай ходоодтой хүмүүс шиг хоолны журам сахидаг.

	Залуу эмэгчин шоргоолж төрсөн үүрнээсээ явах цаг болдог. Өөрийнхөө үүрийг засахаар явахдаа амныхаа доод талын хүүдийд мөөгний хэлтэрхий авч явна. Шинэ газар энэ хэдэн хэлтэрхийгээс мөөг үржүүлж ургуулах нь тэр.

	Гэвч Розитес гонгилофор мөөгийг зөвхөн навч зүсэгч шоргоолжны үүрэн дотроос олсон нь маш сонин хэрэг юм. Өөр хаана ч байдаггүй! Сайн арчлах шаардлагатай тул шоргоолжны туслалцаагүйгээр ургаж чаддаггүй.

	Харин өмнөд америкийн голын цулбуурт кандиру жарамгайн таашаалын талаар олигтой үг ярьдаггүй. Энэхүү бяцхан, маш хортой шимэгч цусаар хооллодог. Голдуу загас руу довтолно. Загас руу шалмаг хөвж очоод толгойгоороо загалмайн нь завсраар шурган орж, зөөлөн эд эсэд нь шигдэнэ. Тэгээд дүүжлэгдэн цусыг нь сорно.

	Маш хурдан ховдоглон сорж цадна. Тэгээд үүргээ биелүүлээд өөрийгөө залгиулчихаас болгоомжилж аажуухан доошилж голын ёроолд бууна. Гэмтсэн загас үхнэ (хэрэв жижигхэн бол).

	Америкийн халуун бүсийнхэн кандиругийн тухай сэтгэл зарсхийлгэм ярилцдаг. Энэ бол пираньягийн дараа орох үзэшгүй муухай аюултай загас юм. Хомхой загасны хоолны төрөлд газар уснаа явагчид, араатан, тэрчлэн хүн ч багтана. Кандируг хүний цус шимэгч цорын ганц нугалмайтан гэж хэлж болно. Индианчууд, зарим мэргэжилтний үгээр бол хүний бэлгийн эрхтэн юм уу шулуун гэдэс рүү ямар ч саадгүй нэвтрэн орж, загалмайнхаа хурц өргөсийг сарвайлган дэгээдэн гогодож гэдэс юм уу шээсний сувгийн хананаас сордог. Цусанд дуртай шимэгч бүх цусыг өөртөө сорон юүлтэл тайвширдаггүй. Хүн (юм уу амьтан) үхэж, шарил нь кандиругийн авс болдог. Хүнд дасан зохицсон шимэгч хорхой түүнийг хэзээ ч түргэн яс арьс болтол эцээж тураадаггүй.

	Зол болоход иймэрхүү явдал өдөр бүр тохиолддоггүй. Цулбуурт жарамгай хүнд довтолсон гучаас дээшгүй (гэхдээ энэ бол хангалттай тоо юм) явдлыг тэмдэглэсэн зүйл байI даг. Ер нь кандирутай холбоотой бүх түүх нь онцын хэрэггүй бол өмнөд америкийн гол руу тэмүүлэхийн  хэрэггүй гэсэн аль эртний нэгэн үнэнийг баталж байна...

	 


«Гэрээ барих нь амар ажил юм»

	 

	Сонсгол, дуу сайтай сан бол төмөрч ногоон мэлхий иймэрхүү утгаар дуулах л байсан биз. Гэвч тэд сонсгол муутай, харин дууны тухай гэвэл хэн нэг хүн төмөр лааз цохих мэт. Иймээс ч түүнийг төмөрч гэж нэрлэн, зэс хайлагч, тугалга хайлагч, хонх урлагч зэрэг төмөртэй ажилладаг хүнтэй жишиж болох юм. Тэгэхдээ энэ бол дуулдахынхаа хувьд адилхан. Төмөрч ногоон мэлхийн төрх нь шаварчин юм уу чулуучин гэлтэй. Шанаган хорхойгоо хамгаалахад зориулсан жинхэнэ цайз босгоно!

	Эр эмийн аль нь цайз барьдаг вэ? гэж урьд маргалддаг байв. Эдүгээ эр нь барьдгийг нэгэнт тогтоожээ.

	Гүехэн устай голын ёроолд хүрз шиг өргөн, хавтгай толгойгоороо хөрсийг онгичиж байраа барих газар луу аваачин гучин сантиметрийн голчтой дугараг овоо босгоно. Ирмэгийг нь заавал усны дээр гаргасан байдаг! Тэгээд дотор нь орж дэвхцэн, цээж, сарвуугаараа чигжиж дагтаршуулна. Төмөрч ногоон мэлхийд уран чулуучны нийвий шиг өргөн соруул байдаг.

	Усан сан барьж дуусмагц эм нь түрсээ шахна. Ус нь гүехэн бүлээн, жинхэнэ «багачуудын байр» болдог. Шавар саван дотор түрснээсээ гарсан шанаган хорхой маш тавтай амьдардаг. Энэ нь шанаган хорхойн хувьд шавар сав байвч тэр нь бусдын хувьд халдашгүй бэхлэлт болно. Ямар ч байсан тэр байрандаа шанаган хорхой айх аюулгүй байдаг.

	Шавар бэхлэлтэд дутагдал бий. Нэгдүгээрт: уусмал хүчилтөрөгч бага, хоёрдугаарт: хоол тэжээл дутмаг, гуравдугаарт: ган гачгийн үед ус түргэн ууршина... Гэвч шанаган хорхой өдлөг (бусад ногоон мэлхийнээс илүү их) загалмайгаараа хүчилтөрөгчийг шингээж амьдралын хувиралт өөрчлөлт нь маш хурдан болно. Харин ган гачгийн талаар гэвэл хэн ч хамгаалж чаддаггүй...

	Шавар үүр барьдаг шувуу бол бичнээ юм. Бичнээ халуун бүсийн талд амьдарна. Үүрээ барихын тулд модны тэгшдүү бүдүүн (20 сантиметрээс доошгүй) мөчир, байшингийн дээвэр, баганыг сонгож авна.

	Бичнээ хошуу, сарвуугаараа нойтон шавар хэсэг хэсгээр нь бөөгнөрүүлэн хуйлна. Үүрээ бат бэх болгох зорилгоор өвс дотор нь хийнэ. Иймэрхүү «туйпуу» нь тус бүрдээ 3—5 грамм хүрнэ. Нэг үүр барихад хоёр мянгаас хоёр мянга таван зуун бөмбөлөг бэлтгэх шаардлагатай. Нэлээд том үүр 7 килограмм болдог.

	Үүрээ дороос нь эхэлж барина. Эхлээд хавтгай суурийг нь тавиад ханыг нь өрж, дээд талыг гэр хэлбэртэй болгоно. Бэлэн болгосон үүр нь хүрээг нь тайрч, оройг нь доош дарсан нь өндөр бүрх малгайтай төстэй харагдана.

	Үнэндээ бол анх харахад л бүрх малгай шиг харагдана. Дээрээс нь харахад үүрнийхээ ханыг битүүлэлгүй мушгиа шат маягтай орхисон байна. Мушгианы хоорондох зайгаар зам гаргаж, түүгээр шувуу үүрнийхээ гол өрөөнд нэвтэрч орно. Хонгил нь 5 сантиметрээс өргөнгүй байдаг.

	Бичнээ шувууны зүйл, амьдарч байгаа нөхцөл байдлаас болж үүрээ барих ажлыг арван хоёроос арван зургаа хоногт дуусгана. Өндгөө найдвартай "туйпуун" байрандаа дарж болно.

	 


Эх, эцэг, үр

	 

	Үр төлийнхөө төлөө эх, эцэг хоёрын хэн нь халамж тавих үүрэгтэй вэ? гэсэн ээдрээтэй асуудалд ганц хариулт хараахан байхгүй билээ. Амьтны ертөнцөд нийтээр дагах хууль байхгүй. Зарим амьтан (бодохоос дургүй хүрмээр!) үр төлөө орчиндоо найдаад хаячихдаг. Тэгээд байгалийн шалгарлаар амьдарна...

	Тэгвэл суринамын хэлгүй пипа мэлхий жинхэнэ баатарлаг эх юм. Энэ төрлийн эцэг мэлхий үр удмаа халамжлах үйл хэрэгт оролцох нь өчүүхэн төдий тул эх мэлхий голлох үүрэгтэй ажээ. Пипийн эхийн сайхан сэтгэл (төрөлхийн эх амьтны давтагдашгүй зөн билэг) "эцэггүй" хоцорсон зулзагаа зайлшгүй асрах шаардлагатай үед хангалттай гардаг байна.

	Энэхүү гайхамшиг нь орооны наадмын үеэс эхэлнэ Усны ёроолд эр мэлхий хэвтэж эм мэлхийгээ тэврэхэд ид шидтэй юм шиг шүргэлцлээс нь болж эм мэлхийн нурууны арьс овойно. Энэ нь усан доторх «алсыг харагч хүрдэн» дээр байгаа юм шиг босоо хавтгайд тойргоор эргэхэд мөчлөгөөр сэлэх эхлэлийн дохио билээ. Биеийнхээ таатай тэврэлтээ тавихгүйгээр шөнөжин эргэн хөвөхдөө аргыг нь олоод тэнхлэгээ тойрон эргэж ч болно.

	Эм мэлхий нь эргэлтийн дээд цэгт хүрээд сүвнээсээ 3—7 түрс дороо хөвж байгаа эр мэлхийнхээ хэвлий дээр гаргана. Эр нь энэ мөчийг хүлээж байсан мэт эмийгээ чанга тэвэрч өндгийг нь түүний нурууны зөөлөрсөн арьсанд наалдуулна.

	«Хүрдэн» эргэлт бүхэн 10—15 секунд үргэлжлэх бөгөөд хос мэлхий «толгойгоо эргэтэл» эргэлдээд нэг цаг хагасын зайтай амарна.

	Үржих тойрог зогсоно. Эр мэлхий нь холдож, эх мэлхийн нуруу улам их овойно. Түрс шигдсэн арьс нь тэдний дээд талд жижигхэн онгорхой дээвэр үлдэн эргэн тойронд нь урган томорно.

	Өндөг нь эхийнхээ нуруун дээр шууд өсөж бойжно! Амьд өлгий хоёр сар хагас сэлж, лаг онгичиж, идэх юм хайн, дайснаас зугтдаг. Эхийнхээ нуруун дээр төдий л олон биш (40—100 зулзага) үр төл өсөн бойжиж байдаг.

	Амьдралын хувиралт өөрчлөлт эхийн нуруун дээр явагдана. Гэвч түдэлгүй бусдын хүчийг сорж зүгээр байх нь уйтгартай болж аль хэдийн мэлхий хэлбэрээ олсон бяцхан зулзагууд үүрнийхээ дээврийг нээдэг байна. Тэгэхдээ үүрээ бүрмөсөн орхихыг төдий л яардаггүй ажээ. Аюул мэдэгдвэл агшин зуур дээврээ хааж цухуйхгүй сууна. Тэгээд хэд хоногийн дараа эхээсээ үүрд сална.

	Үр төлдөө хайртай, нуруундаа муухай сорвитой эх нь гуужна. Тэгээд өлгийний сорви бараг үлдэхгүй арилна. Харин гуужих бүрд нуруун дээрх арьс нь бага зэрэг үрчийнэ... Эхийн атираа гэдэг нь энэ!

	Өмнөд америкийн нутагшсан уутат мэлхий нь нуруугаа нэлээд ажил хэрэгч байдлаар ашигладаг байна. Арьсны нь нугалаанууд тэлж урган. өндгөө хадгалах халаас болно. Энэ нь мэлхийн зулзагаа хадгалах бүх үеийн нөөц газар юм. Энд янз бүрийн тооны түрс ордог ажээ. Одой мэлхийнх долоогоос илүүгүй, ердийн уутат мэлхийнх хоёр зуун түрс хадгална.

	Уутаа орхиж явах зулзагын хөгжлийн үе шатаас тэдгээрт тавих халамж шалтгаална. Ердийн уутат мэлхий үр төлөө шанаган хорхой болохоор нь тусгаарлана. Түүний өндөг олон, өндөгний шар нь дутуу байх тул мэлхий болгож чадахгүй нь тодорхой! Шанаган хорхой борооны усаар дүүрсэн өчүүхэн усан сан, өөрөөр хэлбэл мод, навчны завсар заалхай, тэр ч байтугай цэцгэн дотор «өснө»!

	Гэвч өндөглөдөг уутат мэлхийн эх нь илүү үүрэгтэй байдаг. Түүний үр төл ч арав дахин бага байдаг. Зулзага нь «жинхэнэ» сүүлгүй мэлхий болж хувирсны дараа л халааснаас сугаран гарч мөлхөж, үсэрч харайдаг. Зулзагууд нь бие гүйцэж бие даах болсон учир эх нь тэдгээрт  бараг тусалдаггүй.

	Чили, Аргентины өмнө зүгт амьдардаг эр мэлхий нь  ёстой үлгэр жишээ эцэг юм. Энэ бол Дарвины ринодерм мэлхий юм. Урт хошуутай маш жижигхэн ринодерм (дөнгөж 3 сантиметр хэмжээтэй) үр төлөө туйлын өвөрмөц аргаар өсгөдөг.

	Эм мэлхий нь 20—30 үр тогтсон түрсээ аль нэгэн чийглэг газар, хөвд дээр гаргана. Өндөг рүү хэд хэдэн эр мэлхий (заримдаа ганцхан ч) тэр дор нь ойртож ирнэ. Тэд хүндэт харуул шиг өндөгнөөс харцаа салгалгүй сууцгаан, үр хөврөлийн хөгжлийг ажиглана. Үр хөврөл 10—12 хоногийн дараа хорхой нь хүрмээр хөдөлнө. Яг энэ үед эр мэлхий өндөг рүү командаар мэт ухасхийн, бие биеэ түлхэлцэн ховдоглон залгина.

	Залгисан өндгөө залгиур хоолой руугаа биш, хэл, дууны цүлхэн рүүгээ хэлээрээ чиглүүлнэ. Түүний ачаар эр мэлхий ерийн цагт гуагладаг! Тэдгээр эр ринодерм мэлхий өндөгний шинэ байр хайж, дээрх үйлдлээ давтан хийнэ.

	Эр мэлхий нь өөрийн болон бусдын үр болох арваас хорин түрс цуглуулж чадна. Эр мэлхий тэднийг бусдын, өөрийн гэж ялгахгүй бүгдийг нь "үрчилж аван" асарна.

	Дууны цүлхэн "залгисан" өндөгнөөс болж резин шиг сунана. Өндөгнөөс шанаган хорхой гарах үед хөндий нь улам томорч цоройн булчин, хэвлийн арьсыг хамарна. Заримдаа хоёр хажуу тал, тэрчлэн нуруу хамарна.

	Шанаган хорхой түрсний шар хэсгээ зарцуулан ар талаараа дууны цүлхэнгийн хана руу тэлнэ. Эцгийнхээ бэлтгэсэн зүйлээр хооллоно. Энэ үед мэлхий болж, залуу мэлхий амьдралын их замд... эцгийнхээ амыг дамжиж орно. Эр мэлхий амаа байдгаараа ангайж, бие даах болсон залуу мэлхийнүүд дууны цүлхэнгээс гарч амны хөндий, хэлний доор орж улмаар гадагшаа гарна.

	Бүх жижиг мэлхий дууны цүлхэнг (эцэг нь өндгийг өөр өөр хугацаанд залгих учир жижиг мэлхийнүүд нэгэн зэрэг гардаггүй) орхивол уг цүлхэн нэг ёсондоо хатаж агшин, удалгүй дуу гаргах чичиргээ хийхэд бэлэн болно!

	...Зарим эцэг эх амьтны аль нэг нь хөлсөө гартал ажиллаж байхад өөр нэг нь ажлаасаа зайлсхийх ч тал буйг дээрх жишээнээс үзлээ. Амазонк мөрний сав нутагт амьдардаг халуун бүс нутгийн симфизодон хэмээх эр эмээрээ хослон бүх насаараа амьдардаг загасанд ийм явдал гардаггүй. Үр удмаа хүмүүжүүлэх бүх асуудлыг хоёулаа шийдвэрлэдэг ажээ.

	Зээрэнцэг шиг дугараг, хавтгай симфизодон усан доорх ан цав, «нарийн» хөндийд хоргодон амьдардаг. Хавтгай симфизодон жижигхэн зай завсар лүү жирсхийгээд далд орох нь амар байдаг тул ямар нэгэн махчин том амьтад барьж авч чаддаггүй.

	Эм загас нь төдий л олон биш 200—800 ширхэг түрс усны доорх ургамалд цацна. Хоёр хоногийн дараа өндөгнөөс арчаагүй «авгалдай» гарна. Тэр үед эцэг эх загас хоёулаа нүдэндээ аятайхан харагдсан навчны хэсгийг цэвэрлэж, үр хөврөлийг амаараа зөөж ургамалд бэхэлнэ. Авгалдайн толгой дээрх цавуурхаг булчирхай түүнийг навчинд найдвартай сайн бэхэлдэг. Энд үр хөврөл нь «бие гүйцтэлээ өсөж» жижиг жарамгай бойжно.

	Гэвч үр удамдаа халамжтай симфизодоны ажил үүгээр дуусахгүй. Эцэг эх нь жижиг жарамгайгаа хэдэн долоо хоногийн турш өөрсдөө гардаж тэжээнэ. Үнэндээ бол «гараараа биш арьсаараа» тэжээнэ. Загасны бие ялихгүй хөвсийж, харлана. Онцгой эсээс цайвардуу шаргал салс гарна. Энэ нь сүү, тос хоёрын завсрын зүйл юм. Үүнийг «загасны сүү» гэнэ. Өлссөн жарамгай эцэг эх рүүгээ сэлж ирээд энэхүү сүүг хоёр талаар нь хөхөж сорно.

	Хааяа том загаснууд залуу загасаа хоёр сүрэгт хувааж, өөр өөрийн «эрх» жарамгайгаа тус тусдаа тэжээнэ. Гэхдээ ихэвчлэн эцэг эх хоёр ээлжлэн хөхүүлнэ.

	Хараахан бие дааж цэнгэг усны амьтны зулзагуудаар хооллож сураагүй жарамгайнуудыг ийнхүү тэжээдэг.

	 


Зургаа дахь, долоо дахь, найм дахь болон бусад мэдрэхүй

	 

	Хоржигнуурт могойн нүдийг дарж боо.

	Түүний бултганасан урт хэлийг хөдөлгөөнгүй болго. Самсааг нь хөвөн түүдгэнцрээр тагла.

	Түүний толгойд гараа гучин сантиметр ойртуул.

	Ингэвээс хоржигнуурт могой оновчтой түргэн үсэрнэ гэдэгт итгэж болох бөгөөд мэдрэх эрхтнээр нь туршлага хийсэндээ та харуусна.

	Эрдэмтэд илүү болгоомжтой хандаж, түрэмгий хэвлээр явагчийг гараараа биш, харин... чийдэнгээр оролдоно. Эхлээд чийдэнг хэлхээнд холболгүй, дараа нь асаасан байна. Могойд аль аль нь хамаагүй гэж бодоцгоожээ. Гэтэл бодсоноос шал өөрөөр эргэжээ.

	Залгасан халуун чийдэнг хоржигнуурт могой том хулгана шиг санаж ухас ухасхийж байжээ. Унтарсан хүйтэн чийдэнг тоохгүй байв. Энэ нь хоржигнуурт могойд халууны цочруулыг хүлээн авах онцгой хүлээн авуур байгааг гэрчилнэ. «Хүнийх шиг» бүх мэдрэх эрхтнийг нь туршлагаар хорьсон ч могойн төрлийн амьтад олзоо юу ч болоогүй юм шиг овжиноор барина.

	1937 онд хонхорхой толгойт могойн хоншоорын цөмөрхийг судлан оньсого шиг нууцыг нь тайлбарлажээ.

	Тэр нь судлагдсан ямар ч мэдрэх эрхтэнтэй холбоогүй нь тодорхой билээ. Цөмөрхий (хосоороо) дотор, гадна таславч хэсгээс тогтоно. Хоорондох завсар нь маш нимгэн сарьс (0,025 миллиметр) байдаг.

	Могойн нүдний өмнөх хэсэгт жижигхэн нүх байдаг. Эндээс нарийн гуурс явж, дотор талын таславчинд хүрнэ. Хэрэв могойн цагариг булчин нь чангарч суларвал нүх нь нарийсаж, өргөсөж болно. Гадна талын таславч нь самсаа, нүд хоёрын хоорондох зайд өргөн нүх болж нээгдэнэ. Энэ нь самсаатай төстэй учир зарим хонхорхой толгойт могой дөрвөн самсаатай юм шиг харагддаг.

	Боомилж, питон (хуурамч хөлтөн) зэрэг хоргүй могойд үүнтэй төстэй эрхтэн бий. Гэхдээ өөр газарт, ихэвчлэн дээд уруулын хаалтад байрладаг.

	Могой дулааны зүг чиг олох чадвартай юм. Могой сэрлийг хүлээж авах эрхтнийхээ сарьсны гадаад, дотоод гадарга дээрх 0,003 градусын халуун, хүйтний зөрүүг мэдэрнэ (хүний халуун хүйтний зөрүүг мэдрэх мэдрэмжийн зааг нь 1—2 градус байдаг). Энэ нь сохор, дүлий, хэлгүй могой ч олзоо алдахгүй олоход хүрэлцээтэй юм.

	Дулаанаар зүг чигээ хэрхэн олдог вэ? Судлагчид могой Бойль-Мариоттын хуулийг чадмаг ашиглан, дотор таславч руугаа орох сүвний хуниасаа чангалж, түүнийг гадаад орчноос тусгаарладаг гэсэн санааг зөвшөөрдөг. Дотор таславчийн агаарын температур сарьсан арьсны өмнөд талд халахад ихэсдэг. Агаар нь өргөсөн тэлж, даралт хүлээн авуур байдаг хэсэгт даралт үзүүлнэ.

	Могой хоёр нүхний хальсан дээрх даралтыг ижил болгохын тулд толгойгоо бүлээн зүйл рүү эргүүлэн хоёр нүхнээс нөгөө зүйл рүүгээ чиглэсэн өнцгөөр олз байгаа байрлалыг нарийн тодорхойлдог.

	Өмнөд америкийн голуудад байдаг гимнот загасанд ч (тэдгээрийн нэг нь цахилгаантай могой загас юм) өвөрмөц «зургаа дахь мэдрэхүй» бий. Тэдгээр загас цахилгаантай эрхтнийхээ тусламжаар ердийн хайгуул хийж, бусадтай тулалдан тагнаж болно.

	Могой загасны амин чухал бүх эрхтэн нь их биеийнх нь дөрөв хуваасны эхний хэсэгт байрладаг. Тэрчлэн хошного нь хоолой орчимд нь байдаг. Харин сүүл хэсэгт нь цахилгаан гаргадаг эрхтэн нь байрладаг.

	Гимнотын «цахилгаан зай» нь тусгаарлагч болох арьсны доор байрладаг. Энэ нь таславчаар жижиг жижиг хуваагдсан улаан шаргал өнгийн цэлцгий маягтай хиамтай төстэй хэд хэдэн биет юм. Гүйдлийн цэнэг гаргах нь нам хүчдэлийн богино импульсээр (секундэд 30—1000) дамжина. Загасны эргэн тойронд цахилгаан соронзон орон үүснэ. Гэтэл цахилгаан дамжуулах чанар нь уснаас өөр шинжтэй зүйлс цахилгаан соронзон оронд орвол түүний цахилгаан гүйдлийн шинж чанарыг өөрчилдөг. Энэ өөрчлөлт хажуугийн шугам дахь онцгой цахилгаан хүлээн авуурт (могой загасных толгой дээрх товгорт нь байдаг) очдог. Энэ эрхтэн тархинд: «Анхаар! Орчинд чинь ямар нэг юм байна!» гэсэн дохио өгнө.

	Загасны радард орсон «ямар нэгэн зүйл» нь усны ургамал, чулуу, өөрт нь тохирсон хоол, болзошгүй дайсан байж болно. «Цахилгаан загас» нь уснаас өөр зүйлийг цахилгаан дамжуулах чанараар нь таньж мэдэн, тухайн тодорхой нөхцөл байдлыг харгалзан үйл ажиллагаагаа явуулдаг.

	 


Дээд зэргээр баримжаалдаг

	 

	Эргүү борын багийн шувуунаас гуахаро багагүй чадварт замч юм. Энэ нь баруун хойд зүгт Панамаас, өмнөд зүгт Перу, дорнод зүгт Суринам хүртэлх Латин Америкийн уулсын агуйнуудад амьдардаг.

	Байгалиас гуахарод заяасан хамгийн дээд бэлэг бол цуурайг мэдэх чадвар юм. Тас харанхуйд амьдардаг (тэнд тавьсан гэрэл зургийн хальс хагас цаг болоход гэрэл мэдрэхгүй байсан!) эргүү бор агуй дотор чадмаг нисэж дадсан байдаг.

	Эргүү бор хүний чих чөлөөтэй сонсохоор 7 мянган герц давтамжтай сулхан шогширч дуугарна. Нэг удаад нэг хоёр милли секунд хэртэй шогширно. Соргог шувуу гаргасан чимээгээ зоорь, янз бүрийн хаалтад туссаны дараа сонсоно. Хэрэв гуахарогийн чихийг хөвөнгөөр бөглөвөл (америкийн амьтан судлагч Дональд Гриффин тийм туршлага хийсэн) эргүү бор харанхуйд баримжаа олох нь биднийг гүйцэхгүй болж байв.

	Гуахарогийн цуурайг мэдрэх чадвар өнөөх цуцалтгүй судлагч Гриффиний судалсан сарьсан багваахайнх шиг байдаг. Гэвч сарьсан багваахай эргүү бор шиг шогширдоггүй, хүний чихэнд дуулдахгүй дууны давтамжтайгаар гангинана.

	Жилд нэг удаа, эргүү борын үржлийн үеэр хүмүүс агуй руу нь ирцгээдэг. "Тэд сургаагаар үүрнийх нь ихэнх хэсгийг сүйтгэдэг. Энэ үед ангаахай дэгдээхийгээ хамгаалж ядан байгаа гуахаро хэдэн мянган шувууг алж хядаж буй индианчуудыг тойрон аймшигтай хашхиралдан шунган нисэлдэнэ. Газарт унасан дэгдээхийн гэдсийг дор нь арилгана. Түүний хэвэл нь аюулхайнаасаа хошного хүртэл өөхөн харвин тогтож, хөлийнх нь хооронд дэр мэт түнтийн байдаг... Гишүү түлсэн түүдэг гал дээр дөнгөж алсан дэгдээхийн тосыг шахаж шавар ваарт юүлнэ".

	Хүнд цуурайг мэдрэх локатор ч, маш сайн сонсгол ч, нарийн үнэрлэх чадвар ч байхгүй. Харин сургааг, хэмжээ хязгааргүй амиа бодох үзэл бий. Ийм учраас Александр Гумбольдтын бүр 180 жилийн өмнө дүрслэн харуулсан хүний энэхүү шинж нь зүгээр л аймшигтай биш, бүр шүтээнээ доромжилсон хэрэг болж харагдана!

	Эдүгээ гуахаро үүрээ засдаг хамгийн том агуйг хамгаалалтад авч, үндэсний хүрээлэн болгон хувиргасан байна.


Хамгаалах жуух яаралтай олгожээ

	 

	Шаравтар самж

	 

	Гуравдагч галавын эхэн үед буюу ойролцоогоор 50 сая жилийн өмнө Европ, Хойд Америкт бич амьдарч, тэр үед цаг улирал нь тэдгээрт тохиромжтой байжээ. Эдүгээ зөвхөн Төв болон Өмнөд Америк, Африк, Зүүн Өмнөд Азид нутагшиж байна.

	Олон амьтан судлагчид америкийн бичийг сартгар хамарт, хуучин тивийнхийг нармигар хамарт гэж нэрлэдэг билээ. Америкийн бичний самсаа өргөн таславчтай байх бөгөөд хоёр хажуу тал руугаа харсан байдаг. Хуучин тивийн бичний хамрын таславч нь нарийн, самсаа нь урагш чиглэж, хоорондоо ойртсон байдаг.

	Сартгар хамарт бичний дээд овогт багтах сармагчин нь юүдэн толгойт, шаравтар самж буюу савар хумст сармагчин (33 зүйл) гэсэн хоёр овогтой. Хумс нь хурц, хоёр талаараа хавчигдаж савар мэт байдаг учир савар хумст гэж нэрлэжээ.

	Урьд шаравтар самжийг Америк төдийгүй дэлхий даяар маш эртнийх гэж үздэг байсан бол эдүгээ савар хумст сармагчныг сартгар хамарт бичний хажуугийн төрөлжсөн салаа төдий гэж үзэж байна. Тэгээд ч салаа нь эртний биш, хувьслын хувьд залуу, саяхны үүсэлтэй аж.

	«Төрөлжсөн» гэдэг нь амазонкийн мөнх ногоон ой доторх модны оройн онцгой нөхцөлийн амьдралд дасаж зохицсон гэсэн үг юм. Ширэлдсэн ороонго, ургаж буй чагирам цэцэг бүхий аварга модны навчсын дотор, чийглэг, харанхуй ойн дунд бүхэл жилийн турш үр жимс, самар идэж, өөрийн хоргодох байр, хоол хүнсийг олж амьдарна. Савар хумст сармагчин газар дээр бараг буудаггүй.

	Тэдгээр нь харх, хэрэм шиг маш жижигхэн амьтан. Сармагчны дотор хамгийн жижиг шаравтар самж чичико нь дөнгөж 35 грамм жинтэй. Урт нь хамраасаа сүүлнийхээ уг хүртэл 15 сантиметр. Тэгэхдээ сүүл нь хориод сантиметр хүрдэг. Энэ нь приматын дотор хамгийн жижиг болох муурамжаас арай томхон амьтан юм. Шаравтар самжийн овгоос хамгийн том нь бөгөөд 30 сантиметр, сүүл нь мөн адил юм уу ялихгүй урт.

	Савар хумст олон сармагчны төрх байдал нь инээдэмтэй. Үүнд: нэг нь урт «буурал» сахалтай, нөгөө нь Бабеттийнх шиг шанх үстэй, олон нь хүзүү мөрөндөө зогдортой, чих нь урт үсэн гоёмсог хажлагатай байдаг. Хажлага нь хүзүүндээ биш, чихэндээ байдаг. Олон өнгийн хурц туяатай. Үс нь зөөлөн мяндаслаг.

	Соёо нь үүдэн шүдтэйгээ жигдхэн юм уу түүнээс ялихгүй том соёотой сармагчныг мармозетк гэж нэрлэдэг. Харин шаравтар самжийн доод соёо үүдэн шүднээсээ нэлээд урт байдаг.

	Шаравтар самж нь аальгүй, гоёмсог, хүнд амархан дасна. Тэр ч байтугай энэхүү сармагчин испанийн түрэмгийлэгчдэд хүртэл таалагджээ. Европт мяндаслаг-сармагчныг эрт зөөж авчирчээ. Одоо үед гэрийн сэгсгэр хав, сиамын муурыг байрандаа байлгадагтай адил дээд язгуурт угсааны хатагтай, ялангуяа Помпадур хатагтай, сүүлчийн Людовикуудын үед түүнийг ордондоо байлгадаг байжээ.

	Шаравтар самж саяхан хүртэл олон амьтны хүрээлэнд болон сонирхогчдын гар дээр байв. Европын сэрүүн уур амьсгал, хүний эрхшээлд савар хумст бусад сармагчнуудаас илүү зохицдог. Харин эдүгээ шаравтар самж (ялангуяа гурван зүйлийн нь нэгэн болох алтат бич) мөхөх үйлээ эдэлж байгаа ховор амьтан болжээ. Алтат бичний маш өчүүхэн нутаг нь газрын зураг дээр Рио де Жанейрогоос баруун өмнөд зүгт цэг шиг толбо төдийгөөр тэмдэглэгджээ. Тэндхийн уулын эрэг орчмын ойд (өөр хаана ч байхгүй!) «орчин үеийн хөхтөн амьтдаас хамгийн тод өнгөтэй энэ амьтан» үлдэж хоцорчээ.

	Алтат бичний хар хоншоороос бусад биеийн хэсэг нь алтлаг, улаан туяатай. Хүзүүний нь зогдор энэхүү бичийг «арслангийн2» гэж нэрлэх чимэг нь болсныг нотолж байна.

	Нэрт байгаль шинжлэгч Айвен Сэндерсоныд шаравтар самж олон жил амьдарчээ. Тэр нь эзэндээ их хайртай бөгөөд үргэлж баясан чанга хашхирч угтана. Сэндерсоныг гэртээ ирэхэд бяцхан бич хэдийн мэдчихсэн байдаг нь сонин юм. Тэр бич хүмүүс сонсоогүй байхад эзнийхээ машины дууг бусад автомашины хөдөлгүүрийн дуу чимээнээс алсаас алдаагүй ялгаж чаддаг ажээ.

	Зарим амьтны хүрээлэнд шаравтар самж үржиж байв. Хоёр хүүхэд төрүүлнэ. Төрсөн хүүхэд нь үснээс нь базаж эх рүүтээ авирна. Хүүхдээ төрүүлснээс хойш хоёр дахь өдрөөс эх нь тэднээсээ холдохыг хичээнэ. Торонд нь өөр шаравтар самж байвал тэр сэтгэл хангалуун гэгч нь хүүхдийг нь авна. Гэвч эцэг нь гарч ирээд үр хүүхдээ хайрлан хамгаалах зүй ёсны эрхийнхээ дагуу булааж аван үүрч явна. Тэгээд хүүхдээ хооллох цаг нь болоход эхэд нь шилжүүлж өгнө. Хүүхэд нь сүүгээ хөхөөд дахин эцгийнхээ нуруун дээр гарна. Эх нь өөрөөс нь салахгүй байгаа хүүхдийг хажиглан түлхэж, тэр ч байтугай хазна.

	Эцэг нь дунджаар зургаан долоо хоногийн дараа үр хүүхдээ үүрч явахаа болино. Гэвч эцэг эх нь үр хүүхдийнхээ төлөө санаа тавьсаар л байдаг. Залуу шаравтар самж аль хэдийн (19 дэх өдөртөө) гадил болон бусад үр жимс иддэг болсон боловч эх нь хүүхдээ гурван сар сүүгээрээ тэжээдэг. Харин эцэг нь жимсний сайныг өөрөө идэлгүй хүүхдэдээ авчирна. Хэрэв эцэг нь том жимсийг тасалж авсан бол түүнийгээ шүдээрээ жижиглэж, хүүхдүүд нь эцгийнхээ барьсан зоогийг үмхэх л үлдэнэ.

	Шаравтар самжийн хүүхдүүд дөрвөн сарын дараа эцэг эхийн халамж хэрэггүй болж, бие дааж амьдарч эхэлнэ.

	 


Гельдийн хар бич

	 

	1904 онд Бразилийн Белен хотын байгалийн ухааны музейд Амазонкийн дээд биеэс жижигхэн сармагчин авчирчээ. Тэр нь шаравтар самжтай адилхан боловч ганцхан үс нь мяндаслаг хар байжээ. Эл сармагчин шинжлэх ухаанд огт мэдэгдээгүй байсан шинэ зүйл болохыг музейн захирал, Өмнөд Америкийн амьтны аймгийг судлагч, Швейцарын нэрт амьтан судлагч Е. Гельди тэр доор нь ойлгожээ. Сармагчин удаан амьдарсангүй. Гельди түүнийг үхэхээр ямар овгийн болохыг нарийн тогтоох зорилгоор арьсыг нь Лондон хотын Британийн музейд илгээжээ. Энэ музейн мэргэжилтнүүд арьс, хурууных нь хумсаар (тэдэнд бичний гавал нь байгаагүй) уг сармагчныг шинэ зүйлийн самж гэж тогтоогоод Гельдийн нэрээр нэрлэжээ.

	Долоон жилийн дараа, бас гурван жилийн дараа ийм хоёр сармагчныг Белений музейд дахиад авчирчээ. Тэд ч удахгүй үхжээ. Бразилын амьтан судлагч Миранда Рибейро тэдний гавлыг анхааралтай судалж байгаад санаандгүй үр дүнд хүрчээ. Хэрэв тэдгээрийн төрлийн холбооны тухай асуудлыг арьс, хурууных нь хумсаар шийдвэл тэдгээр нь савар хумст сармагчинд маш ойр байх сан. Гэтэл Миранда Рибейро гавал, шүдийг нь судалж шинжлээд юүдэн толгойт бичний овгийн сармагчинд байдаг олон онцлогийг олжээ. Энэхүү сонирхолтой «самж» нь дээрх хоёр овгийн бичний завсрын хэлбэр юм.

	М. Рибейро Гельдийн «самжид» каллимико (ойролцоогоор орчуулбал «гоё жижиг бич») гэсэн шинэ нэр өгчээ. Өөр нэр нь «дэгдэж буй самж» юм.

	Өнөөдрийг хүртэл ангилал зүйчдийн дунд энэхүү «гоё жижиг бичийг» савар хумст юм уу эсвэл юүдэн толгойт сармагчны ямар овогт оруулах вэ? гэдэг маргаан үргэлжилсээр байна. Тохиролцсон шийдвэрээр каллимиког өвөрмөц салбар овог болгохоор баталжээ.

	Каллимико томоороо хэрэмтэй ижил. Амазонкийн дээд биеийн ойд амьдардаг, хэдхэн мужийг хамарсан багахан нутагтай. Байгаль дахь түүний амьдралын тухай тодорхой зүйл байхгүй. 1915 онд амьтны хүрээлэнд (Лондоны) энэхүү бичийг анх авчирчээ. Тэнд дөнгөж долоо хоног амьдарчээ.

	Түүнээс хойш 30 жилийн дотор хар бич амьтан судлагчдын гарт огт орсонгүй. 1945 онд Белений амьтны хүрээлэнд хар бичийг шинээр авчирчээ. Цаашдаа бичний энэ салбар овог алга болсон юм шиг болж амьтан судлагчдаас хэн нь ч түүнийг дахин хараагүй ажээ. Гэвч 1950-иад оны дундуур «дэгдэж буй» хэдэн «самжийг»Өмнөд, Хойд Америк, нэлээд хойно Европын амьтны хүрээлэнд авчирчээ. Гэтэл эдгээр нь бараг бүгдээрээ хэдэн долоо хоног юм уу хэдэн өдрийн дараа үхэж цөөхөн нь хэдхэн жил амьдарчээ. Кёльнийн амьтны хүрээлэнд хүний эрхшээлд дээд хугацаа нь 5,5 жил амьдарсан байна. Зарим амьтны хүрээлэнд тэдгээр нь үржсэн ч тал бий.

	Шаравтар самжийн адил эцэг нь үр хүүхдээ мөн асралцана. Төрснөөс хойш ялихгүй хожуу буюу гурван долоо хоног дээр нь эхээс нь авна. Хүүхэд нь дөрвөн сар хүрмэгц эх нь тэднийг анхаардаггүй, жүрж юм уу гадил идэж байхад хүүхэд нь гуйвал өгөхгүй хөөж, өөрөө иднэ. Харин эцэг нь дахиад хэдэн долоо хоног үр хүүхдээ асарч, тэжээж, хамгаална.

	Төрснөөсөө хойш жилийн дараа хар бич биеэ бүрэн дааж амьдардаг.


Онгорхой шүдэт

	 

	Амьтан судлалыг сонирхдоггүй хүмүүс онгорхой шүдэт гэж юу болохыг мэддэггүй байхаа. Ийм нэртэй жижигхэн амьтан зөвхөн Куба, Гаитид байдаг. Түүнээс маш цөөн үлджээ. Ер нь үлдсэн юм уу? Бүгдийг нь устгачихсан юм биш үү? гэсэн маягтай асуулт зарим судлагчид тавьжээ.

	Онгорхой шүдэт ер бусын урт, урагшаа сунасан луувангийн үзүүр шиг нарийн хачин хамартай, хархных шиг сүүлтэй, жижигхэн нүд, өтгөн үсэнд далдлагдсан чих нь бараг харагдахгүй амьтан юм. Доод талын хоёр дахь үүдэн шүд (дотор талаасаа) гүнзгий тууш ховилтой. Чухам үүнээсээ болоод онгорхой шүдэт гэсэн нэрийг авчээ. Энэхүү ховил буюу нүхээр том булчирхайн цорго нээгддэг. Булчирхай нь хорт бодисыг агуулдаг гэлцдэг.

	Кубын, гаитийн гэсэн хоёр зүйлийн онгорхой шүдэт бий. Хоёулаа жижиг, биеийнх нь урт 28—35 сантиметр, сүүл нь 20—25 сантиметр. Амьтны судлалын ангиллаар онгорхой шүдэт шавж идэштний багт багтах боловч зөвхөн энэ хоёр зүйлээс бүрдсэн онцгой овгийн төлөөлөгчид болдог.

	Онгорхой шүдэт уулсын ойд амьдардаг. Өдөр бол байц цохионы завсар, модны үндсэн доор нуугддаг. Өдрийн цагт бол хоргодох байрандаа ганцаараа биш, хосоороо юм уу олноороо ундуй сундуй хэвтэж унтацгаана. Эмэгчин онгорхой шүдэт, бусад шавж идэштний нэг адил үр төлөө бие дааж амьдрах чадвартай болмогц тэр доор нь зайлуулах биш, нялх зулзагатайгаа хамт нэлээд хожуу үе ч хүртэл байдаг.

	Онгорхой шүдэт гэгээ тасрахаар хооллохоор явцгаадаг. Өт, шавж, дун хорхой зэргийг үнэрлэн хайдаг. Мэлхий юм уу гүрвэл баривал мөн л иднэ. Хорхой хүрмээр үнэр хайж, урт хачин хамраараа газар сэндийлнэ. Шаардлагатай үед хумсаараа ухна.

	Онгорхой шүдэт үр төлөрхөг биш бөгөөд эмэгчин нь жилд хоёр удаа нэг юм уу хааяа хоёроос гурван зулзага төрүүлнэ. Үржиж өсөх хэрэгт ийнхүү «хариуцлагагүй» хандах нь удмаа олшруулах явцад муугаар нөлөөлж, ялангуяа онгорхой шүдтийн эх оронд гэнэт бий болсон дайсны довтолгооноос болж улам их нөлөөлж байна. Урьд нь ч гэсэн цөөн харагддаг байсан энэ амьтан, хүмүүс аралд муур, нохой, гол нь энэтхэгийн мангис (могойч хулгана) авчирснаас хойш түргэн мөхөж эхэлжээ. 1872 онд онгорхой шүдтийн нутагт хортон хэвлээр явагчдыг устгахын тулд могойн энэ алдарт дайсан мангисыг нутагшуулжээ. Гэтэл цагаач мангис онгорхой шүдтийг сүйтгэж, хортой могойг тайван үлдээх болжээ.

	Байгаль хэвлээр явагч амьтдыг хордуулах зэвсгээр элбэг дэлбэг хангажээ, Үүнд: хортой 410 зүйл могой, хоёр зүйл гүрвэл байдаг. Гэтэл хэвлээр явагчдын хувьслын шууд удамшил болох хөхтөн амьтдад яагаад доор нь үхүүлэх үр дүнтэй зэвсэг байдаггүй юм бэ? Гэвч үнэндээ ийм гэж үү?

	Ангилал зүйчид өндөглөдөг хачин амьтад галжраа, нугасан хошуутыг хөгжлийн маш доод шатанд, хамгийн болхи хөхтөн амьтны бүлэгт оруулжээ. Эдгээр нь бүх хөхтөн амьтны адил үр төлөө ердийн замаар төрүүлдэггүй... харин өндөглөдөг. Өндөгнөөс гарсан үр төлөө сүүгээрээ тэжээдэг. Эрэгчин галжраа, нугасан хошуутын ясан даравчтай хойд хөлд даравчийг нь нэвт гарсан сувгаар хортой булингар нэвчин гардаг.

	Хөхтөн амьтны ангийн дотор өндөглөдөг амьтанд ууттанаас гадна шавж идэштэн хамгийн ойр төрөл юм. Тийм учраас амьтанд байдаг хортой булчирхай шиг маш ховор үзэгдлийг шавж идэштэнд магадлалын аль нэг хэмжээгээр илрүүлж болох талтай юм. Зарим гүрэлзэгний шүлс хортой байж болно. Онгорхой шүдтийнх илүү хортой, хор гаргадаг булчирхайд хамгийн ойр байрласан шүдэнд тууш ховил бий болсноор хор агуулагч аппаратын бүтэц, хэлбэрийг бүрэлдүүлжээ. Иймэрхүү хортой шүд зарим могойд бий. Хувьслын цаашдын явцад нааштай өөрчлөлт гарч, хортой шүдний тууш ховил нь шүдийг нэвт цоолсон суваг болон битүүрч, харин могойн шүд нь ар тийшээ муруйн эвхмэл хутга шиг болжээ. Улам боловсорсон иймэрхүү зүйл хөхтөнд хувьслын явцад бий болоогүй байна. Шавж идэштний удам болох орчин үеийн дээд зэргийн амьтдад аливаа хор алга болсон юм. Яагаад тэр вэ?

	Би энэхүү сонин асуултад хариу болох зүйлийг огт олсонгүй.

	Гаитийн онгорхой шүдтийг бүгдийг нь устгачихсан гэж 1935 он хүртэл үзэж байв. Гэтэл тэр онд Гаитийн умар зүгийн уулуудад энэхүү цөөн тоотой ховор амьтныг олжээ. Тэдний заримыг нь Франкфурт болон Европын бусад амьтны хүрээлэнд авчирчээ. Түүнийг хүний эрхшээлд байлгахад хэцүү биш. Германы амьтан судлагч Эрна Морынд 15 онгорхой шүдэт амьдарч байжээ. Түүний  ажиглалт онгорхой шүдтийн амьдрал, авир төрхийн талаарх бидний мэдлэгийн дутууг ямар нэг хэмжээгээр гүйцээж өгсөн билээ.

	Тэд эзэндээ хурдан дасаж, гар лүү нь авирч, мөрөн дээр нь гарч суугаад өндрөөс эргэн тойрноо сонирхон хардаг. Зарим нь нэрээ мэддэг, дуудахад гүйж ирдэг. Шавж идэштэн амьтныг төвөгтэй биш ийм сургуулилтаар ч сургахад амар зүйл биш.

	Онгорхой шүдэт өдрийн цагаар үүр нь байдаг хайрцгаа цөөн орхино. Оройн цагаар л үүрнээсээ хойно хойноосоо цувран гарч торон дотуураа үймж гүйлддэг. Тэдний сонирхон хийдэг юм нь үүр засах явдал юм. Торон дотор дэвссэн өвс, навч, хүлэр зэрэг зүйлийг бөөгнүүлэн, дараа нь цуглуулсан зүйлээ урд савраараа юм уу шүдээрээ зуун бөгсөөрөө ухран «унтлагынхаа өрөөнд» оруулна. Үүрэндээ тавтай тохилог байхад хэрэггүй янз бүрийн зүйл ч оруулна. Жишээ нь эвэрлэг модны самрын өргөстэй хальс, хатуурсан хүлрийн тасархай, тэр ч байтугай цэвэрлэгээ хийгээд мартчихсан шүүр, утгуур зэргийг аваад явчихна.

	Үүрэндээ бие биеийнхээ дээр гарч ундуй сундуй унтацгаах бөгөөд хоорондоо хэрэлддэггүй. Тэрчлэн дайсагнасан хоёр эрэгчин онгорхой шүдэт үүрэндээ шургаж ороод эвлэрэх гэрээ байгуулж, дотнын сайн нөхөд шиг зэрэгцэн тайван хэвтэцгээнэ.

	Онгорхой шүдэт үсэрч харайх биш, нэлээд хурдан, шогшин гүйнэ. Гүйж байхад нь урд талын сарвуу нь тавхайгаараа, хойд хөл нь дөнгөж хуруугаараа газардана. Харин арагшаа тэнийсэн сүүл нь ямар нэгэн амьгүй дайвар зүйл мэт бөгөөд хажуу тийшээ, дээшээ, доошоо хаашаа ч хөдлөхгүй.

	Онгорхой шүдэт урд сарвууныхаа нэгээр нь л газар малтана. Хэрэв хоёр дахиар нь ухахыг оролдвол хамраа газарт тулгана. Хойд хөлөөрөө үсээ маажиж "самнахад" хүрвэл гурван хөл дээрээ зогсож, сүүл нь нэмэлт тулгуурын үүрэг гүйцэтгэнэ. Ийнхүү биеэ янзлан цэвэрлэнэ. Онгорхой шүдэт хэзээ ч усанд шумбадаггүй, үсээ долоодоггүй.

	Онгорхой шүдэт усыг маш инээдэмтэй ууна. Амаа усанд хүргэхэд урт хамраа саад болгохгүйн тулд дээш нь цагариглуулан нугалаад хэлээрээ долоож толгойгоо гэдийлгэн (эм тахиа шиг) амандаа орсон усыг залгина.

	Уурлаж догширсон онгорхой шүдэт чанга чарлаж, уурлуулсан хүн рүүгээ ухасхийн өвдтөл хазна. Тайван үедээ бие биетэйгээ найрсаг хандаж, гангиналдаж, яг зараа шиг тургилцаж уухилалцана. Эх нь гөлчгийтэйгөө юм уу, бие биеэ удтал хараагүй эрэгчин, эмэгчин уулзвал уулзсаныхаа баярыг илэрхийлэх мэт аялгуулан дуугарна.

	 


Кахоу

	 

	Эрт үед Бермудийн арлыг европчууд эзэмшээгүй байхад түүний дээгүүр олон мянган сүрэг шувуу нисдэг байжээ. Энэ бол кахоу буюу бермудийн салхич шувуу юм. Тэр шувуу байц цохио, эрэг ганга, тэрчлэн тэргүүлэх арлын нуга зэрэг газар сайгүй үүрээ засна. Далайн аяллын нээлтийн үеийн адал учралыг хайгчдаас далайчдын дунд алдаршсан Бермудийн арлын шувуудын тухай ярихдаа "тоолж барамгүй", "хэмжээлшгүй үй түмэн олон", "хязгааргүй сүрэг"... гэсэн үг гарчээ.

	Гэтэл 1609 онд Английн нүүдэлчид анх энд суурьшжээ. Тэд гахай, хар хархыг авчирчээ (харх бол мэдээж усан онгоцон дээр зөвшөөрөлгүй ирсэн хэрэг). Тэдгээр нь газарт үүрээ засдаг шувуудыг цөлмөж эхэлжээ. Хүнсний нөөц дуусахад тулсан учраас дараа нь дүрвэн суугчид ч тэдэнтэй нийлэв. Удалгүй кахоугийн тухай дурсамж л үлдэхэд хүрчээ. Түүнийг устсан гэж бараг бүх эрдэмтэн үзэцгээдэг.

	Гэвч америкийн шувуу судлагч Р. Мерфи, Л. Маубрей нар энэхүү гутранги үзлийг хуваалцсангүй. Тэд 1951 онд сайн бэлтгэсэн экспедицийг толгойлон олонх нь найдваргүй гэж үздэг кахоугийн үүрийг олох ганцхан зорилго тавьж Бермудийн арлыг зорьжээ.

	Тэдэнд аз таарч, «сөнөсөн шувууны» долоон үүр олджээ!

	Эдгээр нь салхич шувуу шиг үүрээ газар ухаж засаагүй байжээ. Түүний үүрээ засдаг «газрыг» төрөл бүрийн мал сүрэг, хөдөө аж ахуйн ургамал булаан эзэлчихсэн ажээ. Сүүлчийн кахоу аглаг буйд чулуурхаг Касл-Харбор аралхны хадан цохионы завсар үүрээ засжээ.

	Удалгүй бермудийн салхич шувуунд хамгаалах албан ёсны жуухыг дархлах арга хэмжээнийх нь хамт олгожээ.

	Хүмүүс болон мал сүргээс кахоуг хамгаалжээ. Гэхдээ түүнийг маш аюултай дайснуудаас нь хамгаалж чадсангүй. Гэтэл түүний дайсан нь далайн цагаан сүүлт фаэтон шувуу юм. Эдгээр нь кахоугийн бараг бүх ангаахай дэгдээхийг үүрнээс нь гаргаж идэж, устгадаг.

	Харин уг арлын хамгаалах албаны нэгэн овжин хүн кахоугийн ангаахайг фаэтоноос хамгаалах яг эзэн шувуу багтах хэмжээний нүх бүхий дээвэр таг санаачилжээ. Тэрхүү нүхээр эх, эцэг шувуу нь чөлөөтэй нэвтрэн орж ангаахайгаа хооллоно, харин нэлээд томоохон фаэтон нэвтэрч чадахгүй. Кахоу тэр доороо л хоёр дахин өсжээ.

	Гэтэл удалгүй дахин гамшиг таарчээ. Шувуу судлагчид кахоугийн үүрэнд олон сүйрсэн өндөг, ангаахай олжээ. Харцага болон бусад махчин шувуудын сая төрсөн ангаахай бас үхсэн нь энэ үед илэрхий болжээ. Тэгээд хөдөө аж ахуйн хортноос хамгаалахын тулд талбайд цацсан ДДТ болон бусад бодис пестицидээс махчин шувууд үхсэнийг тогтоожээ.

	Гэтэл энэхүү хор салхич шувууны үүрэнд яаж орчхов?

	Кахоу ангаахайгаа загас зэрэг далайн амьтдаар тэжээдэг, түүгээр дамжин орсон бололтой. Хүмүүс газар, гол мөрнийг хордуулснаас далай тэнгис хүртэл хордсон хэрэг!

	Хүмүүсийн сөнөөх үйл ажиллагаанаас болж кахоугийн ангаахайг ямар ч оновчтой арга аварч чадахгүй. Эдүгээ олон хүн кахоуг мөхөх тавилантай гэж үзэцгээж байна...

	Бермудийн арлын захиргаа эл шувуунд зориулж 0,1 ам дөрвөлжин километр газрыг нөөцөлжээ. Салхич шувуу нүх ухаж чадахаар хөрс нь нэлээд зузаан тийм арал дээр ч нөөцөлжээ. Нөөц газрын ажилтнууд «газар ухах ажлаас» хөндийрсөн кахоуд тусалж хиймэл нүх малтацгаасан байна.

	Бермудийн аралд 1971 онд хуулийн хамгаалалтын доор зуу орчим кахоу үүрээ засжээ. Эл шувуу улам ч олон болох байсан боловч тэнгисийн ус бохирдож, уг шувууны өсөлтийг их доройтуулжээ.


"Байгалийн хачин сонины" лавлах товчоо

	 

	Ямар могой хамгийн том бэ?

	 

	Бид аль хэдийн анакондыг таних болсон билээ.

	Түүний хамгийн дээд урт нь 11.43 метр. Боомолж, хуурамч хөлтөн (питон)-ийг хэмжсэн эрдэмтэд 9 метрээс илүү урт могойтой таараагүй аж.

	 

	 

	Боомолж, питоноос юугаараа ялгаатай вэ?

	 

	Юуны өмнө тархалтаараа ялгаатай. Питон бол Хуучин Тивийн (Африк, Ази, Австрали) могой. Гэтэл боомолж гол нь Шинэ Тивийнх. Хуучин Тивд зөвхөн дөрвөн төрлийн боомолж амьдардаг.

	Шинэ Тивд ямар ч питон байхгүй.

	Харилцан адилгүй үржинэ. Питон өндөглөдөг байхад боомолж амьд могой төрүүлдэг. Үнэндээ тэд амьд өндгөн үр төрүүлдэг.

	Тэдэнд бие бүтцийн онцлог ялгаа бий.

	 

	 

	Мар, матраас юугаараа ялгаатай вэ?

	 

	Гол ялгаа нь хүн амьтан өртөхөөс болгоомжлох аманд нь байдаг.

	Марын хамгийн том шүд нь дээд, доод эрүүнийх нь дөрөв дэх нь юм. Матрын хамгийн том шүд нь дээд эрүүнийх нь тав дахь, доод эрүүнийх нь марын адил дөрөв дэх нь юм. Гэхдээ энэхүү дөрөв дэх шүд нь амаа хамхихад дээд эрүүний бүх талаасаа хаалттай нүхэнд биш, харин зөвхөн хажуу талаараа ил харагдах дээд эрүүний онгорхой зайд л очиж байрладаг.

	Үүнээс гадна марын доод эрүүний бүх шүд амаа хамхихад дээд шүдний нь дотор талд байрладаг (гаднаасаа харагдахгүй!). Харин матрын дээд, доод эрүүний шүднүүд ил харагдана.

	 

	 

	Матар үүр засдаг уу?

	 

	Зарим нь, түүний дотор мар засдаг. Ялзарсан навч, шилбэ хаман авч бөөгнүүлээд хүлэмж маягтай юм болгоно. Ялзарч байгаа ургамал дулаан ялгаруулна. Эм мар үүрэн дэх өндгөө бүтээсэн «хогоо» өдөрт хэд дахин эргүүлж тойруулж, үүрнийхээ зохих халуун хүйтэн, чийглэгийг хадгалахын тулд нягтруулж, сэвсийлгэнэ.

	 

	 

	Ямар амьтан хамгийн том хумстай вэ?

	 

	Өмнөд Америкийн ой, саваннд шоргоолжны олон үүр, цагаан шоргоолж-термитийн чулуу шиг бөх үүрийг ухаж, сүйтгэж сэндийлснээс олон нүх гарсан байдаг. Модыг ч урж тастдаг. Газрыг энд тэндгүй онгичиж, бүдүүн модны хожуулыг уяхан саваа адил тастчихсан байдаг.

	Энэ бүгдийг «тату гиганте» буюу аварга хуягт зараа хумсаараа сүйтгэдэг. Түүний хөл нь бүдүүн, богинохон. Сүүл нь урт, ясан хуягтай, араас нь чиргүүлдэн явна. Өөрөө ч яст мэлхий шиг дээгүүрээ ясан хуягаар хуягласан байдаг. Түүний урт нь (хамрынхаа үзүүрээс сүүлнийхээ үзүүр хүртэл) бүтэн хагас метр орчим, жин нь 70 гаруй килограмм. Хуягт зараа шоргоолжинд хүрэхийн тулд хумсаараа модыг маажиж, тасалж авна. Тэгээд нүх гаргаад урт, наалданги хэлээ булан догол бүр лүү шургуулан шоргоолжнуудыг долооно. Дэлхийд аварга хуягт зараа шиг тийм том хумстай амьтан байхгүй. Хумс нь уртаараа ч, өргөнөөрөө ч төө хэрийн. Түүний хумсыг бодвол арслангийн хумс дорой...

	 

	 

	Ямар шувуу жигүүртээ хумстай вэ?

	 

	Энэхүү хачин шувууг гоацин гэж нэрлэнэ. Томоороо хар хэрээний дайтай, толгой дээрээ залаатай.

	Гоацин үүрээ усан дээгүүр өнгийсөн модны гишүүн дээр засдаг. Дэгдээхийгээ усанд шумбуулах, тэднийг усанд сэлж чаддаггүй махчин амьтдаас хамгаалахын тулд ингэж засдаг.

	Нас бие гүйцсэн гоацинд хумс байдаггүй. Эртний археоптерикс гэдэг мөхсөн шувууных шиг дэгдээхэйнх нь жигүүр бүрд хоёр хумс байдаг. Тэд хумсаараа мөчирт асаж, чадмаг авирна. Хэрэв модны могой юм уу зэрлэг муур хойноос нь хөөвөл үүрнээсээ дээш гарч ус руу унана. Тэгэхдээ живэхгүй, уншигч та сандарсны хэрэггүй. Өд сөд нь ургаагүй байхдаа ч усанд сайн сэлж шумбана. Сүүлд айх аюулгүй болсон үед уснаас гарч мөчир дамжин үүрэндээ буцаж орно.

	 

	 

	Шувуу идэштэн аалз том уу?

	 

	Том! Мэдээж, бусад аалзтай жишвэл том. Хамгийн том шувуу идэштэн аалзны хөлийн алцайлтын зай 20х20 сантиметр байдаг. Шувуу идэштэн аалз шувуу барих тор сүлждэггүй. Ойн шугуйн зам дээр дээрэм хийж олз олдог.

	 

	 

	Ямар цох хамгийн том бэ?

	 

	Чийрэг (геркулес) цох ЗХУ-д байдаг хамгийн том буган цохноос хоёр дахин том. Энэ нь толгойны нь дээрх асар том эвэртэй нь нийлүүлж үзэхэд тийм байдаг. Харин түүнтэй зэрэгцэн нутагладаг Амазонкийн ширэнгэ ойн аварга (титан) модоч цох эвэргүй ч гэсэн яг тийм том.

	Чийрэг болон аварга модоч цох нь 16—18 сантиметр урт, дэлхийн хамгийн том цох юм.

	Гэвч хамгийн хүнд нь биш. Тэднээс биеэр жижиг хирс цох-октеон жингээрээ хүнд. Хирс цох-октеон мөн Америкийн халуун бүсэнд амьдардаг.

	 

	 

	Ямар сармагчин хамгийн жижиг вэ?

	 

	Хамгийн жижиг сармагчин бол чичино сармагчин юм. Өндрөөрөө хархын дайтай. Алган дээр бүрэн багтана. Амазонкийн мөнх ногоон ойн гүнд амьдарна.


5. ТАВ ДАХЬ ТИВИЙН ГАЙХАЛТАЙ АМЬТАД

Яагаад гайхалтай амьтан гэж? Яагаад гэвэл тэдгээр нь "ердийн" араатан, шувуудтай адилгүй учраас л тэр.

	Ер нь Австрали сонин хачин амьтны жинхэнэ баялаг эрдэнэсийн сан гэдгийг хэлэх хэрэгтэй. Анхны цагаан арьстан нүүдэлчид "ногоон тивийн" болон ойр хавийнх нь арлын эрэг дээр гарангуут үүнд үнэмшсэн ажээ. Гурван нүдэт хэвлээр явагч, өндөглөдөг араатан, нугасан хошуут, саглагар биет хөхтөн, уутат баавгай, чоно, хэрэм, аварга "алаг даага" — имж! Харин өдөт амьтнаас хогийн тахиа гэхэд л ямар хачин амьтан билээ! Ердийн нэг шувуу шиг мөртөө ангаахайгаа төрүүлэх болоход их сонин хэрэг явдал гарна!..

	Австралийн амьтны газарзүйн мужийн амьтны ертөнц нь үнэхээр гайхамшигтай. Юуны өмнө дээд хөгжилтэй эхэстэй хөхтөн бараг байхгүй юм (тав дахь тивд харх, сарьсан багваахай л нэвтрэн очсон юм). Эндхийн бараг бүх амьтан эгэл болхи: нэг сүвтэн, уутат юм.

	Харин шувууны аймаг нь илүү олон янз юм. Дэлхий дээр амьдарч буй тотины бараг тал хувь нь, тагтаа, тахиа, болжмор, түнжүүрийн омгийн мэдэгдэхүйц хэсэг нь нисэж жиргэлдэн, ангаахай дэгдээхийгээ бойжуулж өсгөдөг. Шинэ Зеланд нь нисдэггүй шувууны үзэсгэлэн юм. Шинэ Гвинейд гоо шувуу гэх мэтчилэн бий. Хоёр нутагтан, хэвлээр явагчид, шавжийн ховор төлөөлөгч зэрэг анги, хүрээний амьтад нь Австралийн өвөрмөц сонин амьтны аймгийг улам ч өвөрмөц болгодог.

	Гэхдээ энэ үзэсгэлэнгийнх шиг олон зүйлээс алиныг нь жинхэнэ "гайхалтай" амьтан гэх вэ? гэдэгт л асуудал оршиж байгаа юм. Өсөж үржих нь араатан амьтдыг ч, хэвлээр явагчдыг ч санагдуулдаг "шувуун хошуут" галжрыг жишээлж авч болох уу? Эсвэл үсрэгч имж үү? Хар л даа, бусад амьтан амьтан шиг л байна, харин имж үр удмаа уутандаа өсгөдөг гэдэг нь...

	Үгүй байхаа. Тэгээд ч энэ нь "гайхалтай" зүйл биш, байгалийн хачин сонин зүйл биш, харин хөгжлийн тодорхой түвшин юм. Ийм амьтан үнэхээр ховор бөгөөд одоо амьдарч байгаа бодит байдлаараа л гайхамшиг юм.

	Миний ойлгож байгаагаар "гайхалтай" гэдэг нь хувьслын шинэ шатанд оролгүй удмынхаа төрөлд байхгүй өвөрмөц шинж тэмдэгтэй болсон байгаа юм.

	Иймээс улигт нугасан хошуут, имжийн тухай биш, харин алдар цуу багатай боловч ойрын төрөлтэйгөө адилгүйгээрээ хачирхалтай амьтдын тухай ярихыг бодож байна.

	 


Хогийн овоо юу, эсвэл өндөг дарагч уу?

	 

	Хогийн тахианы төрх байдалтай танилцсаныхаа дараа ямар нэгэн зүйл ер нь биш байгаа гэсэн бодол салдаггүй. Бодоод үз л дээ, доройхон дэгдээхэй шиг жижиг тахиа нь диаметрээрээ арван таван метр, босоогоороо хоёр хүний өндөртэй тэнцэх тийм толгойг барьчихна гэсэн бодлыг тийм ч амархан зөвшөөрч болох уу?

	Итгэхгүй байна уу? Дашрамд хэлэхэд итгэхгүй байгаа нь ганц та биш ээ. Доминиканы лам Наваретт Океанийн хэд хэдэн арлаар аялсныхаа дараа энэ тухайгаа болон бусад зарим зүйлийн талаар ярихад түүнд итгэхгүй, тэр ч байтугай сэжиглэх байдлаар хандаж байжээ.

	Гэвч биологийн хөгжил нь энэ жуулчин ламын ярианд тэр үед анхааралтай хандах байсныг харуулжээ. Яагаад гэвэл харсан, ярьсан зүйлд нь үнэний тал байсан юм. Шинжлэх ухаан хогийн буюу том хөлт тахиа гэж нэрлэдэг энэ амьтны хийж буй зүйлийн утга учрыг сайн тайлж чадаагүй ч гэсэн.

	Ерөнхийдөө ийм явдал болдог. Үүнд: хогийн тахиа аятайхан үүр барин нам гүм газар өндгөө тайван дарахын оронд хүндэтгэж үзэхээс өөр аргагүй урам зоригтойгоор хэсэг газар дээр элс, ялзмаг, навч болон бусад хог цуглуулан овоолж овоо босгодог.

	Хог мэдээжээр ялзарч эхэлнэ. Тахианы тохирсон халуун болох Цельсийн 33° болонгуут босгосон цацлаг хогийн овоонд нүх юм уу хөндий суваг ухаж түүндээ өндөглөдөг. Өндөг хогийн дотор байх хугацаанд шувууд овооны орчноор бөөгнөрч эргэлддэг. Ямар нэгэн зүйл зөөж авчирч юм уу эсвэл авч явдаг. Ялзарсан хог буюу өөрөөр хэлбэл ашиглаж дууссан түлшийг зөөн хаяж шинийг авчирдаг.

	Ингээд өндөг нь хагарч ангаахай гардаг. Тэр нь бүр өдөлсөн байдаг. Эх эцгээсээ ямар ч тусламж авахгүй хогоос гарч ирээд, тал тал тийшээ гүйлддэг.

	Мэдээж янз бүрийн төрлийн хогийн тахианы барьсан овоо нь хэлбэр, хэмжээ, барьж буй материалаараа ялгаатай байдаг. Энэ нь мөн овоо барьсан газар, цаг уурын нөхцөлөөс хамаарна. Барих хугацаа нь ч мөн харилцан адилгүй.

	Жишээ нь мегапод (орчуулбал «том хөлт») өндөг дарагчийг хэдэн жил ч барьж болно. Ажилд хосоороо дайчлагддаг. Хосууд хэд хэдээрээ нийлэн барилгын өвөрмөц концерн болон хогоо нэгэн овоохойд зөөх нь цөөнгүй.

	Харин хогийн том нүдэт тахиа-лейпоа нь ганцаараа барьдаг. Дашрамд хэлэхэд жинхэнэ эрэгчний хийх ёстой энэ ажлыг азарган тахиа хийдэг. Иймээс ч мегапод тахианы бригадыг бодвол хийх ажил ихтэй байдаг. Тэгээд ч том хөлт нь хэдэн жил дараалан хийхийг өөртөө зөвшөөрдөг бол хөөрхийлөлтэй лейпоагийн ажлын хугацаа их шахуу байдаг. Дөрөвдүгээр сараас нэгдүгээр сар хүртэл арван сар их шахаж дараа нь хоёр сар амраад дахин арван сар ажиллах, дахин амрах гэх мэтчилэн ажилладаг. Лейпоа нь жил тутам нэгэн шинэ овоо босгодог.

	Азарган тахиа нь барилгын ажлынхаа дундуур найм юм уу есдүгээр сарын орчим овооныхоо оройноос хоёр шоо метр орчим барилгын материал зайлуулаад эм тахиагаа овоо руугаа оруулдаг. Өндөглөсөн өндгийг нь мохоо талаар нь дээш харуулан байрлуулаад элс, шинэхэн хогоор хучна.

	Ингэснийхээ дараа тохижилтын ажил гэгч нь эхэлдэг. Азарган тахиа өндөгний орчимд тогтмол тохирсон халуун байлгахыг хичээдэг. Үүний тулд үргэлж ажиллах хэрэгтэй болдог. Өглөө нь овоохойгоо цоолон илүүдэл дулааныг нь гаргана. Орой нь эл нүхээ шинэ хогоор битүүлэн шөнө нь хүйтэн орж өндгийг нь гэмтээхээс сэргийлнэ. Тэгээд энэ бүх ажлыг газар ухагч хүрзээр биш, дөрөвхөн хуруутай хоёр хөлөөрөө хийдэг.

	Хамгийн сонирхолтой нь өндөг цоорох үе юм. Хог дотроос ангаахай мөлхөн гарч ирнэ. Харин эцэг азарган тахиа нь анзаарахгүй мэт байна. Гарахад нь ч, биеэ сэгсрэхэд нь ч туслахгүй. Түүний арван сарын турш зүтгэсэн эцэг ёсны их зөн билиг хаачаа вэ?

	Лейпоа бүтээлээ орхиод явдаг. Дөрөвдүгээр сараас дахин хөдөлмөрийн улирал нь эхэлдэг. Мэдээж, хуучин овоогоо ашиглаж болох авч өдөт уран барилгачин түүнийг хэзээ ч дахин ашигладаггүй. Яагаад ингэдэг нь тодорхойгүй. Байгалийн ээлжит хачин сонин зүйл.

	Мегапод, лейпоа, телегалл, малео зэрэг хогийн тахианд өндөг дарагчийн халууныг зохицуулах ямар нэгэн халуун хүлээн авуур байдаг. Зарим шувуунд, жишээлбэл телегаллын далавчны өдгүй, доод талд байдаг гэж үздэг. Харин ажилсаг лейпоа нь толгойгоо элс рүү шургуулан хошуугаараа халууныг мэдэрдэг бололтой.

	Австралийн тахианы хувьслын явцад үнэхээр аварга их хөдөлмөр хийх "гэрээ байгуулжээ". Хоёрхон долоо хоног өндгөө дараад ямар ч зовлонгүй амраад л болох юм шиг атал тэд хэдэн шоо метрээр нь ухаад л байна.

	 


Хуримын ордон, түүнийг бүтээгчид

	 

	Австралийн шувуудын дотор багагүй авьяаслаг уран барилгач асарч шувуу байдаг. Асарч буюу өөр нэг нэр — сүүдрэвч баригч гэдэг нэрээ энэ шувуу эд юмсаар янз бүрийн гайхалтай юм барих өвөрмөц авьяасаараа олж авчээ. Хогийн тахиатай энэ шувууг харьцуулбал хогийн тахиа нь өрөвдөлтэй хар ажилчин юм. Асарч шувуу бол өөрийн гэсэн таашаалтай байдаг. Тэдний барьсан «сууц» нь орчин үеийн хэллэгээр бол өвөрмөц төслөөр зохиосон юм шиг байдаг.

	Барилгаа дараах янзаар барина. Өндөр биш төгөл зэрэг шувуудын таашаалд нийцсэн талбайд эрэгчин асарч мөчрөөр суурь тавина. Үүнээс хагас метр орчмын зайд өөр илүү урт мөчрүүд хатгана, эсвэл ямар нэг аргаар бэхлэн тогтооно. Мөчрийнхөө дээд талыг бие биеийнх нь зүг бөхийлгөн налуу дээвэр шиг зүйл болгоно. Эцэст нь сүүдрэвчээ асарчийн нүдийг баясгасан хөвд, цэцэг, навч, мөөг, дун болон бусад зүйлээр гоёмсог чимэглэнэ.

	Дашрамд хэлэхэд энэ нь цаасан дээр зурах шиг түргэн амархан ажил огт биш. Ажилсаг шувууны зарим зүйл үүнийг хэдэн жилийн турш барьдаг. Тэгээд ч их үр бүтээлтэй барьдаг гэдгийг л хүлээн зөвшөөрөх хэрэгтэй! Зарим нэгэн сүүдрэвч цамхаг зэрэг нь өндрөөрөө гурван метр хүрдэг. Иймээс ч ийм байгууламжтай анх удаа тулгарсан европчууд үүнийг уугуул нутгийнхан хийсэн гэж үзэж байжээ.

	Зарим зүйлийн эр шувууд нь үүнээс ч илүү зүйл санаачилдаг ажээ. Шинэ Гвинейн асарч шувуу сүүдрэвчнийхээ өмнө зэрлэг сарнай цэцэг дэвсэж тод өнгөтэй жимсээр чимэглэдэг. Хоргон сүүдрэвч баригч шувуу цэнхэр, шар цэцэг цуглуулан овоохойгоо гадна талаас нь чимэглээд, дараа нь өөрийн бэлдсэн хандаар дотор талаас нь наадаг. Энэ хандны жор нь модны нүүрс бага зэрэг авчран хошуугаараа бутлан шүлсээрээ зуурч ямар нэгэн жимсний доторх идээ нэмээд болсон хар хөх цавуугаар овоохойнхоо дотор талаас наадаг.

	Зарим нэгэн асарч шувуу нь хаа нэг газраас туузны тасархай, шүдний сойз, хутга, сэрээ, цайны гүц зэрэг гялалзсан эд юмс, тэр ч байтугай гоёл чимэглэлийн зүйл хулгайлан авчирч овоохойнхоо өмнө тавьдаг. Энэ бүгдийг хулгайч шаазгай мэт газар газраас авчирна.

	Одоо энэ бүгдээр яах гэсэн юм бэ? гэсэн асуулт гарна. Асар бол үүр биш, тэнд өндөглөдөггүй. Сүүдрэвч баригчийн гадаад төрх ердийн байдагтай адил үүр нь энгийн, ердийн байдаг.

	Харин эрэгчин асарчийн ганц зорилго нь эм шувууныхаа анхаарлыг өөртөө татах явдал юм. Шууд хэлэхэд их амжилттай татдаг шүү.

	Эмэгчнээ олонгуут барилгачин агсан эрэгчин шувууд маань бүр өөр болдог. Одоо бол хатагтайг зугаацуулагч эрэгчин нь болно. Эмэгчнээ сүүдрэвчдээ авчран эд баялгаа харуулж гайхуулж эхэлдэг. Цэцэг юм уу, эсвэл дун юм уу ямар нэгэн хурц өнгөтэй өөдөс үртсийг эмэгчнийхээ нүдэнд ойртуулан харуулна. Өөрөө бол дээд цэгтээ хүртэл хөөрлийн байдалд байдаг. Бөхөлзөн, бүжиглэн, хөдөлгөөнгүй болон ер нь байдал нь бүх аргаараа миний овоохойд орж хайрла гэсэн маягтайгаар хөдөлнө. Эмэгчнийхээ дурыг татах гэж бүх чадлаа гаргана.

	Энэ наадам нэг, хоёр өдөр үргэлжлээд зогсдоггүй. Эрэгчин шувуу нь зургаадугаар сараас арван хоёрдугаар сар хүртэл хагас жилийн турш цуглуулгатайгаа тоглодог. Өөрөө өөртэйгөө тоглон эмэгчнээ бүр мартсан мэт байдаг...

	Гэвч мартаагүй байдаг. Энэхүү бүжиглэж маягласан хачин шувууг хагас жил ажиглаад дургүй нь хүрсэн эмэгчин нь овоохойг орхин ой руу нисэх гэж оролдвол эрэгчин асарч бүх баялгаа орхин онцгой байдлаар хашхирч эхэлдэг. Эмэгчин нь түүнийг өрөвдөн эргэж ирдэг.

	Гэвч эрэгчин бүжигчин маань үлгэр дуурайл болохоор тийм хань биш ажээ. Овоохойн нь хажууд хэд хэдэн эмэгчин ирэхэд ээлж дараалан бүгдийн дурыг татаж эхэлнэ.

	Ер нь ч асарч шувууд их янагламтгай шувууд юм. Шинэ ханьтай болохын тулд хоржигнууруудаа өөр газар, хэдэн арван метрийн цаана аваачиж, мөн овоохойгоо саваа мөчир бүрээр нь бүгдийг зөөж чадна.

	Эмэгчин нь ес, аравдугаар сард овоохойноос гарч, үүр барьж өндгөө дардаг. Эрэгчний нь хувьд юун ийм жижиг зүйл хийхтэй манатай. Тоглож, байраа арчилж, шинэ гоёл авчирна. Орох нүхнийхээ өмнөх цэцгийг шинэ хэвээр нь байлгахад анхаарна. Хатчихвал солино!

	Тэр ч байтугай үр удмаа гаргах улирал дууссан байдаг нэг, хоёрдугаар сард ч эрэгчин нь тайвшрахгүй үе үе овоохойгоо эргэдэг байна.

	Дурсамж нь сэргэж ирэнгүүт сүүдрэвчээ сэргээн засаж, шинэ гоёл авчирдаг.

	Энэ байдлаас үзэхэд хогийн тахиа, асарч шувууны аль нь илүү ер бусын байгууламж барьдгийг хэлэхэд хэцүү юм. Ер нь асарчийнх л байх. Эцсийн бүлэгт хогийн тахианы ажлын утгыг ойлгож болно. Тэд ажил нь зарлага ихтэй ч өөрсдийнхөө үр удам өндөг, ангаахайныхаа төлөө ажилладаг.

	Харин асарч шувуу яадаг уу? Дэмий юм хийдэг шүү дээ. Гэхдээ хэчнээн их хөдөлмөр зарцуулж байна вэ? Австралийн байгаль судлагчид шоглон хэлэхдээ хэрэв хүн энэ шувууны гаргаж буй эрч хүчийг ашиглах юм бол Сидней, Мельбурн хоёрыг хамтад нь ямар ч үнэ төлбөргүйгээр гэрэлтүүлж чадна гэлцдэг билээ.

	Овоохой босгох нь эм шувуугаа татах явдалтай ер холбоогүй гэж зарим эрдэмтэн үздэг. Гол нь өөрийн барьснаа гоёж чимэглэж өөрийгөө гоо сайхнаар баясгахад оршино гэж үздэг.

	Гэхдээ овоохой бол ер нь амьд шувуунаас амьгүй зүйлд шилжсэн эр шувууны бэлгийн хоёрдогч шинж гэж үзэх нь хялбар юм. Тогосын сүүл, арслангийн зогдор, асарч шувууны овоохой бол өөр өөрт нь хэрэгтэй зүйл.

	 


Улайрсан тоть

	 

	Нестор тотины салбар овгоос гаралтай зөвхөн Шинэ Зеландад амьдардаг кеа тотины тухай өгүүлье. Энэ тотины «гайхалтай» төрхөөс болж тухайн арал дээрх улсын фермийн эзэд уг шувууг үзэн яддаг болжээ. Хэргийн учир доорх зүйлд байгаа юм.

	Англичууд тав дахь тив рүү нэвтрэн ормогц тус тивийг уламжлалт европ заншлаараа эзэмшиж эхэлсэн ажээ. Тэд англи саксон хүний ихэд эрхэмлэдэг хонийг зөөн аваачсан юм. Учир нь Өмнөд Австрали, Шинэ Зеландын нөхцөл хонины аж ахуйд таарч тохирсон байжээ.

	Одоо кеагийн тухай өгүүлье. Европчуудыг ирэхээс өмнө кеа бусад тотины нэгэн адил тайван, өгөөмөр сэтгэлтэй, янз бүрийн жимс, үр, самраар хооллодог ургамал хоолтон байжээ.

	Эцсийн эцэст Шинэ Зеландад хонь, кеа хоёр учирчээ. Санаанд оромгүй явдал болж ямар ч хоргүй тоть маань махчин болон хувирсан байна. Түүнд тарган залуухан хонины махнаас өөр амттай хоол байхгүй болжээ.

	Энэхүү гайхамшигт өөрчлөлт нь шууд болоогүй юм. Эхлээд кеа шувуу мал нядалгааны газрын орчмоор эргэлддэг байжээ. Гэвч удалгүй сул дорой, өвчтэй хонийг дайран барьж идэх зориг гаргаж эхэлжээ (ичгүүр сонжуураа алджээ гэж хэлэхгүй л бол). Дараа нь эрүүл хонь руу дайрч зуршжээ. Кеа, хонины нуруун дээр суун, хурц хүчтэй хошуугаараа тогшиж урдаг байна. Тоть нь өөрөө том хэрээний дайтай учраас хангалттай хүчтэй.

	Урагдсан шархнаас цус урсана. Айж өвдсөнөөсөө ухаангүй болсон амьтан хүч чадлаа дуустал үсчдэг. Хааяа хадан хясаан дээрээс унаж бяцардаг. Тэр үед бусад тоть нисэн ирж улай дээрх найр эхэлдэг.

	Амьтны хүрээлэнд судлан шинжээчид одоогийн кеагийн хоолны дур сонирхлыг судалж үзжээ. Сүүлийн үед ургамлан хоолыг өргөн сурталчилсан хэдий боловч уг тоть огт тоохгүй байлаа. Юуны өмнө хонины мах, өөхөнд их дуртай ажээ. Адууны махыг ч хомхойлон иднэ. Үхрийн мах, цөцгийн тосноос ч буцахгүй...

	Дарреллын хэлсэн «хөгжилтэй, замбараагүй энэ гайхалтай амьтан» кеагийн хоол хүнс яагаад ингэж өөрчлөгдөх болсныг хэрхэн тайлбарлах вэ? Мэдэхгүй зүйл юм. Шинэ Зеланд дахь кеагийн төрөл кака, какапо тоть нь ямар ч гэсэн жимсэн хоолыг сонирхсоор байгаа юм. Эдний хувьд бэлэн мах хөлөн доор нь хөглөрч байсан ч тоодоггүй бөгөөд харин кеа барааг нь харвал л шүлс нь лав гоожно доо. Эл тоть хуучин хоолондоо орох юм уу, үгүй юм уу тодорхойгүй байна.

	Хэдийгээр хонины аж ахуйд энэ шувууны хүргэх хор хохирол нь бага боловч Шинэ Зеландын уур нь шатсан фермийн эзэд эл шувууг өөрийн «нэг тоот» дайсан гэж үздэг.

	 


Махир хошуутыг хэн гомдоов?

	 

	Дээр өгүүлсэн гайхалтай амьтад нь амьдралын байдал, ааш араншнаараа хачирхалтай амьтад юм.

	Гэвч «ногоон тив» бас өөр маягийн гайхалтай амьтдаар баян. Тэдгээр нь ааш араншны хувьд ердийн байвч гадаад төрхөөрөө ямар нэгэн хачирхалтай амьтад юм...

	Махир хошуут хиазат буюу жирийн нэрээр нь нэрлэвэл махир хошуутыг жишээлж үзье. Манайд байдаг хөгчүүгийн төрөл болох энэ шувуу ногоо хайчилдаг хайчтай төстэй, баруун тийшээ нугарсан хошуу бүхий онцгой тэмдэгтэй юм.

	Хажуу тийшээ эргэсэн эл хошууг харахад махир хошуутын дөнгөж сая хажуугаас нь хамар лүү нь цохичихсон юм шиг харагдана. Тэгэхдээ ямар ч хэрэг тариагүй байхад нь гомдоочихсон мэт харагддаг. «Доромжлогдсон» махир хошуутын уйтгар гунигтай гадаад төрх ажигласан хүнд түүнийг өрөвдөх сэтгэлийг өөрийн эрхгүй төрүүлнэ.

	Үнэндээ махир хошууг яагаад ийм хачин хэлбэртэй хошуутай болсныг хэлэхэд хэцүү юм. Үүнийг дараах маягаар тайлбарладаг. Махир хошуут ус татрах үед чулуун доогуур нуугдсан жижиг хавчхан, загасханаар хооллодог. Байгалийн шалгарлын явцад уг шувуу махир хошуугаараа идшээ чулуун доороос олж идэхэд зохилджээ.

	Гэхдээ олон асуулт гарна. Бусад шувууд адилхан хоолтой байж яагаад махир хошуутын маягаар хувьсаагүй юм бэ? Бас махир хошуут гагцхүү чулуун доороос хоолоо ухаж олдог гэж үү? Тэдгээр нь гүехэн ус, эрэг хавийн шалбааг зэрэг ил уснаас хоолоо олж бас чадна.

	Шинэ Зеландын гунигт махир хошуутын маш ховор хошууны хэлбэрийн гарал төдий л тодорхойгүй юм. Иймээс шувуу судлаачид ийм шувууг ажиглаж чадвал аз таарлаа гэсэн үг. Хошуугаа хажуу тал руугаа эргүүлсэн шувуутай дайралдах нь гудамжнаа гурван дугуйтай машин явж байхыг үзсэнтэй адил юм. Аль аль нь ховор үзэгдэл...

	Махир хошуутад хачирхалтай араншин ч бий. Энэ бол өндгөө дарах, хоолоо олохоос бусад цагийн араншны тухай яриа юм. Даррелл махир хошуутын "чөлөөт цагийг" ажигласан авч учрыг нь тайлахад тохирох зүйлийг олж чадаагүй ажээ. Даррелл бичихдээ: "Тавин ам дөрвөлжин метр талбайд тавь орчим шувуу цугларч толгойгоо салхи өөд харуулан хоорондоо 30 сантиметрийн зайтай, салхитай тэмцэн сөрийж, хар нүдээ анивчин, нэг хөл дээрээ маш гунигтайхан зогсоцгоож байв. Гэтэл мэдэгдэх шалтгаангүйгээр нэгэн махир хошуут урагшаа арван тав орчим сантиметрийн зайд үсрээд нэг хөл дээрээ үргэлжлэн зогсов. Шувуудын байрлал алдагдаж хажуу хажуугийнх нь хөдөлж цувран зогсоцгоов. Тэдгээрийн араас бүх шувуу хөдөлжээ... Сүрэг нь байн байн хөдлөвч ерөнхийдөө байрандаа байсаар байв. Би анхааралтай ажигласан боловч ингэдгийн нь учрыг ойлгож чадаагүй билээ. Тэд бүжиглэхгүй, хоолоо эрж хайхгүй, уйтгар гунигаа хөнгөлөхийн тулд "гортиг" тоглох мэт хачин тоглоом сэдэх аятай яг л өнчирсөн амьтад шиг зүгээр л бөөгнөрөн зогсоцгоож байлаа..." гэжээ.

	Өрөвдөлтэй төрх бүхий махир хошуут ялдамхан шувуун жихүүн салхинд нэг хөл дээрээ байн байн үсэрч байх нь хачин сонин оо. Энэ ямар учиртай вэ?

	 


Ууттай болон уутгүй ууттан

	 

	Тийм ээ! Орчлонд "уутгүй" ууттан амьдардаг. Үүний сонгомол жишээ бол нутгийнхан нь намбат гэж нэрлэдэг шоргоолж идэштэн ууттан юм. Энэ нь ердийн, улаан шар гэсэн хоёр зүйл байдаг. Хоёулаа Өмнөд, Баруун Өмнөд Австралийн уугуул амьтан бөгөөд хоёулаа бараг устжээ.

	Ердийн хос эхэст ууттан төрөнгүүт сохор, дүлий хэр нь хөхөө хөхөх гэж эхийнхээ уутанд орно. Байгаль намбатад ийм тансаг сайхан нөхцөлийг заяасангүй. Уут байхгүй учраас зулзага нь эхийн хэвэлд наалдан, байгаа хүчээрээ зууран хөхөө хөхдөг. Зулзага нь эхлээд хөхнөөс нь, дараа нь эхийнхээ хэвлийг бүрхсэн өтгөн үснээс зуурч асна.

	Яагаад ингэдэг юм бэ? Шоргоолж идэштний юу нь таалагдаагүйгээс байгаль түүнд уут заяасангүй вэ? Хос эхэст уутгүй байх нь анхдагч юм уу хоёрдогч шинж үү?

	Эхлээд намбатыг дутуу үнэлжээ. Хорвоогоос түүнээс илүү болхи амьтныг хайгаад олохгүй гэж үзэж байв. Тэгээд ч уут байхгүй нь анхдагч шинж гэж үзжээ. Энэ шийд нь өөр нэгэн зүйлээр нотлогджээ гэж үзсэн бөгөөд шоргоолж идэштний ам нь тавин хоёр ширхэг жижигхэн, хоорондоо муухан ялгагдах шүдээр дүүрсэн байдаг. Ийм олон шүд нь тухайн зүйлийн дэвшилтэт хувьслын үзүүлэлт биш гэж үзжээ.

	Гэвч дараа нь намбатад хандах хандлага өөрчлөгджээ. Учир нь тэр гагцхүү термит болон шоргоолжоор хооллодог. Ийм зүйлээр хооллодог бүх төрлийн амьтны шүд нь шоргоолж идэштэн ууттаны шүдтэй адил байдаг. Иймээс түүний шүдэрхэг байдлыг хоёрдогч шинж тэмдэг гэж үзжээ. Тэгээд энэ үндэсгүй баримтыг хүчингүй болгосны дараа намбат нь тийм ч эртний амьтан биш болж «залуужсан» бөгөөд эртний гэж үзэж байснаас хувьслын илүү өндөр шатанд оржээ. Иймээс уут байхгүйг нь хоёрдогч шинж гэж үзэж болох уу?

	Ер нь амьтан судлагчдын маргаан үргэлжилсээр байгаа бөгөөд шоргоолж идэштэн үүнд өөрөө оролцоогүй байна.

	Харин барын муур буюу уутат суусар бол хөгжлийнхөө замын дунд байгаа юм. Түүний уут нь нэг талаас хэрэгтэй ч юм шиг, нөгөө талаас байхгүй нь ч дээр юм шиг. Тэгээд яах вэ? Яавал зохих аргыг олсон бөгөөд сайн таарч тохирсон арга гэдгийг хэлэх хэрэгтэй. Төрөх цаг нь болоогүй бол суусарт уут байхгүй байна. Тэгээд тавдугаар сар болж төрөх дөхөөд ирэнгүүт уут нь бий болно. Уутны хэмжээ нь зургаан зулзага багтах бүхэл бүтэн том сав л гэсэн үг.

	Чухам энд л энэ амьтан «алдаа» гаргаж, өөрийгөө жинхэнэ уутат амьтан гэдгээ «мартсан» бөгөөд гүйцэд хөгжилгүй уутанДаа багтахгүй, бас тэжээж дийлэхгүй олон зулзага төрүүлэх нь цөөнгүй байдаг. Хөхний товч нь зургаа байдаг, зарим үед хорин дөрөв хүртэл зулзага төрүүлнэ. Чухам энд сохор, дүлий, дуугүй жижиг амьтдын хооронд амь үлдэхийн төлөө тэмцэл гардаг. Хэн хөхөндөө хүрч, уутан дотор орсон нь амьд үлдэн, бусад нь үрэгддэг...

	Дашрамд хэлэхэд энэхүү жижиг уутат суусар бас нэг дээд амжилтыг тогтоожээ. Түүний хээлээ тээх хугацаа нь амьтны ертөнцөд хамгийн богино. Ердөө л 11 хоног байдаг. Энэ нь янз бүрийн зүйлийн имжүүдээс 3—12 дахин, атаахайнаас 2 дахин, хулганаас 2—3 дахин, сохор номиноос 3—4 дахин бага хугацаа юм. Хэрэв нэгэн сонирхолтой зүйл үгүй бол дээрх зүйлд нэг их гайхаад байх өвөрмөц сонин юм байхгүй, харин нэг удаагийн төрөлтөөрөө санаанд оромгүй олон (24 хүртэл) зулзага төрүүлдэг нь л хачин сонин. Уутат суусрын зулзагалах идэвхт байдал нь төрүүлж буй «бүтээгдэхүүнийхээ» асар их тоотой хэрхэн хосолдгийг тайлбарлахад бэрхтэй юм.

	Бас нэг хос эхэст өргөст сүүлт валлабийн тухай онцгойлон ярих хэрэгтэй. Хөгжилтэй, дур булаамаар амьтан.

	Валлаби гэдэг нь жижиг имж юм. Зөвхөн Австралид (Тасмани, Шинэ Гвинейд хүрч суурьшиж чадаагүй) амьдарна. Уутныхаа хувьд бүх юм хэвийн. Харин хамгийн гайхалтай нь сүүлэн дээрх нь юм (нэрээс нь л мэдэгдэнэ). Сүүлийнх нь үзүүр дээр хумстай төстэй эвэрлэг өргөс ургадаг. Яагаад энэ ер бусын хэрэглэл бий болсныг хэн ч мэдэхгүй. Зарим мэргэжсэн хүн түүний тусламжтайгаар мөчир, навч цуглуулан шөнө хонох үүр бэлтгэдэг гэж баталдаг. Үүний нотолгоо болгон Австралийн өөр нэгэн уутат амьтан болох урт хамарт бандикутын өргөсөөр жишээ татдаг.

	«Гэвч арслангийн сүүлний үзүүр дээрх молцгийн дунд хавьд ижил төстэй «хумс» бас байдаг. Гэхдээ араатны хаан сүүлээрээ навч цуглуулдаггүй шүү дээ» гэж өөр нэг мэдлэгтэн зөрдөг...

	Ийнхүү валлабийн (мөн арслан, бандикутынх ч ялгаагүй) сүүлний "хумс" нь байгалийн оньсого хэвээр үлджээ.

	Гэхдээ өргөст сүүлт валлаби нь зөвхөн сүүлнийхээ гайхамшгаараа гайхуулаад зогсдоггүй. Гүйхдээ хачин гүйдэг бөгөөд анх харсан хүн их гайхна. Имж гүйхдээ урд хөлөө биедээ шахаж гүйдэг. Харин бүх нийтээрээ хүлээн зөвшөөрсөн энэ зарчмыг валлаби хүлээн зөвшөөрдөггүй. Тэд гүйх үедээ урд савраараа агаар самардан үүгээрээ бахархах мэт гүйнэ. Бодоход хурд нь саарч их хүч зарцуулмаар юм... Гэхдээ баримт бол баримт.

	Энэхүү уутат гайхуулагч амьтдыг "баян хуурч" гэж шоглон нэрлэдэг билээ.

	 


Гурван нүдэт амьтан

	 

	Гаттери, туатар, сфенодон гэсэн олон нэртэй амьтан байдаг. Болхи, цаг нь тулбал шалмаг, гүрвэлтэй төстэй энэ амьтны тухай ярихгүй байж болохгүй.

	Шинэ Зеландын хэвлээр явагч энэхүү амьтан орчин үеийн хуурай газрын нугалмайтны зүйлээс хамгийн эртнийх нь юм. Түүний араг ясыг бүр триасын галавын үеийн чулуулгаас олжээ. Өөрөөр хэлбэл өнөөдөр гаттерийн овгийн 220 сая жилийн ой болж байна (мөхсөн динозаврыг түүнтэй жишвэл өсвөр залуу гэсэн үг).

	Туатар бараг хоёр зуун тавин сая жил төдий л өөрчлөгдөлгүй амьдарч ирсэн нь гайхалтай юм.

	Дашрамд хэлэхэд он жилүүд зүгээр өнгөрөөгүй билээ. Гаттери мезозойн эриний ид шидийг нүдээр үзсэн бөгөөд тэр үеэс зарим нэгэн гайхалтай зүйлийг хадгалсан нь бидний үед хүрч иржээ. Жишээлбэл:гурав дахь нүд нь юм.

	Туатрын тэр нүд чамархайд нь, ердийн хоёр нүдний нь хооронд байрладаг. Өндөгнөөс дөнгөж гарсан нялх туатарт тэрхүү гурав дахь нүд маш тод харагддаг. Гадаад байдлаараа энэ нүд нь цөгц хэлбэртэй байрласан хайрсаар хүрээлэгдсэн толбо мэт харагдана. Том гаттерийнх бол бүдгэрч болно.

	Яагаад гурав дахь нүдтэй болсон юм бол? гэж хүмүүс гайхан бодоцгоодог. Уг нүд нь хэр сайн хардгийг шалгаж үзэхээр шийдэцгээжээ. Гаттерийн гурав дахь нүдийг:

	а) улаан, ягаан, шар... зэрэг нэг янзын өнгийн гэрлээр шаржээ;

	б) хэт ягаан, нэл улаан туяагаар гэрэлтүүлжээ;

	в) хүчтэй цахилгаан, соронзон оронд байрлуулжээ;

	г) химийн зүйлийг хэр мэдэрдгийг нь шалгажээ;

	д) халуун хүйтний хэлбэлзлийг хэрхэн мэдэрдгийг шалгажээ;

	е) ...

	Өөр ямар нэгэн амьтан байсан бол энэхүү салдаггүй туршин шинжлэгчдээс залхахдаа гомдон, түүнээс салахын тулд хараа орох байсан биз ээ. Гэвч гаттери тэгсэнгүй. «Гурав дахь нүдээ цавчлахгүйгээр» энэхүү ер бусын «ширтэлцэх» тоглоомд ялсан юм. Эрдэмтэд юуг ч тайлбарлаж чадалгүй ухарсан билээ.

	Тэглээ ч гэсэн нэлээд зүйл тодорхой болжээ. Юу гэвэл гаттери гурав дахь нүдээрээ юу ч хардаггүй (харанхуйгаас гэрлийг л ялгадаг байх). Товчоор хэлбэл нүд биш, үргэлж нэрийг нь гутаадаг зүйл юм. Харин шинжлэх ухааны хэлээр бол илүүц эрхтэн.

	Гэхдээ хачирхалтай илүүц эрхтэн! Тусгай үүрэг гүйцэтгэдэггүй эрхтнүүд нь аажимдаа алга болдог. Сая сая жилийн туршид үелж шаталсан маягаар аажмаар алга болно. Гэвч хоёр зуун тавин сая жилийн дотор ямар ч өөрчлөлт гараагүй нь хэтэрхий хачин юм. Ямар ч зүйлд, тэр тусмаа огт хэрэггүй эрхтэнд бол хэтэрхий их хугацаа юм.

	Ингээд туатарт гурав дахь нүд ямар нэг юманд хэрэгтэй юм бол уу? Хүн түүний үйл ажиллагааны нууцыг тайлж чадахгүй гэж үү? гэсэн асуулт гарна.

	Гаттери сая сая жилийн дотор ямар нэгэн хачин авир ч сурчээ. Жишээлбэл салхич шувуутай яагаад хамтран амьдардаг нь ойлгомжгүй билээ.

	Салхич шувуу өндгөө дарах, ангаахайгаа бойжуулах сайхан зорилгоор нүх ухдаг. Салхич шувуу газар доорх байраа бэлтгэж дуусахад гаттери оршин суугч болох нь цөөнгүй гардаг. Гэвч салхич шувуу байраа хувааж эзэмшиж байгаа гаттерийг багагүй хүндэтгэж, эсэргүүцэхийг боддоггүй. Гаттери ч тайван, номхон байдаг.

	Гэхдээ салхич шувуу, туатар хоёр цөөн дайралдана. Шувуу нь өдрийн, гаттери нь шөнийн амьдралтай. Нэг нь байрандаа байж байхад нөгөө нь анд гарна. Дараа нь ээлжээ солин байраа сахина.

	Харин ингэж хамтран аж төрдөг нь юунд сонин байна вэ гэвэл гаттери шувууны тусламжгүйгээр өөрийн хүчээр нүх ухаж чадна. Дашрамд хэлэхэд ийм явдал ч цөөнгүй байдаг. Гэвч туатар зарим үед яагаад биеийн хүчний ажлыг хайхрахгүй байдаг юм бэ?

	Гаттери үе үе салхич шувууны өндөг юм уу ангаахайг идчихдэг гэсэн яриа байдаг. Энэ нь бие биеэ хуурамчаар дэмжин хорших байдлаар гэмт хэрэг үүсэх зам руу түлхдэг мэтээр үздэг. Гэвч нэгдүгээрт, ийм тохиолдолд цусанд дуртай сорогч хөрштэйгөө амьдрах явдлыг эх салхич шувуу лав тайван тэсвэрлэж чадахгүй биз, хоёрдугаарт, салхич шувуу, гаттери хоёр зэргэлдээ орших үүрэнд амьдрах нь цөөнгүй боловч гаттери нь хэзээ ч шувууны үр удмыг идэх оролдлого хийж байгаагүй байна.

	Ийнхүү гаттери, салхич шувуу хоёрыг юу нөхөрлүүлсэн гэдэг нь тодорхой биш хэвээр үлджээ.

	...Туатар, гаттери, сфенодон. Энэ амьтан олон нэртэй, хачирхалтай төрх шинж нь ч нэрнээсээ дутуугүй олон.

	 


Ондоо өөр өөр зүйлийн талаар

	 

	Тайлаагүй зүйлийг тайлахад илүү хэцүү байдаг. Иймээс сонгох хэрэгтэй болно. Өгүүлж буй «гайхалтай» амьтад нь «гайхалтай амьтад дотроосоо илүү гайхалтай», бусад бүх зүйлээсээ илүү өндөрт тод харагдаж буй «далдуу мод» юм.

	Ер нь Австралид хачирхалтай амьтан олон. Хэрэв зүйл бүрт нь ганц догол мөр зориулж тэр хачирхалтай бүх амьтныг анги, зүйлээр нь дараалуулан бичих юм бол нэлээд том боть болно.

	Шинэ Зеландын ангир нугасны гайхалтай зүйл нь эм нь (нугас) эрээсээ (эр нугас) илүү тод өнгөтэй байдагт оршино. Ер нь шувууных үүний эсрэг байдаг. Эм нь өндгөө дарах учир маяг хөөцөлдөн дайсныхаа анхаарлыг татах ямар хэрэг байх вэ? Ийм байдал нь үүрээ сүйтгүүлэхэд хүрдэг. Харин ангир нугасны хувьд бол өөр бодолтой байдаг бололтой.

	Хүрэл хөхөө нь бусад хөхөөний нэгэн адил өндгөө орхиод явдаг. Зун нь өндгөө Шинэ Зеландад орхиж, Бисмарк, Соломоны арлуудад өвөлжихөөр (умар зүг 4500 километр зайд) нисдэг. Залуу хөхөөнүүд нь ой ч хүрээгүй мөртөө бодолгүй эцэг эхийнхээ хойноос зүрх гарган аз туршиж бие даан нисдэг ажээ. Тэгэхдээ шууд биш, эхлээд Австрали хүрээд түүний дорнод эргийг даган хойд зүгт нисэж тэндээсээ зүүн хойд зүгийг чиглэн задгай далай дээгүүр дээр дурдсан арлуудыг чиглэн нисдэг. Гэхдээ амжилттай нисдэг гээд бодооч! Шувууны баримжаалах чадвар нь оньсого шиг гайхамшигтай жишээ юм.

	Том лир сүүлт бол гоёмсог сүүлтэй, аятайхан уянгалаг хоолойтой шувуу, өөрөө өөртөө жүжигчин, өөрөө өөртөө эзэн. Асарч шувууны нэгэн адил хуримын дуу бүжигт зориулан «тайз» бэлтгэдэг. Бүжиглэж буй эр шувууны «тоглолт» нь маш өвөрмөц учраас эм шувуунаасаа илүү урьд өмнө үзээгүй зүйлийг сонирхох  гэсэн жуулчдыг олноор цуглуулдаг ажээ.

	Нарийн хошуут салхич шувууд Бассын хоолойн жижиг арлууд, Тасманийн эрэг даган ангаахайгаа гаргадаг. Дараа нь хосууд (бүх салхич шувуу насаараа эр эм хосоороо нийлдэг) цугларан хойд зүгт нисдэг. Шинэ Гвиней, Япон, Курилийн арлуудыг дайран өнгөрнө. Чукотк, тэр ч байтугай Врангелийн арал (энэ бол Хойд мөсөн далайд нэгэнт хүрч байгаа юм!) хүрдэг. Дараа нь 180 градус эргэн Камчаткад буун, тэндээсээ дорно зүг, Хойд Америкийг чиглэнэ. Эргийг нь даган Мексик хүрээд Номхон далайг хөндлөн гарч төрсөн нутаг Тасмани руугаа чиглэдэг. Тэнд хос бүр нь хуучин үүрээ эзэгнэнэ. Харин салхич шувууд яагаад гарсан замаараа буцаж явдаггүй, Номхон далайг нар зөв өгсдөг юм бол? Энэ асуудал тодорхойгүй юм.

	Нарлаг халуун орны шуугиант, овоо ухаалаг шувуу болох тотинууд нь бүгд ижил төстэй, амьдралын хэв маяг нь хүртэл төстэй байдаг шиг санагддаг.

	Гэтэл тийм биш байна.

	Тэдний нэг хэсэг нь (мөн л Австралид байдаг!) уультай адил гэрэлтэй өдрөөс харанхуй шөнийг илүүд үздэг. Зарим нь тэмээн хяруултай адил нисэхээ умартжээ.

	Нисэхээ умартсан тоть бол какапо юм. Тэр нь дээрээс доош, модноос газар руу хөвөн нисэж буудаг ажээ. Далавчтай боловч түүнийгээ хөдөлгөдөг булчин нь нисэхэд нь хэтэрхий сул, тэгээд өвчүүний хэрсэн нь булчингийн тулгуур болж огт чаддаггүй. Какапо нь бараг хатанхайрсан далавчаараа дэвээд байх боловч газраас нисэж чаддаггүй. Хөлийн хумс, хошуугаараа модны холтосноос зууран авирч гардаг. Ийм л хачин тоть байгаа юм!

	Кукабарр (эсвэл кукабурр) бол Австрали, Шинэ Гвиней, Тасманид амьдардаг, инээдэг хөхөч шувуу юм. Өглөө, оройд бут, модоор цуурайттал дуугардаг өвөрмөц дуу хоолойгоороо алдаршсан билээ. Ер нь шувууд гөвтнөн, жиргэн, шулганан цаад зах нь чарлаж дуугардаг. Харин кукабарр хөхөрдөг. Түүний хөгжилтэй инээдийн өмнө Австралийн радио ч тэсвэрлэж чадахгүй нэвтрүүлгээ түүний дуугаар эхэлдэг ажээ. Дэлхий дээрх хамгийн том энэ хөхөч шувууны инээдийг юу хүргэдэг нь тодорхойгүй юм.

	Тэмээн хяруул...

	Дашрамд хэлэхэд хангалттай биз дээ? Аль хэдийн итгэсэн уншигчдыг итгүүлэхийн хэрэггүй биз. Үүний хамт казуар, такахе болон бусад шувуудын "хачин сонины" талаар үг дурдаагүй байна. Араатан амьтан, хоёр нутагтан, хэвлээр явагчдын талаар бүр ч их ярих байсан...

	Нэг үгээр хэлбэл тав дахь тивийн бүх амьтны аймаг нь маш өвөрмөц учраас түүний үүсэн тогтсон явдал нь дангаараа Байгалийн хамгийн аугаа их хачин сонин зүйлд ордгийг хүлээн зөвшөөрөх хэрэгтэй.


6. УРГАМЛЫН ХАЧИН СОНИН СОНИРХОЛТОЙ ТӨГСГӨЛ

	Баобаб

	 

	Гантай үед халуун орны саванн нүцгэрсэн мэт байдаг. Хайр найргүй шарах наран доор ургамал бөхийн хар хүрэн өнгөтэй болдог. Эргэн тойрон зэвхий өнгөтэй болно. Сүүдэр ховор энэ газрын барзгар зузаан модон дээрээс гэнэт цагаан цэцгүүд унжина. Энэ нь маш удахгүй саванн цоо шинээр сэргэнэ гэх найдварыг төрүүлэх мэт.

	Цэцэг нь диаметрээрээ 20 сантиметр орчим хүртэл том, анхилуун үнэртэй. Тэдгээр цэцэгсийг ургуулж буй гайхамшигт модыг баобаб гэдэг. Гантай үед навч байхгүй, бүгд унах бөгөөд цагаан цэцэг цагаан хөвөө мэт бүрхсэн байдаг.

	Ийнхүү удтал хүлээсэн өдөр ирж тэнгэрт үүл хуралдан, цангасан газрыг анхны аадар бороо ундалдаг. Тэгээд баобаб ногоорно.

	Баобаб мод өндрөөрөө том биш, 12 метр, хааяа 18—25 метр хүрдэг. Гэхдээ хэмжээлшгүй зузаан бөгөөд их бие нь голчоороо 9,5 метр хүрдэг.

	Энэ бүдүүн мод урт насалдаг уу?

	Ургамал судлагч Мишель Адансон (энэ модыг адансони хэмээн түүний нэрээр нэрлэжээ) Сенегалд XVIII зууны сүүлчээр их бие нь голчоороо 9 метр баобабыг судлаад, насыг нь 5150 жил гэж тогтоожээ. Нэг жилийнх нь нарийвчлалыг нь тогтоосон байна! Баобаб модонд жилийн цагариг байдаггүй учир яаж тогтоосон нь нууц хэвээр үлджээ. Хэдийгээр нэвтэрхий тольд баобаб 4—5 мянган жил насалдаг гэж бичсэн боловч ургамал судлагчид үүнд эргэлздэг. Баобаб хорин зуунаас илүү насалдаггүй гэж үзжээ. Зимбабвед хамгийн том баобабын насыг цацраг идэвхт нүүрс төрөгчийн аргаар судлаад нэг мянган жил гэж тогтоожээ. Адансони маш түргэн өсдөг, 30 жилд голчоороо нэг метр орчим нэмэгддэг байна.

	«Винтовоор буудахад сум нь баобабыг нэвт цохиж гардаг» нь түүний эд эс зөөлөн, их сийргийнх юм. Борооны улиралд маш их ус хурааж авдаг. Харьцангуй том биш баобаб модны холтос, их биед 120 тонн ус хуралдсан байдаг. Итгэмээргүй юм... Гэхдээ Генрих Вальтер «Дэлхийн ургамал» гэдэг маш дэлгэрэнгүй нэгэн сэдэвт номд энэ тухай бичжээ. Үүнээс гадна үндэс нь модыг сайн «усалдаг», газар доогуур модноосоо олон метр хол газар салаалан сүлжилдсэн байдаг.

	Баобабын зөөлөн их биед асар том хонгилууд үүсэх нь цөөнгүй. Түүнд нас барагсдыг оршуулдаг. Английн нэрт жуулчин Давид Ливингстон «дотор нь хорь гучин хүн хэвтээгээр уужимхан багтах» хөндийтэй баобаб модыг үзжээ. Харин бараг хөндий болсон мод үхэлгүй амьдарч байжээ! Тэр ч байтугай хээрийн түймэр баобабын голыг нь шатаахад мод ямар ч гэмтэлгүй мэт ургаж байжээ. Түүний холтсыг нь хуулбал дахин ургаж бүрхэнэ.

	Баобаб мод нь жилээс жилд бүдүүрэх нь байтугай, харин «турж», бүдүүнээрээ багасдаг хачин явдал ч байдаг ажээ. Гантай үед багасаж, хур ихтэй жилд томордог бололтой.

	Баобаб нь африкийн ургамал дотроос хамгийн үнэт хэрэгцээтэй нь юм. Түүнд хэрэгцээгүй зүйл байдаггүй. Түүний хонгил нь ийм мод ургадаг газарт овоохой, заримдаа клубтэй төстэй цугларах байр болдог. Хэрэв дээрээ онгорхой бол ус их хуралддаг. Ийм үед баобаб худаг болж хувирдаг. Түүний холтсоор бат бэх утас, уяа томдог. Маш хөнгөн модоор нь завь хийдэг. Долыг нь Европ руу аваачиж цаас хийдэг. Сенегалд баобабын холтос, навчийг нь нунтаглаж давс, чинжүүний оронд хэрэглэнэ. Нутгийн оршин суугчид навчны нь амтат чанарыг ихэд үнэлж түүгээр эсгэх хөрөнгө бэлтгэж, гол нь шанцай шиг болгож хэрэглэнэ. Баобаб ургасан газарт ногоо тарьдаггүй, ийм модны навч нь "бүх ногоог орлодог" гэж баталдаг.

	Гантай үед баобаб нь өөрийнхөө тэжээллэг навчаа алдаж, оронд нь жимс ургаж нутгийн амтлаг идээнд дурлагчдыг хангана. Жимс нь "хар модоор хийсэн" мэт гялалзсан өнгөтэй, өргөст хэмхтэй төстэй байдаг. Хатуу хальсан доор нь тарвасынх шиг улаан, шүүслэг зөөлөн эд байдаг. Тэр нь гурилархаг, жимс нь исгэлэн цагаан гаа шиг амттай, идэж болохоор юм. Түүнд нь дүүрэн үр байх бөгөөд тэр үрийг нь нунтаглаж иддэг. Гэхдээ баобабын жимсэнд сармагчин их дуртай учраас түүнийг "сармагчны талхны мод" гэж нэрлэдэг билээ.

	Харин заан баобабын навч, холтос төдийгүй зөөлөн учраас их биеийг нь хүртэл иддэг. Зарим газар заан олон баобабыг унагах буюу ихээхэн гэмтээдэг.

	Баобаб бут сөөг дотор ургадаггүй, учир нь бут сөөг баобабыг хөнөөдөг. Баобаб хажуудаа ямар ч мод байхыг тэвчиж чаддаггүй учир өтгөн ой, ширэнгэд ургадаггүй. Өргөн уудам саванн бол түүний амьдардаг нутаг юм. Мавританийн өмнө талаас Африкийн дорнод эрэг, Суданаас Өмнийн халуун бүс хүртэлх нутагт ургадаг.

	Бид баобабыг цэвэр африкийн ургамал гэж тооцож заншжээ. Гэвч энэ бол эндүүрэл юм. Баобаб Мадейр, Канар, Энэтхэгийн далайн арлуудад, Мадагаскар, тэр ч байтугай Австралийн хойд хэсэгт (гэхдээ энд өөр төрлийн баобаб байдаг) ургадаг. Газар бүрдээ онцгой чанараа хадгалдаг. Хонгил нь асар том бөгөөд тэр ч байтугай Квинслендэд ийм нэг баобабын хонгил дотор хотын шоронг байрлуулжээ.

	Баобаб гарлынхаа хувьд ч өвөрмөц онцлогтой юм. Тэр нь төрлөөрөө... замба цэцэг, хөвөнтэй ойр холбоотой байдаг нь илэрчээ!


Вельвичи

	 

	1860 онд германы ургамал судлагч Фридрих Вельвич Өмнөд Анголын сонин ургамлыг нээж олжээ. Энэ бол мод боловч асар том өргөн их бие, маш урт навч цухуйхгүй бол газар дээр харагдахгүй. Их бие нь 4 метр хүртэл өргөн, навч нь хэтэрхий урт 3—4 метр хүрдэг. Энэ нь бор ногоон тасам шиг бөгөөд (тэмтэрч үзэхэд банз шиг) газрыг хучсан байдаг. Түүнийг тогтоон барьдаг их бие нь чулуурхаг хөрснөөс 15—50 сантиметрийн өндөрт цухуйж, газрын гүн рүү улам нарийсан шувтайж аажмаар үндэс болон хувирч 5 метр гүнд хөрсний усанд хүрдэг. Их биеийн эд эс нь мод биш, харин «хар хүрэн бодис» юм. Тэр нь давирхайлаг, жилийн цагариггүй бөгөөд нягт хатуу учраас усанд хийхэд живдэг.

	Вельвичийн навч хэзээ ч унадаггүй, зуу, мянган жилээр ч урган ургасаар л байна. Нэгэн вельвичийн насыг цацраг идэвхт нүүрстөрөгчийн аргаар шинжин хоёр мянган жил гэж тогтоожээ. Энэхүү урт хугацаанд ганц навч нэмэгдээгүй, ердөө л хоёрхон навчтай хэвээрээ байжээ. Салхи, элсэн шуурга түүнийг хөндлөнгөөр нь олон хэсэг болгон зүссэн учир олон навчтай мэт харагддаг. Гэвч ургамал судлагчид вельвичи хоёрхон навчтай болохыг тогтоожээ.

	Цэцэглэх үеэр навчны нь хөндийгөөр цэцэг дэлгэрч дээгүүрээ өргөсөн тэлсэн дээд хэсгийн муруй тахир их биеийг нь цэцгэн титэм хүрээлдэг. Цэцэгээс дараа нь гацуурынхтай төстэй хөх ягаан боргоцой гардаг. Вельвичи нь вельвичийн овгийг ганцаараа төлөөлдөг.

	Вельвичи нь бут сөөг маягаар бус хэт цөөн тоогоор ургана. Вельвичийг бясаа (хемиптера одонтопус) ... тоос хүртээнэ.

	Зарим судлагчид байгалийн энэхүү гайхалтай бүтээлийг иймэрхүү байдлаар төсөөлж байхад нөгөө нь өөр мэдээгээр үндэслэж, вельвичийн үндэс нь газрын гүн рүү 5 метр биш, хөрсний усанд хүрэлгүй 1,5 метр л орсон байдаг гэж үздэг. Усанд хүрэхийн ч хэрэггүй бөгөөд энэ гүнийнх нь хөрс нэлээд чийглэг байдаг. Үндэс нь үзүүртээ шүүр шиг олон жижиг салаатай учир тэр нь усыг гүнээс татаж шингээнэ. Өнгөн хөрсөндөө ойролцоох үндэсний нь дээд хэсэгт бас олон жижиг салаа үндэс байдаг. Тэдгээр нь бороо орох үед өнгөн хөрснөөс ус шингээж авах зорилготой бөгөөд гэхдээ тухайн нутагт их байдаг манан, шүүдэр, чийгээр ундаалах тэжээлийн ус цуглуулж чаддаггүй, гэхдээ чадвартай бололтой.

	Вельвичи нь Намибийн цөлд нутагшин ургадаг, өөр газар ургадаггүй. Фридрих Вельвич олон номд бичсэн шиг Калахаригаас биш, чухам эндээс л түүнийг анх олж нээжээ.

	Намиб бол хачирхалтай цөл газар юм. Тэнд бороо бага ордог, жилд 25—40 миллиметр тунадас унадаг. Гэхдээ далайн зүгээс өтгөн манан ирдэг учраас чийг ихтэй байдаг. Намибийн бүсийн өргөргийг нь бодвол агаарын температур бас гайхалтай бага бөгөөд хамгийн дулаан сард 17—19 градус, хамгийн хүйтэн үед 12—13 градус байдаг.

	Намиб нь Анголын өмнөд хэсгээс Намиб улсын Ролифантс голын адаг хүртэлх Атлантын далайг дагасан нарийн зурвас болж үргэлжилнэ. Уртаараа 2100 километр хүрэх авч өргөнөөрөө 50—130 километр юм. Өмнө талдаа чулуурхаг, хайргархаг, төв хэсэгтээ элсэн хөрстэй.

	Маш ховор вельвичийн ургамлыг байгалийн хосгүй дурсгал гэж үзэн хуулиар хамгаалалтад авсан билээ.

	 


Бадар цэцэг

	 

	Хорвоод өн баян арлууд байдаг. Эдгээр арал дээр нэг сонин мод ургадаг. Тэр модон дээр «талх» ургадаг учир нутгийн оршин суугчдад газар хагалж, үр суулгаж, ургуулсан ургацаа хурааж авахын хэрэг байдаггүй... Ургацаа хурааж авахад амархан, модон дээрээс бэлэн талхаа огтолж аваад л болно. Гэхдээ түүхий байх учир улайсгасан чулуун дээр хайраад л болгочихно. Ингээд таны хоол бэлэн болно.

	Бадрын цэцэг хан боргоцой, ялам модны үр жимсний нэгэн адил нийлмэл нэг жимс болон ургана. Гэхдээ түүний зөөлөн эдэд чихэр биш, цардуул хуралддаг.

	Үр жимс нь мөчирт ургана. Голчоороо 30 сантиметр хүрдэг. Дугуй юм уу, эсвэл зууван хэлбэртэй байдаг. Боловсорч гүйцээгүй нь ногоон, боловсорсон нь шаргал хүрэн өнгөтэй. Хальсыг нь дээрээс харвал найман талт гүдгэр хэсгүүдтэй зөгийн сархинаг шиг юм. Гэхдээ бусад зүйлийнх нь хальс гөлгөр, эсвэл өргөстэй юм уу хайрстай юм шиг байдаг. Боловсорч гүйцээгүй жимсний зөөлөн эд нь шаргал цагаан өнгөтэй, хатуу, боловсорсон үедээ зуурсан гурил шиг байдаг.

	Хайрсан үр жимсийг нь амтгүй гэж нэг хэсэг нь үзэж байхад нөгөө хэсэг нь жигнэсэн төмсний амттай, гурав дахь хэсэг нь улаан буудайны талхтай адил амттай гэлцдэг билээ.

	Бадрын мод арван нэгэн сараас долоон сар хүртэл тасралтгүй үр жимс өгдөг. Дараа нь навчаа гүвж, гурван сар нүцгэн үлддэг. Иймээс ч полинезчууд энэ гурван сарын хугацаанд гайхамшигт талхаа нөөцөлж авдаг. Жимсний зөөлөн эдийг нь нүдэнгүүт зуурсан гурил шиг болдог. Түүнийг хавтгайлан хайрч бадрын навчинд ороож агуулахдаа хадгална. Үр жимсийг нь наргилын дал модны ... сүүнд хийж буцалсан агшаамал хийдэг.

	Бадрын мод 70—75 жил үр жимс өгөөд аажмаар хатдаг. Иймээс бадрын модыг дахин тарих талаар урьдаас санаа тавьдаг болжээ. Дээд зэргийн жимс нь үргүй учир салаалсан үндсээр үржүүлнэ.

	Бадрын модны үр жимс, холтос, мод, навч, давирхай бүгдээрээ хүний хэрэгцээт зүйл юм.

	Хатсан бадар модоор завь, урц овоохой барих банз, дал дурсаар нь хувцас хунар, сийрс зэргийн навчаар нь бүрх малгай (гоё, шар улаан толботой) хийдэг. Харин давирхайгаар нь завины нүх сүвийг бөглөх тос хийдэг.

	Номхон далайн бадар мод бол одоо бүх халуун бүсийн орнуудаар тархжээ. Үүнээс гадна энэтхэгийн, африкийн гэж нэрлэгдэх хоёр зүйл байдаг. Энэтхэгийн модны үр жимс нь дэлхийд хамгийн том бөгөөд уртаараа нэг метр хүрдэг. Мөчир нь даадаггүй тул их биед нь шууд ургадаг. Африкийн бадар мод трекулийн үр жимс арай бага хэмжээтэй, голчоороо нэг метр орчим, жингээрээ бараг нэг пуд буюу 14 килограмм хүрдэг.

	 


Модны сүү

	 

	Эрт дээр үед Испанийн булаан эзлэгчид эх орондоо алтны хамт Бразили, Венесуэлийн эртний өтгөн ой ширэнгэд ургадаг үнээн модны тухай гайхалтай түүхийг авчирсан юм.

	Үнээн мод буюу орон нутгийнхны нэрлэдэг сорвейра (угж) гэдэг модыг ургамал судлагчид ашигт каллофор гэж нэрлэдэг. Энэхүү гайхамшигт модны холтсыг дөнгөж зүсэнгүүт түүнээс сүү гоождог. Сайх модны шүүс нь гадаад байдлаараа ч, амтаараа ч үнээний сүүтэй төстэй юм. Хэрэв түүнд ус хийж буцалгавал тэжээллэг сайтай хүнсний үйлдэхүүн болдог. Амазонкийн нам доор газарт хэдэн саяараа ургадаг энэ мод бүр нэг удаа "саахад" 2—4 литр сүү өгдөг.

	Саяхнаас өмнөд америкийн зарим эрдэмтэд модны сүүг сурталчилж эхэлжээ. Тэд сорвейрийн шүүс нь америкийн халуун бүсэд оршин суугчдын хоолны зүдүүхэн хувийг мэдэгдэхүйц нэмэгдүүлж болно гэж үзэцгээж байна.

	Венесуэлийн ой ширэнгэд галактодендрон хэмээх сүүний өөр нэгэн мод ургах бөгөөд шүүсний амт нь сорвейрийнхээс илүү ажээ. Түүнийг огт боловсруулахгүйгээр хоолонд хэрэглэж болно.

	Өмнөд Америкт "пало де вака" (үнээний мод) буюу брозимум хэмээх мод мөн ургадаг. Түүний сүүг бүр Александр Гумбольдт дуртай амсаж үзжээ. Хэрэв үндэснээс нь дээгүүрхэн зүсвэл зууралдсан өтгөн, гүгэлийн анхилуун сайхан үнэртэй сүү гоождог байна. Нутгийн оршин суугчид түүнд эхлээд талх үйрүүлэн хийж дуртай хэрэглэдэг байжээ. "Пало де вака"-ны сүү агаарт үнээний сүү шиг өрөмтөн хөөсөөр хучигдана. Тэр нь ширхэглэг, шаргал туяатай, бяслагийн нимгэн зүсмийг санагдуулдаг ажээ. Сүү нь их гоожно. Нэг мод 2—3 цагийн турш тэжээллэг шингэнээ хэдэн литрээр нь ч өгч чадна.

	Дашрамд хэлэхэд зарим судлагчид брозимумийн сүү нь уухад биш, харин зажилдаг бохь хийхэд тохиромжтой, бага хэмжээгээр уухад хоргүй, харин их хэмжээгээр бол хэрэггүй гэж үздэг. Учир нь юу гэвэл найрлагад нь нэлээд хэмжээгээр (37 хувь хүртэл) байдаг лав нь хүний биед боловсорч шингэдэггүй.

	Сорвейра, галактодендроны сүү нь бусад ургамлын, жишээ нь: багваахай, сүүт өвс, шүүдэргэнийн сүүн шүүстэй адил байдаг. Опиум гэсэн нэртэйгээр алдаршсан намуу цэцгийн өтгөрсөн сүүн шүүсийг анагаах ухаан ашигладаг. Каучукийн ургамлын шүүсийг резин бэлтгэхэд хэрэглэдэг. Бусад сүүн шүүст модны шүүснээс будаг хийх түүхий эд бэлтгэдэг. Харин сорвейра, галактодендроны шүүс хоолонд хүртэл хэрэглэхэд тохирдог ажээ.

	Энэхүү "сүүн үйлдэхүүн" ургамлын амьдралд ямар үүрэгтэй юм бэ? Янз бүрийн үүрэг гүйцэтгэнэ.

	Сүүн шүүсний судлууд ургамлын бүх эдээр тархсан байдаг. Тэр нь сүүн цийдэмтэй нимгэн хальсаар дүүрсэн байдаг. Үнээн модны сүү нь мөн л цийдэм, өөрөөр хэлбэл өөр шингэний жижиг дуслууд агуулсан шингэн юм. Ургамлын сүүн шүүсэнд өөх тос, уураг, сахар, цардуул байдаг. Навчинд нь үүссэн органик бодис сүүн шүүсний судалд цуглардаг. Модны үр боловсрох үеэр сүүн шүүс нөөцөө өгч, турж эцсэн үнээний сүү шиг шингэн усархаг болдог.

	Сүүн шүүс нь агаарт амархан өтгөрдөг давирхай, каучук зэрэг янз бүрийн бодис агуулна. Шүүс нь зүссэн газраас гоожихдоо өтгөрөн шархыг хучиж өнгөртөнө. Олон ч ургамлын шүүсэнд хортой юм уу гашуун бодис байдаг. Иймээс сүүн шүүсний судал нь сайн хөгжсөн ургамалд ургамал идэштэн амьтад ойртдоггүй.

	 


«Улаахан цэцэгхэн»

	 

	Нүдний нь өмнө харагдаж буй гайхамшигт юмыг бишрэн догдолсон Жозеф Арнольд гайхан зогсов. Зөвхөн үлгэр, зүүд нойрны ертөнцөд ийм зүйл харж болох биз ээ. Түүний өмнө газар дээр махлаг, улаан өнгөтэй 5 дэлбээ бүхий асар том, өргөнөөрөө метр орчим цэцэг хэвтэнэ.

	Цэцэгт навч ч, иш ч, үндэс ч байхгүй. Орчиндоо улайн, тэсвэрлэшгүй үнэрийг тараана.

	Энэхүү гайхамшигт нээлтийг Арнольд амь насаараа төлсөн юм. Тэрээр Суматр арлын чийглэг ой ширэнгэ дотор маш удаан тэнэжээ. Зовоодог халуурал өвчнөөр өвдөн, аварга том цэцгийн талаар тодорхойлолт бичлэг хийснээсээ хойш хоёр долоо хоноод нас баржээ. Уг цэцгийг анх олж нээснийг хүндэтгэн түүний нэрээр Арнольдын раффлези гэж нэрлэжээ.

	Одоо 12 зүйл раффлези нээгдээд байгаа бөгөөд бүгдээрээ Арнольдын раффлезийгээс хэмжээгээрээ бага юм. Тэдгээр цэцэг зөвхөн Индонез, Филиппиний ой ширэнгэд ургадаг. Бүгдээрээ шимэгч бөгөөд усан үзмийн овгийн ургамлын үндэс, ишинд байрлан шүүсийг нь сордог. Раффлезийн муухай үнэрээр нисэн ирдэг ялаа тоос хүртээдэг. Үрийг нь голдуу туурайтан том амьтад тараадаг. Тэд юу ч мэдрэмгүй ув улаан цэцгийн дээгүүр гишгэлэн гарахдаа үрийг нь хөлдөө наалдуулж алс хол газарт тараадаг. Өмнө нь Ява, Суматрын ойд заан, хирс их амьдардаг байсан үед раффлези их тархсан байжээ. Одоо бол түүнийг олж харах нь ховорджээ.

	 


Виктори реги

	 

	«Намайг их бодлогоширсон янзтай эргэн тойрныхоо голын усны толиорсон мандлыг ширтэн явж байтал гэнэт надаас хол голын өмнөд эрэгт ямар нэг ер бусын зүйл анхаарлыг минь татав. Чухам юу болохыг би ойролцоогоор төсөөлж ч чадалгүй гайхсандаа завиныхаа сэлүүрийг хурдан сэлүүрдлээ. Удалгүй миний өмнө ургамлын ертөнцийн нэгэн гайхамшиг бий болсон бөгөөд бүх түгшүүр зовнил арилсан билээ» (Рихард Шомбургк).

	Тэрээр нэгэн дор цасан цагаан, ягаахан, гүн улаан өнгө туяаруулан, усан дээр ер бусаар солонгорон найгах асар том цэцгийг харжээ. Хоёр метрийн хэмжээтэй том навч нь усны тохойг бүрхжээ.

	Энэ бол 1837 оны нэгдүгээр сарын 1-нд болсон явдал юм. Бүх удвал цэцгийн хатан хаан болсон эл цэцгийг ургамал судлагч Рихард Шомбургк нээжээ. Тэрээр Лондон руу бичсэн захидалдаа түүнийг маш гоёмсгоор дүрслэн бичсэн бөгөөд ургамал судлагч найз Линдлей нь саях цэцгийг британийн хатан хааныг хүндэтгэж "виктори реги" (эрхэмсэг Виктори) гэж нэрлэжээ.

	Ургамлын хүлэмж эзэмшигчид гайхамшигт тэр цэцгийг дор нь олж авахыг мөрөөдөцгөөжээ. Гэвч түүнийг Европт ургуулах гэсэн анхны оролдлого амжилтгүй болжээ. Зөвхөн 1846 онд Өмнөд Америкаас авчирсан үр ургах чадвартайгаа харуулжээ. Ийнхүү 1849 оны арван нэгдүгээр сарын 8-нд Лондон хотын ургамлын хүрээлэнд виктори реги цэцэг анх цэцэглэсэн юм. Сонинууд маш их бичиж, "гайхамшигт усан шимэлдэг" цэцгийг үзэхээр хүмүүс мянга мянгаараа тэмүүлжээ.

	Удалгүй бусад орны цэцэг сонирхогчид далайн цаанаас авчирсан цэцгийг бас арчлан ургуулах болсон бөгөөд Петербургийн ургамлын хүрээлэнд ч байсан бөгөөд тавдугаар сарын сүүлчээр юм уу долоодугаар сарын эхээр (викторийн цэцэглэх үе) хүмүүс "усны гайхамшигт хатан хааны хайр татмаар, гоёмсог аварга том цэцгийг» сонирхохоор ирцгээдэг байжээ.

	Хоёр зүйлийн виктори бий. Нэг нь бидний сайн мэдэх Амазонк болон түүний цутгалангийн булан тохой, хуучин голдиролд ургадаг. Нөгөө нь Паран голын мөн тийм булан тохойд ургана. Жилийн хуурай улиралд олон тохой хатах үед викторийн ил хэсэг нь хатан унаж, зузаан цардуулаар баялаг үндэс нь л амьд үлддэг. Тэдгээр нь хатуурсан намаг доор ичсэн мэт тайван байж анхны бороо оронгуут сэргэн ургадаг.

	«Виктори ер бусын түргэн ургана. Их хурдан ургаж буй үед навч нь өдөр тутам нэг тохойгоор нэмэгдэж, үд дунд, шөнө дунд бүр их хурдан ургаж, орой, өглөө удаан ургана» (оросын ургамал судлагч П. Е. Васильковский).

	Ер бусын энэ навч нь голчоороо хоёр метр хүрдэг. Тэр нь зузаан, дээрээсээ ногоон, доороосоо тод ягаан туяатай харагдана, доод талдаа шөрмөсөрхөг, дээд тал нь толигор юм. Навчнуудын зах нь дээшээ хумигдсан, өнгөн гадарга нь хавтгай сав шиг болж шувуунд зориулсан аятайхан усан сан болдог учраас шувууд ч байнга ашигладаг.

	Навч нь хагас центнер хүртэл хүндийг даадаг.

	Индианчууд намаг дээгүүр энэ навчаар дамжин ердийн гүүрээр явж байгаа мэт гүйнэ. Чухам л гүйдэг бөгөөд бага шиг биетэй хүн навчны яг голыг нь дагаж явахгүй бол хазгай гишгэвэл навч усанд живдэг.

	Виктори регийн цэцэг голчоороо 40 сантиметр хүрдэг. Тэр нь анхилуун үнэртэй, цагаан өнгөтэй, оройд дэлбээгээ нээнэ. Чухам л гайхалтай үзэгдэл болдог! Цэцэг нь өглөө ягааран дэлбээгээ хумина (ус руу ордог гэж зарим хүмүүс ярьдаг). Орой нь дэлбээгээ дахин нээж хөх ягаан өнгөтэй болдог! Хоёр дахь шөнийнхөө орой нь илбэтэй мэт хөх ягаан өнгөтэй болно! Үүр гийх үеэр усан доогуур нуугдан багт наадам дуусдаг. Ийнхүү илбэчин виктори тоглолтоо дуусгана.

	Викторийн цэцэгт өөр нэгэн гайхамшиг бий. Тэр нь маш түргэн, өдрийг цагаар товчлон ургаж өсдөг. Энэ үедээ маш их хүчилтөрөгч хэрэглэнэ. Их хүчтэй амьсгалснаараа цэцгээ халаадаг! Цэцгэн дотор хийсэн халууны хэмжүүр гадаад орчны агаарын температураас 11 градус их, виктори ургаж байгаа уснаас 6 градус илүү халууныг заадаг.

	Усан доор цэцгээс «хүүхдийн толгойн дайтай» үр жимс гарч «нүднээс далд газарт боловсрон дэлбээлнэ».

	Үр жимсэн дотор буурцгийн дайтай жижиг хар үр байдаг. Үүнийг идэж болдог. Викторийн эх нутагт түүнийг хатааж, хуурч, ихэд амтархан иднэ. Амтаараа эрдэнэ шиштэй төстэй гэлцдэг учраас викторийг тэр нутагт «усны эрдэнэ шиш» гэж нэрлэжээ.

	 


Бодиз мод

	 

	Бидний өрөө тасалгааны ердийн, эх нутаг Энэтхэгтээ бол бодиз мод гайхамшигтай ид шидийг үзүүлдэг. Эл цэцэг эх нутагтаа «модон ой» болон хувирах нь цөөнгүй. Түүний мөчрөөс салаалан унжсан үндэс нь доошоо газарт суун шигдэж үндэслэдэг. Аажмаар их бие болон хувирч мөчир гаргаж үндэслэн, улмаар газрын гүн рүү ордог. Ийм байдлаар удаан үндэслэснийхээ үр дүнд хэдэн зуу, мянган их бие үүсэн эл мод хэмжээлшгүй том хэмжээтэй болдог. Ийм «ойг» бодизын ой гэж нэрлэдэг.

	Хамгийн анхны их бие нь зузаанаараа 10 метр, хоёрдогч их бие нь 4—6 метр хүрдэг.

	Бодизын сүүдэрт хэдэн зуун урц овоохой бүхий бүхэл бүтэн тосгон их шахалдалгүйгээр багтдаг. Бүр Македоны Александр бодизын мөчир доор таван мянган цэргийн буурь байгуулсныг үзээд ихэд гайхсан гэж ярьдаг. Нербуддийн жижиг арал дээр нэг бодиз «өтгөн ойгоороо нийт арлыг» битүү бүрхсэн байжээ.

	Бодиз нь индуист, буддын шашинтны ариун шүтээн мод юм. Энэтхэгт бараг бүх сүм хийдийн дэргэд ургадаг, чухам энд бүрэн эрх чадлаа харуулна. Хүн арчлаагүй «зэрлэг» бодиз өтгөн ой болох нь ховор. Үүний гол учир нь навчнууд нь маш өтгөн учраас борооны ус мөчрөөс газарт бараг унадаггүй. Модон доорх газар нь хуурай, хатуу байдаг. Иймд бодизын үндэс нь газар руу орж үндэслэхэд маш хэцүү. Сүмийн ойролцоо бол лам нар бодизын доорх газрыг байнга сийрүүлэн бордож, унжсан залуу үндсийг нь хамгаалан хулсаар хийсэн өвөрмөц өмсгөл өмсгөдөг.

	Бодиз заримдаа өөрөөр ургадаг. Хэрэв түүний үрийг шувуу, хэрэм, сармагчин өөр мод руу зөөж аваачиж мөчир дээр юм уу холтосны цуурхай дотор унагах юм бол залуу бодиз эпифит (агаарын ургамал) болж хувирдаг. Ингэвэл шилбэнээс гарсан үндэс нь шууд доошоо газар руу тэмүүлдэггүй, харин суурь модныхоо их биеэр «мөлхөн» түүнд бэхлэгдэн хоорондоо сүлжилдэн (анастомоз болж) ургадаг. Дараа нь шинэ үндэс нь сүлжилдсэн газраасаа холдон газар лүү үндэслэн ургадаг. Дахин үндэс унжиж суурь модныхоо их биеийг барин ширэлдэж ургадаг. Тэр нь зузааран их биеэс нь гарч ургасан модныхоо холтсыг дарж эцсийн бүлэгт түүнийг устгадаг. Тэр нь ялзран өмхөрч (зуун жилийн л дараа) унадаг боловч эпифит бодизид суурь хэрэггүй болж, өөрөө бие даасан мод болон хувирч газарт бат бэх үндэслэж том их биетэй болдог.

	 


Секвой

	 

	Энэ бол мөнх ногоон шилмүүст мод бөгөөд Калифорни, Өмнөд Орегоны (АНУ) уул, Сьерра-Невадын нурууны баруун байцад ургадаг. Индианчуудын нэгэн удирдагчийн нэрээр нэрлэсэн ажээ.

	Английн иргэн Лобб секвойн бүхэл бүтэн ойг санамсаргүй олсноор дэлхийн хамгийн өндөр мод (малтмал биш, амьд байдалдаа) 1850 онд л эрдэмтдэд тодорхой болсон нь гайхалтай юм.

	Урьд нь 130 метр секвой байдаг мэтээр нотолдог байжээ. Одоо бол америкийн ойн холбооны жагсаалтад байгаагаар хамгийн өндөр секвой бол Гумбольдт гүнтний эзэмшил газарт ургаж буй 110,8 метр өндөр мод юм. Гэвч Секвойн үндэсний хүрээлэнгийн ажилтан Уолтер Фрай хүрээлэнд салхиар унасан «ойн эцэг» хэмээх модны өндөр 120 метр байсан тухай бичжээ.

	Дэлхийн хамгийн өндөр мод гэж нэрлэгдэх эрхийн төлөө секвойтой мамонт мод, австралийн далдуу, өмнөд африкийн Гальпиний хуайс гэдэг гурван мод өрсөлддөг. Энэхүү хуайс нь Лимпопо голд цутгадаг Магалаквин голын эргийн дагуу ургадаг. Хөгширч өтөлснөөс болон салхинд унаж элсэнд дарагдсан зарим нэгэн аварга том модны нэгийг бүрэн гүйцэд биш ч гэсэн малтаж олжээ. Хийсэн хэмжилтээс үзэхэд түүний өндөр нь 122 метр байжээ. Эдүгээ ийм өндөр амьд хуайс байхгүй, харин эвкалиптийн тухайд бол өмнө нь мэдээлсэн өндөр (150 метр хүртэл) нь хэт нэмсэн мэдээлэл байжээ. Австралийн ойн албан ёсны лавлахад зарим нэгэн эвкалипт 105 метрээс арай өндөр гэжээ. Секвойн ойрын төрөл мамонт мод буюу секвойя-дендроныг секвойтой их андуурдаг бөгөөд 105,8 метр хүртэл өндөр ургадаг.

	Жилийн цагаригийг тоолж насыг нь тогтооход хамгийн урт насалсан секвой 2200 настай, мамонт мод 3500 настай байжээ. Гэвч «одоо амьд модны хамгийн эртнийх нь» Калифорнийн сортой нарс юм. Энэ мод 4600 жилийн цагаригтай байжээ.

	Ингэхээр секвой нь дэлхийн хамгийн эртний мод (нэгэн үе тэгж үзэж байсан) биш боловч одоо амьд байгаа хамгийн өндөр мод юм. Тэрээр арван давхар байшингаас гурав дахин өндөр! Ямар аугаа том болохыг нь дараах жишээ харуулж байна.

	Жишээ нь «Ойн эцгийг» унагасны дараа түүний хонгил хөндийд америкчууд циркийн тавцанд явж буй мэт мориор явдаг байжээ. Хажууд нь хэвтэж байсан өөр нэг аварга модонд бөөрөнцөг өнхрүүлж тоглодог 23 метрийн урт зам (кегельбан) байгуулжээ. Мөн тэнд өнгөрсөн зууны тавиад оны үед унагасан секвойн тэгш хожуул дээр дүнзэн байшин босгожээ. Тэр байшинд зуны улиралд бүжиглэдэг ажээ. Түүний дотор нэгэн зэрэг «16 хос бүжигчин бүжиглээд, цаана нь хөгжимчид, 20 үзэгч байрлах зай байжээ».

	«Ойн эх» гэж нэрлэдэг өөр нэгэн аварга секвойн холтсыг хуулж авчээ. Түүнийг хэсэг хэсгээр нь авч дараа нь эвлүүлэхийн тулд дугаарласан байна. Энэ ажил гурван сар үргэлжилж, сууриас нь дээш 60 метр өндөрт хүртэл авчээ. Холтсыг Сан-Францискод аваачиж түүгээр байшин барихад дотор нь 100 хүн багтаж байжээ. Нэгэн удаа түүнд хүүхдийн баяр зохиоход 140 хүүхэд оролцжээ. Сүүлд секвойн холтсоор хийсэн байшинг Нью-Йоркт, дараа нь Лондонд, Кристалл-Паласт шилжүүлж аваачжээ. Тэнд уг байшин түймрийн үеэр шатжээ.

	Бид секвойг зөвхөн америкийн мод гэж тооцож заншсан билээ. Ази, Европт сая жилийн өмнө энэ мод ургадаг байсан бөгөөд эдүгээ зөвхөн малталтаар л олддог.

	Гэвч 1941 онд маш ховор нээлт хийсэн бөгөөд профессор Т. Кан хятадын Сычуаны мужид дөрвөн амьд секвойг олжээ. Түүнийг метасеквой гэж нэрлэжээ.

	Эцэст нь хэлэхэд Крымын өмнөд эрэг, Өвөр Кавказад мөн секвой ургадаг. Тэгэхдээ энэ нь тарьж ургуулсан секвой юм.

	 


Хулсны гиншээ 

	 

	Аварга хулснуудын ойролцоо байрласан хүн тайван унтана гэж санавал эндүүрэл болно. Шөнө дундаас хойш үүр цайх дөхөх үеэр түүнийг уйлах, гинших, орилох чанга дуу сэрээнэ. Мухар сүсэг бишрэлийн энэ авианы тухай янз бүрийн домог яриа байдаг. Үнэн хэрэгтээ энэ бол энгийн зүйл юм. Зулзаган хулс ургахдаа дээрээ байгаа навч ургамал зэргийг нэвтрэн гарахдаа «гиншдэг» ажээ. Дулаан шөнө өглөөгүүр маш түргэн ургадаг. Энэ үед түүнийг хүрээлсэн навчтай их бие нь шүргэлцэн үрэлдэж ийм авиа гаргадаг.

	Даавуу урж байгаа мэт чимээ гарч амьдарч дуусаж буй эвкалиптийн холтос их биеэсээ унадаг. Шошийн модны хатсан холтос боловсорч дуусаад гар буугаар тасралтгүй буудаж буй мэт чимээ гаран хагардаг. Африкийн тослог шошийн хальсны урт 30 сантиметр байдаг. Тэр нь боловсроод хагарах үедээ ангийн том буугаар буудаж буй мэт чимээ гаргадаг.

	Тэгэхдээ энэ нь их бууны чимээтэй харьцуулшгүй юм. Үе үе ердөө л нүргэлсэн тэнгэрийн дуу адил, том их буугаар буудаж буй мэт чимээ гардаг ажээ.

	Их бууны мод хэрхэн «бууддагийг» тогтоогоогүй боловч халуун, чийглэг өдөр модны зулам нальх нь маш хурдан ургах үед бусад эд нь түүнийг гүйцэлгүй хоцорсноос чих дүлийрүүлэм «их бууны буудах» чимээ гарган тасардаг байна.

	 


Махчин ургамал

	 

	Заан шиг аварга том "салба жимс" Мадагаскарын ойн гүнд ганцаараа ургана. Тэр барын хумс шиг маш хурц өргөстэй найман том навчтай, оройдоо зургаан цагаан саваа мөчиртэй. Саваа мөчир нь найгалзан исгэрэх чимээ гаргаж агаар зүснэ.

	Жилд хоёр удаа аймшигт шугуй ширэнгийг нэвтлэн түүнийг хүний махаар хооллуулахын тулд хүмүүс энэ аймшигт мод руу очно. Гар хөлөө хүлүүлсэн олзны хүн айсан байдлаар хүн идэгч ногоон мод руу харан зогсоход тэр нь найр тавин ойртсоныг нь мэдэх гэсэн мэт тэмтрэгч саваа мөчрөөрөө улам хүчтэй нахилзан савж яг могой дуугарах мэт чимээ гаргана. Түүнийг мкодо омгийн мухар сүсэг бишрэлтэн зэрлэг хүмүүс тойрон бүжиглэж дуулалдана. Үхэх тавилант хүнд хүн идэгч модны шүүсийг албадан уулгана.

	— Тсик! тсик! (уу! уу!) гэж түүн рүү хашхиралдана.

	Согтууруулах хоронд хордсон азгүй хүн өөрөө «салба жимсний» модны орой өөд авирна. Төдхөн золиосны хүний хүзүүгээр цагаан саваа мөчир ороон авч агавын навчтай төстэй уран зөгнөлийн аймшигт аварга амьтны эрүү мэт өргөс шивээстэй аварга том навчнууд түүнийг хумин аймшигт хүчээр даран няцалж гамбир мэт болгоно.

	Хүн иддэг «салба жимсний модны» тухай ийм мэдээлэл 1860 онд Америкийн «Нью-Йорк уорлд» сэтгүүлд хэвлэгдсэн юм. Үүнийг зохиогч нь Мадагаскарын оршин суугчдыг «бурхны сургаалд» сургаж байсан шашин номлогч Карл Лихе гэгч байжээ.

	Сүүлд үүнийг гадаадын болон оросын олон хэвлэлд орчуулан хэвлэжээ. К. Лихегийн захиаг мөн шинжлэх ухааны хэвлэлд шүүмжлэн хэлэлцсэн бөгөөд «Мадагаскар, хүн иддэг модны орон» хэмээн номдоо америкийн нэрт ургамал судлагч Ч. Осборн бүрэн дурдсан юм. Энэ хүн уг номд нэмж бичихдээ Мадагаскарт удаан амьдрахдаа ийм модыг үзээгүй боловч түүнийг харсан гэж ярьсан нутгийн оршин суугчтай уулзсан. Харин нутгийн бүх омгийн оршин суугчид энэхүү хүн иддэг модыг сайн мэдэх бөгөөд түүний талаар олон зүйл ярьдаг том байна гэжээ.

	Ургамал судлагч В. Лей ер бусын эл модны тухай яриа бүхэн худлаа гэж баталжээ. Тэр Мадагаскарын тухай бичсэн том том номыг олж судалсан боловч хүн иддэг модны тухай дурдсан зүйлийг огт үзээгүй ажээ. Ганц ч жуулчин (К. Лихе, түүнийг дагалдагчдаас өөр бусад) нутгийн оршин суугчдаас махчин «салба жимсний модны» тухай сонсоогүй байна. Тэр ч байтугай Мадагаскарт үүнтэй төстэй домог яриа байхгүй, энд хэн ч хэзээ ч мкодо омгийнхонтой уулзаагүй ажээ.

	Шашин түгээгч Карл Лихе скодо омгийнхон, түүний дур гутмаар заншлын тухай зохиол бичсэн нь тодорхой билээ.

	Гэвч хүн идэгч модны тухай домог улам өрнөсөөр байжээ. Ногоон махчин бусад оронд ч тохиолдох болжээ.

	Донатон гэгч нэгэн хүн төв Америкийн Никарагуа нуурын ойролцоох намгаас өвс ногоо цуглуулж явахдаа анч нохойг нь ямар нэгэн навчгүй ургамал уян хатан, наалданги мөчрөөрөө ороон авахыг харжээ. Чанга зуурамтгай мөчрөөс их хүч зарж байж нохойгоо салгаж авах үеэр Донатоны бүх гар цус болсон, бас тэр хачин ургамал өөрийг нь ороож авах гээд байгааг мэджээ. Энэхүү ногоон цус сорогч олон соруулаараа маш хурдан хугацаанд хүн юм уу амьтны цусыг сордог мэтээр бичжээ.

	Бас өөр нэгэн «гэрч» мөн ийм ургамлын тэврэлтэд өртөж маш их хүч гаргаж байж мултарсан мэтээр бичжээ. Тэр хүн уурласандаа болоод махчин ургамлыг сүхээр цавчиж, шатаажээ. Тэгээд энэ чөтгөрийн ургамал шатах үед ойр орчимд нь хүний шатсан махны үнэр ханхалж байж гэнэ.

	Зарим хэвлэлд хүн, амьтны махаар хооллодог аймшигт ургамлын тухай уран зөгнөлт өгүүллэг үе үе нийтлэгддэг.

	Хүн иддэг мод гэдэг чинь үнэн үү? Домог уу? гэсэн асуултын үнэнийг мэдэх гэсэн уншигчдын асар олон захиа жил бүр редакц, ургамал судлалын хүрээлэнд ирсээр байна. Мэдээж домог. Ертөнцөд ямар ч махчин мод байхгүй.

	Мод шүү! Ямар ч гэсэн бүх ургамлын ертөнцөд биш байгальд ногоон махчин байдаг! Гэвч хүн идэгч биш шавж идэгч.

	Ойн намгаар явагтун. Бамбалзсан хөрстэй, ногоон хөвдийн дунд навч нь өтгөн туяхан урт сормуусаар битүү бүрхэгдсэн, суурин дээрх урт ишнээсээ өндийсөн навчны дээрээ хорчийсон үзэмж муутай цэцгийг харна. Сормуус бүрийн үзүүрт усны дусалхан гялганана. Энэ бол умардын ойн махчин ургамал хиг юм.

	Түүнийг сайн ажиглавал навчин дээр хайхрамжгүй суусан ялаа юм уу шумуулыг хигийн сормуус барьж авахыг харна. Сормуус түүнийг жижиг дусал шавжийн хамт доошлоход дэргэдэх сормуус нь хавчин шахаж олзоо ийнхүү барина.

	Үхэхийнхээ өмнө татганан чичгэнэж байгаа шавжийг наалданги шингэн навчтайгаа улам нягт наалдуулна. Хэрэв олз нь хэтэрхий том бол навч тэг дундуураа нугарч, золиосны шавжаа яг атгах мэт хумьж авдаг. Нэг навчин дээр хоёр хорхой шавж суувал сормуус, хигийн дохиурын нэг хэсэг эхнийхийг, нөгөө хэсэг нь хоёр дахийг баглаж авах гэж тэмүүлэн хуваагдана. Томоохон шавж барьсан навчинд бусад навч нь тусална. Навчийг нэвт гарсан жижигхэн судал, тодруулбал мэдрэл нь олзоо барьсан тухай мэдээллийг бүх чиглэлд дамжуулна.

	Аймшигт махчин амьтны сарвуу аятай цавуулаг хавханд орсон шумуул руу сормуусан тэмтрүүл нь аажмаар тэмүүлнэ. Ийнхүү ургамал, амьтны ширүүн тулалдааныг харвал хоёр амьд амьтан тулалдаж буй мэт сэтгэгдэл төрж араатан, хүнийг иддэг аймшигт модны тухай яриа санаанд ордог.

	Хигийн сормуусны мэдрэхүй гайхамшигтай хөгжсөн ажээ!

	Эмэгтэй хүний 0,2 мм урт 0,000822 мг жинтэй үсний бичил тасархайг цаасан дээр тавьж бичил дурангаар харвал сормуусны төрхтэй харагдана. Хүний биеийн хамгийн сайн мэдрэмхий хэсэг болох хэлний үзүүр иймэрхүү барамнасыг мэдрэхгүй.

	Шавж тэжээлт ургамлыг бүрхсэн навчны олон тооны булчирхайнцар наалданги шингэнийг төдийгүй хоол боловсруулах шүүсийг ялгаруулна. Энэ нь найрлагаараа хүний ходоодны шүүстэй төстэй юм. Махчин ургамлын навч мах, бяслаг, цус, ургамлын үр, цэцгийн тоос, ясны хэлтэрхий байтугай металл, шүдний паалан зэрэг хатуу зүйлийг боловсруулж чаддагт гайхах хэрэггүй. Шавж тэжээлт ургамлын навч өөрийнхөө золиосолсон шавжийн тэжээллэг шүүсийг сорж шингээн боловсруулдаг.

	Цангисын бут, тэрэлж хиг, ойн өөр нэг махчин ургамал болох тосон навчит зэрэгцэн олзоо харуулдана.

	Хигийн цэцэг цагаан, тосон навчны цэцэг ягаавтар цэнхэр байдаг. Тосон навчтад сормуусан тэмтрүүл байхгүй. Энэ ургамал шавжийг наалдамхай навчаараа барьдаг. Шумуул, ялаа, тосон навчтад наалдуулдаг цаасан дээр суусан мэт наалдана. Гэхдээ навч нь намгийн хөвдийн дунд үггүй эмгэнэлт жүжиглэлд маш идэвхтэй оролцоно. Энэ нь баригдсан зүйлээ хавчиж, зах сэжүүрээ аажим бөхийлгөж, хоол боловсруулах салст илүү байдаг төв рүүгээ зугуухан түрнэ.

	Эрдэмтэд ургамлын ертөнцийн махчин ургамлыг нээхээс өмнө Лапландийн оршин суугчид аж ахуйдаа тосон навчтын оронд сархинаг, өөрөөр хэлбэл тугалын ходоодны шүүсийг хэрэглэж байжээ.

	Сүүнээс бяслаг гаргаж авахын тулд халаасан сүүнд тосон навчтыг нэмнэ. Тосон навчтаас ялгарч буй шүүс сүүг тугалын ходоодны шүүснээс муугүй ээдүүлнэ.

	Гэтэл яагаад энэхүү гайхалтай махчин ургамал амьтны хоол хүнсэнд хэрэгтэй юм бэ? Яагаад тэрхүү хэрэгтэй бодисыг ургамлын газарт шингэсэн үндэснээс биш, ил буй навчнаас нь гарган авч чадахгүй байгаа юм бэ?

	Шавж идэшт ургамал хөрс нь тэжээлийн давс хомс намаг, хүлрийн эргээр ургана. Чухам энэ нь ер бусын хоолтны амьдрах үндэс нь болдог. Газрын хөрсөнд дутсан азотыг барьсан хорхой шавжийнхаа биеийн шүүсээр зохих хэмжээгээр нөхөж авдагт оршино.

	Ургамал судлагчид анх XVII зууны дундуур Мадагаскарын арлаас Европт амьд ялаа баригчийг зөөж авчрахдаа шавж идэштэн ургамлын тухай мэдэцгээжээ. Тэр ургамлын навчны үзүүрт тагтай «домбо» шиг зүйл ургасан байжээ. Навчнаасаа «домбо» нь үндэслэж «боловсроход» таг нь онгойно. «Домбоны» амсраар түрхсэн «балд» дурласан ялаа, шоргоолж тэрхүү гайхалтай хавхны шингэн дүүрсэн ёроолд унана. «Домбоны» дотор хананд тогтсон лаван өнгөрийн гөлгөр, эгц гадаргаас авирч гарах бараг боломжгүй юм. Хэрэв азгүй шавж маш их хүч гаргаж авирлаа ч «домбоны» дотор талын нэвтэрч болшгүй шүдтэй учирна. Шавж барих домбыг бараг дүүргэсэн шингэн нь ходоодны шүүс шиг найрлагаараа хигийн хоол боловсруулах шүүстэй ижил байдаг. Энэхүү шүүсээрээ барьсан хорхой шавжаа боловсруулна.

	Өөр нэг төрлийн махчин ургамал болох шүүдэрт навчит нь Португалид, Мароккод ургадаг. Түүний иш, навч нь цавуурхаг, хүчиллэг дусал бүхий шүүдрээр хучигдсан байдаг. «Шүүдэрт» нь хүрсэн ялаа, шоргоолж түүний зууш болно. Португалийн тариачид оромжийнхоо цонхонд наалдуулдаг цаасны оронд шүүдэрт навчийг өлгөдөг гэлцдэг билээ. Туйлдсан ялаа түүнд наалдаж үхдэг.

	Өмнөд Африкт шүүдэрт навчит ургадаггүй боловч эндэх орнуудын оршин суугчид өөр нэгэн ялаа баригч-роридулыг мэдэх билээ. Роридулын бутхан алсаас навч бүр нь цагаан үсээр хучигдан, буурал мэт харагдана. Нарийн үсний үзүүрт хигийн сормуусны адил цавуулаг жижигхэн дуслууд бөнжгөнөнө. Уг ургамал холоос маш их үнэртэнэ. Ялаа уг үнэрт тэмүүлж ирээд роридулын навчинд наалдана.

	Гэтэл тун сонин. Юу гэвэл: роридул барьсан ялаагаараа хооллодоггүй, зөвхөн илбээс болгодог. Эрдэмтэд саявтар роридул... аалзтай «найзалдгийн» учрыг олжээ. Аалз түүний цэцгийн тоосыг хүртээдэг. Зочин аалзныхаа дур сэтгэлийг татахын тулд ялаа, шумуул, дэлэнч зэргийн олон янзын тансаг хоолоор дайлахыг хичээдэг ажээ. Аалз роридулын навчнаа наалдсан «зоогийн ширээний» үнэгүй хоолыг дуустал нь иднэ. Аалзнууд өөрсдөө хоолоо барьж чадахаа больдог ажээ. Найман хөлт тэжээвэр аалз нэг ургамлаас нөгөө ургамалд хөлхөж явахдаа ургамлын тоосыг харилцан хүртээдэг байна.

	Шавж идэштэн ургамал бүхнийг «наалдуулдаг цаасны» зарчмаар бүтсэн гэж хэлж болохгүй. Ялаа баригчдын дунд навчаараа (яг хэлбэл гараараа) ялаа шумуул барьдаг ургамал бий. Америкийн ялаа баригчийн навчны ирмэгээр урт урт шүд ургасан байдаг. Түүнд хүрэнгүүт хоёр тал нь дундуураа нугаран ном хаагдах мэт хаагддаг. Дундуураа нугарсан навч нь түүн дотор орсон үе хөлтнийг хавханд хавчсан мэт барин тэр доор нь ногоон уутан дотроо хайлуулдаг.

	Шавж идэшт ургамлын навчинд зарим амьтны эд эсэд байдаг шиг биогүйдэл үүсдэг нь сонирхолтой юм. Хэрэв цахилгаан гүйдлийг хэмждэг гальванометр багажийн утасны үзүүрийг ялаа баригчийн навчинд хүргэвээс багажийн зүү хөдөлж, гүйдлийг бичиж тэмдэглэнэ! Навчны сууриас үзүүр лүү явж байгаа биогүйдэл эерэг, иш рүүгээ явж байгаа нь сөрөг тэмдэгтэй байна. Биогүйдлийн булаг нь навчны ялтасны эсийн дээд үе, судлын дунд хэсэгт байрладгийг судалгаагаар нотолжээ. Навчинд ямар нэг зүйл хүрэх бүрд цахилгаан гүйдлийн хүчдэл өөрчлөгдөж гайхалтай ургамлын эд эсэд хүний бие махбодынх шиг сэрлийг мэдрэх, дамжуулах үзэгдэл үүсдэг.

	Шавж идэштэн ургамлын төрөлх нутаг нь халуун бүсийн орнууд юм. Энд маш олон янзын ургамал байдаг. 500 гаруй зүйлийн махчин ургамлын тухай бичсэн буй. Эдгээр ургамал том биш бөгөөд хамгийн том ялаа баригч, дарлингтоны урт 50—100 сантиметрээс илүү гардаггүй. Өөр, бүр ялаа баригч жижиг ургамал байх бөгөөд том цох, соно уг хавхнаас төвөггүйгээр мултарч чадна. Гэвч хиг 50—100 дахин өсөж ургадаг гэж бодоод үз! Энэхүү өөрчлөлт нь хүний хийсвэр бодолд шавж идэштэн ургамлын золиосонд ялаа төдийгүй амьтад, хүн өртдөг гэсэн бодол төрүүлжээ.

	Ийнхүү хүн иддэг модны тухай домог үүсжээ. 

Заметки

		[←1]
	 Тоншуулын бужирга нь галапагоссын бужиргад багтах бөгөөд түүний онцлогийг Дарвин судалснаар энэ шувуу алдаршжээ. Харин түүний талаар өөрөөр ярьж болох авч Дарвин энэ бужиргатай ажиллаж өөрөө ихээхэн алдаршжээ. Зүйлийн үүслийн онолыг батлахад бужирга маш баялаг материал өгчээ! Эрдэмтэн, галапагоссын бужирга хоёрын зам солбилцож, бүхнийг алдаршуулсан нь эргэлзээгүй билээ. Энэ учраас эдүгээ ч шувуу судлагчид "азтай" шувууг бие хайрлахгүй судалдаг байж ч болох юм.




	[←2]
	 Зогдортой энэ бичийг оросоор «львиная тамарина» гэдэг. Ред.

